
    བཀའ་བརྒྱུད་ཡིག་རྙིང་དཀོན་རིགས་དེབ་ཕྲེང་། ༥


    སྤྱིའི་སློབ་སྟོན་པ། ༸རྒྱལ་དབང་བཅུ་བདུན་པ་ཨོ་རྒྱན་འགྲོ་འདུལ་འཕྲིན་ལས་རྡོ་རྗེ།


    བརྗོད་བྱ། ༸རྒྱལ་དབང་ཀརྨ་པ་སྐུ་ཕྲེང་བཅུ་དྲུག་པ་རང་བྱུང་རིག་པའི་རྡོ་རྗེའི་ བཀའ་འབུམ་ལས་པོད་གསུམ་པ་གསུང་ཐོར་བུ་གཅེས་བཏུས་བཞུགས།


    འཚོལ་བསྡུ་ཞུ་སྒྲིག་བྱེད་པོ། ཇོ་སྲས་བཀྲ་ཤིས་ཚེ་རིང་།


    དཔེ་སྐྲུན། འགྲོ་ཕན་གཙུག་ལག་དཔེ་སྐྲུན་ཁང་དང་།


    ཨ་མྱེས་རྨ་ཆེན་བོད་ཀྱི་རིག་གཞུང་ཞིབ་འཇུག་ཁང་གཉིས་ཟུང་འབྲེལ་ སྤར་དུ་བསྐྲུན་པའོ།།


    པར་ཐེངས་དང་པོ། ༢༠༡༦

    དཀར་ཆག །


    
      	སྐབས་སུ་བབ་པའི་སྣང་གླུ་རྐང་དྲུག་བུང་བའི་ལྡིང་དབྱངས་ཞེས་བྱ་བ་བཞུགས་སོ།།


      	གླུ་ཨ་ལ་ཐ་ལ་ཐ་ལ་རེད། །ཨ་ལ་གླུ་ཡི་ལེན་ལུགས་རེད། །ཐ་ལ་ཚིག་གི་བརྗོད་ལུགས་རེད། །གནས་གཡུ་ལོ་བཀོད་པའི་ཞིང་ཁམས་ནས། །སོགས།


      	བླ་མ་རྗེས་དྲན་གྱི་ཉམས་དབྱངས་ཐོལ་བྱུང་རྡོ་རྗེའི་ངང་སྒྲ།


      	ཉམས་དབྱངས་དགྱེས་པའི་ང་རོ་བཞུགས་སོ།།


      	གནམ་ལོ་མེ་འབྲུག་ཟླ་ ༧ རྗེས་མའི་ཚེས་ ༡༣ ཉིན་ྋརྒྱལ་དབང་མཆོག་སྤ་གྲོ་སྟག་ཚང་དུ་བཞུགས་སྐབས་གནང་བ་ནི།


      	མེ་ལུག་ཟླ་ ༩ པའི་ཚེས་ ༡༣ ལ་ྋརྒྱལ་དབང་མཆོག་འབྲུག་གི་རྒྱལ་ས་བཀྲ་ཤིས་ཆོས་རྫོང་དུ་བཞུགས་སྐབས་བསྔགས་བརྗོད་ཤིས་སྨོན་དུ་གནང་བ།


      	མེ་ལུག་ཟླ་ ༩ པའི་ཚེས་ ༡༣ ཉིན་ྋརྒྱལ་དབང་མཆོག་འབྲུག་གི་རྒྱལ་ས་བཀྲ་ཤིས་ཆོས་རྫོང་དུ་བཞུགས་སྐབས་བསྔགས་བརྗོད་དང་ལུང་བསྟན་གྱི་གསུང་མགུར་གནང་བ་འདི་ལྟར།


      	གངས་ལྗོངས་རིས་མེད་ཆོས་ཀྱི་ཚོགས་ཆེན་ཐེངས་དང་པོའི་སྐབས་ྋརྒྱལ་དབང་ཀརྨ་པ་རིན་པོ་ཆེའི་གསུངས་བཤད།


      	༸རྒྱལ་དབང་བཅུ་དྲུག་པ་རང་བྱུང་རིག་པའི་རྡོ་རྗེ་མཆོག་གི་བཀའ་སློབ།


      	བཀའ་བརྒྱུད་མགུར་མཚོའི་ཞལ་བསྐོངས་སུ་མཛད་པའི་ཉམས་མགུར་ཐོས་གྲོལ་ཆེན་མོ་བཞུགས་ལགས་སོ།།


      	སྙིགས་མའི་སྐྱེ་བོ་མི་སྲུན་པའི་ལྟ་སྤྱོད་ལ་ཡིད་རབ་ཏུ་སྐྱོ་བ་དང་འབྲེལ་ཕ་གཅིག་བླ་མའི་ཐུགས་བསྐྱེད་རྗེས་སུ་བསྐུལ་བའི་གླུ་ཡིད་ཀྱི་གདུང་སེལ་ཞེས་བྱ་བ།


      	འདན་མའི་ཡུལ་སྐྱོང་དགེ་བསྙེན་པདྨ་མཆོག་རབ་རྩལ་གྱི་བསང་ཡིག


      	སྟོད་མངའ་རིས་བྱང་བརྒྱུད་འབྲོང་པའི་ཡུལ་ལྷའི་བསང་མཆོད་མདོར་བསྡུས་འདོད་དོན་ཀུན་སྩོལ་བཞུགས་སོ།།


      	ལྷ་སྲིན་རྣམས་ལ་དམར་གསུར་བྱ་བ་སྡེ་བརྒྱད་སྲོག་གི་རྒྱ་མདུད་ཅེས་བྱ་བ་བཞུགས་སོ།།


      	ༀ་སྭསྟི། འབྲས་ལྗོངས་སྦས་གནས་སྤྱི་དང་བྱེ་བྲག་འོག་མིན་ཀརྨ་པའི་གདན་ས་ངེས་དོན་བཤད་སྒྲུབ་ཆོས་འཁོར་སྒང་གི་གནས་སྲུང་རྣམས་ཀྱི་བསང་མཆོད་བྱིན་རླབས་སྤྲིན་ཕུང༌།


      	ན་མོ་གུ་རུ། སྐུ་གསུམ་དབྱེར་མེད་ལོངས་སྐུའི་གར་རོལ་བ། །སོགས།


      	བསྟན་རྒྱས་སྨོན་ལམ།


      	བཀྲ་ཤིས་ཟུར་མང་གི་གདན་སའི་བསྟན་རྒྱས་སྨོན་ལམ།


      	བོད་ཀྱི་ཞྭ་ནག་བླ་མ་ཀརྨ་པ་ཞེས་པའི་དབྱིན་དེབ་ལ་ཆེ་བརྗོད།


      	ཟུར་མང་དྲུང་པ་རིན་པོ་ཆེའི་ཆོས་ཚོགས་ནས། བཀའ་བརྒྱུད་མགུར་མཚོ་དབྱིན་བསྒྱུར་དེབ་ལ་ཆེ་བརྗོད།


      	ཕྱག་བྲིས་བཀའ་ཤོག་རིགས་ལས། ༡༩༣༥ ཤིང་ཕག་ལོར་རི་བར་ཀརྨ་བག་ཡོད་སྐུ་ཕྲེང་ ༨ པར་སྩལ་བའི་ཤེ་བམ་ཆེ་མོ།


      	༡༩༣༨ ས་སྟག་ཟླ་ ༧ ཚེས་ལ་ཞེས་འཁོད། རྒྱ་སྟོན་རྨི་གླིང་དགོན་ལ་སྩལ་བའི་བཀའ་ཤོག


      	༡༩༣༨ ས་སྟག་ཟླ་ ༨ ཚེས་ལ་ཞེས་འཁོད། ཁྱུང་པོ་སྤྲུལ་སྐུ་ཀརྨ་ཨོ་རྒྱན་འཇིགས་མེད་ལ་སི་ཏུ་གོང་མ་དང་ལྷན་དུ་སྩལ་བའི་ལམ་ཡིག


      	ནང་ཆེན་ལྷོ་དཔལ་མེའི་མཁྱེན་བརྩེ་སྐུ་ཕྲེང་དང་པོ་མཁྱེན་སྤྲུལ་བདེ་ཆེན་རྡོ་རྗེ་མདོ་སྔགས་གླིང་པ་ལ་སྩལ་བའི་བཀའ་ཡིག་བཞུགས་སོ།།


      	ནང་ཆེན་ལྷོ་དཔལ་མེའི་མཁྱེན་བརྩེ་སྐུ་ཕྲེང་དང་པོ་མཁྱེན་སྤྲུལ་བདེ་ཆེན་རྡོ་རྗེ་མདོ་སྔགས་གླིང་པ་ལ་སྩལ་བའི་བཀའ་ཡིག་བཞུགས་སོ།།


      	༡༩༤༡ ལོར་ཚྭ་ (ཚ་བ་སྒང་) དགོན་ཡིད་ཆེན་དགོན་པར་སྩལ་བའི་བཀའ་ཤོག


      	ལྕགས་མོ་སྦྲུལ་ལོར་ནང་ཆེན་དཔལ་མེ་དགོན་གྱི་གྲུབ་སྤྲུལ་ཀུན་བཟང་འགྲོ་འདུལ་ལ་སྩལ་བའི་བཀའ་ཡིག


      	༡༩༤༦ ལོར་ཁྱུང་པོ་རྒྱ་སྟོན་སྲིབ་རོང་སྨིན་གླིང་རི་པའི་སྤྲུལ་སྐུ་ཀརྨ་ཨོ་རྒྱན་འཇིགས་མེད་ཆོས་ཀྱི་སེང་གེ་འཕྲིན་ལས་ཀུན་ཁྱབ་ལ་སྩལ་བའི་ཤེ་བམ་ཆེ་མོ།


      	ས་ཟླའི་དཀར་ཕྱོགས་ཀྱི་རྒྱལ་བ་གསུམ་པའི་ཚེས་ལ་སྩལ་བའི་རི་པ་བག་སྤྲུལ་གོང་མའི་སྲས་བརྒྱུད་ལྟོས་བཅས་ལ་གྲོགས་དན་དགོས་སྐོར་བཀའ་ཤོག


      	༡༩༥༦ ལོར་བེ་རི་མཁྱེན་བརྩེ་རིན་པོ་ཆེ་ལ་བཀའ་བརྒྱུད་ཀྱི་སྲས་སུ་གཏོགས་པའི་ཐོབ་ཡིག་གནང་བ།


      	དཔལ་སྤུངས་དབོན་རྒན་རིན་པོ་ཆེར་སྩལ་བའི་བཀའ་ཡིག


      	༸སྐྱབས་རྗེ་བདུད་འཇོམས་རིན་པོ་ཆེར་སྩལ་བའི་བཀའ་ཡིག


      	༸གོང་ས་སྐྱབས་མགོན་ཆེན་པོར་ཀུན་གཟིགས་ཞྭ་དམར་རིན་པོ་ཆེའི་ངོས་འཛིན་ཞུ་ཕྱོགས་སྐོར་ཕུལ་བའི་ཞུ་སྙན།


      	བཙན་བྱོལ་བོད་གཞུང་ཆོས་དོན་ལྷན་ཁང་དུ་སྩལ་བའི་ཕྱག་བྲིས་ཁག་ཅིག


      	དོན་བརྒྱུད་དཔལ་ལྡན་འབྲུག་པའི་ཁམས་སྤྲུལ་སྐུ་ཕྲེང་བརྒྱད་པ་དོན་བརྒྱུད་ཉི་མ་མཆོག་ལ་སྩལ་བའི་ཕྱག་བྲིས་ཁག་གཉིས།


      	༡༩༧༢ ལོར་བླ་མ་འཆི་མེད་རྡོ་རྗེར་ལ་དྭགས་གླེར་དགོན་པ་གསར་འདེབས་ལ་སྕལ་བའི་ངོས་སྦྱོར་བཀའ་ཡིག


      	ཕྱི་ལོ་ ༡༩༧༣ ཟླ་ ༣ ཚེས་ ༡༤ ཉིན་སྒར་ཆེན་ཕྱག་སྐུ་དམ་ཆོས་ཡོངས་འདུར་སྩལ་བའི་བཀའ་ཤོག


      	ཤིང་སྟག་ ༡༩༧༤ ཟླ་ ༨ ཚེས་ ༡༣ འཁོད། ཟུར་མང་དྲུང་པ་རིན་པོ་ཆེར་རྡོ་རྗེ་འཛིན་པ་ཀརྨ་སྒྲུབ་བརྒྱུད་བསྟན་པའི་རྒྱལ་མཚན་དོན་བརྒྱུད་འཆང་བའི་མཚན་གནས་སྩལ་བའི་བཀའ་ཤོག


      	༡༩༧༤ ཟླ་ ༩ ཚེས་ ༡༠ འཁོད། འབྲོང་ངུར་ཐུབ་བསྟན་བཤད་སྒྲུབ་དར་རྒྱས་གླིང་གི་བསྟན་བདག་འབྲོང་སྤྲུལ་སྐྱེ་ཕྲེང་བདུན་པ་ཆོས་ཀྱི་ཉི་མར་བཀའ་བརྒྱུད་ཀྱི་སྤྲུལ་སྐུ་ཆེ་ཁག་གི་གོ་གནས་གཟེངས་བསྟོད་ཀྱི་བཀའ་ཤོག


      	སྤྱི་ལོ་ ༡༩༧༥ སྤྱི་ཟླ་ཚེས་ཉིན་བླ་མ་ཀརྨ་འཕྲིན་ལས་མཆོག་ལ་ཀརྨ་ཕྲིན་ལས་བཞི་པའི་མཚན་གསོལ་བགྱིས་པའི་བཀའ་ཤོག


      	སྐུ་ཞབས་ལྷ་ལུང་པ་བློ་བཟང་ཕུན་ཚོགས་ལགས་སུ་དགའ་བ་དགྱེས་པའི་བློ་གྲོས་ཞེས་པའི་མཚན་གནས་སྩལ་བའི་བཀའ་ཤོག


      	མེ་འབྲུག་ ༡༩༧༦ ཟླ་ ༡༢ ཚེས་ ༨ འཁོད། ཟུར་མང་དྲུང་པ་རིན་པོ་ཆེའི་ཞལ་སློབ་འོད་གསལ་བསྟན་འཛིན་དྲུང་པ་རིན་པོ་ཆེའི་རྒྱལ་ཚབ་ཏུ་བསྐོས་བཞག་རྒྱབ་གཉེར་གྱི་བཀའ་ཤོག


      	༸རྒྱལ་མཆོག་བཅུ་དྲུག་པ་མཆོག་གིས་གཽ་ཤྲི་རྒྱལ་ཚབ་རིན་པོ་ཆེར་སྩལ་བའི་ཆབ་ཤོག་བཞུགས་སོ།།


      	༡༩༧༧ ཕྱི་ཟླ་ ༩ ཚེས་ ༢༧ འཁོད། སུད་སི་བོད་ཀྱི་དོན་གཅོད་ཁང་གི་སྐུ་ཚབ་གསང་གླིང་རྡོ་རྗེ་ཚེ་རིང་ལ་ཐའེ་ཝན་དུ་ཕེབས་འཆར་མེད་སྐོར་སྩལ་བའི་བཀའ་ཡིག


      	ས་རྟ་ཟླ་ ༨ ཚེས་ ༡༩ ཉིན་ཤངས་པ་རིན་པོ་ཆེ་ཀརྨ་ཕྲིན་ལས་འགྱུར་མེད་ལ་སྩལ་བའི་བཀའ་ཡིག


      	༡༩༧༩ ཟླ་ ༣ ཚེས་ ༢༧ ལ་རྡོར་སློབ་འབྲོང་སྤྲུལ་བསྟན་དགའ་རིན་པོ་ཆེར་སྩལ་བའི་བཀའ་ཡིག


      	འབར་རྡོ་རིན་པོ་ཆེར་སྩལ་བའི་བཀའ་ཡིག


      	བོད་ཀྱི་དཔེ་མཛོད་ཁང་ལ་སྩལ་བའི་ཕྱག་བྲིས།


      	ཆོས་རྗེ་བླ་མ་རྣམ་སྲས་ལ་སྩལ་བའི་ཕྱག་བྲིས་ཁག


      	སྔ་འགྱུར་བསྟན་པའི་སྲོག་ཤིང་མཚུངས་ཟླ་མ་མཆིས་པ་སྐྱབས་རྗེ་བདུད་འཇོམས་རིན་པོ་ཆེ་མཆོག་ལ་སྩལ་བའི་ཕྱག་བྲིས།


      	༸རྒྱལ་མཆོག་བཅུ་དྲུག་པ་ཆེན་པོས་ཨ་རི་ནས་རྒྱལ་ཚབ་བཅུ་གཉིས་པར་བསྩལ་བའི་ཕྱག་བྲིས་ཕྱག་སྟར་མ་ཁག་གཉིས་ལས་ཞལ་བཤུས་བཞུགས་སོ།།


      	༸རྒྱལ་མཆོག་བཅུ་དྲུག་པ་མཆོག་གིས་མཛོ་རྫི་དགོན་གྱི་གྲྭ་རིགས་ཐུན་མོང་ལ་སྩལ་བ།


      	དགེ་རྒྱས་བར་མའི་དཔོན་འོད་གསལ་སོགས་ལ་སྩལ་བའི་ཕྱག་བྲིས།


      	ཕྱི་ལོ་ ༡༩༨༡ ཟླ་ ༡ ཚེས་ ༢༤ ཉིན་རྫོགས་ཆེན་དཔོན་སློབ་སྐུ་ཕྲེང་བདུན་པར་སྩལ་བའི་བཀའ་ཡིག


      	སྟོད་མངའ་རིས་འབྲོང་བྱང་གླང་པོ་འབུར་དཀར་དགོན་པར་ ༡༩༣༡ ལོར་སྩལ་བའི་བཅའ་ཡིག


      	དགོན་པ་གཞུང་གི་བཅའ་ཡིག་ཆེན་མོ་རྒྱས་པ།


      	ཕྱི་ལོ་ ༡༩༧༦ ཟླ་ ༧ ཚེས་ ༡༠ བོད་མེ་འབྲུག་ཟླ་ ༥ ཚེས་ ༡༤ ལ་གཏན་འབེབ་མཛད་པ་བཅའ་བ་ཆོས་ཀྱི་ཁྲིམས་ཡིག་ཆེན་མོ་ཐར་པ་མཆོག་ལ་བགྲོད་པའི་ལམ་ཆེན་ཞེས་བྱ་བ་བཞུགས་སོ།།


      	དཔལ་ཀརྨའི་ནཱ་ལནདྲ་ཆེས་མཐོའི་བཤད་གྲྭ་ཆེན་མོར་སློབ་གཉེར་བ་རྣམས་ཀྱི་ཉམས་ལེན་ཞུ་སྒོའི་ཡིག་ཆ་དགེ།


      	དཔལ་ཀརྨའི་ནཱ་ལནྡ་ཡན་ལག་འཇམ་དབྱངས་ཁང་གི་གཞི་རིམ་སློབ་གཉེར་བའི་ཉམས་ལེན་ཞུ་སྒོའི་ཡིག་ཆ་དགེ།


      	བླ་སྤྲུལ་སྐྱེ་སྲིད་གར་འཁྲུངས་བརྟག་པ་ངོས་འཛིན་གྱི་ཡི་གེའི་སྐོར་ལ།


      	སྐྱབས་འགྲོའི་འཇུག་སྒོ་ཕན་བདེའི་ལམ་བཟང་ཞེས་བྱ་བ་བཞུགས་སོ།།


      	ཟབ་ལམ་བླ་མའི་རྣལ་འབྱོར་དངོས་གྲུབ་ཆར་འབེབས་ཞེས་བྱ་བ་བཞུགས་སོ།།


      	བླ་མའི་རྣལ་འབྱོར་སྐུ་བཞིའི་མྱུ་གུ་སྐྱེད་བྱེད་བདུད་རྩིའི་ཆར་རྒྱུན་ཞེས་བྱ་བ་བཞུགས་སོ།།


      	བསྟན་འགྲོའི་སྤྱི་ནོར་ཆེན་པོའི་ྋཞབས་པད་བསྐལ་པ་རྒྱ་མཚོར་བརྟན་ཅིང༌། རྒྱལ་བསྟན་སྒོ་ཀུན་ནས་དར་ཁྱབ་ཀྱི་སྨོན་ཚིག་བཀྲ་ཤིས་སྒྲ་དབྱངས་ཞེས་བྱ་བ་བཞུགས་སོ།།


      	༸གོང་ས་ལྷ་མིའི་རྣམ་འདྲེན་ཆེན་པོ་མཆོག་གི་ཞབས་བརྟན་གསོལ་འདེབས་འཆི་མེད་བདུད་རྩིའི་བུམ་བཟང་བཞུགས་སོ།།


      	ཀུན་གཟིགས་ཞྭ་དམར་མི་ཕམ་ཆོས་ཀྱི་བློ་གྲོས་མཆོག་གི་ཞབས་བརྟན།


      	༸དཔལ་ྋརྒྱལ་དབང་འབྲུག་པ་བཅུ་གཉིས་པའི་ཞབས་བརྟན།


      	རིགས་ཀྱི་ཁྱབ་བདག་བྱམས་མགོན་རྡོ་རྗེ་འཆང་ཆེན་པོ་ཀྭན་ཏིང་ཏཱའི་སི་ཏུ་པདྨ་དབང་མཆོག་རྒྱལ་པོའི་སྐུ་ཡི་སྐྱེ་སྲིད་པདྨ་དོན་ཡོད་གྲུབ་པའི་ཞབས་བརྟན་ཚིགས་སུ་བཅད་པ།


      	འཇམ་མགོན་སྐུ་ཕྲེང་གསུམ་པ་ཀརྨ་བློ་གྲོས་ཆོས་ཀྱི་སེང་གེའི་བརྟན་བཞུགས་ཞབས་བརྟན་དགེ་ལེགས་འདོད་འཇོ་བཞུགས་སོ།།


      	༸རྒྱལ་ཚབ་སྐུ་ཕྲེང་བཅུ་གཉིས་པའི་ྋཞབས་བརྟན་ཚིགས་སུ་བཅད་པ་བཞུགས་སོ།།


      	ཞབས་དྲུང་ཏྲེ་བོ་སྐུ་ཕྲེང་བཅུ་པ་ཀརྨ་དགེ་ལེགས་དཔལ་བཟང་པོ་མཆོག་གི་ཞབས་བརྟན་བཞུགས་སོ།།


      	༸དཔལ་འབྲས་ལྗོངས་མི་དབང་ཆོས་རྒྱལ་ཆེན་པོའི་ཞབས་བརྟན་སྨོན་ཚིག་བཞུགས་སོ།།


      	སངས་རྒྱས་མཉན་པའི་ཞབས་བརྟན་བཞུགས་སོ།།


      	མངྒལཾ་བི་ཛ་ཡེ། །ༀ་གདོད་ནས་ཡོངས་གྲུབ་རྟག་པ་དམ་པའི་དབྱིངས། །སོགས།


      	ཞབས་བརྟན་གསོལ་འདེབས་བདེན་ཚིག་གྲུབ་པའི་རོལ་མོ་བཞུགས་སོ།།


      	ཁྲ་ལེབ་སྐྱབས་མགོན་སྐུ་ཕྲེང་དགུ་པའི་ཞབས་བརྟན།


      	མདོ་ཁམས་གནས་མདོ་ཚ་སྤྲུལ་སྐུ་ཕྲེང་དགུ་པ་ཀརྨ་བཤད་སྒྲུབ་བསྟན་པའི་རྒྱལ་མཚན་གྱི་ཞབས་བརྟན་སྨོན་ཚིག


      	ཞབས་བརྟན་གསོལ་སྨོན་འཆི་མེད་ལྷ་ཡི་རྔ་སྒྲ་ཞེས་བྱ་བ།


      	ཞབས་བརྟན་གསོལ་འདེབས་བཞུགས་སོ།།


      	ཞབས་བརྟན་སྨོན་ཚིག་རྡོ་རྗེའི་སྒྲ་དབྱངས་བཞུགས་སོ།།


      	ༀ་སྭསྟི། འཆི་མེད་རིག་འཛིན་གྲུབ་པ་བརྙེས་རྣམས་ཀྱི། །སོགས།


      	མྱུར་འབྱོན་གསོལ་འདེབས་བདེན་ཚིག་འགྲུབ་པའི་རོལ་མོ་བཞུགས་སོ།།


      	མྱུར་འབྱོན་གསོལ་འདེབས་བཞུགས།


      	རི་པ་བག་སྤྲུལ་སྐུ་ཕྲེང་བདུན་པའི་ཡང་སྲིད་མྱུར་འབྱོན་གསོལ་འདེབས།


      	ཁམས་གསུམ་འགྲོ་བའི་མགོན་པོ་རིགས་ཀུན་ཁྱབ་བདག་རྒྱལ་མཆོག་བཅུ་དྲུག་པ་ཆེན་པོ་རང་བྱུང་ཁྱབ་བདག་རིག་པའི་རྡོ་རྗེ་མཆོག་གི་སྔོན་གྱི་སྐྱེས་རབས་ངོ་མཚར་པདྨོའི་དགའ་ཚལ་ཞེས་བྱ་བ་བཞུགས་སོ།།


      	གུ་རུ་པདྨ་འབྱུང་གནས་ཀྱི་རྣམ་ཐར་ཟབ་གཏེར་སྙིང་འཇུག་ཞེས་བྱ་བ་བཞུགས་སོ།།


      	ཀཿཐོག་རིག་འཛིན་ཚེ་དབང་ནོར་བུས་ཕྱོགས་བསྒྲིགས་འཕགས་མ་སྒྲོལ་མ་ལ་གསོལ་གདབ་མཆོད་པ་མཎྜལ་བཞི་པར་གྲགས་པའི་ཆོ་ག་འདོད་དོན་ཡིད་བཞིན་འགྲུབ་པའི་ལྗོན་ཤིང་གི་སྤར་བྱང་སྨོན་ཚིག


      	བླ་མ་རྒྱངས་འབོད། ཆོས་དྲུག་གསོལ་འདེབས་སོ། །སྤར་བྱང་སྨོན་ཚིག


      	ཤྲཱི་མ་ཧཱ་ཀཱ་ལའི་མངོན་པར་རྟོགས་པ་དོན་ཀུན་སྒྲུབ་བྱེད་ལོག་འདྲེན་ཚར་གཅོད་སྡང་བ་རྣམ་སྲེག་ལས་བཏུས་པའི་སྤར་བྱང་སྨོན་ཚིག


      	དཔལ་ལྡན་ཀརྨ་བཀའ་བརྒྱུད་ཀྱི་རྗེས་སུ་འབྲང་བའི་དགེ་འདུན་རྣམས་ཀྱི་ཐུན་མོང་ཚོགས་སུ་ཞལ་འདོན་དུ་བྱ་བའི་ཆོས་སྤྱོད་ཀྱི་རིམ་པ་ལེགས་ལམ་རབ་གསལ་ཞེས་པའི་སྤར་བྱང་སྨོན་ཚིག


      	འཕགས་པ་བཅུ་གཅིག་ཞལ་གྱི་སྙུང་ཆོག་བཀྲ་ཤིས་ཀུན་ཁྱབ་ཅེས་པའི་སྤར་བྱང་སྨོན་ཚིག


      	ནག་པོ་ཆེན་པོའི་གདབ་ལས་ཀྱི་ཆོ་གའི་སྤར་བྱང་སྨོན་ཚིག


      	ཨ་ལ་ལ་ཧོ་རྡོ་རྗེ་མཆེད་ལྕམ་གྱི་ཚོགས་རྣམས། །སོགས།


      	ཐབས་ལ་མ་ལྟོས་ཐབས་བརྒྱའི་འཇུག་ངོགས་ཅན། །སོགས།


      	༸རྒྱལ་བའི་དབང་པོ་ཀརྨ་པ་བཅུ་དྲུག་རང་བྱུང་རིག་པའི་རྡོ་རྗེའི་གསུང་ཐོར་བུ་བཞུགས་སོ།།


      	༸རྒྱལ་མཆོག་བཅུ་དྲུག་པའི་ཞལ་ཆེམས།


      	བཀའ་འབུམ་རིན་པོ་ཆེ་ཐོག་མར་འཚོལ་བསྡུ་བྱེད་པོས་མཇུག་བསྡུའི་སྙན་བསྒྲོན་མ་བཅོས་གཉུག་མའི་རང་སྒྲ་བཞུགས་ལགས།

    

  

  
    

  


  
    

  


  
    ༄༅། །རྒྱལ་དབང་ཀརྨ་པ་སྐུ་ཕྲེང་བཅུ་དྲུག་པ་ རང་བྱུང་རིག་པའི་རྡོ་རྗེའི་བཀའ་འབུམ་ལས་པོད་གསུམ་པ་གསུང་ཐོར་བུ་གཅེས་བཏུས་བཞུགས།

    སྐབས་སུ་བབ་པའི་སྣང་གླུ་རྐང་དྲུག་བུང་བའི་ལྡིང་དབྱངས་ཞེས་བྱ་བ་བཞུགས་སོ།།


    ༄༅། །གླུ་ཨ་ལ་ཨ་ལ་ཨ་ལ་རེད། །ཐ་ལ་ཐ་ལ་ཐ་ལ་རེད། །ཨ་ལ་ལ་དོན་སྐྱེ་མེད་གླུ། །ཐ་ལ་ཚིག་གི་འགུགས་ལུགས་རེད། །ས་འདི་ས་ངོ་མ་ཤེས་ན། །འོག་མིན་ཐུགས་ཀྱི་འཁོར་ལོའི་གནས། །དཔལ་འཁོར་ལོ་སྡོམ་པའི་དཀྱིལ་འཁོར་ལ། །མཚུར་མདོ་བོ་ལུང་གི་གདན་ས་རེད། མི་ང་འདྲའི་ང་ངོ་མ་ཤེས་ན། །རུས་བཟང་པོ་འདན་གྱི་བརྒྱུད་པ་ཡིན། །མིང་འབོད་ན་རིགས་གྲོལ་ཡེ་ཤེས་ཟེར། །དཔལ་དྭགས་བརྒྱུད་བསྟན་པའི་རྒྱལ་མཚན་དེ། །མཐོ་སྲིད་པའི་རྩེ་མོར་བསྒྲེངས་འདུག་ཟེར། །དེ་མི་ནུབ་བསྒྲེང་བའི་གྲལ་མཐར་ཚུད། །ཕ་བླ་མའི་གདམས་ངག་བཅུད་ཀྱིས་གསོས། །དེས་ལྷན་སྐྱེས་ཡེ་ཤེས་རྩལ་ཆེན་རྫོགས། །གངས་སྟོད་སེངྒེའི་གཡུ་རལ་དེ། །མ་ངོམས་རྒྱལ་ཁམས་ཁྱབ་འདུག་ཟེར། །ཧ་རི་ཙནྡན་ནགས་ཚལ་ལ། །རྒྱ་སྟག་མཚམས་སྤྲིན་ཟིལ་ངར་ཆེ། །མ་ངོམས་ལོག་རྟོག་རི་དྭགས་འཇོམས། །དེ་ཅི་ཟེར་བདེན་པ་རྒྱལ་བའི་མཐུ། །ཡན་ལག་བརྒྱད་ལྡན་ཆུ་མཚོ་ལ། །ལ་འོར་ངུར་པའི་སྐད་སྙན་སྒྲོགས། །ལྷ་ལམ་བརྡལ་ཁྱབ་ཡངས་པ་ལ། །མ་བཅོས་ཉི་ཟླའི་བཀོད་པ་གསལ། །རིགས་གྲོལ་ཟེར་བའི་གཡེར་གྲགས་ཅན། །མི་འདུག་གར་འགྲོ་ཆ་མེད་ཟེར། །བྱ་ངང་མའི་ཡིད་རྟེན་མཚོ་ལ་བྱས། །མཚོ་ཁྲེལ་མེད་རྒྱ་དར་གྲོགས་ལ་བྱུང་། །སེང་དཀར་མོའི་ཡིད་རྟེན་གངས་ལ་བྱས། །གངས་དཀར་ཡག་ཉི་མ་གྲོགས་ལ་བཀུགས། །བོད་གངས་ཅན་ལྗོངས་ཀྱི་འཕགས་པའི་ཚོགས། །ལུས་འབྱུང་བཞིའི་རང་དབང་མི་འགྲོ་བར། །མགོན་པདྨས་མི་མངོན་དབྱིངས་ནས་གཟིགས། །དུས་རྣམ་ཀུན་ཐུགས་རྗེ་ལྕགས་ཀྱུས་བཟུང་། །བདག་འབྲེལ་པ་ཐོབ་པའི་སེམས་ཅན་ཀུན། །མཆོག་སྐུ་བཞིའི་འབྲས་བུ་མངོན་འགྱུར་ཤོག །ད་མི་སྡོད་གནས་མཐའ་ངེས་མེད་དུ། །ཚེ་སྔོན་ལས་འབྲས་བུ་སྤྱོད་དུ་འགྲོ། །བྱ་ཁུ་བྱུག་དཔྱིད་དུས་བོད་ལ་ཡོང་། །ཡིད་སྐྱོ་མོའི་དྲུག་འགྱུར་ལེན་ཉིན་མོ། །མི་རིགས་གྲོལ་གར་ཡོད་དྲན་ལེ་ཡོང་། །ཡིད་ཕྱ་མོ་ཨེ་ཤེས་ལྟོས་བཅས་རྣམས། །བྱ་ངང་མའི་མཚོ་མཐའ་བསྐོར་ཉིན་མོ། །བྱ་ཕྲུག་ཚོ་ཀོ་མོག་འདམ་ལ་ལུས། །རྒོད་ཐང་དཀར་གནམ་འཕང་སྤྱོད་ཉིན་མོ། །མི་རིགས་གྲོལ་གར་ཡོད་དྲན་ལེ་ཡོང་། །ཡིད་ཕྱ་མོ་ཨེ་ཤེས་ངང་ཕྲུག་ཚོ། །ད་མང་པོ་མི་བཤད་ཀུ་རེ་ཡིན། །ཀུ་རེ་དང་དོན་དམ་ཟུང་འཇུག་ལ། །ལམ་བདག་པོ་བྱ་རྒྱལ་འཛིན་དུས་སུ། །དགའ་སྐྱིད་དོ་འཛོམས་པའི་སྨོན་ལམ་བྱེད། །ཚེ་འདི་ལ་རྣ་བའི་བཅུད་དུ་ལོངས། །ངག་བྲག་ཆ་ལྟ་བུའི་གཞོམ་མེད་སྒྲ། །སེམས་སྟོང་འགྱུར་ཟང་ཟིང་ངང་དུ་བྲལ། །ལས་བཟང་ངན་བླང་དོར་མེད་པ་རུ། །བྱ་རྒྱལ་གྱི་སྤྱོད་པར་རང་གར་ལྷོད། །དོན་རོ་བརྒྱ་འདི་ལ་ཞིབ་དཔྱད་མཛོད། །ཀི་བསྭོ་བསྭོ་དགྲ་ལྷ་ཝེར་མའི་ཚོགས། །ཞེས་པ་འདི་རབ་བྱུང་བཅུ་དྲུག་པའི་ནང་ཚན་ཤིང་སྤྲེལ་ལོར་དཔལ་ཀརྨ་པའི་སྐྱེས་རབས་འཛིན་པ་བཅུ་དྲུག་པ་རང་བྱུང་རིག་པའི་རྡོ་རྗེ་ནས་མཚུར་མདོ་བོ་ལུང་གི་གཙུག་ལག་ཁང་གཟིམ་དཀྱིལ་བཀྲ་ཤིས་ཁང་གསར་དུ་སྦྱར་བ་དགེ་ལེགས་འཕེལ།། །།

    གླུ་ཨ་ལ་ཐ་ལ་ཐ་ལ་རེད། །ཨ་ལ་གླུ་ཡི་ལེན་ལུགས་རེད། །ཐ་ལ་ཚིག་གི་བརྗོད་ལུགས་རེད། །གནས་གཡུ་ལོ་བཀོད་པའི་ཞིང་ཁམས་ནས། །སོགས།


    ༄༅། །གླུ་ཨ་ལ་ཐ་ལ་ཐ་ལ་རེད། །ཨ་ལ་གླུ་ཡི་ལེན་ལུགས་རེད། །ཐ་ལ་ཚིག་གི་བརྗོད་ལུགས་རེད། །གནས་གཡུ་ལོ་བཀོད་པའི་ཞིང་ཁམས་ནས། །དུང་ལོ་འབར་བའི་ཁྲི་སྟེང་ན། །མ་རྗེ་བཙུན་སྒྲོལ་མ་ཚེ་ཡི་ལྷ། །བདག་གསོལ་བ་སྙིང་གི་དཀྱིལ་ནས་འདེབས། །ཚེ་ལ་བར་ཆད་མེད་པར་ཤོག །ས་འདི་ས་ངོ་མ་ཤེས་ན། །ས་འདི་དཔལ་སྤུངས་སྒྲུབ་གླིང་རེད། །མི་ང་འདྲ་ང་ངོ་མ་ཤེས་ན། །འདན་ཤུག་ར་སྐྱིད་ཀྱི་ཡར་ནང་ནས། །ཤུག་ར་སྐྱིད་ཀྱི་མར་ནང་ནས། །ཤུག་ར་གཉིས་ཀྱི་བར་མཚམས་ན། །ཚ་ཞང་འདན་མའི་བུ་བརྒྱུད་ལ། །མིང་འབོད་ན་ཐུབ་བསྟན་དགེ་ལེགས་ཟེར། །སང་ཕར་ནང་ད་མིན་ད་ཚོད་ལ། །བྱ་རྒོད་པོ་ངེད་གཉིས་གར་འགྲོ་ཤེས། །བྱ་རྒོད་པོ་ནམ་མཁའི་དབྱིངས་ལ་ལྡིང་། །མི་ང་ཚོ་མི་སྡོད་རྒྱ་གར་འགྲོ། །བྱ་ཁུ་བྱུག་དཔྱིད་དུས་མགྲོན་གྱིས་བོས། །སྟོན་རྩི་ཐོག་འཁྲུངས་དུས་གར་འགྲོ་ཤེས། །ཤར་རྒྱ་གར་མ་གཏོགས་འགྲོ་བསམ་མེད། །བོད་སྒང་པའི་མི་སེར་མཆོག་དམན་དང་། །ཁྱད་པར་སྤྱི་བོའི་རིགས་བདག་མཆོག །རྗེ་བྱམས་མགོན་ཏཱའི་སི་ཏུ་ཁྱེད། །སྐུ་མཛད་འཕྲིན་ནམ་མཁའི་ཉི་ཟླ་ལྟར། །དུས་རྒྱུན་ཆད་མེད་པར་བརྟན་པར་ཞུ། །ཞལ་ཡང་ཡང་མཇལ་བའི་སྨོན་ལམ་འདེབས། །ལྷ་རྩ་གསུམ་ཡི་དམ་མཁའ་འགྲོ་རྣམས། །རྐྱེན་བར་ཆད་མེད་པའི་སྲུང་སྐྱོབ་མཛོད། །དོན་འདིར་བཞུགས་ཐུགས་ལ་དེ་ལྟར་ཞོག །ཅེས་པ་འདི་རབ་བྱུང་བཅུ་དྲུག་པའི་ནང་ཚན་ལྕགས་འབྲུག་ལོར་དཔལ་ཀརྨ་པའི་སྐྱེས་རབས་འཛིན་པ་བཅུ་དྲུག་པ་རང་བྱུང་རིག་པའི་རྡོ་རྗེར་འབོད་པ་ནས་དགུང་བྱ་བཅུ་བདུན་པར་དཔལ་སྤུངས་ཆོས་འཁོར་གླིང་དུ་སྦྱར་བའོ།། །།བཀྲ་ཤིས།།

    བླ་མ་རྗེས་དྲན་གྱི་ཉམས་དབྱངས་ཐོལ་བྱུང་རྡོ་རྗེའི་ངང་སྒྲ།

    གནམ་ལོ་མེ་འབྲུག་ཟླ་ ༧ རྗེས་མའི་ཚེས་ ༡༣ ཉིན་ྋརྒྱལ་དབང་མཆོག་སྤ་གྲོ་སྟག་ཚང་དུ་བཞུགས་སྐབས་གནང་བ་ནི།


    ༄༅། །ཨཱཿ སྐྱེ་མེད་དབྱིངས་ལས་མ་བཅོས་སྤྲོས་བྲལ་ངང༌། །གཞི་དབྱིངས་ཁྱབ་གདལ་འོད་གསལ་ཆོས་དབྱིངས་རྩལ། །མ་འགགས་འགྱུར་མེད་གར་རོལ་སྣ་ཚོགས་ཀྱིས། །འདའ་ཀའི་དམ་ཚིག་འདའ་མེད་རྒྱུད་བསྐུལ་ནས། །སྒྲིབ་གདོན་ཕོག་ཐུག་འབྱུང་འགྱུར་རབ་ཞི་ནས། །ང་ཉིད་དབང་ཆེན་པདྨའི་རྒྱལ་ཚབ་ཀྱིས། །དེང་ནས་བྱང་ཆུབ་བར་དུ་ཁྱོད་བསྐུལ་ནས། །རྡོ་རྗེའི་ཐ་ཚིག་བཀའ་བསྒོར་འདི་བགྱིས་ནས། །ལྷོ་ལྗོངས་མ་ཧཱ་གུ་རུའི་བྱིན་རླབས་གནས། །གསང་ཆེན་བསྟན་པའི་མེ་རོ་རབ་འབར་ནས། །བསྟན་པའི་གཞི་མ་དགེ་འདུན་དར་རྒྱས་འཕེལ། །བསྟན་རྩ་ཆོས་རྒྱལ་ཡབ་སྲས་བརྒྱུད་འཛིན་ལ། །དེང་ནས་དབང་ཆེན་ང་རོའི་སྒྲ་སྐད་ཀྱི། །ཐ་ཚིག་མ་འདའ་ལྗོངས་འདི་ཆོས་བཞིན་སྤྱོད། །བཤད་སྒྲུབ་བསྟན་པ་མི་ཉམས་འཕེལ་རྒྱས་བརྟན། །འགལ་རྐྱེན་ཀུན་ཞི་མཐུན་རྐྱེན་ལེགས་ཚོགས་རྒྱས། །ཚེ་བསོད་དཔལ་འབྱོར་གོང་དུ་འཕེལ་ནས་ཀྱང༌། །ཆོས་སྲིད་ཡུན་གནས་བདེ་སྐྱིད་དཔལ་འབར་ཤོག །1

    


    
      
        1 འབྲུག་བློ་གསལ། ༡༩༨༡།༢།༢–༡༩༨༢།༢།༢ ལོ་ངོ་། ༢ ཐོན་རིམ། ༤ ལོ་ངོ་། ༣ ཐོན་རིམ། ༤ ཤོག་གྲངས་ ༢༨

    མེ་ལུག་ཟླ་ ༩ པའི་ཚེས་ ༡༣ ལ་ྋརྒྱལ་དབང་མཆོག་འབྲུག་གི་རྒྱལ་ས་བཀྲ་ཤིས་ཆོས་རྫོང་དུ་བཞུགས་སྐབས་བསྔགས་བརྗོད་ཤིས་སྨོན་དུ་གནང་བ།


    ༄༅། །འབྲུག་སྨན་ལྗོངས་རྒྱ་མཚོར་དཔེ་བཞག་ན། །གོང་ཆོས་རྒྱལ་མཚོ་ནང་ནོར་བུ་འདྲ། །འབངས་ལྷ་སྡེའི་དབུལ་བ་སེལ་བཞིན་དུ། །ལོ་ཁྲི་ཕྲག་བར་དུ་བརྟན་གྱུར་ཅིག །དཔོན་ཆོས་རྒྱལ་ནམ་མཁར་དཔེ་བཞག་ན། །ཐབས་ལུགས་གཉིས་ཉི་ཟླ་ཟུང་ཞིག་འདྲ། །རྐྱེན་ངན་གྱི་མུན་ཚོགས་སེལ་བཞིན་དུ། །དུས་ཇི་སྲིད་བར་དུ་སེལ་གྱུར་ཅིག །གུང་དཔོན་ཚོགས་གངས་རིར་དཔེ་བཞག་ན། །གོང་མངའ་བདག་གངས་དཀྱིལ་དར་སེང་འདྲ། །གཞན་སྡེ་ཀུན་ཟིལ་གྱིས་གནོན་བཞིན་དུ། །རང་དབང་གི་གཡུ་རལ་དར་གྱུར་ཅིག །གོང་ཆོས་རྒྱལ་ལྗོན་བཟང་དཔེར་མཚོན་ན། །གྲྭ་འདུས་ཚོགས་དེ་འཁོར་འདབ་ཆགས་འདྲ། །ཕན་བདེ་ཡི་བསིལ་གྲིབ་བརྟན་བཞིན་དུ། །ཐོས་བསམ་གྱི་གཤོག་རྩལ་རྒྱས་གྱུར་ཅིག །འབངས་མི་སེར་གསེར་ཉར་དཔེ་བཞག་ན། །དཔོན་དྲིན་ཅན་དལ་འབབ་ཆུ་དང་འདྲ། །སྐྱིད་སྡུག་གི་ཉམ་ལ་སྨན་བཞིན་དུ། །སྲིད་ནམ་གནས་བར་དུ་བརྟན་གྱུར་ཅིག །སྙན་གྲགས་ཀྱི་རྒྱལ་རྔ་ཕྱོགས་བཅུར་བརྡུང༌། །ཚེ་བསོད་ཀྱི་རྒྱལ་མཚན་སྲིད་ན་བསྒྲེང༌། །བདེ་སྐྱིད་ཀྱི་བཞད་གད་ཁོང་ནས་ཤོར། །བཀྲ་ཤིས་ཀྱི་དགེ་མཚན་འབར་གྱུར་ཅིག །1

    


    
      
        1 འབྲུག་བློ་གསལ། ༡༩༨༡།༢།༢–༡༩༨༢།༢།༢ ལོ་ངོ་། ༢ ཐོན་རིམ། ༤ ལོ་ངོ་། ༣ ཐོན་རིམ། ༤ ཤོག་གྲངས་ ༢༨–༢༩

    མེ་ལུག་ཟླ་ ༩ པའི་ཚེས་ ༡༣ ཉིན་ྋརྒྱལ་དབང་མཆོག་འབྲུག་གི་རྒྱལ་ས་བཀྲ་ཤིས་ཆོས་རྫོང་དུ་བཞུགས་སྐབས་བསྔགས་བརྗོད་དང་ལུང་བསྟན་གྱི་གསུང་མགུར་གནང་བ་འདི་ལྟར།


    ༄༅། །ལྷོ་ལྗོངས་ཆོས་ཀྱི་ཞིང་ས། །མ་ཧཱ་གུ་རུའི་གནས་མཆོག །དུས་སྙིགས་བསྐལ་པའི་ཁུག་འདིར། །སྦས་ཡུལ་ཡོངས་ཀྱི་གཙོ་བོ། །ས་སྐྱོང་ཆོས་ཀྱི་རྒྱལ་པོའི། །ཆོས་སྲིད་ལྷ་ཆུའི་རྒྱུན་བཟང༌། །སྨན་ལྗོངས་འགྲོ་བ་ཀུན་ལ། །གང་འདོད་འདོད་རྒུའི་འབྲས་བུ། །རང་འདོད་ཁེངས་པ་བསྐྱུངས་ནས། །གཞན་ཕན་ཁོ་ནར་སྨིན་འདུག །ལྷོ་ཕྱོགས་ཞི་བདེའི་ཁབ་འདིར། །གནས་སྐབས་འཛམ་གླིང་འགྲོས་བཞིན། །ཕན་བདེའི་འབྲུ་བཅུད་བཟང་པོ། །གང་འདོད་རོ་བཅུད་ལྡན་འདུག །བཀྲ་ཤིས་ཆོས་ཀྱི་རྫོང་ཆེན། །ཆོས་ཀྱི་ཆོས་དུང་དཀར་པོ། །ཕྱོགས་བཅུར་སྒྲོགས་པའི་སྙན་པ། །ལྷོ་ནས་བྱང་དུ་ཁྱབ་ཅིང༌། །སངས་རྒྱས་བསྟན་པའི་རྒྱལ་མཚན། །བྱང་གི་ཕྱོགས་ལ་འཛུགས་ཏེ། །སྙིང་པོ་ཡི་གེ་དྲུག་མ། །སྒྲོན་བསྐལ་དུས་བཞིན་དར་ཞིང༌། །མདོ་སྔགས་གསང་ཆེན་ངེས་པའི། །བསྟན་པའི་མེ་རོ་གསོ་ཆོག །དགའ་བའི་བྲོ་ཞིག་བརྡུང་དང༌། །སྐྱིད་པའི་གླུ་དབྱངས་ལེན་ནས། །རྒྱལ་བའི་རྒྱལ་དར་བསྒྲེང་ཞིང༌། །ཆོས་སྲིད་དབུ་འཕང་མཐོ་ནས། །འགྱུར་མེད་ཆོས་རྒྱལ་གསེར་ཁྲིར། །གསེར་གྱི་འཁོར་ལོ་རྩིབས་སྟོང༌། །ཕྱོགས་ཀུན་ཆོས་སྲིད་རྒྱུན་བཟང༌། །ཐུགས་ཀྱི་བཞེད་པའི་བདེན་འབྲས། །བསླུ་མེད་བདེན་ཚིག་བཟང་པོ། །རྟེན་འབྱུང་སྟོབས་ཀྱིས་གྲུབ་ནས། །བཀྲ་ཤིས་དགེ་བའི་གླུ་དབྱངས། །ཕྱོགས་ཀུན་ཁྱབ་པར་ཤོག་ཅིག །1

    


    
      
        1 འབྲུག་བློ་གསལ། ༡༩༨༡།༢།༢–༡༩༨༢།༢།༢ ལོ་ངོ་། ༢ ཐོན་རིམ། ༤ ལོ་ངོ་། ༣ ཐོན་རིམ། ༤ ཤོག་གྲངས་ ༢༩

    གངས་ལྗོངས་རིས་མེད་ཆོས་ཀྱི་ཚོགས་ཆེན་ཐེངས་དང་པོའི་སྐབས་ྋརྒྱལ་དབང་ཀརྨ་པ་རིན་པོ་ཆེའི་གསུངས་བཤད།


    ༄༅། །ྋགོང་ས་ྋསྐྱབས་མགོན་རྒྱལ་བའི་དབང་པོ་མཆོག་དང་། རིས་མེད་བླ་སྤྲུལ་དགེ་བའི་བཤེས་གཉེན། བོད་གཞུང་དབུ་འཁྲིད་ལྷན་རྒྱས་རྣམས་ལ་ཞུ་རྒྱུར། ྋགོང་ས་ྋསྐྱབས་མགོན་རྒྱལ་དབང་ཐམས་ཅད་མཁྱེན་ཅིང་གཟིགས་པ་ཆེན་པོ་མཆོག་གི་དབུ་འཁྲིད་འོག །ད་ལམ་རྒྱལ་བསྟན་རིས་སུ་མ་ཆད་པའི་ཆོས་ལུགས་ཁག་ལྷན་ཚོགས་ཆེད་དུ་གནང་བ་དང་འབྲེལ། གཏན་བདེའི་ལམ་བཟང་ྋརྒྱལ་བསྟན་རིན་པོ་ཆེ་སྒོ་ཀུན་ནས་དར་རྒྱས་སྤེལ་གསུམ་གྱི་ཐབས་ལམ་གསར་དུ་གཏོད་པའི་དུས་སྐབས་གཟི་བརྗིད་དང་ལྡན་པ་ཞིག་ཡིན་སྟབས། གུས་ཕྲན་ནས་ཀྱང་བཀའ་བརྒྱུད་ཀྱི་སྤྱི་ཚབ་ཞུས་ཏེ། ཚིག་རེ་ཟུང་ཞིག་ཞུ་རྒྱུར། ཆོས་ཞེས་པ་ནི་ཕྱི་ནང་གྲུབ་མཐའ་མཆིས་སོ་ཅོག་སོ་སོ་རང་རང་གི་དད་པ་དང་འཛིན་སྐྱོང་སྤེལ་བའི་གོ་སྐབས་འགྲོ་བ་མི་རིགས་ཡོངས་ལ་ཡོད་པ་དང་། རང་རེ་ནང་པ་སངས་རྒྱས་པའང་བསྐལ་བཟང་རྣམ་འདྲེན་བཞི་པ་སྟོན་མཆོག་ཐུབ་པའི་དབང་པོས་ཇི་ལྟར་བསྟན་པའི་བསྟན་པ་རྣམ་དག་རྒྱུ་མཚན་དོན་གསུམ་གྱི་སྒོ་ནས་ཁྱད་པར་དུ་འཕགས་པ་ཞིག་རེད་ན། འཛམ་གླིང་མི་རིགས་ཕྱི་ནང་གི་གྲུབ་མཐའ་ཀུན་ལ་མཐུན་ལམ་དམ་ཟབ་དང་འབྲེལ་ྋརྒྱལ་བསྟན་དར་ཁྱབ་གནང་ཐབས་ཞུ་རྒྱུ་དང་། བོད་ཆོས་ལྡན་ལྗོངས་སུ། ཐོག་མར་ཆོས་རྒྱལ་མེས་དབོན་རྣམ་གསུམ་ནས། རིས་སུ་མ་ཆད་པའི་བསྟན་པ་ཡོངས་ཀྱི་མངའ་བདག་ྋགོང་ས་ྋསྐྱབས་མགོན་སྐུ་ཕྲེང་བཅུ་བཞི་པ་མཆོག་གི་བར་གདུལ་བྱ་གང་འདུལ་གྱི་ངོར་ཡོངས་སུ་གྲགས་པའི་ཆོས་ལུགས་ཀྱི་རྣམ་དབྱེ་བཞིར་ཕྱེ་བ་ལས་འབབ་དོན་གཏན་དུ་བདེ་བ་མི་གནས་པའི་མྱང་འདས་ཀྱི་གོ་འཕང་ཉིད་འཐོབ་བྱའི་དམིགས་ཡུལ་གཅིག་ཏུ་ངེས་པ་ལྟར། ཆོས་བྱེད་ཚང་མས་ཐུགས་སྣང་དཀར་འཇམ་ཡུག་གཅིག་གིས་མཐུན་འབྲེལ་དམ་ཟབ་གནང་གྲུབ་པ་ཞུ་རྒྱུ། འཕགས་ཡུལ་གྱི་ཕྱོགས་སུ་བཀའ་བརྒྱུད་ཀྱི་ཁོངས། ཀཾ་ཚང་། འབྲི་སྟག །འབྲུག་པ། །འབའ་ཤང་སོགས་ཀྱི་བླ་སྤྲུལ་རེ་གཉིས་ཕེབས་གྲུབ་པ་མ་གཏོགས། གཞན་རྣམས་རྒྱ་དམར་བཙན་འོག་ཏུ་ལུས་པར་བརྟེན་བསྟན་པ་མེ་རོ་སླར་ཡང་གསོ་ཐབས་དཀའ་བ་ལྟ་བུའི་ཉམས་རྒུད་ཅི་ཆེ་འདི་ལ་ཆོས་བྱེད་ཡིན་ཚད་ཀྱིས་དོ་སྣང་སྐྱབས་འཛིན་གྲུབ་པ་དང་། མ་འོངས་པར་ྋརྒྱལ་བསྟན་རིན་པོ་ཆེ་དར་ཁྱབ་ཡུན་གནས་གང་ཟག་ལ་རག་ལས་ཤིང་དེ་ཡང་ཕྲུ་གུ་བསམ་ཤེས་ཀྱི་དུས་ནས་དཀར་ནག་ལས་འབྲས་གཉིས་གཞིར་བཟུང་། ཤེས་བརྒྱུད་དུ་བག་ཆགས་འཇོག་རྒྱུའི་ཁྱད་པར་དང་། རང་གི་མོས་པའི་ཆོས་འདུན་གང་མཆིས་ཀྱི་འཇུག་སྒོར་ཁྱད་པར་ཆེན་པོ་ཡོད་པ་རེད་ན་དེ་དོན་ལྟར་ཕྱར་བ་གྲུ་འདེགས་ཀྱི་སྒོ་ནས་རྒྱལ་བསྟན་རིན་པོ་ཆེ་འདི་ཉིད་འཛིན་སྐྱོང་སྤེལ་གསུམ་གྱི་ཐུགས་ཁུར་ཆེ་བཞེས་གྲུབ་པ་དང་། རང་ངོས་ནས་ཀྱང་། ྋགོང་ས་སྐྱབས་མགོན་ཆེན་པོའི་བཀའ་སློབ་ཟབ་མོ་ཇི་ལྟར་ཕེབས་པའི་དགོངས་དོན་སྙིང་ཁུང་རུས་པའི་གཏིང་དུ་བཅང་ཆོག་པ་ཞུ་རྒྱུ་ཡིན་པ་བཅས། དེ་རིང་རང་གི་ཤེས་ཚད་དང་བསྟུན་པའི་བསམ་འཆར་ལྷད་མེད་ཞུས་པ་འདི་བཞིན་བསྟན་དོན་གྱི་དམིགས་གཞིར་དགོངས་པ་ཕྱོགས་གཅིག་ཏུ་འཕེལ་བའི་རྗེས་སྐྱོང་ཡོང་བ་ཞུ་རྒྱུ་ཡིན། སླད་ྋགོང་ས་ྋསྐྱབས་མགོན་ཆེན་པོ་མཆོག་བདག་སོགས་བསྟན་འགྲོའི་མགོན་དཔུང་དམ་པར་ཞབས་པད་བསྐལ་བརྒྱར་བརྟན་ཅིང་། ཕན་བདེ་འབྱུང་གནས་རྒྱལ་བསྟན་རིན་པོ་ཆེ་འཛམ་གླིང་ཐ་གྲུ་ཀུན་ཏུ་དར་ཞིང་རྒྱས་པ་དང་། ྋགོང་ས་ྋསྐྱབས་མགོན་ཆེན་པོ་མཆོག་གི་དབུ་འཁྲིད་འོག་བོད་མི་རིགས་ཡོངས་རྫོགས་མཐུན་ལམ་རྡོག་རྩ་གཅིག་བསྒྲིལ་ཏེ། བོད་བདེན་པའི་རྒྱལ་ཁ་རང་དབང་རང་བཙན་གྱི་དགའ་སྟོན་མྱུར་དུ་འཆར་ཞིང་། བདེ་སྐྱིད་རྫོགས་ལྡན་གྱི་དཔལ་ལ་སྤྱོད་ཐུབ་བཅས་ཀྱི་སྨོན་འདུན་སྙིང་ནས་ཞུ་གི་ཡིན།

    ༸རྒྱལ་དབང་བཅུ་དྲུག་པ་རང་བྱུང་རིག་པའི་རྡོ་རྗེ་མཆོག་གི་བཀའ་སློབ།


    ༄༅། །ན་མོ་གུ་རུ་ཀརྨ་ཀ་ཡཱ། །སངས་རྒྱས་སྟོང་གི་བསྟན་པའི་ཁུར་ཆེན་ཐོགས། །ཞྭ་ནག་ཅན་དེ་རྒྱལ་བས་ལུང་བསྟན་ཅིང་། །བྱེ་བ་ཕྲག་བརྒྱའི་གདུལ་བྱར་རྗེས་བརྩེའི་ཕྱིར། །བསམ་བཞིན་མི་ཡི་སྲིད་བཟུང་དེ་ལ་འདུད། །སྐུ་མཆོག་མཐོང་ཚེ་དྲེགས་ཅན་གཉའ་བ་སྒུར། །གསུང་མཆོག་ཐོས་ཚེ་སྨྲ་མཁས་ལྕེ་རྩ་ལྡོག །ཐུགས་མཆོག་མཐུ་ཡིས་གཞན་སྣང་ཟིལ་གྱིས་གནོན། །ཡོན་ཏན་རྒྱ་མཚོས་གདུལ་བྱའི་རེ་འདོད་ཁེངས། །ཕྲིན་ལས་རླབས་ཆེན་འཛམ་གླིང་སའི་མེ་ལོང་། །ས་བཅུའི་དབང་ཕྱུག་ཀརྨ་ཀ་ལ་འདུད། །བཀའ་ཡི་ཕོ་ཉ་ཟངས་གྲི་ཅན། །ལས་སྒྲུབ་ནག་མོ་དྲེལ་རྟ་བཞོན། །ལོག་ལྟའི་དབུགས་སྡུད་མགར་བའི་མཚན། །ཀརྨའི་བཀའ་སྒྲུབ་རྗེས་འཛིན་སྐྱོང་། །ཧཱུྃ་བྷྱོ་ཏྲི་ཛ་ཧོ་ཡཱ། ཞེས་པ་འདི་ད་དུས་ལ་དཔག་ན་ཡིད་སྐྱོ་བ་ལས་མེད་པས་དམོད་བཅོལ་དུ་སྨོས་པའོ།།


    སྔོན་ལས་འཕྲལ་རྐྱེན་ངན་དབང་ཤུགས་ཆེར་སྨིན་ཏེ་ས་མཐར་འཁྱམས་དགོས་བྱུང་ཞིང་། རྒྱ་གར་ས་ཡི་བྱང་ཕྱོགས་ཟ་ཧོར་གྱི་ཡུལ་དབུས་མཚོ་པདྨའི་རི་སུལ་དུ་མཚམས་ལ་ལོ་མང་སོང་སྟེ། ༡༩༧༥ ཟླ་བ་ ༧ པའི་སྐོར་ཞིག་ལ། ༸རྒྱལ་དབང་ཀརྨ་པ་རང་བྱུང་རིག་པའི་རྡོ་རྗེ་མཆོག་དང་། ཀ་ལུ་རིན་པོ་ཆེ་རང་བྱུང་ཀུན་ཁྱབ་རྣམ་གཉིས་ནས་ཕྱི་རྒྱལ་དུ་འགྲོ་དགོས་ཚུལ་བཀའ་ཕྱག་སྤྱི་བོའི་རྒྱན་དུ་ཕེབས་པར། དགོངས་ཞུའི་སླད། ཞུ་མཇལ་བྱས་པས། ཡར་ཞུ་མ་སྤོབས་ཏེ། མཚམས་ཤིག་ནས། ང་རང་ཚོའི་ཕ་ཡུལ་ཕ་རན་སེ་ཡིན་གསུངས་པར་བརྟེན། སེམས་སྣང་བཙན་ཐབས་སུ་འགྱུར་ཏེ། འགྲོ་བ་ལས་འོས་མ་མཆིས་པ་བྱུང་།


    མེ་ཕོ་འབྲུག་གི་ལོར་ ༡༩༧༦ ཟླ་བ་ ༧ ཚེས་ ༢༡ ཉིན་རུམ་བཏེག་ཏུ་སྐུ་མདུན་ལ་ཞུ་བཅར་བྱ་མཁན་རྣམས་ནས་དོན་ཚན་འགའ་ཚིག་གི་ཞུ་འབུལ་དགོས་རྒྱུ་ལ། ཡར་ཞུ་ཁར་དོན་ཚན་དང་རིམ་པ་མ་ནོར་བར་མར་གསུངས་སོང་བས་ཐམས་ཅད་ཧ་ལས་ཏེ་ཡ་མཚན་བྱུང་། ཕྱི་རྒྱལ་ལ་འགྲོ་དུས་དགོས་ཚུལ་བཀའ་སློབ་སྐོར་ལ། སྤྱིར་དམ་ཆོས་སྒྲུབ་པ་ལ་ཡིད་ཆེས་དང་ངེས་ཤེས་བརྟན་པོ་ཞིག་མེད་ན་ཐབས་བྲལ་ལགས་པས། མི་རྟག་པས་རྒྱུད་བསྐུལ་དགོས། དེ་ལ་བརྟག་ཅིང་དཔྱད་ན་ལོ་ཟླ་ཞག་དུས་སོགས་རིམ་པས་འགྱུར་ཏེ་མི་རྟག་པའི་རང་བཞིན་ཡིན་པ་དང་། རང་རེ་རྣམས་ཀྱང་སྐད་ཅིག་ལ་རྟག་པའི་ཚོད་མི་ཐིག་པ་ཡིན། ཆུ་ཚོད་འདི་ལྟ་བུ་ལ་མཚོན་ན། ཟད་ཟད་ཟད་ཟེར་ནས་སྐར་མ་རེ་རེ་བཞིན་ཟད་འགྲོ་བ་ཡིན་པས། འཆི་བ་མི་རྟག་པ་ལ་བརྟག་དཔྱད་ལེགས་པར་བྱེད་དགོས་པ་ཡིན་ནོ།།


    སྤྱིར་སངས་རྒྱས་ཀྱི་བསྟན་པ་འདི་སེམས་ཅན་ཐམས་ཅད་ལ་ཕན་ཕྱིར་ཡིན་པས། ཆོས་ལུགས་གང་ཡིན་ཡང་བསྟན་འགྲོའི་དོན་ལགས་པས་ཆད་མེད་ཆོས་ལུགས་ལ་ཕྱོགས་རིས་བྱེད་མཁན་བསྟན་པའི་ལག་དམར། མནར་མེད་ཆེན་པོའི་བུད་ཤིང་འགྱུར་ལགས་པས་གཟབ་དགོས། ཚེ་འདིར་བསྟན་འགྲོའི་དོན་ལྟ་ཕར་ཞོག །འདིར་ཕྱི་རྒྱལ་མི་རིགས་ཆོས་ལ་མོས་པ་ཅན་གསར་པ་ཞིག་སླེབས་ཚེ་དེ་མ་ཐག་དེའི་གཤིས་རྒྱུད་དགེ་བར་སྦྱོར་ཨེ་ཐུབ་བསམ་བློ་མེད་པ་མ་ཟད། ཕྱོགས་རིས་ཀྱི་བསམ་བློ་གཉིས་ཕུང་གིས་སློབ་སྟོན་ཤིན་ཏུ་མ་རུངས་པ་ཞིག་ལོབས་ཚར་འདུག །ཁྱེད་རང་ཚོས་དེ་འདྲ་བྱས་ན་དེ་ལས་སྡུག་པ་མེད་པས་དེ་འདྲ་མ་རེད་པ་དགོས། ཡོ་རོབ་ཁོངས་ཌེན་མཀ་ཟེར་ས་ནས་ཀ་ལུ་རིན་པོ་ཆེའི་ཞལ་སློབ་ན་གཞོན་ཚོས་སྔར་ལས་ཀྱང་ཕ་མར་སྲི་ཞུ་ཆེ་རུ་འགྲོ་གི་ཡོད་པ་ལ་བསམ་སྟེ་ནང་པའི་ཆོས་ལ་ངོ་མཚར་ཆེན་པོ་བྱེད་ཀྱི་ཡོད་རེད། སེམས་ཅན་མོས་པ་སྣ་ཚོགས་ཡིན་སྟབས། ཁྱེད་རང་ཚོས་སློབ་མའི་རྒྱུད་ལེགས་པར་བརྟག་དཔྱད་བྱས་ཏེ། དེ་དང་འཚམས་པའི་ཆོས་སྟོན་དགོས་པ་མ་གཏོགས་ཡིན་གཅིག་མིན་གཉིས་སྔོན་འགྲོ་དགོས་མ་ཟེར། ཁོ་རང་ཚོའི་སེམས་ལ་བབ་པའི་ཆོས་བསྟན་ན་ལེགས་འདུག །མ་ཁོ་ན་དགོས་ཟེར་མཁན་ལ། མདུན་གྱི་ནམ་མཁར་དཀོན་མཆོག་གསུམ་སྒོམ་ལ། དཀོན་མཆོག་གི་གནས་གསུམ། དཔྲལ་བའི་ༀ་ལས་འོད་ཟེར་དཀར་པོ་འཕྲོས། བདག་གི་དཔྲལ་བར་ཐིམ། མགྲིན་པའི་ཨཱཿལས་འོད་ཟེར་དམར་པོ་འཕྲོས། བདག་གི་མགྲིན་པར་ཐིམ། ཐུགས་ཀ་ནས་འོད་ཟེར་སྔོན་པོ་འཕྲོས། བདག་གི་སྙིང་ཁར་ཐིམ། དཀོན་མཆོག་གི་ཐུགས་དང་རང་སེམས་དབྱེར་མེད་འདྲེས་པའི་ངང་དུ་མ་ཡེངས་པར་གཞན་དུ་བསམ་བློ་མེད་པར་བསྒོམ་མོ།།


    དེས་དཀའ་ལས་ཁག་ཚེ་སྤྱོད་ལམ་དུལ་དཀོན་མཆོག་ཡིད་ལ་བྱེད་པ་མ་བརྗེད་པར་བྱ་དགོས། དཀོན་མཆོག་ལ་མཆོད་པ་དང་སེམས་ཅན་ལ་སྦྱིན་པ་བྱེད་པ་གཉིས་ལ་སངས་རྒྱས་པའི་བསོད་ནམས་ཀྱི་ཆ་ལ་ཁྱད་རྩ་བ་ནས་མེད་པ་རེད། སེམས་ཅན་ཚང་མ་རང་གི་ཕ་མ་དྲིན་ཅན་ཡིན་པས། ལུས་ངག་ཡིད་གསུམ་གྱི་སྒོ་ནས་ཕན་གདགས་དགོས།


    སྤྱིར་འཛམ་བུའི་གླིང་ལ་ཆོས་ལུགས་མེད་ཅིང་། ལས་འབྲས་ལ་བརྩི་སྲུང་མེད་ན། སེམས་ཅན་གཅིག་གིས་གཅིག་ལ་གནོད་ཅི་ཐུབ་གང་ཐུབ་བྱེད་ཀྱི་རེད། རྒྱ་དམར་གྱིས་གཡག་གི་པགས་པ་གསོན་བཤུས་བྱས་ཏེ་བཏང་ན། ན་ཚ་མི་བཟོད་དེ་ཡར་མར་བྲོས་ཏེ་རྒྱུག་ཚེ། ཚང་མས་ཡ་མཚན་བྱེད་ལུགས་འདུག །དེ་སེམས་ཅན་ཕ་མ་ཡིན་པར་མ་ཤེས་པའི་སྐྱོན་དང་བྱམས་སྙིང་རྗེ་མེད་ཅིང་ལས་འབྲས་མེད་པས་ལན་པ་རེད། ནང་པའི་ཆོས་ལུགས་བྱམས་སྙིང་རྗེ་དེ་ཆོས་ཀྱི་གཞི་མ་ཡིན་པས་དེ་རྒྱུད་ལ་སྦྱོར་དགོས་པས་དེ་བཞིན་བསླབ་དགོས། འཇིག་རྟེན་སྲིད་ཀྱི་བྱ་བ་ནི་གཏན་ནས་བྱ་མི་དགོས། སྲིད་ཆར་བྱུས་གཏོགས་དང་ཚོང་ལས་དང་འབྲེལ་ན། ཆོས་པ་གཤའ་མའི་ལས་ཀ་མིན་པས། བསྟན་དགོན་གྱི་ཞབས་ཏོག་ལྟ་ཕར་ཞོག །འདི་ཕྱི་གཉིས་ཀར་དེ་ལས་སྡུག་པ་མེད་པ་ཅིག་ཡོང་ངེས་པས། ཏན་ཏན་སྲིད་ཀྱི་ལས་ཀ་བྱ་མི་དགོས། དབྱིན་སྐད་མ་ཤེས་ཀྱང་ཅི་མི་སྡུག །གཞན་ལ་ཆོས་བསྟན་པ་དེ་བཞིན་རང་རྒྱུད་ལ་ཡོད་དགོས་པ་མ་གཏོགས། ཕྱི་རྒྱལ་མི་རིགས་ནི་ཤིན་ཏུ་བརྟག་དཔྱད་མཁས་པ་རེད། མ་ཟད་སེམས་ཅོལ་ཆུང་བ་དང་ལམ་སེང་ངོ་རྒོལ་དང་། ལོག་ལྟ་དང་སྐད་གྲགས་སོགས་ལེགས་པོ་མི་ཡོང་བས་ཡིད་འཇགས་འཚལ། མདོར་ན། ཆོས་བཤད་པའི་ལག་རྗེས་གཞན་རྒྱུད་ལ་ཕན་ཐོགས་དགོས་པས། བྱང་ཆུབ་སེམས་ཀྱི་གཞི་བཟུང་ཞིང་གཞན་དོན་ཁོ་ན་བསླབ་དགོས། རང་དོན་ཡིད་བྱེད་ཀྱི་དྲི་མ་མེད་ན་གཞན་དོན་འགྱུར་ལགས་པས། གཞན་དོན་འབྱུང་ཕྱིར་ཐབས་ཚུལ་ལ་འབད་དེ་གཟབ་དགོས་གསུངས་སོ།།


    ཕྱི་ལོ་ ༡༩༧༦ ཕྱི་ཟླ་ ༧ ཚེས་ ༢༥ ཉིན། ཕྱི་རྒྱལ་ལ་ཐོན་འགྲོ་བའི་ཉིན་སྔ་ཞོགས་ཞིག་ལ་སྐུ་མདུན་ལ་ཡང་བཅར་ཞུས་སྐབས་བཀའ་སློབ་སྩལ་དོན། ང་རང་བླ་རྒན་གཉིས་ (༸རྒྱལ་དབང་ཀརྨ་པ་བཅུ་དྲུག་པ་མཆོག་དང་། ཀ་ལུ་རིན་པོ་ཆེ།) ཀྱིས་འཛམ་གླིང་སྐོར་ཐེངས་ཕྱེད་གཉིས་ཙམ་རེད་སོང་། དེ་དངུལ་ཨེ་ཐོབ་ཀྱི་དོན་མིན། སེམས་ཅན་གྱི་དོན་མ་གཏོགས་རྩ་བ་ནས་མེད། དམ་པའི་ཆོས་ཞེས་བྱ་བ་དེ་སེམས་ཅན་རྨོངས་པ་འདུལ་ཕྱིར་ཁོ་ན་ཡིན་སྟབས། ཁྱེད་རང་ཚོའི་བསམ་པར་བླ་མའི་བཀའ་རེད། འགྲོ་རྒྱུ་འགྲོ་དགོས། བསྟན་འགྲོའི་དོན་འགྲུབ་པ་དཀའ་མོ་རེད་བསམ་སྟེ། དཔའ་མི་ཞུམ་ཞིང་། སེམས་སྟོབས་བསྐྱེད་དགོས། སྲིད་ཀྱི་ཆ་ལ་བྱུས་གཏོགས་རྩ་བ་ནས་མི་དགོས། ཆོས་པ་ཡིན་ཚེ་འདོད་ཡོན་ལ་ཆགས་ཞེན། ཚོང་ཁེ་གཏོང་ལེན་སོགས་མདོར་ན་ཆོས་མིན་གྱི་སྤྱོད་ལམ་སྤངས་ཏེ་ཆོས་པ་རྣམ་དག་གི་ལས་ལམ་ལ་གཞི་བཟུང་ནས་གཞན་དོན་བྱས་ན། རྒྱ་མཚོ་ལ་ཆུ་ཕྲན་འདུས་པ་ལྟར། གདུལ་བྱ་འདུས་ཏེ་ཡོང་གི་རེད། སངས་རྒྱས་བསྟན་པ་ལོགས་རེ་ནས་ཉམས་ཀྱང་། ལོགས་རེ་ནས་ཚུགས་ན་མ་སེམས་ཅན་རྣམས་ཀྱི་བདེ་སྐྱིད་ཀྱི་རྩ་བ་ཡིན་པས། དེ་བཞིན་བསྟན་པ་ཚུགས་ཤིང་། དེ་ཡང་མི་ཉམས་གོང་འཕེལ་གྱི་བསམ་བློ་ཤུགས་ཆེར་བྱས་ན་ཡག་པོ་འདུག་པས། དེ་བཞིན་གྱིས་ཨང་། སེམས་ཅན་གྱི་གཤིས་རྒྱུད་མར་སྐོགས་ནང་བཞིན་དེ་འདུལ་སྦྱོང་བྱེད་དགོས་པས་གཟབ་དགོས། ཐ་ན་གང་ཟག་ཅིག་གི་རྒྱུད་ལ་ཕན་ཐོགས་ན་ཆོས་ཀྱི་ལས་དོན་བྱ་བ་ཐེངས་འདིར་གོ་ཆོད་པ་ཡིན་པས་གཟབ་གཟབ་བྱེད་དགོས། དེ་འབྱུང་ཆེད་ཀྱི་རྒྱུ་བླ་མའི་བྱིན་རླབས་དང་ཐུགས་རྗེ་རེད། དེ་ལོན་བྱེད་དད་འདུན་མོས་གུས་ཁོ་ན་ལ་སྙིང་ཐག་པ་ནས་ནན་ཏན་བྱ་དགོས། དེ་ལྟར་བྱས་ན་གཞན་དོན་མི་འབྱུང་ཀ་མེད་རེད། དེ་ལྟར་གྱིས། ཨེ་གོ །ཞེས་དེ་ལྟར་བཀའ་སློབ་ཐོན་ཁར་གསུངས་སོ།།

    བཀའ་བརྒྱུད་མགུར་མཚོའི་ཞལ་བསྐོངས་སུ་མཛད་པའི་ཉམས་མགུར་ཐོས་གྲོལ་ཆེན་མོ་བཞུགས་ལགས་སོ།།


    ༄༅། །ན་མོ་གུ་རུ། སྐྱེས་བུ་ཆེན་པོའི་ཆེན་པོ། དམ་པའི་དམ་པར་གྱུར་ཅིང་གཟོད་ནས་དུས་གསུམ་རྒྱལ་བའི་ཡབ་ཉིད་དུ་གྱུར་ཅིང་མངོན་པར་སངས་རྒྱས་ཟིན་ནའང༌། སྙིགས་མའི་རྨུ་རྒོད་གདུལ་དཀའ་བ་རྣམས་ཀྱི་དོན་དུ་མཆོག་གི་སྤྲུལ་པའི་སྐུ་རྡོ་རྗེ་སློབ་དཔོན་གྱི་གཟུགས་སུ་བཞེངས་ཤིང་བསྟན་དང་འགྲོ་བའི་དོན་རླབས་པོ་ཆེ་ཁུར་དུ་བཞེས་ཏེ། ཆོས་དང་ཆོས་མ་ཡིན་པའི་དོན་མ་ལུས་པ་མཁྱེན་ཅིང་གཟིགས་པ་སོགས་བསམ་མི་ཁྱབ་པའི་ཡོན་ཏན་གྱི་ཕུང་པོས་ལྕི་བ་འགྲོ་བའི་མགོན་པོ་དཔལ་ལྡན་བླ་མ་དམ་པ་མཚན་ནས་བརྗོད་པར་དཀའ་བ། དཔལ་ལྡན་རང་བྱུང་རིག་པའི་ཡེ་ཤེས་ལུང་རྟོགས་ཆོས་ཀྱི་ཉི་མ་ཕྲིན་ལས་དོན་ཀུན་གྲུབ་པའི་སྡེ་ཞེས་བྱ་བས་རྡོ་རྗེའི་མགུར་གསུངས་པ་ནི། དེ་ཡང་ངན་བུ་བདག་ལ་བཀའ་བརྒྱུད་ཀྱི་བླ་མ་གོང་མ་རྣམས་དང་རྗེས་སུ་མཐུན་པའི་ཡོན་ཏན་ཆ་ཤས་ཙམ་ཡང་མ་མཐོང་མོད། འོན་ཀྱང་དཔལ་ལྡན་བླ་མ་དམ་པའི་གདམས་ངག་གི་མཐུ་བཙན་པས་དེ་དག་ལ་ངེས་པ་ཅུང་ཟད་རེ་མི་རྙེད་པའི་ཐབས་དང་བྲལ་བའི་སྐབས་སུ་རྡོ་རྗེའི་གླུ་བླ་མ་དང་ཌཱ་ཀི་དགྱེས་པའི་སྙན་འགྱུར་འདི་ཕུལ་བའོ།།


    ན་མོ་གུ་རུ། ཕ་བླ་མ་རྩ་གསུམ་འདུས་པའི་སྐུ། །བདག་སྙིང་དབུས་ཙིཏྟའི་དབྱིངས་རོལ་ན། །དུས་འབྲལ་མེད་སྐུ་གསུམ་གྱི་ངོ་བོ་ལ། །དད་གསུམ་གྱི་མོས་གུས་སྐྱེས་ལགས་ཀྱང༌། །རྟག་འཛིན་འཁྲུལ་བའི་འཁོར་ལོ་འདིར། །འཁོར་གསུམ་གྱི་རྩ་བ་མ་ཆོད་གདའ། །རྒྱུ་དེར་བརྟེན་བདག་གཞན་འགྲོ་བ་རྣམས། །མ་རིག་གི་མུན་པ་ཆེན་པོར་འཐུམས། །དེ་སེལ་བའི་ཐབས་ཤིག་བླ་མས་སྩོལ། །དལ་འབྱོར་བཅོ་བརྒྱད་ཀྱི་རྟེན་བཟང་འདི། །ཆུ་བུར་བཞིན་མི་རྟག་ཆ་མེད་པར། །ཡིད་ཆེས་ཀྱང་རྨུ་རྒོད་ཇེ་ཆེར་གྱུར། །ཕ་བླ་མ་ཁྱེད་ཀྱི་ཐུགས་རྗེ་ཡིས། །བདག་སེམས་ཅན་མ་རིག་འཁྲུལ་པ་ཆོད། །ལས་རྒྱུ་འབྲས་བསླུ་མེད་མྱོང་འགྱུར་ཆོས། །དགེ་སྡིག་གི་བླང་དོར་སོ་སོར་སྨིན། །དེ་བསམ་ཞིང་ཕ་མ་སྙིང་རེ་རྗེ། །མ་རིག་གིས་རྟག་འཛིན་ཐེར་གཟུགས་འདིར། །ངས་བྱས་དང་ཁོས་བྱས་འཆིང་བཞིན་ངང༌། །དཀར་ནག་གི་དབྱེ་འབྱེད་བརྩོན་ར་ལ། །རང་བྱས་ཀུན་རང་ཐོག་སྨིན་པར་ངེས། །དེ་བསམ་ཞིང་མ་རྒན་སེམས་ཅན་རྣམས། །རྒྱུ་འབྲས་ཀྱི་དབྱེ་འབྱེད་གོ་མ་ལོག །དབེན་གསུམ་གྱི་ཞིང་དུ་དལ་སྡོད་ནས། །ལུས་ངག་གི་དགེ་སྦྱོར་འབུང་བར་གྱིས། །དེ་བྱེད་ན་དཔལ་ལྡན་བླ་མ་ཡི། །ཐུགས་རྗེ་ལ་ཉེ་རིང་ཡོད་མ་ཡིན། །རྒྱུ་གཅིག་ལ་འབྲས་བུ་སོ་སོ་ཡི། །གནད་དོན་གཉིས་བདེན་པ་རྟོགས་དུས་སུ། ཁམས་གསུམ་གྱི་སེམས་ཅན་ཀུན་གྱི་ངོ༌། །དོན་དེ་ལས་འགྱུར་བ་ཡོད་མ་ཡིན། །རང་རིག་གི་མ་བཅོས་ལྷུན་རྫོགས་སུ། །རང་གསལ་གྱིས་ཁམས་གསུམ་རྒྱ་དགྲོལ་ཞིང༌། །རང་བློ་ཡིས་མ་བསླད་གཉུག་མའི་གཤིས། །རང་བྱུང་གི་དབྱིངས་རོལ་བླ་མའི་སྐུ། །སྟོང་གསལ་གྱི་མཐའ་ལ་མ་ཞེན་པར། །སྐུ་བཞི་ཡི་ངོ་བོར་ལྷུན་གྲུབ་ནས། །བླ་མ་དང་རང་སེམས་དེ་ལ་ཟེར། །གནད་དེ་ཡང་མིང་དུ་བཏགས་ཙམ་ལས། །མཐའ་གཅིག་ཏུ་མཚོན་པའི་གོ་སྐབས་བྲལ། །དོན་དེ་ལས་གདུང་བའི་སེམས་བསྐྱེད་ཀྱིས། ཁམས་གསུམ་འཁོར་བ་དོང་ནས་སྤྲུགས། །དུས་གསུམ་གྱི་སངས་རྒྱས་སྟོང་རྩ་གཉིས། །ཐུགས་དམིགས་མེད་དམ་བཅའི་བདེན་མཐུ་ཡིས། །བློ་འདས་ཀྱི་ཆོས་སྐུའི་རྒྱལ་ས་འདི། །སྐད་ཅིག་གིས་མངོན་དུ་བྱེད་པ་དང༌། །འགྲོ་བ་ཀུན་གནད་འདིར་སྒྲོལ་བར་ཤོག །ཅེས་དང༌།

    སྙིགས་མའི་སྐྱེ་བོ་མི་སྲུན་པའི་ལྟ་སྤྱོད་ལ་ཡིད་རབ་ཏུ་སྐྱོ་བ་དང་འབྲེལ་ཕ་གཅིག་བླ་མའི་ཐུགས་བསྐྱེད་རྗེས་སུ་བསྐུལ་བའི་གླུ་ཡིད་ཀྱི་གདུང་སེལ་ཞེས་བྱ་བ།


    ༄༅། །ཨ་ཧོ། སྐྱབས་ཀུན་འདུས་ཆོས་སྐུ་རྡོ་རྗེ་འཆང༌། །དོན་དབྱེར་མེད་དཔལ་ལྡན་བླ་མའི་སྐུ། །བདག་བཟོད་མེད་གདུང་བས་གླུ་དབྱངས་འདི། །སེམས་བཟོད་མེད་མོས་གུས་ཀྱི་ཤུགས་ལས་ཐལ། །གཤིས་ཡེ་བབས་གསལ་དངས་ཕྱེད་པ་འདི། །བབས་ཟང་ཐལ་ངང་དུ་མི་ཡན་པར། །བློ་འགྱུ་དྲན་གྱི་རྟོག་དཔྱོད་ཨ་རེ་འཁྲུལ། །འདི་བསམ་བཞིན་ཀརྨའི་བཀའ་བརྒྱུད་དྲན། །གཞི་རིག་སྟོང་རང་གནས་ཐོག་ཏུ་བཟོླ། །དུས་ད་ལྟའི་ཐ་མལ་ཤེས་པ་འདི། །སྐྱེས་གྲོལ་ཡིད་ལ་མི་བྱེད་པར། །གདངས་འགགས་མེད་ཡུལ་ཕྱིར་མི་དཔྱོད་ཀྱང༌། །འཁོར་འདས་ཀྱི་གནས་སྣང་གཅིག་ཆར་སྣང༌། །ལམ་རྩོལ་མེད་ཕྱག་ཆེན་རྨད་དུ་བྱུང༌། །གཞི་རང་གནས་ཀྱི་རིག་པ་རང་ཞལ་མཇལ། །འཁོར་འདས་ཀྱི་འགྲོས་ལ་རང་བྱན་ཚུད། །ཁམས་གསུམ་གྱི་འཁྲུལ་སྣང་དབྱིངས་སུ་དེབས། །སྐུ་གསུམ་རང་གནས་ཀྱི་ཐོག་ཏུ་ཕེབས། །ཡིད་ཕྱི་སྨོན་གྱི་འབྲས་བུ་གང་དུ་བྱེད། །འདི་བཀའ་བརྒྱུད་རྣམས་ཀྱི་ཁྱད་ཆོས་ལགས། །དེར་བསམ་ནས་གོང་མའི་གཤེགས་ཤུལ་སྙེགས། །མི་བདག་ལ་ལྟོས་པའི་རྗེས་འཇུག་རྣམས། །ཚེ་འདི་ལ་མ་ཞེན་ཕྱི་མར་སོམས། །ཕྱི་ངུར་སྨྲིག་མཚམས་སྤྲིན་རྒྱན་གྱིས་སྤྲས། །ནང་སྡོམ་གསུམ་གནང་བཀག་རི་བོང་རྭ། །ལམ་རིམ་གཉིས་འདི་མི་བསྒོམ་ཡིད་རེ་སྐྱོ། །སང་འཆི་བའི་དུས་ལ་བབས་པའི་ཚེ། །བློ་ཕྱི་འགྱོད་མུན་པས་ནོན་ཉན་ཡོད། །དོན་དེ་ཕྱིར་ཐོས་བསམ་བསྒོམ་པར་དྲིལ། །སྒྲུབ་བསྟན་གྱི་རྒྱལ་མཚན་སྲིད་རྩེར་སྒྲེངས། །དོན་གཉིས་ལྡན་སྟན་ཐོག་འདི་རུ་མཛོད། །དེ་འགྲུབ་པའི་མཐུན་རྐྱེན་བླ་མ་དང༌། །དཔལ་མ་མགོན་ལྕམ་དྲལ་ཚོགས་བཅས་ཀྱིས། །དུས་འབྲལ་མེད་རེ་བ་འགྲུབ་པར་མཛོད། །ཅེས་པ་འདི་ནི་སྤྱིར་བཀའ་བརྒྱུད་ཀྱི་ལྟ་སྒོམ་ལ་ཡིད་ཆེས་ཀྱི་ངེས་པ་ཅུང་ཟད་རྙེད་པ་དང༌། ཆོས་གཟུགས་ཆོས་བཞིན་མི་བྱེད་པ་རྣམས་ཀྱི་སྤྱོད་པ་ལའང་ཡིད་སྐྱོ་བས་རྒྱུ་བྱས། རིང་མོ་ཞིག་ནས་ངོས་ཀྱི་རྗེ་དབོན་དང༌། སྒྲུབ་དཔོན་བདེ་ཆེན་སོགས་ཀྱིས་འདི་ལྟ་བུའི་མགུར་ཞིག་དགོས་ཞེས་ཡང་ཡང་བསྐུལ་མ་བྱུང་བ་མ་ཟད། དེང་སྐབས་བཀའ་བརྒྱུད་གོང་མ་རྣམས་ཀྱི་མགུར་མཚོའི་སྤར་བསྐྲུན་གསར་དུ་བཀོད་པའི་རྒྱུ་རྐྱེན་ཕུན་ཚོགས་སྐབས་སླར་ཡང་ཆོས་ཁྲིམས་བླ་མ་སྒྲུབ་བརྒྱུད་བསྟན་དར་ནས་ནན་བསྐུལ་གྱི་ངོ་མ་ལྡོག་ཙམ་དུ། དཔལ་ཀརྨ་པའི་སྐྱེས་རབས་འཛིན་པ་བཅུ་དྲུག་པས་གང་ཤར་ཐོལ་བྱུང་དུ་སྨྲས་པའོ། །མངྒ་ལཾ།།

    འདན་མའི་ཡུལ་སྐྱོང་དགེ་བསྙེན་པདྨ་མཆོག་རབ་རྩལ་གྱི་བསང་ཡིག1


    ༄༅། །ཤར་སྡེ་དགེ་འདན་ཁོག་ཏུ་ཕེབས་སྐབས་མཚུར་སྒར་དབུ་ཆེན་ཕྱོགས་གླང་གིས་བསྐུལ་ངོར། ༀ་སྭ་བྷ་ཝས་སྦྱངས། སྟོང་པའི་ངང་ལས་བསང་རྫས་འདོད་པའི་ཡོན་ཏན་ལྔ་དང་ལྡན་པ་ཟད་མི་ཤེས་པའི་གཏེར་དུ་གྱུར། ན་མཿསརྦ་ཏ་ཐཱ་ག་ཏ་བྷྱོ་བི་ཤྭ་སོགས། ཀྱཻ། གནས་ཀྱི་མཆོག་གྱུར་རྩེ་མཐོ་པདྨ་རི། །ཕྱི་ལྟར་གྲུ་འཛིན་ཞིང་གི་བཀོད་པ་རྫོགས། །ནང་ན་རྩ་གསུམ་རྒྱལ་བའི་དཀྱིལ་འཁོར་གྲུབ། །དེ་ན་བཞུགས་པའི་སངས་རྒྱས་བྱང་སེམས་དང་། །ཁྱད་པར་རྗེ་བཙུན་སྒྲོལ་མ་སྤྲུལ་འཁོར་བཅས། ། བླ་མ་ཡི་དམ་མཁའ་འགྲོ་ཆོས་སྐྱོང་བསང་། །ཡུལ་སྐྱོང་དགེ་བསྙེན་པདྨ་མཆོག་རབ་རྩལ། །བཙུན་མོ་སྲས་དང་བློན་འཁོར་གྲངས་མེད་བསང་། །མདུན་འཁོད་དཔལ་གྱི་བཀའ་སྡོད་སེངྒེ་བྲག །གནས་པའི་རྩ་གསུམ་རྒྱལ་བ་རབ་འབྱམས་དང་། ཁྱད་པར་གནས་བརྟན་ཆེན་པོ་འཁོར་བཅས་བསང་། །གནས་བདག་ཞོལ་རོལ་བོན་ཆུང་འཁོར་བཅས་དང་། །མ་གཟའ་དམ་ཅན་གནོད་སྦྱིན་ཁོལ་པོ་ཁ། ཁྱད་པར་ལྷ་བཙན་རྡོ་རྗེ་ཐོག་རྒོད་བཅས། །ཕྱོགས་དེར་གནས་པའི་ལྷ་ཀླུ་གཞི་བདག་བསང་། །འདན་ལུང་ཉིན་སྲིབ་གནས་གཞི་གཏེར་གྱི་བདག །སྤྲུལ་པ་ཡང་སྤྲུལ་སྲས་བློན་བཙུན་མོ་བཅས། །འདིར་གཤེགས་འདོད་ཡོན་ལྔ་ལྡན་བསང་མཆོད་བཞེས། །ཀུན་ཏུ་བཟང་པོའི་རྣམ་འཕྲུལ་ལས་བྱུང་བའི། །ཕྱི་ནང་གསང་བའི་མཆོད་པའི་སྤྲིན་ཆེན་པོ། །རང་རང་ཡིད་ལ་གང་དགོས་འདོད་དགུའི་ཆར། །ཟག་མེད་བདེ་བས་ནམ་ཡང་ཚིམ་གྱུར་ཅིག །སྔོན་ཚེ་པདྨ་ཐོད་ཕྲེང་སྤྱན་སྔ་རུ། ཁས་བླངས་བཞིན་དུ་སངས་རྒྱས་བསྟན་པ་བསྲུང་། །དཔལ་ལྡན་བླ་མའི་ཞབས་པད་བརྟན་པ་དང་། །ཆར་ཆུ་དུས་འབབས་ལོ་ཕྱུགས་རྟག་ཏུ་ལེགས། །རྒྱལ་ཁམས་མཐའ་དབུས་བདེ་བའི་ཕྲིན་ལས་མཛོད། །ཅེས་རྒྱལ་མཆོག་བཅུ་དྲུག་པ་རང་བྱུང་ཡེ་ཤེས་རིག་པའི་རྡོ་རྗེའི་ཤར་མར་གསུང་བ་ཇི་བཞིན་བཀོད་པའི་བྱིན་རླབས་ཅན་ནོ།།

    


    
      
        1 སྒར་ཆེན་ཕྱག་བཞེས་བསང་བརྔན་ཆེན་མོ་ཡིད་བཞིན་དབང་གི་རྒྱལ་པོ་བཞུགས། རྒྱ་གར་སྤར་མ། དབྱིན་ཇིའི་ཤོག་གྲངས་ ༡༨༧–༡༨༨ བར་ནས་ཟུར་དུ་ཕྱུངས་བའོ།།

    སྟོད་མངའ་རིས་བྱང་བརྒྱུད་འབྲོང་པའི་ཡུལ་ལྷའི་བསང་མཆོད་མདོར་བསྡུས་འདོད་དོན་ཀུན་སྩོལ་བཞུགས་སོ།།


    ༄༅། །ༀ་སྭསྟི། ཡུལ་ལྷའི་བསང་མཆོད་སྤྲོ་ན། བསང་རྫས་གསེར་སྐྱེམས་དང་གཏོར་མ་དཀར་དམར་ཟན་སྣ་ཚོགས། རིན་ཆེན་སྨན་འབྲུས་བརྒྱན་པ་བཤམས་ཤིང༌། རྃ་ཡྃ་ཁྃ། ༀ་ཨཱ་ཧུྃ། ནམ་མཁའ་མཛོད་ཀྱི་སྔགས་ཀྱིས་བྱིན་རླབས་ཅིང་སྤེལ་ལ། རང་ལྷར་གསལ་བའི་ཐུགས་ཀའི་འོད་ཟེར་གྱི་བཙན་རྒོད་ཆེན་པོ་སོགས་ཡུལ་སྐྱོང་གཞི་བདག་འཁོར་དང་བཅས་པ་སྤྱན་དྲངས་བར་བསམ་ལ། ཀྱཻ། དམ་ཚིག་དག་པའི་གཞལ་ཡས་འདིར། །གཙང་མའི་མཆོད་རྫས་ཡིད་འོང་སྦྱར། །སྔགས་བརྒྱ་ཏིང་འཛིན་བྱིན་རླབས་པས། །མི་ཟད་ནམ་མཁའི་མཛོད་དུ་སྦྱར། །དད་དང་གདུང་བའི་མུས་བློ་ཡིས། །མཆོད་ཡུལ་རབ་འབྱམས་སྤྱན་འདྲེན་ན། །འཁོར་བཅས་གནས་འདིར་གཤེགས་ནས་ཀྱང༌། །རང་རང་འཚམས་པའི་གདན་ལ་བཞུགས། །ཀྱཻ། དག་པའི་མཆོད་སྤྲིན་ཆེན་པོ་ཡིས། །དཀོན་མཆོག་སྲི་ཞུའི་མགྲོན་རྣམས་བསངས། །བྱིན་རླབས་དངོས་གྲུབ་སྩལ་དུ་གསོལ། །དགྱེས་རྫས་མཆོད་པ་སྣ་ཚོགས་ཀྱིས། །མགོན་པོ་ཡོན་ཏན་མགྲོན་རྣམས་བསངས། །སྲུང་སྐྱོབ་ལས་བཞིའི་འཕྲིན་ལས་མཛོད། ཁྱད་པར་ཕྱོགས་འདིའི་ཡུལ་ལྷ་དང༌། །བཙན་རྒོད་རོལ་པ་སྤུན་བདུན་སོགས། །མགོན་སྐྱབས་སྡོང་གྲོགས་བྱེད་པའི་ལྷ། །མ་ལུས་འཁོར་དང་བཅས་རྣམས་བསངས། །གཞིས་བྱེས་ཀུན་ཏུ་ཁ་འཛིན་མཛོད། །སྣོད་བཅུད་རྒུད་པ་ཞི་བ་དང༌། །འབྱོར་ཕྱུག་རབ་ཏུ་རྒྱས་པ་སོགས། །རྒྱལ་ཁ་རུ་མཚོན་ཐོབ་པར་མཛོད། །གང་ལ་གང་དགོས་འདོད་ཡོན་གྱིས། །རིག་དྲུག་སྙིང་རྗེའི་མགྲོན་རྣམས་བསངས། །ལན་ཆགས་སྡུག་བསྔལ་ཞི་བར་ཤོག །ཤ་ཁྲག་བསྲེགས་པའི་དྲི་གསུར་གྱིས། །བགེགས་དང་ལན་ཆགས་འབྱུང་པོ་བསངས། །བུ་ལོན་ཤ་འཁོན་བྱང་བར་ཤོག །བསང་མཆོད་ཡེ་ཤེས་བདུད་རྩི་འདི། །འཁོར་འདས་མགྲོན་རྣམས་མ་ལུས་མཆོད། །འདོད་ཡོན་ལྔ་ཡིས་ཐུགས་དམ་བསྐང༌། །ཟིག་མའི་འཁྲུས་ཀྱི་ཉམ་གྲིབ་སོལ། །དྲི་ཞིམ་པ་ཡིས་བགྱིས་པ་བསྐྱེད། །ཕན་བདེ་ཆེན་པོའི་གང་བར་ཤོག ། འཁོར་གསུམ་མཚན་པའི་སྤྲོས་པ་རྣམས། །འོད་གསལ་ཆོས་དབྱིངས་ཀློང་དུ་གྲོལ། ། ཕྱོགས་དུས་ཀུན་ཏུ་བདེ་ལེགས་ཀྱི། །སྣང་བས་ཁྱབ་པའི་བཀྲ་ཤིས་ཤོག །ཅེས་པའང་བྱང་བརྒྱུད་འབྲོང་པ་ཀརྨ་མགོན་པོ་ནས་འདི་ལྟར་དགོས་ཞེས་གསོལ་བ་བཏབ་པ་ལྟར། སངས་རྒྱས་ཀརྨ་པའི་སྐྱེས་རབས་བཅུ་དྲུག་པའི་མཚན་འཛིན་རང་བྱུང་རིག་པའི་རྡོ་རྗེས་བགྱིས་པ་དགེ་ལེགས་འཕེལ།།

    ལྷ་སྲིན་རྣམས་ལ་དམར་གསུར་བྱ་བ་སྡེ་བརྒྱད་སྲོག་གི་རྒྱ་མདུད་ཅེས་བྱ་བ་བཞུགས་སོ།།

    ཧཱུྃ། འཇམ་དབྱངས་ཕྱག་རྡོར་སྤྱན་རས་གཟིགས་ཀྱི་གནས། །འོག་མིན་ཕྲིན་ལས་གདན་ས་སྐྱོང་བའི་ལྷ། །བཙན་རྒོད་རྡོ་རྗེ་གྲགས་རྒྱལ་འཁོར་ཚོགས་དང༌། །བདུད་བཙན་ར་མགོ་ར་ཐོད་ཅན་ཚོགས་བཅས། །མཁོ་དགུ་བཞེས་ལ་འདོད་དགུ་སྒྲུབས་པར་མཛོད། །ལྷ་བཙན་དགེ་བསྙེན་རེབ་འབར་འདིར་འབོད་བྱོན། །སྐུ་མདོག་པདྨ་ར་གའི་མདངས་མཚུངས་ཤིང༌། །ལག་གཡས་དབྱུག་ཏོ་གཡོན་པས་འགྱིངས་རྔམ་གྱི། །གནས་འདིར་སྲུང་བའི་བྱ་ར་མ་གཡེལ་མཛོད། ཁྱད་པར་དམ་ཚིག་བཤད་སྒྲུབ་ཆོས་འཁོར་སྐྱོངས། །མཁོ་དགུའི་འདོད་པའི་མཆོད་པ་འདི་བཞེས་ལ། །ཐ་ཚིག་གཉན་པོ་འདའ་མེད་བྱ་ར་མཛོད། །བདུད་རྒྱལ་ཐོག་རྒོད་ཁྲག་འཐུང་རོལ་པ་གང༌། །མདོག་སྨུག་རལ་སྣུམ་གདུག་པའི་གཟི་འབར་ཞིང༌། །ལག་གཡས་རལ་གྲི་གཡོན་པས་སྦྲུལ་ཞགས་ཅན། །སྔོན་གྱི་བཀའ་བསྒོ་དམ་ཚིག་མ་གཡེལ་བར། །བཤད་སྒྲུབ་བརྒྱུད་འཛིན་བུ་སློབ་ཚོགས་སྐྱོངས་ནས། ཁྱོད་ལ་འདོད་པའི་ཤ་ཁྲག་དམར་རྗེན་སོགས། །འདོད་ཡོན་ལྔ་ཡིས་ཚིམ་པར་བགྱིད་བྱེད་པས། །བདག་གིས་བཅོལ་བའི་ལས་ཀུན་དུས་དྲུག་ལ། །གཡེལ་བ་མེད་པར་ཁྱོད་ཀྱིས་སྡོང་གྲོགས་གྱིས།།


    ཧཱུྃ། ཡུལ་འདིའི་གཞི་བདག་གཉུག་མར་གནས་པའི་ཚོགས། །བསང་ངོ་འདོད་ཡོན་ནམ་མཁའ་མཛོད་ཀྱི་སྤྲིན། །ཤ་ཆང་འབྲུ་རིགས་གང་བཟང་རྟ་ནོར་དང༌། །ཁང་ཁྱིམ་ལ་སོགས་ཟད་མེད་ཕུན་ཚོགས་གཏེར། །དགྱེས་པར་རོལ་ལ་རྒྱལ་བསྟན་འདི་ཉིད་ཀྱི། །བསྟན་འཛིན་སྐྱེས་ཆེན་མཛད་ཕྲིན་འཕེལ་བ་དང༌། །དགེ་འདུན་ཐུགས་མཐུན་ཆོས་སྤྱོད་བཅུ་ལ་གཞོལ། །སྐྱེ་བོ་ཚོགས་རྣམས་འཕྲལ་ཡུན་འཇིགས་ལས་སྐྱོབས། ཁྱེད་རྣམས་བཅོལ་བའི་ལས་འདི་མ་གཡེལ་བར། །དུས་སུ་མཆོད་པའི་དགའ་སྟོན་ཅི་ཡང་སྦྱིན། །གལ་ཏེ་ཆོས་མཐུན་བྱ་བ་བཤོལ་གྱུར་ན། །བདག་ཉིད་ཁྲག་འཐུང་དྲག་པོའི་རོལ་པར་བཞེངས། ཁམས་གསུམ་ཟིལ་གྱིས་གནོན་པའི་རང་རྟགས་ཀྱིས། །ལུས་ངག་ཡིད་གསུམ་འདའ་དཀའི་རྒྱ་ཡིས་འདེབས། །དགེ་ལ་སྤྱོད་ཅིང་བྱམས་པའི་སེམས་ལྡན་ནས། །ཇི་ལྟར་བཅོལ་བའི་ཕྲིན་ལས་མ་གཡེལ་བར། །རང་གི་གནས་སམ་དམིགས་པའི་རྟེན་ལ་བཞུགས། །དུས་ཀྱི་མཆོད་སྦྱིན་རོལ་ཕྱིར་སླར་ཡང་བྱོན། །ཀུན་ཀྱང་དགེ་བཅུའི་ལས་ལམ་གོང་དུ་འཕེལ། །ཕུན་ཚོགས་ཤིས་པའི་མཚན་མ་འབར་གྱུར་ཅིག །ཅེས་པ་འདི་འང་རུམ་བཏེག་དཔལ་ཀརྨ་པའི་ཆོས་སྒར་བཤད་སྒྲུབ་ཆོས་འཁོར་སྒང་དུ་གནས་ཆེན་བྱིན་འབེབས་དང་འབྲེལ། བོད་སྐྱོང་བརྟན་མ་བཅུ་གཉིས་སོགས་གངས་ལྗོངས་ཡུལ་གནས་གཞི་བདག་རྣམས་གཅིག་ཏུ་གནས་འཆར་བའི་རྟེན་བཀོལ་གསར་དུ་སྒྲུབ་སྐབས་སྔ་འགྱུར་བསྟན་པའི་གསལ་བྱེད་མཁྱེན་སྤྲུལ་རིན་པོ་ཆེ་འཇིགས་མེད་མཁྱེན་བརྩེའི་འོད་ཟེར་ནས་གསུངས་བསྐུལ་གནང་བ་ལྟར། ཀརྨ་པ་རིག་པའི་རྡོ་རྗེས་ས་ཟླའི་ཡར་ཚེས་དགེ་བའི་ཉིན་སྦྱར་བའོ།།


    སླར་སྨྲས་པ། འདི་བཞིན་སྒྲུབ་པའི་གང་ཟག་ཅི་མཆིས་ཀུན། །དར་ཆེན་བཙུགས་དང་དར་མཐིང་སྒྲོན་པ་སོགས། །རྟེན་གནས་འདིའི་མདུན་གསོལ་མཆོད་འདི་འབུལ་ཚེ། །ཚེཡི་འགལ་རྐྱེན་ཞི་དང་རླུང་རྟ་བསྐྱེད། །ལེགས་པའི་དཔལ་ཀུན་ཡར་ཟླ་འཕེལ་བ་འགྱུར། །རྒྱལ་འགོང་དམ་སྲིའི་གནོད་འཚེ་གདུག་པའི་ཚོགས། །གློ་བུར་བ་དང་ཡིད་སེམས་འཁྲུགས་པ་སོགས། །གདུག་རྩུབ་ཞི་ཞིང་བྱམས་པའི་སེམས་དང་ལྡན། །གནོད་པའི་ཚོགས་རྣམས་འཇོམ་པར་གདོན་མི་ཟ། །སརྦ་མངྒ་ལཾ།།

    ན་མོ་གུ་རུ། སྐུ་གསུམ་དབྱེར་མེད་ལོངས་སྐུའི་གར་རོལ་བ། །སོགས།


    ༄༅། །ན་མོ་གུ་རུ། སྐུ་གསུམ་དབྱེར་མེད་ལོངས་སྐུའི་གར་རོལ་བ། །སྣ་ཚོགས་གདུལ་ཞིང་དེར་སྟོན་འགྲོ་བའི་མགོན། །དཀོན་མཆོག་གཅིག་བསྡུས་རྒྱལ་མཆོག་ཀརྨ་པ། །རྒྱལ་བས་ལུང་ཟིན་དྲུག་པ་སེང་གེའི་སྒྲའི། །རྣམ་རོལ་རིག་པའི་རྡོ་རྗེར་གསོལ་བ་འདེབས། །ཚེ་རབས་ཀུན་ཏུ་རྗེས་སུ་འཛིན་གྱུར་ཅིག །ཅེས་པ་འདི་ནི་ལ་དྭགས་ཁུལ་ཉི་མ་ས་གནས་ཀྱི་སེར་སྐྱ་མི་མང་དང་བོད་རིགས་སྐྱབས་བཅོལ་བ་བཅས་ནས་མགྲིན་གཅིག་པས་བསྐུལ་ངོར་ཀརྨ་པ་བཅུ་དྲུག་པས་སྣྲོན་ཟླའི་ཡར་ཚེས་དགེ་བར་བྲིས།།

    བསྟན་རྒྱས་སྨོན་ལམ།


    ༄༅། །ༀ། བསོད་ནམས་ཡེ་ཤེས་རྒྱ་མཚོའི་འཇུག་ངོགས་ཀྱི། །སྔོན་བསྐྱེད་དམ་བཙན་འགྱུར་མེད་བདེན་པའི་མཐུས། །འགྲོ་ཁམས་མ་རིག་འཁྲུལ་བ་དུཿཁའི་ཞིང༌། །ཡེ་ཤེས་སྤྱན་གྱིས་གཡོ་མེད་གཟིགས་ལགས་པས། །མུན་པའི་གླིང་ལ་འོད་བརྒྱའི་ཟེར་འཕྲོ་སྟེ། །རྒྱུ་འབྲས་བསླུ་མེད་མོས་ཁམས་མཁྱེན་པ་ཡིས། །དངོས་དང་བརྒྱུད་ནས་གཏན་བདེའི་རྒྱལ་ས་རུ། །ཕྱིན་ནས་བླ་མེད་ཐེག་ཆེན་གོ་ཆས་བཀླུབས། །མི་ཟད་བློ་གྲོས་རྒྱ་མཚོའི་སྒྲ་དབྱངས་ཀྱིས། །རྡུལ་སྙེད་ཞིང་དེར་འགྲོ་ཁམས་མངོན་རྫོགས་འདུལ། །སྒྲུབ་གཉིས་བསྟན་པ་རྒྱ་མཚོའི་མཁའ་མཐར་བརྡལ། །གོམས་མིན་ཆོས་ཉིད་དབང་བཙན་རྒྱལ་བའི་མཐུས། །དེར་སྣང་གཉིས་འཛིན་འཁྲུལ་བའི་བདེན་འཛིན་ལ། །བདག་གིར་བྱས་པས་མ་བཀྲོལ་གྲོལ་གྱུར་ཅིག །ཞིང་དེར་རྒྱལ་བའི་བསྟན་པ་རྒྱ་མཚོ་དང༌། ཁྱད་པར་སྒྲུབ་པའི་རྒྱལ་མཚན་འཕྱར་བ་ལ། །ལོག་པར་སྡང་བའི་བསམ་སྦྱོར་རབ་ཞི་ནས། །གསང་གསུམ་ཆོས་ཀྱི་དབྱར་རྔས་ས་གསུམ་ཁྱབ། །སྐྱེ་རྒུ་ཐམས་ཅད་བྱམས་པའི་སེམས་དང་ལྡན། །ཕན་ཚུན་དང་བ་འདྲེན་པའི་དབྱངས་སྙན་གྱིས། །ཡངས་པའི་ཁྱོན་ཀུན་ཡོངས་སུ་ཁྱབ་གྱུར་ཅིག །རྟེན་དང་བརྟེན་འབྱུང་བསླུ་མེད་བདེན་པ་ཡིས། །ཐམས་ཅད་ཆོས་ཀྱི་བདུད་རྩིའི་རོས་མྱོས་ནས། །རྫོགས་ལྡན་རབ་དགའི་དཔལ་ལྟར་སྤྱོད་པར་ཤོག །ཅེས་པ་འདི་ཡང་རྣམ་དཀར་གྱི་བགྱི་བ་མི་དམན་དུ་སྤྱོད་པ་འོག་མིན་མཚུར་མདོའི་སྒྲུབ་བླ་ཀརྨ་སྒྲུབ་བརྒྱུད་བསྟན་དར་གྱིས་བཀྲ་ཤིས་པའི་ལྷ་གོས་དང་རྟེན་བཅས་བསྐུལ་ངོར་ཀརྨ་པའི་མཚན་གྱི་འཕྲེང་བས་ཁུར་དུ་ལྕི་བ་བཅུ་དྲུག་པས་སུག་བྲིས་སུ་བགྱིས་པ་དགེ་ལེགས་འཕེལ།།

    བཀྲ་ཤིས་ཟུར་མང་གི་གདན་སའི་བསྟན་རྒྱས་སྨོན་ལམ།


    ༄༅། །ༀ་གདོད་ནས་དག་པ་རྡོ་རྗེ་འཆང་ཆེན་པོ། །མི་འགྱུར་རྟག་པ་དམ་པའི་ཡོན་ཏན་གྱིས། །རབ་སྨིན་གྲུབ་པའི་སྒྱུ་འཕྲུལ་དྲ་བའི་གར། །རྣམ་འགྱུར་རྣམ་ཀུན་བརྒྱུད་པའི་བཀྲ་ཤིས་ཤོག །དུས་གསུམ་དུས་མེད་རྣམ་གྲོལ་ཆེན་པོའི་ངང་། །ཟག་མེད་ཐབས་གྲོལ་བློ་གྲོས་བུམ་པར་གཏམ། །སྙན་བརྒྱུད་རིན་ཆེན་རྒྱུན་གྱི་ཆར་པ་འབེབས། །དེར་འཛིན་རྒྱལ་ཁམས་ཁེངས་པའི་བཀྲ་ཤིས་ཤོག །སྒྲིབ་པ་ཀུན་བྲལ་མཁྱེན་བརྩེ་ནུས་པའི་དཔལ། །ཞི་བ་རབ་འགོག་དབྱིངས་ཀྱི་རྗེས་འགྲོ་བ། །ཡོན་ཏན་ཀུན་འཛིན་ཚོགས་ཀྱི་མཆོག་གྱུར་པ། །མཆོག་གསུམ་གཟི་བྱིན་འབར་བའི་བཀྲ་ཤིས་ཤོག །ཨེ་ཡིག་སྟོང་ཆེན་ཆོས་དབྱིངས་བཀོད་པའི་གཞིར། །ཝཾ་ཡིག་བདེ་བ་ཆེན་པོ་མཆོག་ཏུ་སྦྱོར། །ཟུང་འཇུག་བདེ་ཆེན་ཉམས་བརྒྱའི་རོལ་པ་ཡི། །སྨིན་གྲོལ་མངའ་དབང་འབྱོར་བའི་བཀྲ་ཤིས་ཤོག །ལོག་རྟོག་དྲི་མ་ཡེ་ཤེས་མེ་ཡིས་བསྲེག །སྒྲིབ་བྲལ་དཔལ་གྱི་མགོན་དེའི་བྱེད་པོ་ཡིས། །བསྟན་ལ་སྡང་བའི་དགྲ་བགེགས་ཕྱག་རྒྱས་ཆིངས། །མངོན་སྤྱོད་སྐུ་བཞིར་སྨིན་པའི་བཀྲ་ཤིས་ཤོག །ལྟ་བ་བདེ་སྟོང་ལྷན་ཅིག་སྐྱེས་པར་སྦྱོར། །ཡེ་ཤེས་མགོན་པོ་ཡབ་ཡུམ་ཟུང་འཇུག་སྦྱོར། །རྣལ་འབྱོར་དཔོན་སློབ་བསྐྱེད་དང་རྫོགས་པས་སྦྱོར། །ནམ་ཡང་མཉམ་ཉིད་སྦྱོར་བའི་བཀྲ་ཤིས་ཤོག །གདོད་ནས་རྣམ་དག་དབང་ཕྱུག་མུ་ཁ་ལེ། །དམ་ཚིག་ཆེན་པོས་རྒྱུད་སྡེའི་གཉེར་ཁ་འཛིན། །ཉེ་རྒྱུའི་གྲོགས་མཛད་གསང་བའི་ལམ་མཐར་སྐྱེལ། །འབྲལ་མེད་གྲིབ་བཞིན་འགྲོགས་པའི་བཀྲ་ཤིས་ཤོག །དབྱིངས་ལས་རིག་པ་རང་ཤར་རྒྱལ་བའི་ཡུམ། །འཁོར་འདས་ཐམས་ཅད་ཐིག་ལེ་གཅིག་ཏུ་ཟླུམ། །བདེ་སྟོང་ཟུང་འཇུག་ལྷན་སྐྱེས་རལ་གཅིག་མས། །གདོད་མའི་རྒྱལ་སར་སྐྱེལ་བའི་བཀྲ་ཤིས་ཤོག །ལྟ་སྤྱོད་ལ་ཤན་འབྱེད་པའི་བསྟན་སྲུང་མས། །དྲི་མེད་རྣམ་དག་སྤྱོད་པའི་ལྟ་སྒོམ་ལ། །སྡང་བྱེད་ལོག་ལྟ་སྡེ་རིས་དཔུང་དང་བཅས། །མིང་མེད་རྩད་ནས་བརླག་པའི་བཀྲ་ཤིས་ཤོག །བཀའ་དང་བསྟན་བསྲུང་དམ་ཅན་ཚོགས། །བདག་སོགས་མངའ་འབངས་གཏོགས་སོ་གྱུར་པ་གང་། །བགྲེས་རྒུད་ཀུན་བྲལ་རྫོགས་ལྡན་དང་པོ་ལྟར། །དགེ་མཚན་འཁོར་ཡུག་སྤེལ་བའི་བཀྲ་ཤིས་ཤོག །རྩ་གསུམ་ཐུགས་རྗེའི་ནུབ་མེད་འཆར། །ཡང་དག་དོན་ལས་རིང་བའི་མུན་པ་སངས། །སྣང་བཅས་མངོན་པར་རྟོགས་པའི་ལང་ཚོ་རྒྱས། །སྣང་མེད་གདལ་བ་ཆེན་པོའི་བཀྲ་ཤིས་ཤོག །བདག་ཅག་དཔོན་སློབ་མཆེད་ལྕམ་འདུས་པའི་སྡེ། །སྙན་དང་གྲགས་པས་ཡངས་པའི་ས་ཆེན་ཁྱབ། །དཔལ་འབྱོར་གཟི་བརྗིད་ལོ་ཏོག་གཡུར་ཟ་ཞིང་། །འཆི་མེད་རྡོ་རྗེའི་སྲོག་འགྲུབ་བཀྲ་ཤིས་ཤོག །ཤེས་བྱའི་རྣམ་རོལ་ཟབ་ཅིང་རྒྱ་ཆེ་བའི། །འདོད་རྒུའི་དཔག་བསམ་རྒྱུན་གྱི་ཕུང་པོ་ལ། །བླ་མེད་ཟབ་རྒྱས་བརྒྱུད་འཛིན་ནོར་བུའི་ཕྲེང་། །སྒྲུབ་བརྒྱུད་ནོར་འཛིན་ཁྱོན་འདིར་ཁྱབ་པར་ཤོག །ཆོས་སྐུ་སྟོང་ཆེན་མ་བཅོས་གཞི་ཡི་དབྱིངས། །ལོངས་སྐུ་འོད་གསལ་ཁ་སྦྱོར་བདུན་གྱི་རོལ། །སྤྲུལ་སྐུ་བདེ་སྟོང་དྲག་པོ་སྒྱུ་མའི་གར། །སྐུ་གསུམ་ལྷུན་གྱིས་རྫོགས་པའི་བཀྲ་ཤིས་ཤོག །ཅེས་པའང་གྲུབ་པའི་དབང་ཕྱུག་བློ་གྲོས་རིན་ཆེན་གྱི་བརྒྱུད་འཛིན་བཀྲ་ཤིས་ཟུར་མང་གི་གདན་ས་ཆེན་པོ་རྣམས་ཀྱི་བསྟན་པ་རིན་པོ་ཆེ་དར་ཞིང་རྒྱས་ལ་ཡུན་རིང་དུ་བརྟན་པའི་དགེ་མཚན་བཟང་པོར་མཐོང་ནས་༸དཔལ་ཀརྨ་པའི་མཚན་འཛིན་བཅུ་དྲུག་༸རང་བྱུང་ལྷན་སྐྱེས་རིག་པའི་རྡོ་རྗེས་དེ་ཝའི་ཀོ་ཊའི་གནས་སུ་ལེགས་པར་བཀོད་པ་དགེ་ལེགས་སུ་གྱུར་ཅིག །

    བོད་ཀྱི་ཞྭ་ནག་བླ་མ་ཀརྨ་པ་ཞེས་པའི་དབྱིན་དེབ་ལ་ཆེ་བརྗོད།1


    ༄༅། །བདག་ཅག་རྣམས་ཀྱི་སྟོན་པ་ཐབས་མཁས་ལ་ཐུགས་རྗེ་ཚད་མེད་པས་བསྟན་པའི་དགེ་སྡིག་སྤང་བླང་གི་གནད་སྤྱི་དང༌། ཁྱད་པར་གཞན་ཕན་བྱང་ཆུབ་ཀྱི་སེམས་རིན་པོ་ཆེ་ཇི་ལྟར་གསུངས་པ་སེམས་ཐོག་ཉམས་སུ་བླངས་ཏེ། ཐར་པ་དང་ཐམས་ཅད་མཁྱེན་པའི་གོ་འཕང་མངོན་དུ་བྱེད་དགོས་ཀྱང་ཁོ་བོ་ནི་མཐོན་མཐིང་ཅོད་པན་འཆང་བའི་སྐྱེས་གྲལ་དུ་གོང་མས་ཞལ་ཆེམས་ཡིན་ཚུལ་གྱིས་ཆུང་ངུ་ནས་ངོས་འཛིན་གནང་ན་ཡང༌། མཚན་གྱི་ཁ་སྐོང་ཙམ་ལས་བསྟན་འགྲོའི་ཕན་བདེ་སྤེལ་བའི་བྱ་བ་རླབས་ཆེན་བྱེད་པ་ཤིན་ཏུ་ཁག་པོ་རེད། ཡིན་ནའི་དགེ་བློ་འབའ་ཞིག་གི་སྒོ་ནས་གཞན་ལ་ཕན་པ་གང་ཐུབ་བྱེད་བཞིན་པ་ཡིན། དེང་སྐབས་ཐུབ་བསྟན་རིང་ལུགས་དྲི་མ་མེད་པ་དག་སྐད་རིགས་ཡོངས་ཀྱི་ཐོག་ནས་འཛམ་གླིང་དུ་ཁྱབ་ན། འཇིག་རྟེན་རྒུད་ཚོགས་ཡོངས་སུ་ཞི་ཆེད་དེ་བས་ལྷག་པ་མེད་པ་ཞིག་རེད་སྙམ། ད་ལན་གྱི་བཀའ་བརྒྱུད་ཆོས་འབྱུང་འདི་ཡང་ཆོས་དོན་དགེ་མཚན་བླ་མེད་ལ་བརྟེན་ནས་དང་འདོད་ཡིད་ཆེས་ཀྱི་སྒོ་ནས་བརྩམས་བསྒྱུར་སྒྲིག་བཀོད་བྱེད་པོ་རྣམས་ཀྱིས་ཐོག་དྲངས་མཐའ་ཡས་འགྲོ་བའི་ཁམས་ལ་ནད་མཚོན་མུ་གེ་སོགས་དུས་མིན་འཇིག་པའི་བསྐལ་ངན་རིགས་ཡོངས་སུ་ཞི་ཞིང༌། ཕན་ཚུན་བྱམས་བརྩེའི་བློ་ནོར་ལྡན་ཏེ་བདེ་སྐྱིད་དཔལ་གྱིས་འཚོ་བ་མ་ཟད། མཐར་ཐུག་མངོན་མཐོ་ངེས་ལེགས་ཀྱི་གོ་འཕང་ཟབ་མོར་འགོད་པའི་སྨོན་ལམ་ཞུ་རྒྱུ་བཅས། དཔལ་ཀརྨ་པའི་སྐྱེ་ཕྲེང་འཛིན་པ་བཅུ་དྲུག་པས། ཕྱི་ལོ་ ༡༩༧༣ ལ་བྲིས་པའོ།།

    


    
      
        1 Nik Douglas, Meryl White, Karmapa the Black Hat Lama of Tibet, Luzac & Company Ltd, London, 1976.

    ཟུར་མང་དྲུང་པ་རིན་པོ་ཆེའི་ཆོས་ཚོགས་ནས། བཀའ་བརྒྱུད་མགུར་མཚོ་དབྱིན་བསྒྱུར་དེབ་ལ་ཆེ་བརྗོད།1


    ༄༅། །ྋདྲུང་པ་མཆོག་སྤྲུལ་སྐུ་ཕྲེང་བཅུ་གཅིག་པ་ཆོས་ཀྱི་རྒྱ་མཚོ་འདི་ཉིད། བསམ་བཞིན་སྐྱེ་བ་འཛིན་པའི་རྟགས་མཚན་དུ་བཀའ་བརྒྱུད་ཀྱི་བསྟན་པ་རིན་པོ་ཆེ་འཛམ་གླིང་རྒྱལ་ཁབ་ཡོངས་ལ་ཉི་མ་ལྟར་གསལ་བར་བྱེད་པ་སྒྲུབ་བརྒྱུད་གྲུབ་མོ་ཆེའི་ལྟ་མགུར་དབྱིན་ཡིག་ཐོག་སྒྲ་བསྒྱུར་ལེགས་པར་གྲུབ་པ་མ་ཟད། ནུབ་ཕྱོགས་ཨ་རིའི་རྒྱལ་ཁབ་ཏུ་བཀའ་བརྒྱུད་ཀྱི་བསྟན་པ་ཕྱོགས་བརྒྱར་སྤེལ་ཏེ་ལོ་བཅུ་ཕྲག་གཅིག་འཁོར་བའི་རྟེན་འབྲེལ་དགའ་སྟོན་དུ། བཀྲ་ཤིས་བདེ་ལེགས་ཀྱི་སྨོན་ཚིགས་དང་འབྲེལ། དཔལ་ཀརྨ་པའི་མཚན་གྱི་ཅོད་པན་འཆང་བས། བོད་ལྕགས་ཕོ་སྤྲེལ་ལོའི་ས་ག་ཟླ་བའི་ཡར་ཚེས་ ༥ ཕྱི་ལོ་ ༡༩༨༠ ཟླ་ ༥ ཚེས་ ༡༩ བཟང་པོར་སྤེལ་བ་དགེ།

    


    
      
        1 The Rain of Wisdom, Nalanda, 1980.

    ཕྱག་བྲིས་བཀའ་ཤོག་རིགས་ལས། ༡༩༣༥ ཤིང་ཕག་ལོར་རི་བར་ཀརྨ་བག་ཡོད་སྐུ་ཕྲེང་ ༨ པར་སྩལ་བའི་ཤེ་བམ་ཆེ་མོ།


    ༄༅། །འཛམ་བུ་བྲིཀྵའི་མཚན་པའི་ལྷོ་གླིང་ཡངས་པའི་ཁྱོན་སྤྱི་དང་བྱེ་བྲག་གངས་རིའི་ཡོངས་སུ་བསྐོར་བའི་ས་ཡི་ཆ་ལ་འཁོད་པའི་སྐྱེ་རྒུ་མཆོག་དམན་མཐའ་དག་ལ་གསོལ་ཞིང་བཟློ་བ། ལྷ་མིའི་རྣམ་འདྲེན་ཟས་གཙང་སྲས་པོའི་བསྟན་པ་རིས་སུ་མ་ཆད་པའི་ཡང་སྙིང༌། ངེས་དོན་ཟབ་མོ་བཀའ་བརྒྱུད་ཀྱི་བླ་མ་གྲུབ་མཐའི་ནང་ཚན་ཆེན་པོ་བཞི་ཞེས་གྲགས་པར་རྒྱལ་བའི་ལུང་བསྟན་མཉམ་མེད་དྭགས་པོ་ལྷ་རྗེའི་བུ་སློབ་འབའ་རོམ་པ་དར་མ་དབང་ཕྱུག་གི་སྐྱེས་རབས་རིམ་པར་བྱོན་པ་ཏི་ཤི་རས་པ་སོགས་གྲུབ་ལྡན་གྱི་ཆོས་བརྒྱུད་འཛིན་པ་མར་པ་མགོ་ལེགས་ཀྱི་རིགས་མཐར་མགུར་འཛོམས་ཤཱཀྱ་རྡོ་རྗེའི་གདུང་བརྒྱུད་རྫ་རི་བ་ཞེས་རིམ་པར་བྱུང་བ་དང༌། ཁྱད་པར་རྒྱལ་དབང་མཐིང་དམར་ཅོད་པན་འཆང་བ་རིམ་བྱོན་དང༌། གྲུབ་བརྙེས་ཀརྨ་ཆགས་མེད་སོགས་ཀྱི་དངོས་སློབ་བཀའ་བབ་བུ་ཆེན་བཅུ་དྲུག་གི་ནང་ནས་འཇམ་དཔལ་གཤིན་རྗེའི་བཀའ་བབ་ནང་ཆེན་འཆིངས་ཧུའི་མངའ་འོག་ཏུ་གཏོགས་པར་དགོན་སྡེ་རི་ཁག་བཅོ་བརྒྱད་ཀྱི་ནང་ཚན། རི་པ་བར་མ་བསམ་འགྲུབ་ཆོས་འཁོར་གླིང་ཞེས་འབོད་པའི་བསྟན་བདག་སྤྲུལ་པའི་སྐུ་འདི་ཉིད་ཀྱང་བཅོ་ལྔ་པ་མཁའ་ཁྱབ་ཡེ་ཤེས་རྡོ་རྗེའི་མདུན་ནས་ངོས་འཛིན་དང་མཚན་ཀརྨ་སྒྲུབ་བརྒྱུད་ཕྲིན་ལས་རབ་རྒྱས་དཔལ་བཟང་པོ་ཞེས་མཚན་གསོལ་དང་འབྲེལ་གྲུབ་བརྙེས་ཀྱི་གང་ཟག་ཁྱད་པར་འཕགས་པ་ལ་བརྟེན། དྲུང་ཐོབ་ཀྱི་འཇའ་ས་དང་མངའ་གསོལ་གཟེངས་བསྟོད་སོགས་སྩལ་ཡོད་གཤིས་མ་ཟད། ངོས་ཀྱི་སྐབས་ལའང་ལྔ་བདོའི་རང་མདངས་རྣམ་པར་བཀྲ་བས་བར་ཆད་དམ་སྲིའི་རླུང་འཚུབས་ཤུགས་དྲག་ལ། ལས་སྨོན་རྣམ་དག་གི་ཕྲིན་ལས་དུས་སུ་སྨིན་པའི་བཟློག་རིམ་སོགས་ཀྱི་སྲི་ཞུ་གནད་སྨིན་ལེགས་གྲུབ་བྱུང་བ་བཅས་བསྔགས་འོས་ཀྱི་གནས་སུ་གྱུར་ཞིང༌། ལེགས་གསོའི་གཟེངས་བསྟོད་ཀྱི་་་་་རྟ་དར་དང་དབུ་གདུགས་སོགས་དྲུང་ཐོབ་ཀྱི་གོ་གནས་ཀྱི་ཆོད་པར་བགྱིས་པ་ཡིན་པས། འདི་ཐད་ལ་མཆོག་དམན་ཡོངས་ནས་བཀུར་འོས་སུ་གྱུར་ཞིང་དཔལ་ཧེ་རུ་ཀ་ཆེན་པོ་ཡིན་པས་བསྙེན་བཀུར་དང་ཞབས་འདེགས་སོགས་བྱས་པ་རྣམས་ལ་དུས་གནས་ཀུན་ཏུ་་་་་་་་བྱས་ཆོག་པ་དང༌། གལ་སྲིད་ལོག་པར་འགྲོ་རིགས་ཕྲ་མོ་ཙམ་ཡང་སུ་ཐད་ནས་ཤར་ཚེ་རྡོ་རྗེའི་ཆོས་སྐྱོང་རྣམས་ཀྱི་བཀའ་ཡི་ཆད་པ་དྲག་པོ་འབྱུང་བ་གདོན་མི་ཟ་ཞིང༌། འདི་ནས་ཀྱང་ལུགས་གཉིས་ཀྱི་བརྡ་འདེད་་་་་་་་་་ཡིན་པས་་་་་་་་་་ཡོང་བར་གྱིས། ཞེས་གོ་བར་བྱ་བའི་ཡི་གེ་འདི་འོག་མིན་ས་སྤྱོད་གསུང་གི་འཁོར་ལོ་དཔལ་མཚུར་མདོ་བོ་ལུང་གི་གདན་ས་ཆེན་པོ་ནས་ཤིང་ཕག་ལོ་བྲིས་པ་དགེ།

    ༡༩༣༨ ས་སྟག་ཟླ་ ༧ ཚེས་ལ་ཞེས་འཁོད། རྒྱ་སྟོན་རྨི་གླིང་དགོན་ལ་སྩལ་བའི་བཀའ་ཤོག


    ༄༅། །རྒྱ་སྟོན་རྨི་གླིང་དགོན་པ་འདིའི་ཕྱི་ནང་རྟེན་མཆོད་བསྟན་པ་ཡོངས་རྫོགས། ངོས་ཡབ་སྲས་ལ་སྔ་སོར་རྩིས་འབུལ་བྱུང་ཡང༌། དགོན་པ་འདི་ཉིད་སྔར་ནས་ད་བར་གྱི་སྒྲིགས་ལམ་གནས་ཚུལ་ཇི་ཡོད་མི་ཉམས་གོང་འཕེལ་བྱ་དགོས་རྒྱུ་ལས་མེད་སྟབས། སྤྲུལ་སྐུ་འདི་ཉིད་རྒྱལ་མཆོག་གོང་མ་ཡབ་སྲས་ཀྱིས་ངོས་འཛིན་རྩད་གཅོད་གནང་ཞིང༌། དགོན་གྱི་བསྟན་བདག་ཏུ་མངའ་གསོལ་བ་ཡིན་པས། སྤྲུལ་སྐུ་འདི་དང་བསྟན་དགོན་འདི་ཉིད་ལ། ཕྱི་ནང་གི་དགོན་སྡེ་མི་སེར་མཆོག་དམན་ཀུན་ནས་མཐུན་རྐྱེན་གྱི་ཞབས་ཞུ་གང་འགྲུབ་བྱ་དགོས་རྒྱུ་ལས། གཞན་དགོན་འདིའི་གྲྭ་རྩ་རྟེན་མཆོད་ས་འཁོར་སོགས་མདོར་ན་བསྟན་དགོན་འདི་ཉིད་ལ་མི་མཐུན་པའི་བསྟན་པ་ཆག་ཉམས་ཀྱི་རྒྱུ་ནི། དྲག་ཞན་སུ་ཐད་ནས་ནམ་ཡང་མི་ཆོག་པས་དེ་ལྟར་ཡིད་ངེས་དགོས་ཤིང༌། ངོས་ནས་ཀྱང་འདི་ཕྱི་ཀུན་ཏུ་དགེ་བའི་སྐྱབས་དམིགས་ཟབ་སྤེལ་བགྱིད་ཆོག་པ་དང༌། གལ་སྲིད་འགལ་རིགས་ཕྲ་མོ་ཙམ་བྱུང་ཚེ། ངོས་ནས་ཀྱང་རྒྱབ་གཉེར་རྩད་གཅོད་དྲག་པོ་བགྱིད་ངེས་པ་དང༌། མ་ཟད་རྡོ་རྗེ་ཆོས་སྲུང་ཡེ་ཤེས་ཀྱི་སྤྱན་དང་ལྡན་པ་རྣམས་ལ་བཀའ་ཡི་གཉེར་གཏད་ཟབ་མོ་བགྱིས་ཡོད་པས་འདི་ཕྱི་མི་དགེ་བའི་རྐྱེན་གེགས་མཐོང་ཆོས་སུ་སྨིན་ངེས་པས་དེ་ལུགས་ཀུན་ནས་སྤངས་བླང་འཛོལ་མེད་གནས་པ་གལ་ཆེ། ཞེས་པའི་ཡི་གེ་ས་སྟག་ཟླ་ ༧ ཚེས་ལ་དཔལ་སྤུངས་གདན་ས་ནས་དཔལ་ཀརྨ་པའི་མཚན་གྱི་ཅོད་པན་འཆང་བ་བཅུ་དྲུག་པས་སྤེལ།

  


  
    [image: ]

  


  
    ༡༩༣༨ ས་སྟག་ཟླ་ ༨ ཚེས་ལ་ཞེས་འཁོད། ཁྱུང་པོ་སྤྲུལ་སྐུ་ཀརྨ་ཨོ་རྒྱན་འཇིགས་མེད་ལ་སི་ཏུ་གོང་མ་དང་ལྷན་དུ་སྩལ་བའི་ལམ་ཡིག


    ༄༅། །སྡེ་དགེ་དཔལ་སྤུངས་དགོན་གྱི་གདན་ས་ནས་བཟུང༌། ཁྱུང་པོ་རྒྱ་སྟོན་བར་གྱི་ལམ་ཁེལ་དགོན་ཁག་སྡེ་ཡུལ་བསམ་གནས་གཙོ་ཕལ་ཀུན་གྱིས་ཐུགས་ལ་ངེས་རྒྱུར། ཁྱུང་པོ་སྤྲུལ་སྐུ་ཀརྨ་ཨོ་རྒྱན་འཇིགས་མེད་འདི་པ་དེ་སྔ་འདིར་དགོན་གདན་སར་དབང་ལུང་གསན་བསམ་གང་ལེགས་གྲུབ་སྟེང༌། ད་ལན་རང་ཡུལ་དུ་འཁྱུགས་སྐོར་ཕེབས་སོང་བ་འདི་བཞིན་ཡར་ལན་དང༌། ཕར་ལོ་ས་ཡོས་ལོར་ཕྱིར་ཕེབས་རྩིས་གནང་བཞེད་ཀྱི། དམིགས་བསལ་མར་ལན་སྟོད་སྨད་ཉེ་ཕྱོགས་ལམ་ཁེལ་འབྲོག་ཡུལ་རང་ལྟོས་ཀར་དགོན་ཁག་དང༌། གཞན་ཡང་རིས་མེད་དད་སྦྱིན་ལྡན་པའི་ཡུལ་སྡེ་ལམ་ཁེལ་གང་བྱུང་ནས། དགྲ་རྐུན་གྱི་འཇིགས་སྐྱོབ་དང༌། ཀོ་གྲུ་སྒྲོལ་འདོན། ཞག་མལ་བཞུགས་གནས། རྟ་ཁལ་བསུ་སྐྱེལ་ཆད་འཐུད་སྐོར་གང་དགོས་རོགས་རམ་ཞབས་ཞུ་རེ་འགྲུབ་ཐབས་ཅི་ནས་གལ་ཆེ་ཞིང་དེ་ལྟར་ཚུལ་བཞིན་དྭངས་ལེན་བགྱི་བ་རྣམས་ལ་འདི་ཕྱི་འཕྲལ་ཡུན་ཀུན་ཏུ་དགེ་བའི་༸ངོས་ལྷན་རྒྱས་ནས་སྐྱབས་སྲུང་རྒྱུན་སྤེལ་བགྱིད་ཡོང་བས་དེ་དོན་ཀུན་གྱིས་ཐུགས་ལ་འཇགས་པར་འཚལ། སྡེ་དགེ་དཔལ་སྤུངས་གདན་ས་ནས་མཐིང་དམར་ཅོད་པན་འཆང་བ་ཟུང་གིས་ས་སྟག་ཟླ་ ༨ ཚེས་ལ་དགེ།

    ནང་ཆེན་ལྷོ་དཔལ་མེའི་མཁྱེན་བརྩེ་སྐུ་ཕྲེང་དང་པོ་མཁྱེན་སྤྲུལ་བདེ་ཆེན་རྡོ་རྗེ་མདོ་སྔགས་གླིང་པ་ལ་སྩལ་བའི་བཀའ་ཡིག་བཞུགས་སོ།།


    ༸རྒྱལ་བའི་དབང་པོ་དཔལ་ལྡན་༸ཀརྨ་པ་མཆོག་དང་། ༸བྱམས་མགོན་ཏཱའི་སི་ཏུ་གསེར་ཞལ་ལྷན་རྒྱས་པའི་མདུན་ས་ཡངས་པ་ནས། ནང་ཆེན་ལྷོ་དཔལ་མེའི་མཁྱེན་བརྩེ་སྐུ་ཕྲེང་དང་པོ་མཁྱེན་སྤྲུལ་བདེ་ཆེན་རྡོ་རྗེ་མདོ་སྔགས་གླིང་པ་ལ་བསྟན་འགྲོའི་ཕན་བདེ་འབྱུང་བའི་བཙས་སུ། བཤད་སྒྲུབ་ལས་གསུམ་གྱི་སྒོ་ནས་འཕེལ་རྒྱས་ཡུན་གནས་སུ་འགྱུར་དགོས་ཚུལ་གྱི་བཀའ་ཡིག་དང་འབྲེལ་བའི་བཅའ་ཡིག་བཞུགས་སོ།།

    ༡༩༤༡ ལོར་ཚྭ་ (ཚ་བ་སྒང་) དགོན་ཡིད་ཆེན་དགོན་པར་སྩལ་བའི་བཀའ་ཤོག


    ༄༅། །ཐམས་ཅད་མཁྱེན་པའི་ཡེ་ཤེས་ཀྱིས། །འཁོར་འདས་ལམ་གྱི་ཚུལ་སྟོན་ཅིང་། །བྱང་ཆུབ་མཆོག་ལ་སྦྱོར་མཛད་པ། །ཐུབ་དབང་ཤཱཀྱའི་རྒྱལ་པོར་འདུད། །དེའང་། ཚྭ་དགོན་ཡིད་ཆེན་དགོན་འདི་སྒྲུབ་བརྒྱུད་བསྟན་པ་རིན་པོ་ཆེའི་སྙིང་པོ། ས་གནད་བསྟན་པའི་མེ་བཙའ་ཆེ་ཐང་ཡིན་བཞིན། དེའང་བསྟན་རྩ་དགེ་འདུན་གྱི་བསླབ་ཁྲིམས་ལ་ཐུག་ཕྱིར། ཚུལ་ཁྲིམས་ཀྱི་བསླབ་པ་འདུལ་བ་གཞི་གསུམ་གྱི་ཕྱག་ལེན་གསར་བཙུགས་དེ་ཉིད་མི་ཉམས་གོང་འཕེལ་ཐོག །གཞན་ཕན་བྱང་སེམས་ཀྱི་བསླབ་པས་ལམ་གྱི་གཞུང་ཟིན་པའི་སྟེང་། ཐོས་བསམ་སྒོམ་པའི་ཤེས་རབ་དྲི་མ་མེད་པས་རྒྱུད་གྲོལ་བར་བྱས་ཏེ། བཀའ་དྲིན་སུམ་ལྡན་གྱི་བླ་མར་ཡིད་ཆེས་མོས་གུས་བསྐྱེད་ཅིང་། ལྷག་པའི་ལྷ་ཡི་བསྐྱེད་སྔགས་རྫོགས་གསུམ་ལ་ཉིན་མཚན་ཐང་ལྷོད་མེད་པར་བརྩོན་ན། འདི་ཕྱིའི་བདེ་ལེགས་འཕེལ་ཞིང་། བྱང་ཆུབ་ཆེན་པོའི་ལམ་རྫོགས་པར་འགྱུར་བས། དེ་བཞིན་ཀུན་ནས་གལ་ཆེ་བ་དང་། གཞན་ཡང་འཚོགས་འགྲོ་བསྒྲིགས་ཁུར་དཀྱིལ་འཁོར་ཐིག་ཚོན་ཕྱག་རྒྱ་གྱེར་དབྱངས་འབུད་བཀྲོལ་བརྡུང་གསུམ་སོགས་རིག་འཛིན་གོང་མ་རྣམས་ཀྱི་ཕྱག་བཞེས་མ་འཕྱུགས་པར་བསླབ་པར་གྱིས། འདི་ནས་ཀྱང་ཆོས་བཞིན་བྱེད་པ་རྣམས་ལ་སྐྱབས་འཇུག་སྨོན་ཟབ་ཡང་ཡང་སྤེལ། གལ་ཏེ་ཚུལ་མིན་ཞུགས་པ་དག་མཆིས་ཚེ། རྡོ་རྗེའི་ཆོས་སྲུང་དྲག་པོ་རྣམས་ལ་ལེགས་སྤེལ་ཉེས་བསུབ་ཀྱི་བཅོལ་གཏམ་བཙན་པོས་མནན་ཡོད་པས། ཁེ་ཉེན་གྱི་བྱ་བར་ཡིད་དཔྱོད་དམ་དུ་གྱིས། ལྕགས་སྦྲུལ་ཟླ་ཚེས་བཟང་པོར་འོག་མིན་ཀརྨའི་གདན་ས་ནས། དཔལ་ཀརྨ་པ་བཅུ་དྲུག་པས་སྤེལ་བ་དགེ།

    ལྕགས་མོ་སྦྲུལ་ལོར་ནང་ཆེན་དཔལ་མེ་དགོན་གྱི་གྲུབ་སྤྲུལ་ཀུན་བཟང་འགྲོ་འདུལ་ལ་སྩལ་བའི་བཀའ་ཡིག


    ༄༅། །དུས་གསུམ་རྒྱལ་བ་ཀུན་གྱི་འཕྲིན་ལས་པར་མིང་ཡོངས་སུ་གྲགས་པ་དཔལ་ཀརྨ་པའི་སྐྱེས་རབས་བཅུ་དྲུག་པར་འབོད་པ་རང་བྱུང་རིག་པའི་རྡོ་རྗེའི་གཏམ། འཛམ་གླིང་ཆེན་པོའི་བྱེ་བྲག་བོད་དང་བོད་ཆེན་པོའི་ནང་གསེས་མདོ་ཁམས་ཆུ་བཞི་སྒང་དྲུག་ཏུ་འཁོད་པའི་རྒྱལ་བློན་མི་དཔོན་མཆོག་དམན་ཡོངས་ཀྱིས་ངེས་རྒྱུར། ད་ལན་མཁྱེན་སྤྲུལ་བདེ་ཆེན་རྡོ་རྗེ་མདོ་སྔགས་གླིང་པ་འདི་ཉིད་སྙིགས་མའི་དུས་འདིར་མཁས་པ་དང་བཙུན་པ་གྲུབ་པའི་ཡོན་ཏན་ཐམས་ཅད་མ་སྦས་གསལ་རྫོགས་ཀྱི་དམ་པའི་སྐྱེས་བུ་སྨོན་ལམ་ལས་སད་ཀྱི་གཏེར་ཆེན་ཡོངས་ཀྱི་འཁོར་ལོས་བསྒྱུར་བ། རྫོགས་པ་ཆེན་པོ་ལྷུན་གྲུབ་རིག་འཛིན་གྱི་སར་གཤེགས་པའི་དོན་གྱི་སངས་རྒྱས་ཆེན་པོར་ངེས་ཕྱིར། དེ་བཞིན་མཆོག་གི་ཞིང་ལ་མཆོག་ཏུ་དད་པས། བདག་གིས་བླ་མར་བསྟེན་ཞིང་། སྨིན་གྲོལ་རྒྱ་ཆེན་གསན་ཏེ། ངེས་པ་དོན་གྱི་སྟོན་པ་ཀུན་ཏུ་བཟང་པོའི་ཞལ་སྐྱིན་དུ་བསྐུར་ཞིང་བསྔགས་པ་ཡིན་པས། དེ་ལྟར་ཀུན་ནས་རྒྱུ་མཚན་ཤེས་པའི་དད་པ་དང་ལྡན་པས་གྲོལ་བ་བཞི་ལྡན་གྱི་སྐྱེས་མཆོག་དམ་པ་འདི་ལ་མཐོང་ཐོས་དྲན་རེག་གི་འབྲེལ་པ་སྣ་རེ་ཐོགས་ན་མི་ལུས་ཐོབ་པ་དོན་ལྡན་དུ་འགྱུར་ངེས་པས་དེ་བཞིན་ཀུན་ནས་ཡིད་ཆོས་སུ་འཚལ། ཁྱུ་མཆོག་ཅེས་པ་ལྕགས་མོ་སྦྲུལ་གྱི་ལོར་མཚུར་བླའི་ཆོས་སྒར་ཆེན་པོ་ནས་སྤེལ་བ་དགེ།

    ༡༩༤༦ ལོར་ཁྱུང་པོ་རྒྱ་སྟོན་སྲིབ་རོང་སྨིན་གླིང་རི་པའི་སྤྲུལ་སྐུ་ཀརྨ་ཨོ་རྒྱན་འཇིགས་མེད་ཆོས་ཀྱི་སེང་གེ་འཕྲིན་ལས་ཀུན་ཁྱབ་ལ་སྩལ་བའི་ཤེ་བམ་ཆེ་མོ།


    ༄༅། །དུས་གསུམ་རྒྱལ་བའི་ཕྲིན་ལས་པ་ཞེས་ཡོངས་སུ་གྲགས་པའི་སྐྱེས་རབས་བཅུ་དྲུག་པ་རང་བྱུང་རིག་པའི་རྡོ་རྗེར་འབོད་པའི་གཏམ།


    ཉིན་མོར་བྱེད་པའི་སྣང་བར་སྤྱོད་པའི་སྐྱེ་རྒུ་སྤྱི་དང༌། བྱེ་བྲག་མདོ་ཁམས་སྟོད་སྨད་བར་གསུམ་གྱི་ཆར་འཁོད་པའི་གྲུབ་མཐའ་རིས་མེད་ཀྱི་དགོན་སྡེ་ཁག་དང༌། བླ་སྤྲུལ། རྒྱལ་བློན། དཔོན་རིགས་བཅས་སེར་སྐྱ་མཆོག་དམན་ཀུན་ལ་གསོལ་ཞིང་ཟློ་བ། དེས་ན་རིས་བྲལ་དགོན་སྡེ་ཁག་ཀུན། བརྟན་མཁས་ཡོན་ཏན་གྱི་གཞི་ཚུལ་ཁྲིམས་རྣམ་པར་དག་པ་ལ་རག་ལས་ཕྱིར། དེའང་རབ་བྱུང་བསྙེན་རྫོགས་ཀྱི་སྡོམ་པ། འདུལ་བ་གཞི་གསུམ་གྱི་ཕྱག་ལེན་ལྟར་ཁུངས་ཐུབ་ཚད་ལྡན་ཐོབ་མཚམས་དང༌། བསྲུང་བྱ་རིགས་མ་འཁྲུལ་བ་རེ་མཁན་སློབ་ཀུན་གྱིས་ཤེས་དགོས་རྒྱུ། ད་ལྟའི་ཁྱུང་པོ་རྒྱ་སྟོན་སྲིབ་རོང་སྨིན་གླིང་རི་པའི་སྤྲུལ་སྐུ་ཀརྨ་ཨོ་རྒྱན་འཇིགས་མེད་ཆོས་ཀྱི་སེང་གེ་ཕྲིན་ལས་ཀུན་ཁྱབ་འདི་པ། ཐོས་བསམ་དབང་ལུང་སྐོར་མཐར་ཕྱིན་ཞིང༌། གསར་རྙིང་རྒྱུད་སྡེ་གོང་འོག་རྣམས་ལ་བསྙེན་སྒྲུབ་ཚད་ལྡན་ཐེབས་ཤིང༌། མཁས་བཙུན་ཡོན་ཏན་བཟང་པོ་བསྔགས་འོས་སུ་གྱུར་པས་བསྟན་འགྲོ་ལ་ཞབས་འདེགས་ཕན་ཐོགས་འབྲེལ་ཚད་དོན་ལྡན་འབྱུང་ངེས་པ་ལྟར། ངེད་དང༌། བྱམས་མགོན་སི་ཏུ་རིན་པོ་ཆེ། རྫོང་གསར་མཁྱེན་བརྩེ་བཅས་ཀྱི་དངོས་སློབ་སྐུ་རིམ་པ་ཐུན་མོང་མ་ཡིན་པའི་ཐོག །སི་ཏུ། མཁྱེན་བརྩེ། མཆོག་གླིང་རྣམས་ཀྱི་བཀའ་ལག་སོ་སོར་གནང་བ་ལྟར། ཁྱེད་རང་གོང་འཁོད་ཀུན་གྱིས་རང་རང་འདི་ཕྱིའི་བདེ་དོན་ལ་བསམ་པའི་རབ་བསྙེན་གྱི་སྡོམ་པ་ཚད་ལྡན་རེ་ཞུ་རྒྱུ་དང༌། བསྲུང་བྱ་ཚུལ་ཁྲིམས་རྣམ་པར་དག་པ་རེ་གལ་ཆེ་རྒྱུ་དེ་བཞིན་ཉམས་ལེན་བགྱིད་ན། སྤྲུལ་སྐུ་འདི་པ་ལའང་རབ་བསྙེན་གྱི་སྡོམ་པ་ནོད་པའི་མཁན་སློབ་ཀྱི་བྱ་བ་གང་ཐོན་རེ་སྒྲུབ་དགོས་རྒྱུ་དང༌། འདི་ནས་མཁན་ཆེན་གྱི་གོ་མིང་འཛིན་རྒྱུའི་ཤིས་བརྗོད་བགྱིས་པ་དང་འབྲེལ་རྟ་མགོ་གསེར་ཏོག །རྟ་དོམ་གཉིས་བརྩེགས། ལས་དམ་དམར་པོ། གསེར་ཞྭ་བཅས་གནང་ཡོད་པས་དེ་བཞིན་ཀུན་གྱི་ཐུགས་འཇགས་དང༌། བླ་མ་གསལ་སྟོང་པ། ནམ་མཁའ་རིན་ཆེན། སྦ་མཚམས་པདྨ། བསོད་ནམས་ལྷ་རྒྱལ། ད་ལྟའི་སྐྱེ་ཕྲེང་ལྔ་པ་མཁན་ཆེན་ཀརྨ་ཨོ་རྒྱན་འཇིགས་མེད་འདི་པ་བཀའ་བརྒྱུད་རྒྱལ་བ་ཡབ་སྲས་རྣམས་ཀྱི་དངོས་སློབ་ཉེ་གནས་ཡིན་བཞིན་བླ་མ་གོང་འོག་རིམ་བྱོན་ཐམས་ཅད་ཀྱི་མཆོད་རྩ་གཏོང་ཐེབས། དཀོར་ས་སྒེར་ཁོངས་སོགས་སྔར་བཞིན་བདག་པ་ཅི་ཡིན་ལ་དུས་དབང་ཁག་དཀྲི་ལྟ་བུའི་བཙན་འཕྲོགས་རིགས་དྲག་ཞན་སུས་ཀྱང་འཛིན་བདག་ཡ་མ་བྲལ་བ་ཇི་སྲིད་བར་སོར་གནས་རྒྱུན་འཁྱོངས་ཅི་ནས་དགོས་པ་དང༌། མཁན་ཆེན་འདི་པར་གཞིས་བྱེས་ཀུན་ཏུ་མཐུན་རྐྱེན་རོགས་རམ་ཞབས་ཞུ་བཅས་པར་ལྷག་བསམ་རྣམ་དག་གི་སྒོ་ནས་སྒྲུབ་དགོས་རྒྱུ་ཚང་མས་དང་བའི་འཁུར་ལེན་ཆོས་དམ་འགལ་མེད་ཡོང་བར་མ་ཟད། དེ་ལྟར་བགྱིད་པ་རྣམས་ལ་འདི་ནས་ཀྱང་བྱང་ཆུབ་ཡོངས་བསྔོའི་རྒྱས་འདེབས་བགྱིད་ཡོང་བཞིན། ལོགས་པར་འགྲོ་རིགས་མཆིས་ཚེ་ཆོས་སྲུང་ལ་གཉེར་གཏད་དང་འབྲེལ་བའི་འདི་ནས་རྒྱབ་གཉེར་བགྱིད་རྒྱུ་ལ་དེ་ལྟར་མ་སོང་བ་དམ་དོན་ཚུལ་བཞིན་ཡོང་བར་འཚལ། ཞེས་པས་ཡི་གེ་འོག་མིན་མཚུར་གྱི་གནྡྷོ་ལ་ནས། མེ་ཁྱི་ཧོར་ཟླའི་ཡར་ཚེས་བཟང་པོར་བྲིས།

    ས་ཟླའི་དཀར་ཕྱོགས་ཀྱི་རྒྱལ་བ་གསུམ་པའི་ཚེས་ལ་སྩལ་བའི་རི་པ་བག་སྤྲུལ་གོང་མའི་སྲས་བརྒྱུད་ལྟོས་བཅས་ལ་གྲོགས་དན་དགོས་སྐོར་བཀའ་ཤོག


    ༄༅། །ཉིན་མོའི་སྣང་བས་ལོངས་སུ་སྤྱོད་པའི་དད་སྦྱིན་སེར་སྐྱ་དྲག་ཞན་ཐ་དག་ལ་གསོལ་ཞིང་བཟློ་བ། ཐུབ་བསྟན་བཤད་སྒྲུབ་གཉིས་ཀྱི་ནང་ཚན་སྒྲུབ་བརྒྱུད་སྙིང་པོའི་རིང་ལུགས་འཛིན་པ་རི་པ་བག་ཡོད་སྤྲུལ་སྐུ་སྐུ་གོང་མ་དེ་ཉིད་ལུང་རྟོགས་འཁོར་ལོ་གསུམ་གྱིས་བསྟན་འགྲོར་སྨན་རླབས་ཆེ་བར་མ་ཟད། ལྷག་པར་ཀར་བསྟན་རིང་ལུགས་ལ་མཆོག་ཏུ་བཀའ་དྲིན་ཆེ་བའི་གནས་སུ་གྱུར་པ་སོགས་གང་ཅིར་འདི་ནས་ཀྱང་མིག་རྒྱངས་ཀྱིས་སྐྱོང་འོས་ཟླ་བ་དང༌། ཀུ་མུ་ཏའི་ངང་ཚུལ་བཞིན་དུ་གྱུར་པས་ན་ཁྱེད་དད་སྦྱིན་ཁག་ནས་ཀྱང་བག་སྤྲུལ་གོང་མའི་བུ་རྒྱུད་འདི་དག་ལ་ལུགས་གཉིས་གང་གི་སྒོ་ནས་འཇིགས་སྐྱོབས་དང་འབྲེལ་བས་གཟིགས་སྐྱོང་ཕན་ཆར་གང་ཟབ་ཡོང་བ་ཅིས་ཀྱང་ཞུ་རྒྱུ་ནས་དེ་ལྟར་བགྱི་བ་རྣམས་ལ་འདི་ཕྱིའི་ལེགས་ཚོགས་གོང་འཕེལ་འབྱུང་བ་སོགས་འཕྲལ་ཡུན་དགེ་བའི་སྐྱབས་སྲུང་ནར་མར་བགྱིས། ཞེས་པ་འོག་མིན་མཚུར་ཕུ་གནྡྷོ་ལ་ནས་ས་ཟླའི་དཀར་ཕྱོགས་ཀྱི་རྒྱལ་བ་གསུམ་པའི་ཚེས་ལ།

    ༡༩༥༦ ལོར་བེ་རི་མཁྱེན་བརྩེ་རིན་པོ་ཆེ་ལ་བཀའ་བརྒྱུད་ཀྱི་སྲས་སུ་གཏོགས་པའི་ཐོབ་ཡིག་གནང་བ།1


    ༄༅། །གནམ་བསྐོས་འཇམ་དབྱངས་༸གོང་མ་ཆེན་པོའི་ལུང་ལས། གཞུའུལའི། ཏའི་བའུ་ཧྭཝཾ། ཟེ་ཐན་ཏའི་ཤན། ཙི་ཙའི་ཧུའོ་དུས་གསུམ་རྒྱལ་བ་ཀུན་གྱི་ཕྲིན་ལས་པ་མིང་ཡོངས་སུ་གྲགས་པ་དཔལ་ཀརྨ་པ་རང་བྱུང་རིག་པའི་རྡོ་རྗེས་འབོད་པའི་གཏམ། ནོར་འཛིན་གྱི་ལྗོངས་འདིར་འཁོད་པའི་ཆེ་དགུ་སེར་སྐྱ་མཆོག་དམན་ཡོངས་ལ་གསོལ་ཞིང་བཟློ་བ། ནང་ཆེན་བེ་ཧུ་གྲགས་པ་རྣམ་རྒྱལ་གྱིས་གསར་བསྐྲུན་དགོན། ༸ཐུབ་བསྟན་མདོ་སྔགས་བཤད་སྒྲུབ་དར་རྒྱས་རྟག་བརྟན་རྣམ་རྒྱལ་གླིང༌། ཞེས་པ་ཕུལ་བར་དེ་ཉིད་ཀྱི་གདན་འཛིན་དུ། རྒྱལ་བ་རྣམས་ཀྱི་ཆོས་དབྱིངས་ཁྱབ་བརྡལ་གྱི་ཀློང་ནས་གདུལ་བྱའི་ཞིང་ཇི་སྙེད་བར་དེ་སྙེད་ཀྱི་གཟུགས་སྐུའི་བཀོད་པ་བློས་དཔོག་པར་མི་ནུས་པའི་འཕྲིན་ལས་མཐའ་ཡས་མོད། མཆོག་སྤྲུལ་འདི་ཉིད་འཇམ་དབྱངས་མཁྱེན་བརྩེའི་ཐུགས་སྤྲུལ་འཁྲུལ་མེད་འདི་དག་ཀུན་གྱིས་བསྔགས་འོས་འབྲེལ་ཚད་དོན་ལྡན་དུ་རུང་བས། བཀའ་བརྒྱུད་ཀྱི་སྲས་སུ་གཏོགས་པའི་ཁྲི་བེར། དབུ་ཞྭ། ནམ་མཁའ་རབ་འབྱམས། རྟ་མགོར་གསེར་ཏོག །དོམ་དོམ་ཉིས་བརྩེགས། རྟ་ཆས་སོགས། རྟ་དར་ཆ། རྟེན་མདུང་གཅིག་བཅས་གོ་གནས་ཐོབ་པར་བགྱིས་ཡོད་ལྟར། ལུང་དང་རྟོགས་པའི་བསྟན་པ་རིན་པོ་ཆེ་འཁོར་ལོ་གསུམ་གྱི་སྒོ་ནས་འཛིན་སྐྱོངས་སྤེལ་བའི་གཡར་དམ་ལྷུར་ལེན་དགོས་པ་འཚལ། ཞེས་གོ་བར་བྱ་བའི་ཡི་གེ་རབ་བྱུང་བཅུ་དྲུག་པའི་ནང་ཚན་འབྱུང་བ་གསུམ་ལྡན་མེ་ཕོ་སྤྲེལ་ལོའི་ཡར་ཚེས་དགེ་བའི་ཉིན། འོག་མིན་མཚུར་གྱི་གདན་སའི་གནྡྷོ་ལ་ནས་སྤེལ་བ་དགེ།

    


    
      
        1 པདྨ་དཀར་པོའི་འཕྲེང་མཛེས་ཞེས་བྱ་བ་བཞུགས་སོ།། Karma Tharjay Chokhorling, Bodh Gaya, 2008 ཤོག་གྲངས་ ༧༢ ནས་ཟུར་དུ་ཕྱུངས་པའོ།།

    དཔལ་སྤུངས་དབོན་རྒན་རིན་པོ་ཆེར་སྩལ་བའི་བཀའ་ཡིག


    ༄༅། །བསྟན་པའི་གསལ་བྱེད་དབོན་རྒན་རིན་པོ་ཆེར། ཆེད་ཕུལ། བར་ལམ་སྐུ་མཛད་གོང་འཕེལ་ཡོད་ཤག་དང་། ངོས་འཁོར་ལྷོ་ལྗོངས་ནས་བསྟན་འགྲོའི་བྱ་བ་མ་དམན་ཙམ་གྱིས་རང་གནས་སུ་བདེ་བར་འབྱོར། སྐྱབས་རྗེ་བདུད་འཇོམས་བརྒྱུད་འཇར་པན་དུ་ཆོས་ཚོགས་ཀྱི་གནས་སྐབས་ལས་བྱེད་བཀའ་བརྒྱུད་བླ་སྤྲུལ་ཞིག་གདན་ཞུས་བཞིན་ཉིད་དང་བཀའ་མོལ་སྐབས་ཕེབས་འཐུས་གསུང་ལུགས་བཅས་གསུང་བྲིས་འབྱོར་བས། དེས་ན་རང་བསྟན་དར་རྒྱས་ཀྱི་བྱ་བར་ཅུང་རེ་སྨིན་པའི་རེ་བས་ཉིད་ཕེབས་རྒྱུ་མཛད་ན་དེ་ལྷག་མི་འདུག་པས་དེ་བཞིན་བདུད་འཇོམས་རིན་པོ་ཆེར་ཞུས་ཟིན་པས་ཁྱེད་རང་ཕེབས་ཕྱོགས་སྐོར་བདུད་འཇོམས་དང་བཀའ་མོལ་གྱིས་ཕེབས་རྒྱུ་ཡོད་པ་མཛད་འཐུས་བཅས་དགོངས་འཇགས་ཞུ། བཀྲ་ཤིས་བདེ་ལེགས་བཅས་དཔལ་ཀརྨའི་ཆོས་སྒར་བཤད་སྒྲུབ་ཆོས་འཁོར་གླིང་ནས་བོད་ཟླ་ ༡༠ ཚེས་ ༡༧ ལ་ཕུལ།

    སྐྱབས་རྗེ་བདུད་འཇོམས་རིན་པོ་ཆེར་སྩལ་བའི་བཀའ་ཡིག


    ༄༅། །སྔ་འགྱུར་བསྟན་པའི་ཤིང་རྟ་བདུད་འཇོམས་རིན་པོ་ཆེའི་ཞབས་སྐྱེས་སུ། ཆེད་ཕུལ། བར་ལམ་སྐུ་དཀྱིལ་གསལ་ཞིང་བསྟན་འགྲོའི་མཛད་པ་རླབས་ཆེན་ངང་གསུང་བྲིས་རྟེན་བཅས་གནང་འབྱོར་གུས་སྤྲོ་བརྟས། ངོས་ལྷོ་ལྗོངས་བསྐྱོད་སྐབས་བསྟན་པ་སླར་གསོའི་བྱ་བར་སྨིན་པའི་བགྱི་སྒོ་ལེགས་ལམ་ལྟ་བུའི་ངང་ད་ལྟ་རང་གནས་སུ་བདེ་བར་གནས་ལགས། འཇར་པན་དུ་བཀའ་རྙིང་བསྟན་ལ་ཕན་ཆེད་བྱུང་ཚེ་ངེས་པར་དུས་བསྟུན་དགོས་གནད་དང་། ཕེབས་མཁན་རང་མོས་ཡོད་དུས་དབོན་རྒན་རིན་པོ་ཆེ་ལས་ལྷག་སུ་ཡང་མེད་སྟབས་དབོན་རྒན་རང་ལ་ཡི་གེ་འདི་བཞིན་ཁུངས་སྩལ་ཐོག་འགྲོ་ཕྱོགས་སྐོར་གང་དགོས་མཆོག་ནས་རོག་རམ་གནང་གྲུབ་ནང་མར་ཞུ་ཞུ། སླད་ཀྱང་གསང་ཆེན་བསྟན་པའི་མོ་རེ་ཉམ་གསོ་མ་ཐུབ་བར་ཞབས་པད་བརྟན་པའི་ཐུགས་བསྐྱེད་མི་ལྷོད་པ་ནས་ཕེབས་འོས་ཀྱང་རྒྱུན་སྩོལ་ཡོད་པ་ཞུ་མཁྱེན། དཔལ་ཀརྨའི་ཆོས་སྒར་ནས་ཕྱི་ཟླ་ ༡༡ ཚེས་ ༡༩ བཟང་པོར།

    གོང་ས་སྐྱབས་མགོན་ཆེན་པོར་ཀུན་གཟིགས་ཞྭ་དམར་རིན་པོ་ཆེའི་ངོས་འཛིན་ཞུ་ཕྱོགས་སྐོར་ཕུལ་བའི་ཞུ་སྙན།


    ༄༅། །ལྷར་བཅས་སྲིད་ཞིའི་གཙུག་རྒྱན་༸སྐྱབས་མགོན་རྒྱལ་དབང་ཐམས་ཅད་མཁྱེན་ཅིང་གཟིགས་པ་ཆེན་པོ་མཆོག་གི་ཞབས་པད་གསེར་གྱི་ཁྲི་འཕང་མངོན་པར་མཐོ་བའི་སྐུ་དྲུང་དུ། སྒོ་གསུམ་གུས་པ་ཆེན་པོའི་ལྷ་ཕྱག་གྲངས་མེད་དང་བཅས་ཞུ་གསོལ་རྩེ་གཅིག་ཏུ་འདེབས་སྙིང་། ཞྭ་དམར་མཆོག་སྤྲུལ་སྐུ་ཕྲེང་བཅུ་པ་ནས་བཟུང་མཚན་གསོལ་ཙམ་མ་གཏོགས་དངོས་སུ་སྐྱེ་སྲིད་ཡོངས་གྲགས་བྱུང་མེད་མོད། ད་ལམ་ཨ་ཐུབ་དཔོན་གྱི་བུ་ལོ་གྲངས་བཅུ་གཉིས་སོན་པ་ཞིག་ཡོད་པ་དེས། སྔོན་དུ་བོད་ལྗོངས་ཁུལ་མཚུར་དགོན་དུ་སྡོད་སྐབས། ཡངས་ཅན་དུ་ཡོད་པའི་ཞྭ་དམར་རང་གི་དགོན་གྱི་གཞུང་གྲྭ་རྣམས་ངོས་འཛིན་པ་སོགས་རྟགས་མཚན་བྱུང་བ་ཀུན་གྱིས་ཤེས་གསལ་ལྟར་གྱུར་པ་དང་། གུས་འབངས་ནས་ཀྱང་མཆོག་གསུམ་གསོལ་བཏབ་ཀྱིས་རྨོངས་འཆར་ལའང་དེ་འདྲ་ཞིག་སྣང་རུང་། མཆོག་སྤྲུལ་ངེས་རྙེད་འཁྲུལ་བྲལ་ཡིན་མིན་ཡེ་ཤེས་གཟིགས་པས་དཔྱད་ཐོག་བཀའ་ལུང་ཚངས་གནས་མཛེས་པའི་རྒྱན་དུ་སྩོལ་གྲུབ་བརྩེ་བས་གཟིགས་པ་མཁྱཻན། མཁྱཻན། མཁྱཻན། ཞེས་གུས་འབངས་ཞྭ་ནག་སྤྲུལ་མིང་པས་བོད་ཆུ་ཡོས་ཟླ་ ༡༠ ཚེས་ ༡ བཟང་པོར་ཕྱག་བཅས་ཕུལ་བའི་སྙན་ཞུ།

    བཙན་བྱོལ་བོད་གཞུང་ཆོས་དོན་ལྷན་ཁང་དུ་སྩལ་བའི་ཕྱག་བྲིས་ཁག་ཅིག


    ༄༅། །ལུགས་གཉིས་མཁྱེན་བརྒྱའི་བདག་ཉིད་ཐུགས་རྗེ་ཟླ་མེད་སྐུ་ངོ་མཁན་དྲུང་ཏཱ་བླ་མཆོག་གི་སྐུ་གམ་དུ། ཞུ་གསོལ། དེ་གར་མཆོག་སྐུ་ཆེན་པོས་དབུས་སྐུ་མཆེད་ལྷན་བཅས་སྐུ་མཚན་གསལ་ངོས། མཛད་བཟང་གོང་འཕེལ་དུ་དགྱེས་བཞུགས་ཡོད་སྙམ་གུས་སྤྲོ་མཆོག་ཏུ་ཆེ། འདི་ན་ངོས་ལྟོས་བཅས་རྣམས་ཀྱང་། མཆོག་གསུམ་བྱིན་མཐུས་ཚང་མ་བདེ་གནས་ཐོག་མཆིས་ལགས། མཚམས་ཞུ། ཉེ་ཆར་ཆོས་དོན་ལྷན་ཁང་ནས་བཀའ་མཆིད་ཕེབས་གསལ། ྋགོང་ས་སྤྱི་ནོར་ཆེན་པོ་མཆོག་གི་ཞབས་གམ་མཇལ་ཕྱག་ཏུ་ནམ་བཅར་དང་། ངོ་གཡོག་ཇི་ཡོད་སོགས་ཞུ་ཡིག་ཁ་གསལ་ངེས་འབུལ་དགོས་ཕེབས་བཞིན་ཞུ་དགོས་རྣམས་གསལ་ཡང་། ལས་དོན་ཕྲན་བུ་ཞིག་མཇུག་བསྡུམ་མ་ཚར་བས་ཉིན་ཤས་ཡུན་འགོར་ཡོང་ངེས་ལ་བརྟེན། བཅར་ཚེས་སོགས་ཁ་གསལ་ཞུ་འཕེར་མ་མཆིས་ཀྱང་། རིང་མིན་ནམ་བཅར་སྔོན་དུ་ཚེས་ཆ་དང་། ངོ་གཡོག་ཇི་ཡོད་སོགས་ཞུ་མཆིད་ངེས་འབུལ་ཞུ་རྩིས་ཡིན་གཤིས་དེ་ལུགས་ཆོས་ཀློང་དམ་པར་བསྟི་བ་མཁྱེན། ལྡི་ལི་གི་རིང་པར་ཀེ་ནས། དགོངས་ལམ་པས། སྤྱི་ཟླ་ ༢ ཚེས་ ༩ ལ་ཕུལ།


    ༄༅། །ཆོས་སྲིད་ལུགས་བརྒྱའི་མངའ་བདག་བོད་གཞུང་ཆོས་དོན་ཁང་ལྷན་རྒྱས་པའི་དྲུང་དུ། ཕུལ་བ། དབྱིན་ཡུལ་ནང་པའི་ཆོས་ཚོགས་ཁོངས་གིས་སྦྱིན་བདག་ཁ་ཤས་ནས་ངོས་ལ་ནན་བསྐུལ་གྱི་དྲུང་པ་སྤྲུལ་སྐུ་དང་། ཨ་ཀོང་སྤྲུལ་སྐུ་བཅས་གདན་ཞུས་བྱ་འདུག་པས། དེ་དོན་དགོངས་ཁྲོལ་ཡོད་པ་དང་། སྤྱི་ཟླ་དང་པོའི་ཚེས་མགོ་ལས་མི་འགྱངས་བར་ཐོན་བསྐྱོད་ཆོག་པའི་པ་སེའི་རོག་རམ་བཅས་གནང་ཐུབ་ཞུ་ཞིང་། འདི་དོན་མཚན་འཁོད་ྋསྙན་ཞུ་དགོས་ཚེ་ཟུར་འབུལ་ཐོག་ནས་ྋགོང་ས་ཆེན་པོར་ྋསྙན་སྒྲོན་གྱི་དོན་སྨིན་གཟིགས་སྐྱོང་ཡོད་པ་མཁྱཻན། དཔལ་ཀརྨའི་ཆོས་སྒར་ནས། ༦༢ ཟླ་ཚེས་བཟང་པོར་ཕུལ།


    ༄༅། །ལུགས་ཟུང་མཁྱེན་བརྒྱའི་བདག་ཉིད་ཆོས་དོན་ཕྱག་ལས་མཛད་པོ་ལྷན་རྒྱས་སྐུ་གམ་དུ། ཞུ་གསོལ། ད་ལམ་སྤྱི་ཟླ་ ༣ ཚེས་ ༡༤ ལ་སྩལ་བའི་བཀའ་མཆིད་གོང་ཟླའི་ཚེས་ ༣༠ ཉིན་ལག་སོན་བྱུང་གསལ། ཀ་སྤུངས། རྡོ་གླིང་ཁུལ་བཞུགས་ཆོས་བྱེད་བླ་གྲྭ་ཡོངས་ལ་ཆོས་ཕོགས་ཞུ་རྒྱུའི་སྐོར། ྋགོང་ས་སྤྱི་ནོར་ཆེན་པོར་ྋསྙན་སེང་དང་འབྲེལ། རྒྱབ་སྐྱོར་ཞབས་བསྐུལ་ཞུ་འོས་དམ་དོན་ཆེ་བཞེས་གནང་རྒྱུ་ཕེབས་པ་བཀའ་དྲིན་ཆེ་བ་དང་། ད་ལན་ཆོས་ཕོགས་འདིའི་ཐད་ཕལ་ཆེར་དོན་སྨིན་ཡོང་ངེས་སྙམ་པ་རང་བཞིན་བབས་ཞུ་ཙམ་བཅས། རྡོ་གླིང་ཀརྨའི་ཆོས་སྒར་ནས། སྤྱི་ཟླ་ ༤ ཚེས་ ༣ ལ་ཕུལ།


    ༄༅། །ཕུན་ཚོགས་སྡེ་བཞིའི་དབང་ཕྱུག་སྐུ་བཅར་མཁན་དྲུང་ཏ་བླ་མ་མཆོག་གི་སྐུ་དྲུང་དུ། ཕུལ་བ། ཉེ་ཆར་ཆོས་དོན་ལས་ཁང་ནས་ཕྲན་ལ་བཀའ་རྒྱ་ཞིག་གནང་ཡོད་ཆོད་ཀྱང་། འདི་གར་ལག་འབྱོར་གཏན་ནས་མ་བྱུང་བས་རྩད་གཅོད་གནང་ཕྱོགས་གང་འོས་ཞུ་རྒྱུ་དང་། ྋགོང་ས་མཆོག་ནས་སྤྱི་ཟླ་ ༥ ཚེས་ ༡ ལ་གནང་བའི་བཀའ་རྒྱ་རིན་པོ་ཆེ་ཚེས་ ༨ ཉིན་སྤྱི་སོན་བྱུང་དོན། སྒང་ཏོག་ཏུ་གུ་རུའི་སྐུ་འབུམ་བཞེངས་རྒྱུ་ལས་མཇུག་སྒྲིལ་མཚམས་དོན་དམ་སེར་སྐྱ་ཟུང་ནས་གསུང་གསལ་གནང་འོང་ཚོད་ལ་སྐབས་སུ་བགྱི་འོས་རིགས་ལག་ལེན་ཞུ་ཆོག་པ་དང་། སྒྲུབ་ཞུས་ཞིབ་འབུལ་ཆོག་པ་བཅས་དེ་དོན་ྋསྙན་འབུལ་གནང་གྲུབ་དགོས་དབྱིངས་སུ་བསྟི་བ་མཁྱཻན། འབྲས་ལྗོངས་རུམ་སྟེགས་ཀརྨའི་ཆོས་སྒར་ནས། སྤྱི་ཟླ་ ༥ ཚེས་ ༩ བཟང་པོར་ཕུལ།


    ༄༅། །ལུགས་བརྒྱའི་དབང་ཕྱུག་ཆོས་དོན་ཕྱག་ལས་མཛད་པོ་ལྷན་རྒྱས་སྐུ་གམ་དུ། ཆེད་འབུལ། ཇི་ལྟར་མཁྱེན་མངའ་ཞྭ་དམར་མཆོག་སྤྲུལ་རིན་པོ་ཆེ། བོད་ཤིང་འབྲུག་ཟླ་ ༤ ཚེས་ ༡༣ དང་སྤྱི་ཟླ་ ༥ ཚེས་ ༢༤ ཉིན་མངའ་གསོལ་གཟེངས་བསྟོད་ཞུ་རྒྱུར་གཏན་ཁེལ་ཟིན་པས་དེ་ལུགས་ཆོས་ཀློང་ཟབ་མོར་རོལ་བར་ཞུ་རྒྱུ་བཅས། འབྲས་ལྗོངས་རུམ་བཏེག་ཆོས་སྒར་ནས། ཞྭ་ནག་སྤྲུལ་མིང་གིས། ༦༤ སྤྱི་ཟླ་ ༥ ཚེས་ ༤ ལ་ཕུལ།


    ༄༅། །ལུགས་བརྒྱའི་མངའ་བདག་བོད་གཞུང་ཆོས་དོན་ལས་འཛིན་ལྷན་རྒྱས་པའི་དྲུང་དུ། ཆེད་ཕུལ། ད་ལམ་སྤྱི་ཟླ་ ༦ ཚེས་ ༢༥ ལ་སྩལ་བའི་བཀའ་རྒྱ་འབྱོར་གསལ་སྦག་ས་ཆོས་སྡེ་ཆེ་མཐོའི་ལྷན་ཚོགས་གཙུག་ལག་ཁང་ཆེན་པོར་རྒྱུར་རྒྱུའི་སྔོན་འགྲོའི་འཆར་གཞི་གོ་སྒྲིགས་ཐོག་ལ། མ་སུ་རིར་གཙུག་ལག་སློབ་དཔོན་འཛིན་གྲྭ་དངོས་སུ་ཚུགས་ཟིན་པར་བརྟེན། སློབ་དཔོན་རྣམས་ཀྱི་བསླབ་བྱའི་ཉམས་ལེན་ཕྱག་བཞེས་བསྟར་ཕྱོགས་ཀྱི་རིམ་པ་གཟིགས་མཆན་སྩལ་འཁོད་ཞིབ་གནང་བྱུང་བ་དེ་ལྷག་ལེགས་ཆའི་བསམ་འཆར་ཞུ་རྒྱུ་གཏན་ནས་མེད་པ་མཁྱེན་རླབས་ཅན་གྱི་ཕྱག་བཞེས་འགྲན་བྲལ་འདུག་པས་ཐུགས་རྗེ་ཆེ་ཞུ་རྒྱུ་དང་། བཀའ་བརྒྱུད་ཀྱི་སློབ་གྲྭ་སྔོན་ཡོད་རྣམས་འཐད་བྱེད་སྒོའི་བཀའ་བསླབ་རྗེས་སྩོལ་ཐུགས་རྗེ་ཆེ་ཐུབ་པ་ཞུ་བ་བཅས་དགོངས་དབྱིངས་སུ་མངའ་བ་ཞུ་མཁྱེན། དཔལ་ཀརྨའི་ཆོས་སྒར་ནས། སྤྱི་ལོ་ ༦༥ ཟླ་ ༧ ཚེས་བཟང་པོར་ཕུལ།


    ༄༅། །བསྟན་པ་དར་རྒྱས་ཀྱི་བྱེད་པོ་ཆོས་དོན་ལྷན་རྒྱས་དྲུང་དུ། ཆེད་ཕུལ། ད་ལམ་གསུང་ཕྲིན་འབྱོར་གསལ་རང་གཞུང་ཤོག་བུའི་བཟོ་གྲྭ་དང་འདབས་འབྲེལ་བསྟན་གཞི་གསུང་རབ་རྒྱ་ཆེར་སྤེལ་བའི་དཔར་ཁང་གསར་འཛུགས་གནང་རྒྱུ་དེ་བཞིན་ཤིན་ཏུ་བཀའ་དྲིན་ཆེ་ཞིང་རྗེས་སུ་ཡི་རངས་ཞུ་རྒྱུ་དང་། བཀའ་བརྒྱུད་མིང་ཐོག་ནས་མ་རྩ་འབུལ་འོས་འབུལ་འདོད་གཉིས་ཆེ་ཡོད་ངེས་ཁ་ཙམ་མ་ཡིན་ཀྱང་། ྋརྒྱལ་བསྟན་ཉག་ཕྲ་འདི་ལ་ཞབས་འདེགས་འོང་རེ་གི་རང་འབྱོར་དངོས་པོ་ཇི་ཡོད་བསྟན་པ་གསར་བསྐྲུན་ཆེད་དུ་ལྷག་མེད་གཏོང་དང་བཏང་མུས་ཁར། གཞན་ནས་སྔ་གཡར་ཞུས་པའི་འཕྲོས་ལུས་ད་ལྟ་སྒོར་གཉིས་འབུམ་ལྷག་ཙམ་མ་འཕྲོད་པ་དངོས་གསལ་གྱིས་འདི་ཐེབས་དངོས་འབུལ་ཞུ་ཐུབ་བྲལ་བས་དགོངས་འགལ་མེད་པ་ནས། ཆོས་དོན་ལྷན་བརྒྱུད་གནས་སྐབས་ལོ་གསུམ་རིང་མ་དངུལ་སྔ་གཡར་གནང་ཐབས་དང་། ཕྲན་བུའི་རང་འབྱོར་བསག་འཇོག་གི་གོ་སྐབས་ནམ་བྱུང་ངེས་འབུལ་ཆོག་པ་ཞུ་བ་དང་། ལས་བྱེད་ཀྱང་སྐད་ཡིག་གང་ཅིར་གོ་འཕེར་བཏང་ཆོག་མེད་ཁར་པ་སེ་ཞུ་ལེན་དཀའ་བ་བཅས་སྔ་འཕྲོས་མི་ཚབ་ལྷས་མཛད་ཀྱི་བོད་མི་དོ་དན་ཞིག་དེ་ག་ལྷན་ཁང་ནས་བཀའ་བརྒྱུད་མིང་ཐོག་བསྐོས་སྩལ་གནང་ཐུབ་ཅི་ནས་ཞུ་ཞིང་། དེ་དག་གི་འགྲོ་གྲོན་སྐོར་ཞིབ་རྩིས་གང་དགོས་ཞུ་ཆོག་པ་བཅས་བསྟན་དོན་གལ་ཆེར་དགོངས་པ་ཟབ་བཞེས་འདི་བཞིན་ལ་འཐེན་འཁྱེར་ཞུ་ཕྱོགས་མ་དགོངས་པ་ནས། ངོས་རང་གི་བྱས་དང་བྱེད་རྒྱུའི་ལས་དོན་གནས་ཚུལ་དགོས་པའི་གོང་གསལ་བཞིན་སྐྱབས་འཇུག་གནང་སྐྱོངས་ཡོད་པ་ཞུ་མཁྱེན། འབྲས་ལྗོངས་ཀརྨའི་ཆོས་སྒར་ནས། ༦༦ ཟླ་ཚེས་བཟང་པོར་ཕུལ།


    ༄༅། །རིས་མེད་བསྟན་པའི་འཚོ་འཛིན་ཆོས་དོན་ལྷན་རྒྱས་པའི་སྐུ་དྲུང་དུ། ཆེད་ཞུ། ད་ལམ་འཇར་པན་ནང་པའི་ཆོས་ཚོགས་ས་སྐྱ་ཐར་རྩེ་རིན་པོ་ཆེ་དང་། རྙིང་མ་མཁས་བཙུན་བཟང་པོ་ཅན་སྔོན་ཡོད་ཁོངས་སུ་བཀའ་བརྒྱུད་བླ་སྤྲུལ་ཞིག་གདན་ཞུས་ཆེད་བསྐུལ་བྱ་འདུག་པས་དེས་ན་རྒྱལ་བསྟན་ལ་ཕན་གཞི་འབྱུང་རེའི་དཔལ་སྤུངས་དབོན་རྒན་རིན་པོ་ཆེ་ད་ལྟ་རྡོར་གླིང་བཞུགས་པ་དེ་ཉིད་ཕེབས་རྒྱུ་གྲོས་བསྡུར་ཞིབ་པར་ཞུས་ཟིན་པས། དེ་ཉིད་འཇར་པན་དུ་ཆོས་དོན་ཕེབས་ཆོག་པ་དང་། ཕྱག་དཔེ་དང་། མཆོད་ཆས་ཉེར་མཁོ་བཅས་ཐོན་ཆོག་རྒྱ་གར་གཞུང་ནས་པ་སེ་ཞུ་ཕྱོགས་ཐད་འཕྲལ་དུ་ཞུ་བསྐུལ་རྒྱབ་སྐྱོར་མཐའ་སྐྱོང་གནང་ཐུབ་ཅི་ནས་མཁྱཻན། ཞེས་འབྲས་ལྗོངས་ཀརྨའི་ཆོས་སྒར་བཤད་སྒྲུབ་ཆོས་འཁོར་གླིང་ནས། ༦༧ ཟླ་ ༡༡ ཚེས་ ༢༨ ལ་ཕུལ།


    ༄༅། །མཁྱེན་བརྒྱའི་དབང་ཕྱུག་ཆོས་དོན་བཀའ་བློན་འོད་ཟེར་རྒྱལ་མཚན་མཆོག་གི་དྲུང་དུ། ཆེད་ཕུལ། ཕྱི་ཟླ་ ༤ ཚེས་ ༡༡ ལ་བཏང་གནས་ཕྱི་ཚེས་ ༢༡ ཉིན་ལག་འབྱོར་བྱུང་གསལ་འཇར་ནུབ་འབོན་ནས་མི་སི་ཊར་ཤུའུ་ཞེས་པ་གཙུག་ལག་རྩིས་རིགས་དོན་གཉེར་ཅན་གྱི་དགོངས་བཞེད་འདི་གར་རྩིས་རིགས་དཔེ་རྒྱུན་དཀོན་པའི་གནད་ཆེ་རིགས་ཕོ་ཊོར་གྱི་དཔར་ལེན་བྱེད་ཆོག་མིན་གསུང་སྐོར་དམིགས་བསལ་དགོས་གནད་ཀྱི་དཔེ་ཆ་ཡོད་ན་དགའ་སྤྲོ་དང་བཅས་པར་འདེབས་ཞུ་རྒྱུར་མོས་མཐུན་ཞུ་ངེས་ཀྱང་། ཉེར་མཁོའི་རྩིས་དཔེ་ཕྲན་བུ་ལས་རྩིས་གཞུང་ཆེ་རིགས་ཀྱི་དཔེ་ཆ་གང་ཡང་མ་མཆིས་པས་དེ་དོན་དགོངས་ཆུབ་ཡོད་པ་ཞུ། ཀརྨའི་ཆོས་སྒར་བཤད་སྒྲུབ་ཆོས་འཁོར་གླིང་ནས། ཕྱི་ཟླ་ ༤ ཚེས་ ༢༣ ལ་ཕུལ།


    ༄༅། །བསྟན་པའི་འཚོ་འཛིན་ཆོས་དོན་ལྷན་རྒྱས་པའི་དྲུང་དུ། ཆེད་ཕུལ། སྔོན་དུ་བོད་རང་དབང་སྒེར་ལངས་དུས་དྲན་ཞུ་སྒོའི་བཀའ་རྒྱ་ཕེབས་འབྱོར་བཞིན་དུས་ཐོག་ཏུ་བྱེད་སྒོ་འཐུས་ཚང་ཞུས་པ་མ་ཟད། རང་དབང་བདེན་པའི་རྒྱལ་ཁ་མྱུར་དུ་ཐོབ་པར་མཆོག་གསུམ་དམ་ཅན་རྒྱ་མཚོས་ཐུགས་དམ་གནད་བསྐུལ་ཞུ་ཁུལ་ཞུས་པ་བཅས། ལས་རིམ་མདོར་བསྡུས་འཁོད་པའི་སྙན་ཞུ་དེ་འཕྲལ་སྦྲག་ཐོགས་ཕུལ་ཟིན་པས་ཕྱག་འཕྲོད་ཡོད་མེད་བཀའ་གསལ་ཞིག་གནང་ཐུབ་ཞུ། ཀརྨའི་ཆོས་སྒར་བཤད་སྒྲུབ་ཆོས་འཁོར་གླིང་ནས། ༦༨ ཟླ་ ༤ ཚེས་ ༩ ལ་ཕུལ།


    ༄༅། །ཕུལ་བྱུང་མཁྱེན་བརྒྱའི་དབང་ཕྱུག་ཆོས་དོན་བཀའ་བློན་འོད་ཟེར་རྒྱལ་མཚན་མཆོག་གི་སྐུ་གམ་དུ། ཆེད་ཕུལ། ད་ལམ་ཕྱི་ཟླ་ ༤ ཚེས་ ༢༣ ལ་སྩལ་གནས་ཕྱི་ཟླ་ ༥ ཚེས་ ༢ ཉིན་ལག་སོན་བྱུང་གསལ། རང་རེ་བོད་ཀྱི་ཆོས་སྒར་དང་དགེ་འདུན་འདུས་སྡོད་ཚང་མར་དྲི་བ་ ༢༤ ཡོད་པའི་ཤོག་ལྷེ་དང་། ཡིག་ཆུང་བཅས་ཕྱི་ཟླ་ ༤ ཚེས་ ༡༡ ཉིན་གནང་སྩལ་ཡོད་པ་གསལ་བས་དེ་ཉིན་འདི་གར་གཏན་ནས་ལག་འབྱོར་མ་བྱུང་བས་སྦྲག་ཁང་ཞིག་ཏུ་འཚེབ་ལུས་སོང་བ་མིན་ནམ། དྲི་བ་གང་གནང་གསར་དུ་བཀའ་གསལ་བྱུང་ན་དྲི་ལན་འབུལ་འཐུས་ཞུ་རྒྱུ་དང་། ཕྱི་ཟླ་ ༤ ཚེས་ ༢༠ ཉིན་གནང་བའི་དྲིལ་བསྒྲག་ནང་གསལ་སྟོན་པས་གསུངས་པའི་བཀའ་འབྲེལ་ཤ་ཟའི་འདོད་སྲེད་ཆུང་ཐབས་གཏོང་རྒྱུ་དང་། ལྷག་པར་དུས་ཆེན་ཁག་ལ་གཏན་སྤངས་དགོས་རྒྱུ་གསལ་བ་ངེས་པར་དགའ་སྤྲོའི་ངང་། འབྲས་ལྗོངས་ཁུལ་འདིར་འཚེ་བ་ཆོས་སུ་སྨྲ་བའི་སྲོལ་ངན་དམར་མཆོད་གཏོང་མཁན་ཁོ་ན་འདུག་པས། ༡༩༦༠ ནས་བཟུངས་དམར་མཆོད་ཀྱི་ཚབ་ཏུ་ལྷ་འདྲེ་ལ་བསུར་བསྔོ་ཞིག་ཆེད་དུ་བྲིས་ནས་སྡེ་ཤོག་ཁ་ཤས་ལ་བཀག་འདོམས་དགེ་བསྐུལ་བྱས་འབྲས། བསུར་བསྔོ་དེས་དངོས་སུ་ཡིད་ཆེས་ཀྱི་ཕན་ཐོག་བྱུང་ནས། རིམ་བཞིན་དམར་མཆོད་སྤོང་བའི་རང་མོས་ཇེ་ཆེར་སོང་གཤིས། ད་སྐབས་འབྲས་ལྗོངས་བོད་རིགས་དང་། མོན་རིགས། པག་རས་བཅས་པས་དམར་མཆོད་ཀྱི་ཚབ་ཏུ་ངོས་ཀྱི་བྱས་པའི་བསུར་བསྔོ་དེ་འདོན་ནས་སྲོལ་ངན་གཏན་སྤངས་ལྟ་བུ་བྱུང་ཡོད་པས་དགེ་བསྐུལ་དེ་དག་གཙོ་བོ་ྋརྒྱལ་བསྟན་རིན་པོ་ཆེ་དང་། ལྷག་པར་གོང་ས་ཕྱག་ན་པདྨོའི་ཞབས་བརྟན་རང་དུ་དམིགས་པ་དང་། ད་ལམ་དྲིལ་བསྒྲགས་འདི་དག་རང་འཁོར་སེར་སྐྱར་དྲིལ་བསྒྲགས་དང་འབྲེལ་ལག་ལེན་གང་ཐུབ་ཞུ་རྒྱུ་སྨོས་མེད་བཅས་དེ་དོན་དགོངས་ཟབ་ཏུ་སྨིན་པ་ཞུ་ཞུ། འབྲས་ལྗོངས་ཀརྨའི་བསྟི་གནས་བཤད་སྒྲུབ་ཆོས་འཁོར་གླིང་ནས། ༡༩༦༨ ཟླ་ ༥ ཚེས་ ༤ བཟང་པོར་ཕུལ།


    ༄༅། །རིས་མེད་བསྟན་པའི་འཚོ་འཛིན་ཆོས་དོན་ལྷན་རྒྱས་དྲུང་དུ། ཆེད་ཕུལ། སྦག་སར་ཡོད་པའི་བཀའ་བརྒྱུད་གྲྭ་བཙུན་རྣམས་འཕྲོད་བརྟེན་དང་། འཚོ་ཐབས་བཅས་ཀྱིས་འབྲུག་ཡུལ་དུ་གནས་སྡོད་ཆོག་ཐབས་བློ་མོས་རེ་བསྐུལ་ལྟར་འབྲུག་གཞུང་ལ་བཀའ་མོལ་ཞུས་པས། རྒྱ་གར་གཞུང་དང་བཀའ་མོལ་ཟིན་འདུག་པས་དེ་བཞིན་འབྲུག་ཡུལ་དུ་འགྲོ་སྡོད་བྱ་རྒྱུ་ལགས་ན་ྋསྙན་ཞུ་དང་། སླད་རིས་མེད་ཆོས་སྡེ་ཆེན་པོས་ྋགོང་ས་མཆོག་གི་དགོངས་གཞི་དང་མཐུན་པར་ཞུ་སྒོ་གང་མཆིས་རིམ་ཞུས་ཆོག་པ་བཅས་དེ་དོན་ྋགོང་ས་སྤྱི་ནོར་ཆེན་པོར་གསེར་ྋསྙན་ལྷང་འབུལ་གྲུབ་པའང་དགོངས་མངའ་ཞུ། ཀརྨའི་ཆོས་སྒར་བཤད་སྒྲུབ་ཆོས་འཁོར་གླིང་ནས། ༦༨ ཟླ ༥ ཚེས་ ༡༧ བཟང་པོར་ཕུལ།


    ༄༅། །དཔལ་ལྡན་ཆོས་དོན་བཀའ་བློན་མཆོག་གི་དྲུང་དུ། འབུལ་འབྲས། མ་སོར་བོད་མིའི་གཞིས་ཁོང་སུ་སྒ་ཨཱ་དབྱངས་སྤྲུལ་སྐུ་དང་། གཙང་བྲག་སེང་སྤྲུལ་སྐུ། སྤོ་བོ་ཞྭ་སྒོམ་སྤྲུལ་སྐུ་གསུམ་དང་། གཞིས་ཆགས་གསར་རྙིང་གཉིས་ཁོངས་བཀའ་བརྒྱུད་ཆོས་བརྒྱུད་མི་མང་ནས་དང་བླངས་ཀྱིས་བཀའ་བརྒྱུད་དགོན་པ་གསར་བཞེངས་དང་འབྲེལ་དགེ་འདུན་པའི་སྡེ་འཛུག་རྒྱུའི་ལྷག་བསམ་ཁུར་ལེན་ཞུ་འདུག་པས། རིས་མེད་དགེ་འདུན་པའི་གཞིས་ཆགས་ཁོང་ནས་བཀའ་བརྒྱུད་པར་གཞིས་ཆགས་ས་ཁང་གི་ཐོབ་སྐལ་གནང་འོས་སྤྱི་མཚུངས་གང་ཡོད་ཁུང་དེར་གསོལ་རས་ཡོད་པའི་སྐྱབས་འཇུག་མི་འདོར་བ་གནང་ཐུབ་མཁྱེན་ཀློངས་སུ་མངའ་བ་མཁྱེན། འབྲས་ལྗོངས་ཀརྨའི་ཆོས་སྡེ་བཤད་སྒྲུབ་ཆོས་འཁོར་གླིང་ནས། ཕྱི་ལོ་ ༡༩༦༩ ཟླ་ ༦ ཚེས་ ༨ བཟང་པོར་ཕུལ།


    ༄༅། །དཔལ་ལྡན་ཆོས་དོན་བཀའ་བློན་སྐུ་གམ་དུ། འབུལ་འབྲས། ཕྱི་ཟླ་ ༦ ཚེས་ ༣ ལ་སྩལ་གནང་ཞིབ་འབྱོར་ངེས་ཤིང་། ཆོས་ལུགས་ཁག་གི་ལས་དོན་སྐོར་ྋགོང་ས་མཆོག་དང་གསེར་ཞལ་མཇལ་སྐབས་ཞིབ་སྙན་འབུལ་འཐུས་དང་། བཀའ་འཐུས་ངོ་འབྱོར་སྐབས་གནས་ལུགས་ཞིབ་རྟོགས་འབྱུང་ཤག་ལས་འདི་གདོང་གསར་ཞུ་མ་ཤེས་པས་དེ་དོན་དགོངས་འཇག་ཞུ། ཀརྨའི་ཆོས་སྒར་བཤད་སྒྲུབ་ཆོས་འཁོར་གླིང་ནས། ཕྱི་ཟླ་ ༦ ཚེས་ ༡༡ བཟང་པོར་ཕུལ།


    ༄༅། །དཔལ་ལྡན་ཆོས་དོན་བཀའ་བློན་མཆོག་གིས་དྲུང་དུ། ཆེད་གསོལ། ཉེ་ཆར་བཀའ་ཕེབས་བཞིན་ཆོས་དོན་ཁུངས་སུ་ཆོས་ལུགས་ཀྱི་ལས་བྱེད་རེ་སྡོད་རྒྱུའི་འོས་འཆར་ངོ་འདྲ་གཉིས་རེ་འབུལ་དགོས་ཐད། བཀའ་བརྒྱུད་ཁོངས་ཀྱི་ལས་བྱེད་འོས་དང་པོ་བཀའ་འཐུས་རྙིང་པ་བློ་གྲོས་མཐར་ཕྱིན་དང་། འོས་གཉིས་པ་འབྲུག་གསང་གླིང་ཚེ་དབང་རྣམ་རྒྱལ་གཉིས་ལགས་ན་གོང་གསལ་གཉིས་པོ་ྋགོང་ས་སྤྱི་ནོར་ཆེན་པོའི་བཀའ་རྟགས་སུ་ཕེབས་ལ་ཐུགས་གཏན་ཁེལ་བ་གནང་རྒྱུ་རྣམ་མངའ་མཁྱེན། འབྲས་ལྗོངས་ཀརྨའི་ཆོས་སྡེ་བཤད་སྒྲུབ་ཆོས་འཁོར་གླིང་ནས། ཕྱི་ལོ་ ༡༩༦༩ ཟླ་ ༨ ཚེས་ ༢ ལ་ཕུལ།


    ༄༅། །ལུགས་ཟུང་མཁྱེན་ཟླ་མཚུངས་མེད་ཆོས་དོན་བཀའ་བློན་མཆོག་གི་སྐུ་དྲུང་དུ། ཞུ་གསོལ། ཝར་ཎ་མཐོ་རིམ་སློབ་ཁོངས་ནས་བཀའ་བརྒྱུད་མཁན་ཡེ་ཤེས་ཆོས་དར་ནས། རང་ཁོངས་སློབ་གྲྭའི་བྱེད་སྒོ་ཆ་ཚང་གནང་དགོས་དབང་གིས་ཆོས་ལུགས་སྤྱི་མཚུངས་ཀྱི་མཁན་པོའི་མཚན་གནས་སུ་ངོས་ལེན་གནང་བའི་སྐྱབས་འཇུག་མི་ཞུ་ཐུ་མེད་ལགས་ན་དེ་བཞིན་སྐྱབས་འཇུག་གནང་གྲུབ་ཞུ་རྒྱུ་དང་། གལ་ཏེ་མཛད་དཀས་ྋགོང་ས་ཡིད་བཞིན་ནོར་བུར་སྙན་འབུལ་དགོས་མིན་བཀའ་སློབ་ཕྱིར་སྩོལ་གྲུབ་པ་ཞུ་རྒྱུ་བཅས། འབྲུག་ཐིམ་ཕུ་དཔལ་ཀརྨ་པའི་ཆོས་སྒར་ནས། ༡༩༧༠ ཟླ་ ༡༠ ཚེས་ ༡༢ ལ་ཕུལ།

    དོན་བརྒྱུད་དཔལ་ལྡན་འབྲུག་པའི་ཁམས་སྤྲུལ་སྐུ་ཕྲེང་བརྒྱད་པ་དོན་བརྒྱུད་ཉི་མ་མཆོག་ལ་སྩལ་བའི་ཕྱག་བྲིས་ཁག་གཉིས།


    ༄༅། །དྭགས་བརྒྱུད་བསྟན་པའི་ཤིང་རྟ་མཚུངས་མེད་ཁམས་སྤྲུལ་རིན་པོ་ཆེའི་སྐུ་དྲུང་དུ། ཞུ་གསོལ། ད་ལམ་རིན་པོ་ཆེ་མཆོག་ནས་ཐུགས་བསྐྱེད་གཞན་དྲིང་མི་འཇོག་པའི་སྒོ་ནས། རྒྱལ་བསྟན་རིན་པོ་ཆེ་དང་། བྱེ་བྲག་རང་རེ་བོད་ཀྱི་ཞིང་སར་ལུགས་གཉིས་ཆབ་སྲིད་ཀྱི་དགའ་སྟོན་གསར་པ་མྱུར་དུ་ཚེས་ཏེ་བདེ་སྐྱིད་རྫོགས་ལྡན་གསར་པའི་དཔལ་ལ་སྤྱོད་ཐུབ་པ་སོགས་སྒོ་གང་ཅིར་དམིགས། ཆུ་སྟག་སྤྲེལ་ཟླ་ཕྱི་མའི་དགའ་སྟོན་གསར་པའི་ཡར་ཚེས་༡༠ལ། གུ་རུའི་ཐུགས་སྒྲུབ་དང་འབྲེལ་བའི་སྤྲོས་བཅས་སྒྲུབ་ཆེན་སྦྱོར་དངོས་རྗེས་གཙང་ཕྱག་བཞེས་གནང་རྒྱུའི་གཏན་འབེབས་གྲུབ་པ་ནི་དགའ་དད་སྤྲོ་སྙིང་ནས་ཆེ་ཞུ་མ་ཟད། ངོས་ནས་ཀྱང་རང་ནུས་ཡོད་དགུ་རྩལ་དཀྲུགས་ཀྱིས་སེམས་བསྐྱེད་མཐུན་སྦྱོར་གང་ཤེས་ཞུ་རྒྱུ་དང་འབྲེལ། དངོས་གཞི་སྒྲུབ་ཆེན་སྐབས་སུ་ཡང་ཕྱི་ནང་གསང་བའི་བར་ཆད་ཅི་མཆིས་ཡོངས་སུ་ཞི་སྟེ། མཆོག་ཐུན་གྱི་དངོས་གྲུབ་བདེ་བླག་ཏུ་ཐོབ་པའི་སྨོན་འདུན་ཞུ་ཆོག་པ་དང་། ད་ལམ་དགོན་ཐོ་དང་། ཀཿཐོག་སི་ཏུའི་གནས་ཡིག་བཅས་ལག་འབྱོར་བྱུང་ལགས་ཤིང་། འདི་ནས་བྱེད་སྒོ་ཟིན་མཚམས་གནས་ཡིག་ཕྱིར་འབུལ་ཞུས་ཆོག་པ་དང་། འཇམ་མགོན་གསུང་གྲུབ་ཆེན་གཏོང་ཐུན་ཁག་གཉིས་ངེས་འབུལ་ཡོད་པས་རྩིས་བཞེས་བསྐྱང་རྒྱུ་དང་། འབྲུག་པ་ཡོངས་འཛིན་རིན་པོ་ཆེའི་སྐུའི་སྐྱེ་སྲིད་ཐད། འདི་ལོ་ལོ་ནག་ལ་སོང་། རྟེན་འབྲེལ་གྱིས་གཏུབ་མིན་ལ་བརྟེན། གསར་ལོ་ཚེས་མཚམས་འཕྲོས་ཡོད་ཞུ་འཐུས་ཆོག་རྒྱུ་བཅས་དགོངས་རོལ་མཁྱེན། འབྲས་ལྗོངས་རུམ་བཏེག་ཀརྨའི་ཆོས་སྒར་ནས། ༡༩༦༢ སྤྱི་ཟླ་ ༨ ཚེས་ ༢༣ ཉིན་ལ་ཕུལ།


    ༄༅། །སྒྲུབ་བརྒྱུད་བསྟན་པའི་གསལ་བྱེད་ཁམས་སྤྲུལ་རིན་པོ་ཆེའི་སྐུ་གམ་དེར། ཆེད་གསོལ། དེང་སྐུ་འཚོ་དགེ་ཞིང་གྲུབ་པའི་གནས་ཆེན་རྣམས་སུ་གནས་འབྲེལ་གནང་སྟེ་སླར་རང་གནས་སུ་ཕེབས་གྲུབ་ཡོད་ཤག་སྤྲོ་བ་འཕེལ། ངོས་ནས་ཀྱང་སྔ་ནས་འཆི་མེད་གྲུབ་པའི་གནས་ཆེན་དེ་ཉིད་དུ་ངེས་པར་གནས་འབྲེལ་ཞིག་འགྲོ་བསམ་ཡིད་ལ་བརྣག་ཀྱང་། བསྟན་འགྲོའི་དོན་ཞིག་ཡིན་ཁུལ་གྱིས་ཟིན་མེད་ཆུ་ཡི་རི་མོ་ལྟ་བུའི་བྱ་བ་ལ་རྟག་ཏུ་གཡེང་བས་ད་བར་བསམ་དོན་བཞིན་འགྲུབ་པ་བྱུང་མ་སོང་། འདི་ནས་འབྲུག་རྒྱལ་ཡུམ་དེང་སྐབས་བསྙུན་ཁམས་ཡར་དྭངས་ཡིན། ལོ་ཤས་སྔོན་མཁྱེན་བརྩེ་རིན་པོ་ཆེ་ནས་འདི་གའི་དཔེ་ཁོངས་ནས་བཀའ་བརྒྱུད་སྔགས་མཛོད་པོད་གསུམ་མ་དཔེའི་དོན་དུ་གཡར་སོང་ཞིང་། ཕྱིར་གནང་སྐབས་པོད་གཉིས་ལས་མི་འདུག་ཅིང་། ཁུངས་རྩད་ཞིབ་ལན་མང་ཞུས་མཐར་ཉིད་མདུན་མེད་འགྲོ་གསུང་གི་འདུག དེར་ཡོད་མེད་ཞིབ་གཟིགས་དང་གཞི་རྐང་མ་དཔེ་དེ་ལས་ཕྲན་རྩར་བཀའ་བརྒྱུད་སྔགས་མཛོད་ཀྱི་སྤར་གསར་བཏབ་སོགས་ཀྱི་དཔེ་ཆ་གཅིག་མེད་རྐྱེན་དབང་ལུང་གནང་སྐབས་ཤིན་ཏུ་ནས་ཁག་པོ་འབྱུང་གི་འདུག་པས། ངེས་པར་ཞིབ་གཟིགས་གནང་རོགས་མ་ཞུ་དཀའ་མེད་ལ་དེ་ལུགས་དགོངས་རོལ་དུ་བསྟི་བ་ཞུ། སླད་འདི་ཕྱི་ཀུན་ཏུ་དགེ་བའི་སྐྱབས་སྲུང་རྟག་ཏུ་བགྱིད་དགོངས། དཔལ་ཀརྨ་པའི་གདན་ས་ནས། ངོ་མས། ༡༩༧༩ ཟླ་ ༧ ཚེས་ ༤ ལ།

    ༡༩༧༢ ལོར་བླ་མ་འཆི་མེད་རྡོ་རྗེར་ལ་དྭགས་གླེར་དགོན་པ་གསར་འདེབས་ལ་སྕལ་བའི་ངོས་སྦྱོར་བཀའ་ཡིག


    ༄༅། །ཕན་བདེའི་འབྱུང་གནས་རྒྱལ་བསྟན་རིན་པོ་ཆེར་དད་པའི་ལ་དྭགས་ཁུལ་གྱི་ལྷ་སྡེ་མི་སྡེ་མཆོག་དམན་ཀུན་ལ་བཟློ་བ། དེང་སྐབས་སྙིགས་ལྔའི་དབང་གིས་སངས་རྒྱས་ཀྱི་བསྟན་པ་ཉམས་ཆགས་གང་ཆེའི་དབང་གིས་བསྟན་འགྲོའི་བདེ་སྐྱིད་མར་འགྲིབས་ཀྱི་དུས་འདིར། ཕན་བདེ་ཀུན་གྱི་འབྱུང་གནས་རྒྱལ་བསྟན་རིན་པོ་ཆེ་སླར་གསོ་ཐུབ་ཐབས་དང༌། ཡངས་པའི་རྒྱལ་ཁམས་སྤྱི་དང༌། བྱེ་བྲག་ལ་དྭགས་ཁུལ་དེར་མཐའ་དམག་དུས་ཀྱི་འཁྲུག་པ་རིང་དུ་དོར་ནས། བསྟན་འགྲོའི་བདེ་ལེགས་སྣོད་བཅུད་ཀྱི་དཔལ་ཡོན་གོང་འཕེལ་འབྱུང་བའི་ཆེད་དུ་སླེ་ས་གནས་སུ་བསྟན་པའི་རྩ་ལག་དགོན་སྡེ་གསར་བཞེངས་དང་འབྲེལ། དཔལ་དུས་ཀྱི་འཁོར་ལོའི་སྐུ་བརྙན་ཐོག་ཚད་ཅིག་དང༌། མར་མི་དྭགས་གསུམ། བཀའ་བཞི་བརྒྱུད་པའི་བླ་མ་རྣམས་ཀྱི་སྐུ་བརྙན་གསར་བཞེངས་གྲུབ་ན་བསྟན་འགྲོའི་བདེ་ཐབས་དེ་ལྷག་མེད་ངེས་ཀྱིས་ངོས་ནས་བླ་མ་འཆི་མེད་རྡོ་རྗེ་ལ་ཆེད་མངགས་བྱས་ཡོད་པས། ལྗོངས་དེར་གནས་པའི་སེར་སྐྱ་མཆོག་དམན་ཀུན་ནས་རང་གི་ལུང་པར་བསྟན་འགྲོའི་བདེ་ལེགས་གོང་འཕེལ་འབྱུང་བའི་ཞབས་འདེགས་སུ་དངོས་པོའི་ཞལ་འདེབས་རྒྱ་མི་ཆུང་བ་རེ་འབུལ་སྦྱོར་ཡོད་པ་ནས། གཞན་ཡང་གང་ཅིའི་རོགས་རམ་གནང་གྲུབ་ཡོད་པ་དང༌། དགེ་རྩ་མི་ཟད་གོང་འཕེལ་འབྱུང་བའི་འཁོར་གསུམ་ཡང་དག་གི་བསྔོ་བས་རྒྱས་འདེབས་དང་འབྲེལ་འཕྲལ་ཡུན་ཀུན་ཏུ་དགེ་བའི་བདེན་སྨོན་བགྱིད་ཆོག་པ་མ་ཟད། བསྟན་བཞེངས་དེ་དག་མཐའ་སྐྱོང་ཐུབ་པའི་རྒྱབ་སྐྱོར་ཡང་བགྱིད་རྒྱུ་ཡིན་པ་བཅས་རྣམ་དཀར་དགེ་བའི་འབོད་བསྐུལ་གྱི་ཡི་གེ། དཔལ་བཤད་སྒྲུབ་ཆོས་འཁོར་གླིང་ནས། ཀརྨའི་མཚན་འཛིན་བཅུ་དྲུག་པས། ཕྱི་ལོ་ ༡༩༧༢ ཆུ་བྱི་ཟླ་ཚེས་ལ།

    ཕྱི་ལོ་ ༡༩༧༣ ཟླ་ ༣ ཚེས་ ༡༤ ཉིན་སྒར་ཆེན་ཕྱག་སྐུ་དམ་ཆོས་ཡོངས་འདུར་སྩལ་བའི་བཀའ་ཤོག

        1 Garuda IV, The Foundations of Mindfulness, Edited by Chogyam Trungpa, Rinpochi, Shambhala Publications, 1976.

    ༡༩༧༤ ཟླ་ ༩ ཚེས་ ༡༠ འཁོད། འབྲོང་ངུར་ཐུབ་བསྟན་བཤད་སྒྲུབ་དར་རྒྱས་གླིང་གི་བསྟན་བདག་འབྲོང་སྤྲུལ་སྐྱེ་ཕྲེང་བདུན་པ་ཆོས་ཀྱི་ཉི་མར་བཀའ་བརྒྱུད་ཀྱི་སྤྲུལ་སྐུ་ཆེ་ཁག་གི་གོ་གནས་གཟེངས་བསྟོད་ཀྱི་བཀའ་ཤོག


    ༄༅། །དད་ལྡན་ཆོས་ཀྱི་སྤྱན་ལམ་ཡངས་པ་ཀུན་ལ་བཟློ་བ།


    འབྲོང་ངུར་ཐུབ་བསྟན་བཤད་སྒྲུབ་དར་རྒྱས་གླིང་གི་བསྟན་བདག་འབྲོང་སྤྲུལ་སྐྱེ་ཕྲེང་བདུན་པ་འདི་བཞིན་༸ངོས་ནས་ངོས་འཛིན་བགྱིས་ཏེ་བགྲང་བྱ་ ༡༣ ནས་འདི་གའི་གདན་ས་ཆེན་པོར་གཞུང་ལུགས་རྒྱ་མཚོར་ཐོས་བསམ་དང༌། ༸ངོས་ནས་དབང་ལུང་ཁྲིད་གསུམ་བུམ་པ་གང་བྱོའི་ཚུལ་དུ་བསྐུར་བ་ཡིན་ཅིང༌། དེ་རྗེས་༸ངོས་ཀྱི་བཀའ་བཞིན། ༸ངོས་ཀྱི་རིགས་བདག་སྤྲུལ་སྐུ་ཨོ་རྒྱན་རིན་པོ་ཆེ་མཆོག་ནས་བལ་ཡུལ་དུ་བསྟན་དགོན་གསར་བཞེངས་གནང་དོན། སྤྲུལ་སྐུ་ཆོས་ཀྱི་ཉི་མ་རིན་པོ་ཆེར་སྔར་སྲོལ་བཀའ་བརྒྱུད་ཀྱི་སྤྲུལ་སྐུ་ཆེ་ཁག་གི་གོ་གནས་གཟེངས་བསྟོད་རྟེན་འབྲེལ་དང་འབྲེལ། བསྟན་པ་དེ་འཛིན་གྱི་དབང་བསྐུར་ཟིན་པ་ཡིན་ན། དགོན་པ་འདིས་མཚོན་ཡངས་པའི་རྒྱལ་ཁམས་ཀུན་ཏུ་བསྟན་པ་འཛིན་སྐྱོང་དང༌། འཆད་རྩོད་རྩོམ་གསུམ་གྱི་སྒོ་ནས་བསྟན་འགྲོར་སྨན་པར་ཁྱབ་སྤེལ་ཐུབ་པ་དགོས་རྒྱུ་དང༌། འདི་ནས་ཀྱང་དེ་བཞིན་དུ་འགྲུབ་པའི་སྨོན་འདུན་ཟབ་མོས་བརྒྱན་ཡོད་པ་བཅས། འབྲས་ལྗོངས་རུམ་བཏེག་གདན་ས་ཆེན་པོ་ནས། དཔལ་ཀརྨ་པའི་སྐྱེ་ཕྲེང་བཅུ་དྲུག་པས་ ༡༩༧༤ ཟླ་ ༩ ཚེས་ ༡༠ བཟང་པོར་བྲིས།

    སྤྱི་ལོ་ ༡༩༧༥ སྤྱི་ཟླ་ཚེས་ཉིན་བླ་མ་ཀརྨ་འཕྲིན་ལས་མཆོག་ལ་ཀརྨ་ཕྲིན་ལས་བཞི་པའི་མཚན་གསོལ་བགྱིས་པའི་བཀའ་ཤོག


    ༄༅། །མདོ་སྔགས་ཡོངས་ཀྱི་ལུང་གིས་ཡོངས་སུ་བསྔགས་པ་དཔལ་ཀརྨ་པའི་མཚན་གྱི་ཆ་ཕྲར་གཏོགས་པ་བཅུ་དྲུག་པས་འཛམ་གླིང་དད་སྦྱིན་ཡོངས་ལ་གསོལ་ཞིང་བཟློ་བ།ཆོས་རྗེ་བླ་མ་ཀརྨ་པ་ཕྲིན་ལས་འདི་བཞིན། ད་ཆར་ཀེ་ན་ཌའི་རྒྱལ་ས་ཆེན་པོར་བཀའ་བརྒྱུད་གྲུབ་ཐོབ་རྒྱ་མཚོའི་ཕྱི་ནང་གཞན་གསུམ་གྱི་ཡང་སྙིང་དོན་གྱི་གནས་ལུགས་ཀྱིས་རང་རྒྱུད་གྲོལ་ནས་གཞན་རྒྱུད་སྒྲུབ་བརྒྱུད་ཀརྨ་ཀཾ་ཚང་གི་གཞུང་ལམ་ཆེན་པོའི་ལམ་སྟོན་གྱིས་འགྲོ་བ་རྣམས་དད་པའི་ས་བོན་ནས་མཐར་ཐུག་འབྲས་བུའི་གནས་ལུགས་སྟོང་ཞིང་སྔོན་རྗེ་བདུན་པ་ཆོས་གྲགས་རྒྱ་མཚོའི་ཞལ་སློབ་ཀརྨ་ཕྲིན་ལས་པ་ཞེས་བཀའ་བརྒྱུད་ཀྱི་བསྟན་པ་རིན་པོ་ཆེ་ཕྱོགས་ཀུན་ཏུ་སྤེལ་ཞིང་མཛད་ཕྲིན་ཕྱོགས་མཐར་ཁྱབ་པ་དེ་བཞིན། ད་ཆར་ཆོས་རྗེ་བླ་མ་ཀརྨ་ཕྲིན་ལས་ཁྱེད་ཉིད་ཀྱང་། ཀརྨ་ཕྲིན་ལས་བཞི་པའི་མཚན་གསོལ་ངོས་ནས་བགྱིས་པ་ཡིན་ན། ཀུན་གྱིས་ཆེ་བསྟོད་དྭངས་ལེན་གནང་ཆོག་ངེས་ལ། སྐྱེ་བོ་མཆོག་དམན་མཐའ་དག་ནས་དེ་བཞིན་དགོངས་དབྱིངས་སུ་མངའ་བ་འཚལ་ཞེས། དཔལ་འོག་མིན་ཕྲིན་ལས་ཀྱི་གནས་མཆོག་བཀའ་བརྒྱུད་སྤྱི་ཡི་མ་དགོན་གདན་ས་དང་པོ་བཤད་སྒྲུབ་ཆོས་འཁོར་གླིང་གི་ཆོས་ཀྱི་ཕོ་བྲང་ནས། བོད་ཤིང་ཡོས་ཟླ་ཚེས་ སྤྱི་ལོ་ ༡༩༧༥ སྤྱི་ཟླ་ཚེས་ཉིན་དགེ།

    སྐུ་ཞབས་ལྷ་ལུང་པ་བློ་བཟང་ཕུན་ཚོགས་ལགས་སུ་དགའ་བ་དགྱེས་པའི་བློ་གྲོས་ཞེས་པའི་མཚན་གནས་སྩལ་བའི་བཀའ་ཤོག


    ༄༅། །སྐུ་ཞབས་ལྷ་ལུང་པ་བློ་བཟང་ཕུན་ཚོགས་ལགས་ནས། ཕྱི་ནང་སྐད་ཡིག་དང་རིག་པའི་གནས་རྣམས་ལ་སློབ་སྦྱོང་གི་བརྩོན་པ་མི་ལྷོད་པས་སྦྱང་འབྲས་མཐར་ཕྱིན་ཐོག །ནང་པ་སངས་རྒྱས་པའི་མདོ་སྔགས་གཞུང་དང་། གྲུབ་མཐའ་སོ་སོའི་བཞེད་ཚུལ་རྣམས་ལ་ཐོས་བསམ་བགྱིས་པའི་གོ་མྱོང་གོང་འཕེལ་བྱུང་ཞིང་། ༸རྒྱལ་བསྟན་རིན་པོ་ཆེར་ལྷག་བསམ་གྱིས་ཞབས་འདེགས་ཞུ་རྒྱུར་བཅོས་མིན་སྙིང་སྟོབས་དང་འབྲེལ། ༸རྒྱལ་བའི་གསུང་རབ་དགོངས་འགྲེལ་དང་བཅས་པ་རྣམས་སྒྲ་བསྒྱུར་གྱི་བྱ་བ་ལྷུར་ལེན་བགྱིས་པས་ད་ཕན་ཆོས་ཚན་མང་ཙམ་བསྒྱུར་ཟིན་པ་རྣམས་བསྟན་པའི་ཞབས་ཞུར་སྨན་ངེས་བྱུང་འདུག་པས་ངོས་ཀྱང་དགའ་སྤྲོ་གང་ཆེ་བྱུང་བ་མ་ཟད། སླད་ཀྱང་ཕན་བདེ་ཀུན་གྱི་གཞི་གཅིག་༸རྒྱལ་བསྟན་རིན་པོ་ཆེར་ཞབས་འདེགས་རྣམ་པར་དཀར་བའི་སེམས་ཤུགས་ཆེ་བསྐྱེད་ཀྱིས་རང་ལའང་དལ་འབྱོར་དོན་དང་ལྡན་པ། འབད་པས་བསྒྲུབས་པའི་ཡོན་ཏན་གཞན་དོན་རླབས་ཆེན་གྱི་སྲི་ཞུའི་སྒྲ་བསྒྱུར་མཁན་བློ་བཟང་ཕུན་ཚོགས་འདི་པར། དགའ་བ་དགྱེས་པའི་བློ་གྲོས། ཞེས་ངོས་ནས་མིང་དོན་མཚུངས་པའི་མཚན་བཏགས་བགྱིས་པ་ཡིན་ན་ཀུན་གྱིས་ཐུགས་མངའ་ལྡན་པར་ཞུ། འབྲས་ལྗོངས་ཆོས་ལྡན་གྱི་ཡུལ། འོག་མིན་དཔལ་ཀརྨའི་གདན་ས་བཤད་སྒྲུབ་ཆོས་འཁོར་གླིང་ནས། ༡༩༧༥ ཟླ་ ༡༠ ཚེས་ ༢༠ ལ།

    མེ་འབྲུག་ ༡༩༧༦ ཟླ་ ༡༢ ཚེས་ ༨ འཁོད། ཟུར་མང་དྲུང་པ་རིན་པོ་ཆེའི་ཞལ་སློབ་འོད་གསལ་བསྟན་འཛིན་དྲུང་པ་རིན་པོ་ཆེའི་རྒྱལ་ཚབ་ཏུ་བསྐོས་བཞག་རྒྱབ་གཉེར་གྱི་བཀའ་ཤོག1


    ༄༅། །གཤམ་གསལ་རིག་པ་འཛིན་པ་དྲུང་པ་མཆོག་སྤྲུལ་ཆོས་ཀྱི་རྒྱ་མཚོ་ནས་མཆོག་གི་ཞལ་སློབ་འོད་གསལ་བསྟན་འཛིན་གང་གི་རྒྱལ་ཚབ་ཏུ་བསྐོ་བཞག་གནང་བ་ངོས་ནས་ཀྱང་བགྱིད་རྒྱུར་ཡིད་རངས་བྱེད་ཟིན་ན། ཀུན་ནས་དེ་བཞིན་ངོས་ལེན་བྱེད་རྒྱུ་བཅས། དཔལ་ཀརྨ་པས། མེ་འབྲུག་ཟླ་ ༡༢ ཚེས་ ༨ ལ།

    


    
      
        1 Garuda V, Transcending Hesitation, Edited by Chogyam Trungpa Rinpochi, Shambhala, 1977

    རྒྱལ་མཆོག་བཅུ་དྲུག་པ་མཆོག་གིས་གཽ་ཤྲི་རྒྱལ་ཚབ་རིན་པོ་ཆེར་སྩལ་བའི་ཆབ་ཤོག་བཞུགས་སོ།།


    ༄༅། །མགོན་དཔུང་མཚུངས་མེད་༸རྒྱལ་ཚབ་མཆོག་སྤྲུལ་རིན་པོ་ཆེ་ལགས། ངོས་འཁོར་བཅས་ཀེ་ན་ཌི་ཏྲོ་རོན་སྤྲུལ་ལ་བདེ་བར་འབྱོར་ཡོད། རིན་པོ་ཆེའི་འགྲོ་དོན་ཕྱོགས་མཐར་ཁྱབ། སྐུ་ཚེ་ཚེ་དཔག་མེད་དང་མཉམ། མི་རིང་ཞལ་མཇལ་གསུང་གི་བདུད་རྩི་སྤྲོ་ཞུ། ཕྱི་ལོ་ ༡༩༧༧ ཟླ་ཚེས་ཉིན།


    ༄༅། །སྒྲུབ་བརྒྱུད་གཙུག་ནོར་ཐུགས་བརྩེ་མཚུངས་མེད་རྒྱལ་ཚབ་རིན་པོ་ཆེའི་སྐུ་དྲུང་དུ། ཆེད་ཞུ། མཆོག་སྐུ་དབང་པོ་རི་དབང་བརྟན་ཅིང་། རྒྱལ་བསྟན་ཐུགས་ཁུར་ཆེར་བཞེས་སྤྲོ་བཞུགས་ཡོད་སྙམ། དད་སྤྲོའི་གསོས་སུ་སྨིན། ངོས་འཁོར་བཅས་སྨིན་གྲོལ་རེ་འབྲས་སྐོང་བཞིན་ན་ནད་གང་སོགས་མ་མཆིས། མཚམས་ཞུ། འདི་ཕྱོགས་རྒྱལ་ཁབ་རྒྱ་ཆེ་ཞིང་འདོད་ཡོན་ཕུན་ཚོགས་དང་། ཆོས་ཕྱོགས་ལ་དགའ་ཞིང་ལོ་རེ་བཞིན་གང་མང་འགྲོ་བཞིན་ཡོད། སྐུ་མཆོག་རྡོ་རྗེའི་ཁམས་ལྟར་ཁྱབ་ཅིང་འགྱུར་མེད་ཚེ་ལྷའི་ངོ་བོར་བཞུགས་པའི་སྨོན་འདུན་ཞུ། ཨ་རི་གྲོང་ཁྱེར་ཤིའ་ཀ་ཀོ་ནས། བོད་ཟླ་ཚེས་བཟང་པོར་ཕུལ། ཕྱི་ལོ་ཟླ་ ༡༡ ཚེས་ ༣ ལ།

    ༡༩༧༧ ཕྱི་ཟླ་ ༩ ཚེས་ ༢༧ འཁོད། སུད་སི་བོད་ཀྱི་དོན་གཅོད་ཁང་གི་སྐུ་ཚབ་གསང་གླིང་རྡོ་རྗེ་ཚེ་རིང་ལ་ཐའེ་ཝན་དུ་ཕེབས་འཆར་མེད་སྐོར་སྩལ་བའི་བཀའ་ཡིག


    ༄༅། །ལུགས་གཉིས་ཁ་ལོ་བ་གསང་གླིང་རྡོ་རྗེ་ཚེ་རིང་ལ། ཆེད་འབྲས། དེ་ནས་ཕྱི་ཟླ་ཚེས་གནང་བའི་གནས་བྲིས་ངེས་འབྱོར་བྱུང་བའི་ནང་གསལ། ངོས་ཐེ་ཝན་ལ་བསྐྱོད་པའི་གནས་ཚུལ་དང༌། དེ་འབྲེལ་གཞན་སྐྱོད་མཁན་རྣམས་ལ་བཀག་འགོག་དགོས་པའི་ཁ་གསལ་འབྱོར་བ། ངོས་ཕྱི་རྒྱལ་ལ་བསྐྱོད་དགོས་པའི་གནད་དོན་ནི་རང་རེ་བོད་ཆོས་ལྡན་ཞིང་གི་ཐེག་པ་ཆེན་པོའི་ཆོས་ལ་འཛམ་གླིང་མི་རིགས་སྤྱི་ཡིས་དད་མོས་དང༌། དག་སྣང་ཆེ་བར་བརྟེན་ཆོས་དོན་ཁོ་ན་ལས། སྲིད་དོན་གྱི་དོན་དངོས་ཤུགས་རྒྱུད་གསུམ། དག་སྣང་རེ་དྭོགས་རྩ་བ་ཉིད་ནས་མེད་པ་ཀུན་གྱིས་མཐོང་གསལ་ཡིན་སྙམ། རང་ཡིད་རང་ལ་ཆེས་པ་ཞིག་ཡིན་ནའང༌། རང་སྐྱོན་རང་གིས་མཐོང་དཀར་བརྟེན། དེ་ནས་བཀའ་སློབ་ལྷུག་སྩོལ་གནང་བ་བཀྲིན་ཆེ། མ་ཟད་ཐེ་ཝན་ལ་ནང་པའི་ཆོས་བྱེད་པ་མང་དག་ལ་བརྟེན་ངོས་བསྐྱོད་དགོས་ཀྱི་གདན་ཞུ་ནན་གཏན་འབྱོར་ཡང༌། ད་བར་བསྐྱོད་འཆར་བྱུང་མ་སོང༌། མ་ཟད་ད་ཆར་གླིང་ཡོ་རོབ་ཕྱོགས་སུ་བསྐྱོད་ཟིན་མཚམས་རྒྱ་གར་བརྒྱུད་འབྲས་འབྲུག་རང་གནས་སུ་བསྐྱོད་རྒྱུ་ཡིན། ཐེ་ཝན་དུ་གཞན་བསྐྱོད་རྣམས་ལ་བཀའ་སློབ་དགོས་ཚུལ་ཐད་དཔེར་ན། སྐྱོན་ཅན་གཟུགས་མེད་དྲི་འཇར་ཞིག་གི་གྲས་སུ་བཞག་གནང་བཞིན་གཞན་ལ་བཀའ་སློབ་གནང་རྒྱུའི་སྤྱོད་ཡུལ་ལས་འདས་པ་དེ་ལུགས་དགོངས་མངའ་འཚལ། ཨོ་སི་ཀྲེ་ཡའི་དཔལ་ཀརྨ་པའི་ཆོས་སྒར་ནས་ ༡༩༧༧ ཕྱི་ཟླ་ ༩ ཚེས་ ༢༧ ལ།།

    ས་རྟ་ཟླ་ ༨ ཚེས་ ༡༩ ཉིན་ཤངས་པ་རིན་པོ་ཆེ་ཀརྨ་ཕྲིན་ལས་འགྱུར་མེད་ལ་སྩལ་བའི་བཀའ་ཡིག


    ༄༅། །པོག་ར་བྱང་ཆུབ་ཆོས་གླིང་དགོན་དུ་གཏན་བཞུགས་སྤྲུལ་སྐུ་ཀརྨ་ཕྲིན་ལས་འགྱུར་མེད་ནི་རྗེ་གོང་མ་མཁའ་ཁྱབ་རྡོ་རྗེའི་དངོས་སློབ་ཏུ་གྱུར་ཅིང་། ངོས་ལའང་དད་དམ་གཙང་བ་ཤངས་པ་རིན་པོ་ཆེའི་ཐུགས་སྤྲུལ་འཁྲུལ་མེད་དུ་སྣང་བས་ཆོས་དད་མཆོག་དམན་མཐའ་དག་གིས་དམ་པའི་ཡུལ་དུ་བསྙེན་ཅིང་བཀུར་བར་འོས་པ་དང་། འདི་ནས་ཀྱང་སྤྲུལ་པའི་སྐུ་གང་གི་མཛད་འཕྲིན་ལ་འགལ་རྐྱེན་བར་གཅོད་ཀྱིས་མི་བརྫི་བར་བསྟན་དང་འགྲོ་ལ་སྨན་ངེས་པའི་མཐུན་འགྱུར་ཀྱང་རྟག་ཏུ་བྱེད། ཅེས་པའི་ཡི་གེ་ཡུལ་འབྲས་མོ་ལྗོངས་ཀྱི་ས་ཡི་ཡ་གྱལ། དཔལ་རུམ་བཏེག་བཤད་སྒྲུབ་ཆོས་འཁོར་གླིང་ནས་སངས་རྒྱས་ཀརྨ་པའི་སྐྱེས་གྲལ་འཛིན་པ་བཅུ་དྲུག་པས། བོད་ས་རྟ་རང་ལུགས་ཟླ་ ༨ ཚེས་ ༡༩ ལ་སྤེལ་བ་དགེ་ལེགས་འཕེལ།

    ༡༩༧༩ ཟླ་ ༣ ཚེས་ ༢༧ ལ་རྡོར་སློབ་འབྲོང་སྤྲུལ་བསྟན་དགའ་རིན་པོ་ཆེར་སྩལ་བའི་བཀའ་ཡིག


    ༄༅། །སྒྲུབ་བརྒྱུད་བསྟན་པའི་སྣང་བྱེད་ཟླ་མེད་རྡོར་སློབ་བསྟན་དགའ་རིན་པོ་ཆེའི་མཆོག་གི་སྐུ་གམ་དེར། ཆེད་གསོལ། ད་ལམ་དེ་ནས་གསུང་བྲིས་ཞིབ་ཕྲ་གནང་འབྱོར་བྱུང་བར་སྙིང་ནས་ཡིད་སྤྲོ་བརྟས། འདིར་ངོས་དང་མཆོག་སྤྲུལ་རྣམ་པ་ཚོ། མཛོད་སྐུ་སྐུ་འཁོར་བཅས་མཚན་དཀྱིལ་གསལ། བསྟན་འགྲོའི་བྱ་བ་སྒྲུབ་བཞིན་མཆིས། ཉིད་ནས་ད་སྔ་འཇར་མན་ཤར་ནུབ་གཙོས་ཡུལ་ཁམས་མང་པོ་ལ་ཆོས་ཀྱི་སློབ་གསོ་ཕན་ནུས་ཅན་སྐྱོན་འདུག་པ་ལ་ངོས་རང་དགའ་པོ་ཞེ་དྲག་བྱུང་། ད་དུང་དེར་བཞུགས་རིང་འཇར་མན་ཤར་ནུབ་གཉིས་གཙོས་པའི་ཡུལ་ཁམས་གང་སར་དོན་བརྒྱུད་སྙིང་པོའི་ཆོས་ཀྱི་བསྟི་གནས་ཆོས་ཚོགས་གསར་འཛུགས་གང་ཐུབ་ཞིག་གནང་རྒྱུ་ཐུགས་དབུས་སུ་བསྟི་བ་དང་། སླད་འདི་ཕྱི་ཀུན་ཏུ་དགེ་བའི་སྐྱབས་སྲུང་གི་རྭ་གུར་ལས་ནམ་ཡང་མི་འདོར་བ་ནས། རིང་མིན་མྱུར་དུ་འཛོམས་འོང་སྨོན་བཅས། བཤད་སྒྲུབ་ཆོས་འཁོར་གླིང་ནས། ངོ་མས། ༡༩༧༩ ཟླ་ ༣ ཚེས་ ༢༧ ལ། བཀྲ་ཤིས་བདེ་ལེགས་ཕུན་སུམ་ཚོགས།

    འབར་རྡོ་རིན་པོ་ཆེར་སྩལ་བའི་བཀའ་ཡིག


    ༄༅། །བརྩེ་ལྡན་འབར་རྡོ་རིན་པོ་ཆེ་ལགས། ངོས་ནས་ཉིན་མཚན་འབྲལ་མེད་སེམས་ལ་ཉིད་ཀྱིས་ཆོས་ཀྱི་བསྟན་པ་འཛམ་གླིང་ཁྱབ་པར་ཤོག་སྨོན་བཞིན་ཡོད་པ་ལ་དེ་བཞིན་ཐུགས་ཤུགས་མ་ཆུང་བ་གནང་རྒྱུ། རིང་མིན་མྱུར་མཇལ་སྨོན།

    བོད་ཀྱི་དཔེ་མཛོད་ཁང་ལ་སྩལ་བའི་ཕྱག་བྲིས།


    ༄༅། །རྨད་བྱུང་མཁྱེན་པའི་བདག་ཉིད་བཞུགས་སྒར་བོད་ཀྱི་དཔེ་མཛོད་ཁང་གི་དབུ་ལས་ཐུན་མོང་ལ། ཆེད་གསོལ། ད་ལམ་འདི་གའི་མཛོད་པ་བརྒྱུད་བཞུགས་སྒར་བོད་ཀྱི་དཔེ་མཛོད་ཁང་དུ་ངོས་ནས་སྤར་བསྐྲུན་ཞུས་པ་སྡེ་དགེ་མཚལ་པར་དེ་གྲས་དགོས་ལུགས་གསལ་བ་མ་ཟད། དེ་གའི་དཔེ་མཛོད་ཁང་དུ་བཀའ་འགྱུར་ཆ་ཚང་གཅིག་རྟེན་འཇོག་ཞུ་འདུན་ཡོད་པ་ལྟར། ལྡི་ལི་ཀརྨ་པའི་གསུང་རབ་སྤར་བསྐྲུན་ཁང་ནས་ངོས་སྦྱོར་ཡི་གེ་འདི་དང་སྦྲགས་ཏེ་བཀའ་འགྱུར་རྩིས་བཞེས་གནང་འོས་བཅས་དགོངས་འཇགས་འཚལ། འབྲས་ལྗོངས་རུམ་བཏེག་དཔལ་ཀརྨ་པའི་ཆོས་སྡེ་ནས། ལྕགས་སྤྲེལ་ཟླ་ ༡ ཚེས་ ༡༢ ལ་ཕུལ།།

    ཆོས་རྗེ་བླ་མ་རྣམ་སྲས་ལ་སྩལ་བའི་ཕྱག་བྲིས་ཁག


    ༄༅། །བསླབ་གསུམ་ནོར་བུའི་མཛོད་འཛིན་པ་ཆོས་རྗེ་བླ་མ་རྣམ་སྲས་མཆོག་ལ། ཆེད་ཞུ། བར་ལམ་སྐུ་ཉིད་འཚོ་ཁམས་བཟང་བཞུགས་ཐོག །བསྟན་འགྲོར་སྨན་པའི་མཛད་ཕྲིན་སྒོ་གང་ས་ནས་ཐུགས་སྤོབས་མི་དམན་པར་ཡོད་པ་ཡིད་སྤྲོ་མཆོག་ཏུ་འཕེལ། འདིར་ཡང་མཆོག་གསུམ་བདེན་མཐུས་ཟག་ཕུང་བདེ་ཞིང་འཛམ་གླིང་ཡོངས་ལ་བསྟན་པ་སྤེལ་བའི་རེ་འདུན་ཞུམ་པ་མེད་པར་གནས། མཚམས་འབྲས། ད་ལམ་སྐུ་ཉིད་ཀྱི་གསུང་བསྒྱུར་ལ་རང་ནས་ཡིད་འཆེས་བློས་འགེལ་གཙང་མ་བྱེད་འོས་ཕྲིན་ལས་དངོས་གྲུབ་བཏང་ཡོད་ཅིང་། དེ་ལ་རང་ཚོའི་ལས་དོན་ཐོག་གསུང་བསྒྱུར་དེ་ལ་ཡིད་འཆེས་ཐུགས་བློས་གཙང་འགེལ་གནང་ཆོག་པ་ཡིན། དེ་ག་ཀེ་ན་ཌའི་ཆོས་ཚོགས་གལ་སྲིད་འཐོར་སྐྱོན་བྱུང་ན། གསུང་བསྒྱུར་མདུན་མེ་འབར་ (Member) རྣམས་ལ་སྤྲོད་རྒྱུའི་དམིགས་བསལ་ཡི་གེ་བསྐུར་ཡོད་པ་དང་། བྱེད་སྒོ་ཡང་འདི་དང་འདི་དགོས་ཀྱི་གནད་འཕྲོད་ཞིབ་མངགས་ཡོད་ཅིང་། དེ་དོན་ལྟར་ཁྱེད་རང་ཟུང་གིས་ཐབས་ཤེས་ཡོད་དགུ་རྩལ་སྐྱེད་ཀྱིས་ཆོས་ཚོགས་གཞི་བརྟན་འཚུགས་པའི་འབད་རྩོལ་དམ་བཅའ་ནམ་ཡང་མི་ལྷོད་པ་དང་། ངོས་ནས་ཀྱང་ཕྱི་ལོ་བརྒྱད་གྱ་གཉིས་ལས་མི་འཕྱི་བ་ཕྱོགས་དེར་ཡོང་རྩིས་མ་ཟད། ཨ་རི་ཆོས་ཚོགས་དབུ་འཛིན་བསྟན་འཛིན་ལགས་ཀེ་ན་ཌར་ཕེབས་གཏན་ལ་སྐབས་དེར་གང་ཅིའི་བཀའ་སློབ་ཞུ་འཐུས་བཅས་དགོངས་འཇགས་མཛོད། དབུ་ཞྭའི་དམ་རྫས་དང་མགུལ་སྲུང་བཅས། དཔལ་ཀརྨ་པའི་ཆོས་སྡེ་བཤད་སྒྲུབ་ཆོས་འཁོར་གླིང་ནས། ལྕགས་བྱ། ཟླ་ ༡ ཚེས་ ༡༧ ལ།


    ༄༅། །བསྟན་པའི་སྣང་བྱེད་དམ་པ་བླ་མ་རྣམ་སྲས་མཆོག་དང་ཕྲིན་ལསདངོས་གྲུབ་ཐུན་མོང་ལ། སྟབས་འབྲས། དེ་ནས་གནས་ཚུལ་ཞིབ་པ་བཀོད་པའི་ཡི་གེ་འབྱོར་བ་དགའ་པོ་བྱུང་། ཀརྨ་བཀའ་བརྒྱུད་ཀོ་ལའི་རྗེ་ (College) སྐོར་སོགས་ལ་ (སྦུ་རུ་སི་ཀ་ཝན་) ལ་གནས་ཚུལ་ཞིབ་ཕྲ་དབྱིན་ཡིག་ཐོག་བཏང་བ་དེའི་འདྲ་བཤུས་ཞིག་འདི་ནང་བསྐུར་ཡོད་པས་དོན་གནད་ཡིད་ངོས་མ་བྱུང་བར་ཡང་ཡང་ཀློག་དགོས་པ་མ་ཟད། དེ་ནང་གསལ་བ་ལྟར་དགོངས་འཇགས་གནང་རྒྱུ་དང་། ལྷག་པར་ (སྦུ་རུ་སི་ཀ་ཝན་) མ་རེ་ཝེབ། བླ་མ་ཁྱེད་རང་དང་། སྐད་བསྒྱུར་ཕྲིན་ལས་དངོས་གྲུབ་བཅས་ཁྱེད་རང་མི་བཞིས་ཀརྨ་བཀའ་བརྒྱུད་ཀོ་ལའི་རྗེ་གནས་སྤོས་བྱེད་དམ་གང་དགེའི་སྐོར་བཀའ་བསྡུར་གནང་སྟེ། གཏན་འབེབས་ཀྱི་འཆར་གཞི་འདི་གར་གཏང་རྒྱུ་འདི་ནས་ཀྱང་གང་དགེའི་ཐོག་ཐག་གཅོད་ཐ་མ་བྱ་འཐུས་མ་ཟད། དེ་གའི་ཆོས་ཚོགས་ཁག་ལ་གང་ལ་གང་འཚམས་ཀྱི་བྱ་སྤྱོད་བླངས་ནས་ཐབས་ཤེས་ཡོད་རྒུ་རྩལ་སྐྱེད་བྱ་འོས་ལ། འདི་ནས་ཀྱང་ལེགས་སྤེལ་གང་དགོས་གནས་ཚུལ་དང་བསྟུན་ནས་ཞུ་རྩིས་ཡོད། བཀའ་བརྒྱུད་སོ་སའི་ཀྲི་ (Society) སྐོར། རྗེས་སོར་ལྟ་རྒྱུ་བྱེད། སྔ་འཕྲོས་བཀའ་བརྒྱུད་ཀོ་ལའི་རྗེ་སྐོར་ལ་ཤུགས་སྣོན་གང་དྲག་རྒྱབ་ན་ལེགས་པས་དེ་ལུགས་དགོངས་མངའ་འཚལ། བྱ་བ་ལམ་ལྟོང་ཡོང་བའི་སྨོན་ལམ་རྟག་ཏུ་བྱེད། འབྲས་ལྗོངས་རུམ་བཏེག་དཔལ་ཀརྨ་པའི་ཆོས་སྡེ་ནས། ༨༡ ཟླ་ ༦ ཚེས་ ༡༥ ལ།


    ༄༅། །བསླབ་གསུམ་ནོར་བུའི་མཛེས་རྒྱན་བླ་མ་རྣམ་སྲས་མཆོག་དང་། ཕྲིན་ལས་དངོས་གྲུབ་ལྷན་རྒྱས་སུ། ཆེད་འབྲས། དེ་གར་ཁྱེད་རང་ཟུང་སྐུ་ཁམས་གསལ་ཞིང་ཆོས་ཚོགས་ཀྱི་གནང་སྒོ་གང་ཅི་ནས་གོང་འཕེལ་དུ་འགྲོ་མུས་ཡིན་པ་ཡིད་སྤྲོ་བླ་ན་འཕེལ། འདིར་ཡང་མཆོག་གསུམ་བདེན་མཐུས་འདུ་བ་བདེ་ཞིང་། བསྟན་པ་སྤྱི་དང་བྱེ་བྲག་ལ་སྨན་པའི་ལྷག་བསམ་དཀར་བཞིན་པར་གནས། ཁེ་ན་ཌའི་མི་རིགས་ Bob ཟེར་བ་འདི་ཤིང་བཟོ་འཕྲུལ་ལས་སོགས་མཁས་པོ་ཡོད་སྟབས་ངོས་ཀྱི་མདུན་ལས་ཀ་བྱ་རྒྱུར་འཁྲིད་ཀྱང་། གཞུང་གི་ལག་འཁྱེར་མ་ཐོབ་པའི་དཀའ་ངལ་ལ་བརྟེན་རང་ཡུལ་དུ་ཕྱིར་ལོག་བྱ་དགོས་བྱུང་བས། དེ་གའི་ཆོས་ཚོགས་ཀྱི་ཚོགས་མིའི་ཁོངས་སུ་འཛུལ་ཞུགས་བྱ་རྒྱུ་མ་ཟད། ནང་ཆོས་སློབ་གཉེར་བྱ་འདོད་ཡོད་འདུག་པས་དེ་ལུགས་བསླབ་སྟོན་གང་ཟབ་གནང་རྒྱུའི་དགོངས་འཇགས་འཚལ། འབྲས་ལྗོངས་རུམ་བཏེག་དཔལ་ཀརྨ་པའི་ཆོས་སྡེ་ནས། ལྕགས་བྱ་མཚུར་ཟླ་ ༦ ཚེས་ ༡༤ ལ།


    ༄༅། །བསླབ་གསུམ་ནོར་བུའི་མཛེས་རྒྱན་ཆོས་རྗེ་བླ་མ་རྣམ་སྲས་གམ་དེར། ཆེད་འབྲས། དེ་གར་འཚོ་ཁམས་བཟང་ཞིང་ཆོས་དོན་མཛད་འཕྲིན་གང་ཅི་ནས་ལེགས་ལམ་གོང་འཕེལ་དུ་ཡོད་པ་ནས་གནས་བྲིས་འབྱོར་བ་དགའ་སྤྲོ་མཆོག་ཏུ་འཕེལ། འདིར་ཡང་ཟག་ཕུང་བདེ་ཐང་ཐོག །འདི་ལོ་དགུ་པ་ལྷ་བབས་དུས་ཆེན་ལ་བཤད་གྲྭ་ཆེན་མོ་སྒོ་འབྱེད་བྱ་རྒྱུ་དང་དེ་ནས་ལྡི་ལིའི་དགོན་གནས་ལས་འགོ་ཚུགས་རྩིས་སོགས་ལས་དོན་དེ་རྣམས་གེགས་མེད་ལམ་ལྷོངས་ཡོང་བའི་རེ་བ་ཡོད། དེ་ཕྱོགས་ཀྱི་གནས་ཚུལ་ཁག་འཕྲལ་འཕྲལ་གནང་འོས་ཆེ་བ་མ་ཟད། ལས་དོན་བསྒྲུབ་བྱ་ཁག་གེགས་མེད་བདེ་བླག་ཉིད་དུ་འགྲུབ་པའི་སྐྱབས་སྨོན་བྱེད་བཞིན་པ་ཡིན། སྟོང་ནག་བླ་ཆེན་དགོན་གྱི་སྤྲུལ་སྐུ་སྒྲུབ་བརྒྱུད་ཉི་མའི་ཡང་སྲིད་བོད་ཟླ་ ༣ ཚེས་ ༡༠ ལ་བརྟག་ཡིག་ངོ་མ་བསྐུར་ཡོད་པས་དེ་གའི་ཁ་བྱང་གསར་རྙིང་གི་ཁྱད་པར་ཡིན་ནམ། ཡང་བསྐྱར་བརྟག་ཡིག་མ་དེབ་ནས་ལེབ་བཤུས་ཀྱིས་བསྐུར་ཡོད་པས་དེ་ལྟར་དམ་དོན་བྱ་གལ་ཆེ། འབྲས་ལྗོངས་རུམ་བཏེག་དཔལ་ཀརྨ་པའི་ཆོས་སྡེ་ནས། ༨༡ ཟླ་ ༩ ཚེས་ ༨ ལ།


    ༄༅། །དཔལ་ཀརྨ་པའི་མཚན་གྱི་ཅོད་པན་འཆང་བ་བཅུ་དྲུག་པ་རང་བྱུང་རིག་པའི་རྡོ་རྗེར་འབོད་པས་སྤེལ་བའི་ངོས་སྦྱོར་གྱི་འབེལ་གཏམ།


    ༡  ལག་འཁྱེར་ཐོབ་མིའི་མཚན། བླ་མ་རྣམ་སྲས། གོ་གནས། ཆོས་རྗེ་བླ་མ།


    ༢  སྐྱེས་ལོ། ༡༩༣༠


    ༣  སྐྱེས་ཡུལ། མཚུར་ཕུ། བོད།


    ༤  མི་རིགས། བོད་པ།


    ༥  ད་ལྟའི་སྡོད་གནས། ཕ་རན་སི།


    ༦  ངོ་མའི་སྤ་སེ་ཞུ་ཡུལ། ཕ་རན་སིའི་གཞུང་།


    ༧  བཀའ་བརྒྱུད་གོང་མའི་རྣམ་ཐར་རྗེས་སུ་སྐྱོང་བའི་ཁོ་བོ་བཅུ་དྲུག་པས། ད་སྐབས་བླ་མ་རྣམ་སྲས་འདི་ཉིད་ལ་ཆོས་རྗེ་བླ་མའི་གོ་གནས་སུ་ཆེད་བཀོད་དང་འབྲེལ། ནུབ་ཕྱོགས་ཡུལ་གྲུའམ་རྒྱལ་ཁམས་ཀྱི་ཡ་གྱལ། ཀེ་ན་ཌའི་མངའ་ཁུལ་དུ་འཁོད་པའི་ནང་པ་སངས་རྒྱས་པའི་རྗེས་འཇུག་པ་སྤྱི་དང་བྱེ་བྲག་ཏུ་སྒྲུབ་བརྒྱུད་རིན་པོ་ཆེའི་བསྟན་ལ་འཇུག་ཅིང་དད་པའི་སློབ་མ་རྣམས་ལ་སྨན་པའི་ཕྱིར། འགྲོ་དོན་བྱ་དགོས་ཞེས་ཆེད་འཛུགས་བྱས་པ་བཞིན། དེའང་བླ་མ་ཉིད་ཕྱི་སོ་སོར་ཐར་པའི་སྡོམ་པ་དང་། ནང་བྱང་སེམས་སྦྱོང་བའི་བསླབ་པ། གསང་བ་རིག་འཛིན་སྔགས་ཀྱི་སྡོམ་པ་བཅས་སྡོམ་པ་གསུམ་ལྡན་གྱི་ཐོག །ཆུང་ངུའི་དུས་ནས་རིམ་བཞིན་ཕྱི་ནང་གི་སློབ་སྦྱོང་ལ་བརྩོན་པ་མཐར་སོན་པ་ནི། གཤམ་གསལ།


    ཐོག་མར་ལོ་ངོ་བཅོ་ལྔའི་ཐོག་ཁྱིམ་ནས་ཁྱིམ་མེད་པར་རབ་ཏུ་བྱུང་ཞིང་དགེ་ཚུལ་གྱི་སྡོམ་པ་ལེགས་པར་ཐོབ།


    ལོ་ངོ་བཅུ་དྲུག་ནས་ཉེར་གཅིག་བར་གཞི་རིམ་གྱི་སློབ་སྦྱོང་། ཡི་གེ་དཀར་ནག་དང་སྙན་ངག་སུམ་རྟགས་སོགས་སྒྲ་རིག་པ། འདུལ་བ། མདོ་སྡེ། མངོན་པ། ཤེར་ཕྱིན། དབུ་མ། ལམ་རིམ་གྱི་སྐོར། དམ་ཆོས་ཐར་པ་རིན་པོ་ཆེའི་རྒྱན། རྒྱུད་བླ་མ། དབུས་མཐའ་རྣམ་འབྱེད། ཆོས་དང་ཆོས་ཉིད་རྣམ་འབྱེད་སོགས་ནང་དོན་རིག་པ་ལ་སྦྱངས།


    ལོ་ངོ་ཉེར་གཅིག་ནས་ཉེར་བཞི་བར་ལོ་གསུམ་གྱི་རིང་སྒྲུབ་པ་ཉམས་སུ་བླངས་པར་བརྩོན་པ་ནི། རྗེ་ནཱ་རོ་པའི་ཟབ་ལམ་ནཱ་རོ་ཆོས་དྲུག་དང་ཕྱག་རྒྱ་ཆེན་པོའི་ཆོས་སྐོར། ལོ་ངོ་ཉེར་བཞི་ནས་བཅུ་ཕྲག་རིག་པའི་གནས་ཀུན་འདུས། ཤེས་བྱ་ཀུན་ཁྱབ་མཛོད་ལ་ཞིབ་པར་སྦྱངས།

    འདྲ་བཤུས་དང་པོ། སྐྱབས་རྗེ་བདུད་འཇོམས་རིན་པོ་ཆེ།


    གཉིས་པ། རུམ་བཏེག་ཡིག་ཚང་ལ།

    རྒྱལ་མཆོག་བཅུ་དྲུག་པ་ཆེན་པོས་ཨ་རི་ནས་རྒྱལ་ཚབ་བཅུ་གཉིས་པར་བསྩལ་བའི་ཕྱག་བྲིས་ཕྱག་སྟར་མ་ཁག་གཉིས་ལས་ཞལ་བཤུས་བཞུགས་སོ།།


    ༄༅། །སྒྲུབ་བརྒྱུད་གཙུག་ནོར་ཐུགས་བརྩེ་མཚུངས་མེད་རྒྱལ་ཚབ་རིན་པོ་ཆེའི་སྐུ་དྲུང་དུ། ཆེད་ཞུ། མཆོག་སྐུ་དབང་པོ་རི་དབང་བརྟན་ཞིང༌། རྒྱལ་བསྟན་ཐུགས་ཁུར་ཆེར་བཞེས་སྤྲོ་བཞུགས་ཡོད་སྙམ་དད་སྤྲོ་གསོས་སུ་སྨིན། ངོས་འཁོར་བཅས་སྨིན་གྲོལ་རེ་འབྲས་སྐོང་ཞིང་ན་ནད་གང་ཡང་མ་མཆིས་པ་མཚམས་ཞུ། འདི་ཕྱོགས་རྒྱལ་ཁབ་རྒྱ་ཆེ་ཞིང་འདོད་ཡོན་ཕུན་ཚོགས་དང་ཆོས་ཕྱོགས་ལ་དགའ་ཞིང་ལོ་རེ་བཞིན་གང་མང་འགྲོ་བཞིན་ཡོད། སྐུ་མཆོག་རྡོ་རྗེའི་ཁམས་ལྟར་ཁྱབ་ཅིང་འགྱུར་མེད་ཚེ་ལྷའི་ངོ་བོ་བཞུགས་པའི་སྨོན་འདུན་ཞུ། ཨ་རི་གྲང་ཆེར་ཤིས་བཀའ་ཀོ་ནས་བོད་ཟླ་ཚེས་བཟང་པོར་ཕུལ། །ཕྱི་ལོ་ ༨༠ ཟླ་ ༡༡ ཚེས་ ༢ ལ། ཕྱག་མཚན་བཅས།།


    བོད་ཟླ་བཅུ་པའི་ཚེས་བཅུ་གཉིས་ཉིན་སྤྱི་བོར་ཕེབས་ཞེས་གསལ་ལོ།།


    ༄༅། །མགོན་དཔུང་མཚུངས་མེད་ྋརྒྱལ་ཚབ་མཆོག་སྤྲུལ་རིན་པོ་ཆེ་ལགས། ངོས་འཁོར་བཅས་ཀེ་ཎ་ཌི་ཏྲོ་རོན་སྤྲུལ་ལ་བདེ་བར་འབྱོར་ཡོད། རིན་པོ་ཆེ་འགྲོ་དོན་ཕྱོགས་མཐར་ཁྱབ། སྐུ་ཚེ་ཚེ་དཔག་མེད་དང་མཉམ། མི་རིང་ཞལ་མཇལ་གསུང་གི་བདུད་རྩི་སྤྲོ་ཞུ། ཕྱི་ལོ་ ༧༧ ཟླ་ཚེས་ཉིན། ཕྱག་མཚན་བཅས།


    ཕྱི་ལོ་ ༡༩༧༤ ཡས་མས་ཀྱི་དུས་སོ་སོར་༸རྒྱལ་མཆོག་བཅུ་དྲུག་པ་ཆེན་པོས་རྒྱལ་ཚབ་བཅུ་གཉིས་པར་བསྩལ་བའི་གསུང་བྱིན་ཆེན་ནོ།།


    ༄༅། །སྒྱུ་འཁྲུལ་ཞི་བའི་ངང་ལས་མ་གཡོས་ཀྱང་། །ཐུགས་རྗེ་ཐབས་མཁས་འགྲོ་འདུལ་ཞིང་གི་དོན། །གར་རོལ་སྤྲུལ་པའི་ཟློས་གར་སྣ་ཚོགས་ལས། །གང་འདུལ་མུན་པའི་ཚོགས་རྣམས་འཇོམ་པར་བྱེད། །ཅེས་སོ།།


    ༄༅། །བཀའ་བཞིའི་གསེར་རིའི་ཕྲེང་ཚོགས་མཐའ་ཡས་འདི། །རྒྱུད་ཀྱི་སྙིང་པོ་མར་གྱི་སྙིང་ཁུ་ལྟར། །བློ་ཡི་རིག་དཔྱད་སྤོབས་པ་ག་ལ་ནུས། །བླ་མའི་ཞལ་ལས་གདམས་ངག་ཚན་འཛིན་ནས། །ཡིད་གཉིས་ཐེ་ཚོམ་བློ་ཡི་རི་མོ་སྤང་། །དོན་གྱི་གནད་ལུགས་དཀའ་བ་གསུམ་གྱིས་དཔྱད། །གཉིས་མེད་ཨེ་ཝཾ་རྒྱུད་སྡེ་རྒྱ་མཚོའི་བཅུད། །རྗེས་འཇུག་བུ་སློབ་རྣམས་ཀྱི་ཐུགས་ལ་སོན། །


    ༄༅། །ཐབས་མཆོག་གཞི་ཐོག་གཅིག་ཅར་རིགས་བརྒྱའི་ཞིང་། །རིགས་གཅིག་སྐུ་ལྔ་ཡེ་ཤེས་དབྱིངས་རོལ་ནས། །མི་འཇིགས་དབུག་ཕྱིན་འཁོར་འདས་ཞིང་གི་ཚོགས། །མཐའ་ཡས་ཡེ་གྲོལ་ཀློང་ཡངས་རོ་གཅིག་གྱུར།།

    རྒྱལ་མཆོག་བཅུ་དྲུག་པ་མཆོག་གིས་མཛོ་རྫི་དགོན་གྱི་གྲྭ་རིགས་ཐུན་མོང་ལ་སྩལ་བ།


    ༄༅། །དད་དམ་ལྷག་བསམ་མཆོག་མངའ་མཛོ་རྫི་དགོན་གྱི་ཤུལ་ལུས་གྲྭ་རིགས་ཐུན་མོང་ལ། ཆེད་དོན། དེ་ནས་བསྟན་དགོན་སླར་གསོའི་བྱ་བར་ཐུགས་སྤོབས་བསྐྱེད་དེ་བཞུགས་ཡོད་པའི་ཞིབ་གནས་ངེས་ཐོས་ལ་སྤྲོ་བ་འཕེལ། འདིར་ངོས་འཁོར་བཅས་བདེ་ཞིང་། རྒྱལ་བསྟན་སླར་གསོའི་བྱ་བར་བརྩོན་པ་སྐྱེད་བཞིན། ད་ཆར་འཛམ་གླིང་ཡུལ་ཁག་སུམ་ཅུ་ཡར་བརྒལ་ཙམ་ལ་ཆོས་ཀྱི་གཞི་ས་གསར་འཛུགས་ཞུས་ཟིན་པ་དང་། ད་དུང་མུ་མཐུད་བྱ་རྩིས་ཡིན། དེ་ནས་དགོན་བདག་མཆོག་སྤྲུལ་རྣམས་ཀྱི་སྐྱེ་སྲིད་ངོས་འཛིན་ཞུ་རྒྱུའི་ཐད། ད་ལྟ་གསལ་ཆ་མི་འདུག་རུང་། གསལ་ཆ་བྱུང་མཚམས་ངེས་པར་གནས་འབྲེལ་བྱ་འོང་ཞིང་། སྐུ་བདག་ཀྱང་སྤྲོད་ཆོག །དེ་ནས་ནང་རྟེན་གསར་བཞེངས་ནང་གཟུངས་ཞུགས་སུ་གཞུག་རྒྱུ། ད་ལམ་སྒར་ཆེན་རྟེན་ཁྲོད་དུ་བཞུགས་པའི་དམ་རྫས་ཁྱད་འཕགས་རིགས་བསྐུར་ཡོད་པས་རྩིས་བཞེས་དང་འདི་ཕྱི་གཉིས་ཡོད་བྱ། སངས་རྒྱས་ཀྱི་བསྟན་པ་སླར་གསོ་བྱ་རྒྱུར་ཐུགས་སྤོབས་མ་ཞུམ་པར་གནང་རྒྱུ་ཅི་ནས་གལ་ཆེ་ཞིང་། འདི་ནས་ཀྱང་རོགས་ཕན་གང་དྲག་ཞུ་རྒྱུ་མ་ཟད། སླད་འདི་ཕྱི་ཀུན་ཏུ་དགེ་བའི་སྐྱབས་སྲུང་ན་མར་བགྱིད་རྒྱུ་དང་། རིང་མིན་ངོ་འཕྲད་འོང་སྨོན་བཅས། འབྲས་ལྗོངས་དཔལ་ཀརྨ་པའི་ཆོས་སྡེ་བཤད་སྒྲུབ་ཆོས་འཁོར་གླིང་ནས། ངོ་མས། ༨༡ ཟླ་ ༣ ཚེས་ ༡༩ ལ།

    དགེ་རྒྱས་བར་མའི་དཔོན་འོད་གསལ་སོགས་ལ་སྩལ་བའི་ཕྱག་བྲིས།

    ཕྱི་ལོ་ ༡༩༧༦ ཟླ་ ༧ ཚེས་ ༡༠ བོད་མེ་འབྲུག་ཟླ་ ༥ ཚེས་ ༡༤ ཉིན་བཅའ་ཡིག་རིན་པོ་ཆེའི་གཞི་བསྲུང་གིས་དགེ་འདུན་སྤྱི་གན་ཆེན་མོར། དེ་ཡང་ཆུ་བོ་ཆེན་པོ་བཞི་ཡི་སྐེད་རགས་ཀྱིས་ཡོངས་སུ་འཁྱུད་ཅིང་མདོ་སྔགས་བསྟན་པ་མཐའ་དག་གི་འབྱུང་གནས་བོད་གངས་ཅན་གྱི་ལྗོངས་སུ་རྣམ་འདྲེན་བཞི་པ་མཉམ་མེད་དོན་ཀུན་གྲུབ་པ་གང་གིས་བསྟན་པ་རྒྱལ་བའི་བསྟན་པ་རིན་པོ་ཆེ་ཞེས་ཤིང་རྟ་ཆེན་པོ་བརྒྱད་ཀྱི་རིང་ལུགས་ཀྱིས་ཟླས་ཕྱེ་བས། སྟོང་གསུམ་དར་ཡུག་གི་དཔེ་ལྟར་ཡོངས་སུ་ཁྱབ་པ་དག་གི་ནང་ཚན། ཤིང་རྟ་ཆེན་པོ་བཞི་པ་མཉམ་མེད་དྭགས་པོ་བཀའ་བརྒྱུད་ཅེས་མཚན་གྱི་རྒྱལ་རྔ་སྲིད་མཐར་ཡོངས་སུ་བསྒྲགས་ཤིང་ས་གསུམ་ན་འགྲན་ཟླ་བྲལ་བའི་དོན་བརྒྱུད་ནོར་བུའི་དོགས་པ་གསེར་ཐག་ཏུ་བརྒྱུས་པ་ལྟ་བུ་འདི་ཉིད་ཀྱི། ཕྱི་ནང་གི་ཀུན་སྤྱོད། གྲུབ་པའི་ཕྱག་རྗེས། མན་ངག་གི་གནད། ལྟ་སྒོམ་གྱི་འགྲོས། མདོ་སྔགས་ཀྱི་ཁྱེར་སོ་སོགས་དམ་པའི་རྣམ་ཐར་གཙང་མའི་ས་ཆེན་ཁོངས་སུ་རླུང་ལྟར་གྲགས་པ་ལ་སྨོས་མ་དགོས་ཤིང་། དེ་ཡང་གནས་དུས་ཀྱི་རྐྱེན་པས་དེང་སྐབས་བསྟན་པའི་རྨང་གཞི་པད་སྐུད་བཞིན་ཕྲ་བར་གྱུར་པ་ལྟར་སྣང་ནའང་། སྤྱིར་བསྟན་པ་ཞེས་མིང་དུ་བཏགས་པ་དེ་གང་ལ་རག་ལས་ན། ཇི་སྐད་དུ། སྡིག་པ་ཅི་ཡང་མི་བྱ་ཞིང༌། །དགེ་བ་ཕུན་སུམ་ཚོགས་པར་སྤྱད། །རང་གི་སེམས་ནི་ཡོངས་སུ་འདུལ། །འདི་ནི་སངས་རྒྱས་བསྟན་པ་ཡིན། །ཞེས་གསུངས་པ་མ་ཟད། མཉམ་མེད་དྭགས་པོ་བཀའ་བརྒྱུད་ཀྱི་བསྟན་པའི་སྒོར་ཞུགས་པ་རྣམས་ནི། རང་སེམས་འདུལ་ཞིང་གོང་མའི་ཤུལ་བསྙེགས་པ་ཁོ་ན་གཙོ་ཆེ་བའི་དབང་གིས། དཔེར་ན། ཉི་མ་འཆར་ནུབ་ལྟ་བུ་ལས། བསྟན་པའི་གཞི་རྩ་རྣམ་པ་མ་ཡིན་པར་སྣང་ལ། དེས་ན་དེང་སང་གི་སྐྱེ་བོ་རྣམས་ནི་ཕྱི་ཀུན་སྤྱོད་ཁོ་ན་ལ་དག་དང་མ་དག་གི་སྒྲོ་བཀུར་བགྱིས་པ་ལས་ནང་གི་ཡོན་ཏན་མཐོང་བ་ཤས་ཉུང་བ་ཙམ་དུ་མ་བྱས་པར་ཞི་ཞིང་དུལ་བའི་སྤྱོད་ལམ་ནི་འདུལ་བ་ལས་བཤད་ཅིང་ཤིན་ཏུ་གལ་ཆེ་བས་ན། སྔོན་དུ་གདན་ས་ཆེན་པོ་འོག་མིན་མཚུར་ཕུར། དཔལ་ཀརྨ་པ་སྐུ་ཐོག་རིམ་བྱོན་དང་། ལྷག་པར་སྐུ་ཕྲེང་བཅུ་བཞི་པ་ཐེག་པ་མཆོག་གི་རྡོ་རྗེ་ལ་སོགས་པས་དགེ་འདུན་མཆོག་དམན་མཐའ་དག་ལ་འདོམས་པའི་བཅའ་བ་ཆོས་ཀྱི་ཁྲིམས་ཡིག་ཁུངས་བཙུན་ཞིབ་རྒྱས་སུ་གནང་འདུག་པ་ལྟར། རྒྱལ་བའི་བསྟན་པ་སྤྱི་དང་། བྱེ་བྲག་ཉམས་པ་སོར་ཆུད། མ་ཉམས་གོང་འཕེལ་དུ་བགྱིད་ཐོག །གདུལ་དཀའ་འདི་དག་དངོས་བརྒྱུད་ཀྱིས་གཏན་བདེར་འདྲེན་ནུས་པའི་གོ་སྐབས་མཆིས་ན་ཅི་མ་རུང་སྙམ་པའི་ཀུན་སློང་དྲག་པོ་དང་བཅས་དཔལ་ཀརྨ་པ་སྐྱེས་རབས་བཅུ་དྲུག་པས། ཡུལ་འབྲས་མོ་གཤོངས་ཀྱི་བྱེ་བྲག་གདན་ས་གཉིས་པ་དཔལ་རུམ་བཏེགས་ཀྱི་ཀུན་དགའ་རྭ་བར་འཁོད་ཅིང་རྒྱུ་བའི་བླ་གྲྭ་མཆོག་དམན་མཐའ་དག་ལ། རྒྱུད་སྡོམ་གསུམ་གྱི་ལས་སུ་རུང་བའི་བཅའ་བ་ཆོས་ཁྲིམས་ཀྱི་ཁོངས་ན། བསླབ་བྱ་མཐའ་དག་འདུལ་བ་ཡུལ་ཆོས་ཀྱི་ཁ་སྐད་ལྟར། མི་གསོད་ལྟ་བུའི་ཁྲིམས་འགལ་འཚབ་ཆེ་མ་བྱུང་ཕྱིན། ལུགས་གཉིས་ཁྲིམས་ཀྱི་བྱ་བ། སྒར་མཛོད་པས་བཅད་ཆོག་པ། ྋརྒྱལ་མཆོག་གོང་མའི་སྡེ་སྲིད་རིམ་བྱོན་གྱི་བཀའ་ཤོག་དགོངས་དོན། གོ་བདེ་འདུས་གསལ་དུ་སྤེལ་བ་ལ། དེའང་རང་རེ་རྣམས་བསྟན་པའི་སྒོར་ཞུགས་ཤིང་། སྒོ་གསུམ་ལས་སུ་རུང་བའི་དོན་རྩ། ཚེ་འདི་ཕྱི་གཉིས་སུ་བདེ་བ་ཞིག་དགོས་རྒྱུ་ཡིན་པ་གཞིར་བཅས་སྔོན་གྱི་གོང་མ་རྣམས་ཀྱི་རྣམ་ཐར། རི་ཡི་བུ་བྱས། ན་བུན་གྱི་གོས་གྱོན། གྱོང་ལྟོ་གོས་གཏམ་གསུམ་ལ་བསྐུར་སྟེ་སྟན་ཐོག་གཅིག་ཏུ་སྤངས་ལ་བེ་ཕུར་བཏབ་པ་ལྟར་སྡོད་ཚུགས། གཏད་པ་བཞི་དབེན་པ་གསུམ་སོགས་ཀྱིས་མི་ཚེ་མཐའ་འཁྱོལ་བ་ཞིག་ངེས་པར་དགོས་རྒྱུ་ཡིན་ལ། དེའང་ཕྱི་སོ་ཐར་འདུལ་ཁྲིམས་གསེར་སྦྱང་གི་ཁམས་ལྟར་དག་པ། ནང་ཀུན་ཕན་བྱང་སེམས་ཀྱི་དྲི་བསུང་ཕྱོགས་མེད་དུ་སྤྲོ་བ། གསང་བ་རྡོ་རྗེ་ཐེག་པའི་ཐབས་ཀྱིས་ཟིན་པ་ལྟེ་གསུམ་ལྡན་དུ་བགྱིད་པ་གཙོ་ཆེ་ཤོས་དང་། དེ་ལྟར་མ་འགྲུབ་རུང་། མཛོད་ལས། སྟོན་པའི་བསྟན་པ་རྣམ་གཉིས་ཏེ། །ལུང་དང་རྟོགས་པའི་བདག་ཉིད་དོ། །དེ་འཛིན་བྱེད་པ་སྨྲ་བྱེད་པ། །སྒྲུབ་པར་བྱེད་པ་ཁོ་ནའོ། །ཞེས་གསུངས་པ་བཞིན། འཁོར་ལོ་གཉིས་ཀྱི་བྱ་བས་མི་ཚེ་དོན་ཡོད་དུ་བསྒྲུབ་དགོས། དེ་ལྟ་བུ་བསྒྲུབ་པར་བྱེད་པའི་སྐབས། ལུས་སེམས་དལ་ཞིང་ལས་སུ་རུང་བ་ལས་འབྱུང་དགོས་ཏེ། དེ་ནི་འཕགས་མཆོག་ཀླུའི་བཤེས་པའི་སྤྲིངས་ཡིག་ཏུ་བསྩལ་བ་ལྟར། ཉེས་སྤྱོད་སྡོམ་པ་དང་། དགེ་བ་ཆོས་སྡུད། སེམས་ཅན་དོན་བྱེད་དེ་ཚུལ་ཁྲིམས་རྣམས་གསུམ་ཁོ་ན་ལ་རག་ལས་ཤིང་། དེར་མ་འདུས་པ་མེད་ལ། ཚུལ་ཁྲིམས་ལ་ཚུལ་བཞིན་གནས་པ་ནི། ལུས་ངག་ཀུན་དུལ་བའི་རྟགས་སུ། ཕྱིའི་ཀུན་སྤྱོད་མཆོག་ཏུ་གཙང་ཞིང་། འགྲོ་འདུག་གང་ལའང་ཞི་དུལ་བག་ཡོད་གཞན་གྱི་བསྐུར་འོས་སོགས་གྱུར་པ་གཙོ་ཆེ་ཞིང་དེ་ལ་དགོན་འདིར་ཐོག་མར་ཆོས་སྒོར་ཞུགས་པའི་ཚེ་ཀུན་སློང་ནི། ལྟོ་རྒྱབ་ཙམ་གྱི་དོན་མ་ཡིན་པར་འཁོར་བ་ལས་ངེས་པར་ཐར་བའི་མཉམ་མེད་ཟས་གཙང་སྲས་ཀྱི་བསྟན་པ་ལ་རབ་ཏུ་བྱུང་ནས། ཚེ་འདིར་དོན་ཡོད་པ་བགྱིད་སྙམ་པ་དང་། ཆོས་སྒོར་ཞུགས་ཕྱིན། སྔར་གྱི་བླ་གྲྭ་རྙིང་པ་རྒན་པ་རྣམས་ལ་ཀུན་སྤྱོད་ཡར་འདྲེན་གྱིས་ཀུན་གྱི་མིག་ལམ་དང་མཐུན་པར་བྱ་བ་མ་ཟད། བླ་གྲྭ་གསར་རྙིང་ཀུན་ནས་ཀྱང་། གཡས་འགྲོ་གཡོན་བྱོལ་གྱི་སྤོང་ལེན་མི་བྱེད་པར། བསླབ་གསུམ་མིག་གི་འབྲས་བུ་ལྟར་བསྲུང་དགོས་པ་གཞིར་བཅས་ཐོག་མར་སྒྲིག་བཞུགས་སྐབས་སུ། ཀུན་སྤྱོད་རྣམ་དག་གོང་འཐུན་རྣམ་པ་གསུམ་དགོས་རྒྱུ་ལ། ལྟོ་ཆས་དགེ་རྒན། དཔེ་ཆའི་དགེ་རྒན། ཁས་ཁྱག་དགེ་རྒན་བཅས་འཚོལ་དགོས་རྒྱུ་ལྟར་ལ། དགེ་རྒན་དེ་དག་ནས་ཀྱང་སོ་སོའི་ལས་འགན་རྣམས་ལས་མི་འདའ་བར་དོ་ཁུར་ལྟ་རྟོག་མཛད་རྒྱུའི་མཚན་རྟགས་འགོད་རྒྱུ་དང་། དགེ་ཕྲུག་རྣམས་ནས་ཀྱང་དགེ་རྒན་གྱིས་བཀའ་སློབ་ཚུལ་མཐུན་ཞུ་རྒྱུ། ན་བཟའ་བཞེས་ཕྱོགས་སྐོར་ལ་སྐུ་གཟན་ཁ་དཀྲིས་ལྟར་དཀྲིས་ཕེབས་ཀྱིས་མཚོན་པའི་བག་མེད་རིགས་གཏན་ནས་བགྱིད་མི་ཆོག་པ་མ་ཟད་དམིགས་གསལ་དགེ་འདུན་ཆེ་ཕྲ་ཆུང་གསུམ་སུའི་ཐད་ནས་ཤྭ་སྦག་ཆང་ཐུང་གཏན་ནས་མི་ཆོག་རྒྱུ་ཡིན་པར་ཤེས་བཞིན་ལྟར་ལ་སླད་དེ་འདྲའི་བག་མེད་ཆང་བཏུང་པའམ་ཤྭ་སྦག་རྒྱབ་པ་བྱུང་ཚེ་སྐབས་དེར་ཆོས་དགེ་ཟུང་ནས་ལྟ་ཞིབ་ཀྱིས་ལན་དང་པོར་ཆད་པ་སྒོར་ ༢༠ འགེལ་རྒྱུ་ལྟར་སྒྲིག་འབུལ་དགོས་པ་དང་། ཐེངས་གཉིས་པ་ནས་ལན་གྲངས་གར་ཚོད་བཞིན་ཐེངས་རེར་སྒོར་ ༡༠ རེ་རང་འཕན་སྣོན་སྒྲིག་འབུལ་ཞུ་རྒྱུ། གླིང་ཕྱི་ནང་གང་ལ་ཕེབས་པ་ཡིན་ཀྱང་སྟོད་འགག་མ་བཞེས་གཟན་ཤམས་སོགས་མ་བཞེས་པར་གཅེར་བུར་ཕེབས་པའང་བག་མེད་གང་བྱས་རྣམས་ལ་མི་ཆོག་པ་མཁྱེན་གསལ་ཤེས་དགོས་མེད་ཀྱང་དེའི་སྐོར་ལ་ད་རིས་ཐོག་མར་བརྡ་རྒྱབ་ཟིན་རྗེས་ནས་བཟུང་ཇི་སྲིད་བསྟན་པ་ནམ་གནས་བར་ལ་སྟོད་འགག་སོགས་མི་བཞེས་པ་གནང་མི་ཆོག་པ་ལ། གལ་ཏེ་དྲག་ཞན་དགེ་འདུན་སུ་ཞིག་ནས་མ་འགྲིག་པ་གནང་ཚེ་ཐེངས་འགར་ཉེས་ཆད་སྒོར་ ༥ རེ་སྒྲིག་འབུལ་ཞུ་རྒྱུ་ལས་ད་དུང་ཚེ་དེར་དེ་འདྲ་རང་སྒྲིགས་མེད་བྱེད་ཚེ་དེའང་ལུས་ཐོག་རྩ་ར་གནང་འཁེལ་གཏོང་རྒྱུའི་རྗེས་བག་མེད་ཚུལ་མཐུན་སྒྲིགས་འགྲིམས་དགོས་རྒྱུ་དང་། སྔ་གྲོའི་ཆུ་ཚོད་བརྒྱད་པ་བར་ལ་དགེ་འདུན་ཆེ་ཕྲ་རྣམས་སྐུ་ཁྲུས་གནང་རྒྱུའི་དུས་ཚོད་ཡིན་པ་ལ་རྟེན་སྐུ་གཟན་སྐུ་འགག་སོགས་རྐ་ལའི་ཁར་ཕེབས་སྐབས་གྱོན་བཞེས་མ་གྲུབ་པ་ཕུད། ཆུ་ཚོད་བརྒྱད་པ་ཕན་རྐ་ལའི་ཁར་སྐུ་ཁྲུས་ལ་ཕེབས་རུང་སྐུ་འགག་སྐུ་གཟན་མ་བཞེས་པ་མི་རུང་བ་ལྟར་སྒོར་ ༥ རེས་སྒྲུབ་ཞུ་རྒྱུ་གོང་འཁོད་ལྟར་དང་། ཆང་ཁང་པ་རྣམས་དང་། སྦག་ཁང་པ་རྣམས་ནས་ཀྱང་། འདི་ཕྱི་གཉིས་ལ་མ་ལྟོས་པར་དགེ་འདུན་པ་ཆེ་ཕྲ་ཆུང་གསུམ་སུ་ལའང་། དབུ་གཡོགས། དབུ་སྐོར་ཞུས་ནས་ཤྭ་སྦག་རྒྱག་བཅུག་པ་དང་ཆང་རག་བཙོང་འཐུང་འཇུག་པ་སོགས་ཤིན་ཏུ་ནས་མི་འོས་པའི་ཉེས་པ་ཚབས་པོ་ཆེའི་བྱས་ཚེ་ཐོག་མར་ཐེངས་གཅིག་ལ་ཉེས་ཆད་སྒོར་ ༢༠ སྒྲིག་འབུལ་ཞུ་རྒྱུ་དང་ད་དུང་རིམ་པ་ལྟར་དེ་འདྲ་བྱས་པ་བྱུང་ཚེ་གར་ཚད་བྱས་པའི་གྲངས་རིམ་ལྟར་དེ་ཚད་ཀྱི་འཕར་སྒྲུབ་སྒོར་ ༡༠ རེ་སྒྲིགས་འབུལ་ཞུ་རྒྱུ་ཡིན་པ་ལ་ལབ་སྙོག་གང་ཡང་མེད་པ་ཆར་ཅན་བྱེད་རྒྱུ། གྲྭ་ཤག་ནང་ལ་བུད་མེད་འགྲོ་མི་ཆོག་ཁར་ཆོས་ཁྲིམས་ནས་དགོངས་པ་མ་ཁྲོལ་བར་སྒྲིགས་མེད་རང་གར་འཛུལ་བསྐྱོད་བྱས་པ་དང་སྐར་ཁུང་ནས་སྐད་ཆ་བྱེད་པ་སོགས་བྱུང་ཚེ་སྐབས་བསྟུན་གྱི་ཉེས་འབབ་མིག་སྔར་ཟླུམས་པ་གཏོང་རྒྱུ། གླ་གཡེལ་མཐིལ་དུ་སྣང་བ་བག་མེད་ཉམས་སྣང་མེད་པས་ཀུ་ཅོ་ཆེན་པོ་སྒྲགས་པ་དང་ཐབ་རྩོད་བྱེད་པ་རྒྱབ་འདྲེ་རྒྱབ་པ་རྩེད་མོ་རྩེ་བ་སོགས་བྱས་མི་ཆོག་པ་ལ་གལ་ཏེ་དྲག་ཞན་རྒན་གཞོན་སུས་ཐད་ནས་སྒྲིག་ཉེས་བཏང་ཚེ་སྐབས་བསྟུན་ཉེས་གཅོད་གཏོང་རྒྱུ། འདུ་ཁང་ནང་དུ་མཆོད་མཇལ་སོགས་ཀྱིས་ཆེད་མི་སྐྱ་ཕོ་མོ་ཆེ་ཕྲ་སུ་ཕེབས་ཀྱང་ཕྱུ་པ་མ་བཞེས་པ་བུད་མེད་རྒྱབ་སྟོང་འཛུལ་བ་སོགས་གཏན་ནས་བྱེད་མི་ཆོག་པ་ལ་དེ་འདྲ་བྱེད་པ་ཤར་ཚེ་ཆོས་ཁྲིམས་ནས་སྐབས་བསྟུན་ཉེས་འགེལ་བཀོད་པ་གཏོང་རྒྱུ་ལྟར་ཉེས་སྒྲུབ་གཙང་མར་ཞུ་དགོས་རྒྱུ། དགེ་འདུན་པ་གྲོང་ནང་ལ་ཉལ་སྡོད་མི་ཆོག་པ་བཞིན་སུས་སྒྲིགས་ཉེས་བྱུང་ཡང་དེ་སྐབས་སུ་ཆོས་ཁྲིམས་ནས་ཉེས་འགེལ་ཉེས་བསྒྲགས་གང་གནང་དགོས་རྒྱུ་ཡིན་པ་ལ་ཅི་གསུང་དང་བླངས་དགོས་རྒྱུ་ཟུར་གསལ་མཚུར་ཕུ་མ་དགོན་གྱི་སྒྲིགས་གཞུང་ལྟར་དགེ་འདུན་པ་བསྟན་པའི་ཞབས་འདེགས་རིམ་བསྒྲུབས་ཀྱིས་དགུང་ནས་ཟུར་ཟིན་པ་དེ་ལུགས་ལྟར། དགེ་འདུན་པ་དགུང་ལོ་དྲུག་བཅུ་ཐམ་པ་ཕེབས་ཟིན་ཕྱིན་ན་བཟའ་གྱོན་འཕེར་ཡོད་མིན་རྣམས་དང་། སྙུན་ཚབས་ཆེན་པོས་ན་བཟའ་མནབས་མ་ཐུབ་པ་རྣམས་ཕུད། ལས་སྣེ་དབུ་ཆོས་མང་མོས་ལྟར་གཞན་པའི་སྐྱ་སེར་དྲག་ཞན་ཇི་སྙེད་ཀུན་གོང་གསལ་གྱི་བསྒྲིགས་གཞི་ལས་མ་འགལ་བར། ཇི་སྲིད་བསྟན་པ་ནམ་གནས་བར་སོར་གནས་རྒྱུན་འཁྱོངས་བྱ་དགོས་པ་དང་། མ་ཟད་སྔ་དྲོ་དྲིལ་བརྡ་བྱུང་བ་དང་དགེ་འདུན་པ་རྒན་པ་རྣམས་ནས་ཀྱང་སོ་སོའི་རྒྱུན་ལྟར་ཞལ་འདོན་གང་གནང་ཞུ་དགོས་མ་མཆིས་པར་དེ་མཇུག་ཆབ་གཏོར་གསུངས་རྒྱུ། སློབ་ཕྲུག་རྣམས་ནས་རང་རང་གི་ཕྱག་དཔེ་སྦྱོང་ལྟར་གནང་རྒྱུ། དགོང་མོ་དགེ་གཡོག་བསྐོར་གཡང་ཕེབས་སྐབས་དགེ་འདུན་པ་རྒན་གྲལ་རྣམས་ནས་གཏོར་བསྔོ་ཁམ་ཡིག་མ་གསུང་དགོས་རྒྱུ་བཅས་དེ་ལུགས་ཀུན་གྱི་ཐུགས་ལ་མངའ་བ་བྱ་དགོས་པ་བཅས། རུམ་བཏེག་ྋདཔལ་ཀརྨ་པའི་གདན་ས་བཤད་སྒྲུབ་ཆོས་འཁོར་གླིང་ནས། བོད་རབ་བྱུང་བཅུ་དྲུག་པའི་མེ་འབྲུག་ལོ་ཟླ་ ༥ ཚེས་ ༡༤ དང་། ཕྱི་ལོ་ ༡༩༧༦ ཟླ་ ༧ ཚེས་ ༡༠ ལ་དཔལ་ཀརྨ་པའི་མཚན་འཛིན་བཅུ་དྲུག་པས་བྲིས་པ་དགེ་ལེགས་འཕེལ།།


    གོང་གསལ་གྲོས་ཆོད་མཛད་པ་པོ་ལས་བྱེད་དང་དབུ་ཆོས་ཡོངས་ཀྱི་སྤྱི་འདོམས་པ་སྒར་ཆེན་མཛོད་པ་མཆོག་གི་རྟགས་ཐེལ།།


    ༈ རྒྱལ་མཆོག་དཔལ་ཀརྨ་པ་སྐུའི་འཕྲེང་བ་བཅུ་དྲུག་པ་མཆོག་གིས་བསྩལ་བ་གོང་གསལ་དགོན་པའི་བཅའ་བ་ཁྲིམས་ཀྱི་ཡི་གེ་འདི་ལ་ཕྱི་ནང་མཆོག་དམན་མཐའ་དག་གིས་ཇི་སྲིད་བསྐལ་པ་མ་སྟོང་བར་བརྩི་བཀུར་དང་ལེན་ཚུལ་བཞིན་དུ་དགོས་རྒྱུ་ཡིན། འབྲས་ལྗོངས་དམངས་གཙོ་དབུ་བརྙེས་ཀྱི་ཞིང་ཆེན་གཙོ་འཛིན་དང་པོ་ཅིབ་མི་ནི་སི་ཊར་ཀ་ཅི་ལྷུན་གྲུབ་རྡོ་རྗེས་ ཕྱི་ལོ་ ༡༩༧༦ ཟླ་ ༧ ཚེས་ ༢༠ ལ།

    དཔལ་ཀརྨའི་ནཱ་ལནདྲ་ཆེས་མཐོའི་བཤད་གྲྭ་ཆེན་མོར་སློབ་གཉེར་བ་རྣམས་ཀྱི་ཉམས་ལེན་ཞུ་སྒོའི་ཡིག་ཆ་དགེ།


    ༄༅། །ༀ་སྭསྟི་ཤྲཱི་བི་ཛ་ཡནྟུ། ཕུལ་བྱུང་ཐུགས་བསྐྱེད་པད་དཀར་ལྟ་བུས་རྩོད་དུས་ཡོངས་བཟུང་ཤཱཀྱའི་ཏོག །ལུང་རྟོགས་ནོར་བུའི་མཛོད་ཀྱིས་རབ་མཛེས་གཏད་རབས་གནས་བརྟན་འཕགས་པའི་ཚོགས། །བྱམས་མགོན་འཇམ་དཔལ་རིག་གསུམ་སེམས་དཔའ་རྒྱན་དྲུག་གྲུབ་དབང་བརྒྱད་ཅུ་སོགས། །མཆོག་གསུམ་རིན་ཆེན་ཉི་མའི་སྣང་བས་དགེ་ལེགས་ཨུཏྤལ་ཆར་དུ་བསྙིལ། །གངས་ཅན་མགོན་གཅིག་མཁན་སློབ་མེས་དབོན་གསུམ། །སྔ་འགྱུར་བཀའ་གདམས་དཔལ་ལྡན་ས་སྐྱ་བ། །བཀའ་བརྒྱུད་ཤངས་པ་ཞི་བྱེད་དུས་འཁོར་ལོ། །སྒྲུབ་བརྒྱུད་ཤིང་རྟ་ཆེ་རྣམས་རྟག་ཏུ་མཆོད། །ཁྱད་པར་ཟབ་གསང་ཕྱག་རྒྱ་ཆེན་པོའི་ལམ། །སྟོན་པས་ཟུང་འཇུག་གྲུབ་པའི་རྒྱལ་ས་ཆེར། །འགྲོ་ཀུན་སྦྱོར་མཁས་ཀརྨ་བཀའ་བརྒྱུད་ཅེས། །གྲགས་པའི་སྒྲ་སྙན་ཞིང་ཀུན་མཛེས་གང་རྒྱལ། །རྒྱལ་བསྟན་སྙིང་པོ་འཕེལ་དང་རྒྱས་པའི་ཕྱིར། །ཐོས་བསམ་དཔལ་ལ་བསྐུལ་བའི་དྲང་པོའི་ངག །དགེ་ལེགས་འབྱུང་གནས་ལྷ་ཡི་རྔ་གསང་སྒྲོགས། །རབ་ཞིའི་ཐར་པ་འདོད་རྣམས་དགའ་བས་ཉོན། །ཞེས་ཤིས་པར་བརྗོད་པའི་ཚིག་གི་མེ་ཏོག་སིལ་མའི་འཕྲེང་བ་ཆར་དུ་བསྙིལ་བས་ཐོག་མཐའ་བར་དུ་དགེ་བའི་ལམ་ཡངས་པོར་ཕྱེས་ནས་རྨད་དུ་བྱུང་བ་སློབ་དཔོན་ཆེན་པོ་ཞི་བ་ལྷའི་ཞལ་ནས། འགྲོ་བའི་སྡུག་བསྔལ་སྨན་གཅིག་པུ། །བདེ་བ་ཐམས་ཅད་འབྱུང་བའི་གནས། །བསྟན་པ་རྙེད་དང་བཀུར་སྟི་དང༌། །བཅས་ཏེ་ཡུན་རིང་གནས་གྱུར་ཅིག །ཅེས་གསུངས་པ་ལྟར་སྲིད་ཞི་ཕན་བདེའི་རྩ་ལག་ནི་རྒྱལ་བའི་བསྟན་པ་རིན་པོ་ཆེ་འབའ་ཞིག་ཡིན་ཅིང༌། བསྟན་པ་ཞེས་བྱ་བ་ནི། སློབ་དཔོན་དབྱིག་གཉེན་ཆེན་པོས། །སྟོན་པའི་བསྟན་པ་རྣམ་གཉིས་ཏེ། །ལུང་དང་རྟོགས་པའི་བདག་ཉིད་དོ། །དེ་འཛིན་བྱེད་པ་སྨྲ་བྱེད་དང༌། །སྒྲུབ་པར་བྱེད་པ་ཁོ་ནའོ། །ཞེས་པ་ལྟར་ལུང་གི་ཆོས་སྡེ་སྣོད་གསུམ་གྱི་འཆད་ཉན་དང༌། རྟོགས་པའི་ཆོས་བསླབ་པ་གསུམ་ཉམས་སུ་ལེན་པ་ལ་བརྩོན་པ་ཞིག་བྱུང་ན་དེ་ལ་སངས་རྒྱས་ཀྱི་བསྟན་པ་ཞེས་བྱ་ཞིང༌། དེ་ལས་ཀྱང་ཐོག་མར་ལུང་གི་ཆོས་འཆད་ཉན་སྔོན་དུ་མ་སོང་ན། རྟོགས་པའི་ཆོས་ཉམས་སུ་ལེན་པར་མི་ནུས་པས་ན། དང་པོ་ཉིད་དུ་དོན་གྱི་གཉེར་བྱ་ལུང་གི་ཆོས་ཡིན་པས་ན། རྒྱལ་ཚབ་མ་ཕམ་པས། རིག་པའི་གནས་ལྔ་དག་ལ་མཁས་པར་མ་བྱས་ན། །འཕགས་མཆོག་གིས་ཀྱང་ཐམས་ཅད་མཁྱེན་ཉིད་མི་འགྱུར་ཏེ། །དེ་བས་གཞན་དག་ཚར་གཅད་རྗེས་སུ་བཟུང་ཕྱིར་དང༌། །བདག་ཉིད་ཀུན་ཤེས་བྱ་ཕྱིར་དེ་ལ་དེ་བརྩོན་བྱ། །ཞེས་གསུངས་པ་བཞིན་མང་དུ་ཐོས་པའི་སྒོ་ཡངས་པོར་འབྱེད་པས་རིག་པའི་གནས་ལྔ་དག་ལ་མཁས་པར་སྦྱངས་ན། ཐམས་ཅད་མཁྱེན་པའི་ཡོན་ཏན་གྱི་གནས་ཀྱང་ཐོབ་པའི་ཉེ་རྒྱུ་མ་ནོར་བ་ཡིན་པ་སོགས་ཀྱི་རྒྱུ་མཚན་ཇི་བཞིན་ཤེས་པའི་སྒོ་ནས་གནས་ཡུལ་འབྲས་མོ་གཤོངས་ཀྱི་ས་ཡི་ལྟེ་བ་དཔལ་རུམ་བཏེག་བཤད་སྒྲུབ་ཆོས་འཁོར་གླིང་དུ་དཔལ་ཀརྨའི་ནཱ་ལནདྲ་ཆེས་མཐོའི་བཤད་གྲྭ་གསར་འཛུགས་ཀྱི་འདུ་འགོད་བགྱིད་པ་དང་ཆབས་ཅིག་དངོས་གཞི་བཤད་གྲྭར་དགེ་སློབ་སོ་སོས་ཉམས་ལེན་དགོས་པའི་ཡིག་ཆ་ཁག་གཏན་ལ་ཕབ་པ་ལས་དང་པོ་ནི། དཔལ་ཀརྨའི་ནཱ་ལནདྲ་ཆེས་མཐོའི་བཤད་གྲྭ་ཆེན་མོས་གཙོས་ཡན་ལག་ཀརྨའི་འཇམ་དབྱངས་ཁང་གི་གཞི་རིམ་སློབ་གྲྭ་གཅིག་འཐུས་སུ་བཅའ་བ་ཆོས་ཀྱི་ཁྲིམས་དང༌། རྒྱུགས་སྤྲོད་བཅས་གཤམ་གསལ།


    དོན་ཚན་དང་པོར། བཤད་གྲྭ་འདིའི་སློབ་སྤྱི་༸རྒྱལ་བ་ཡབ་སྲས་རྣམ་པ་བཞི། དེ་འོག་མཁན་པོ་མཚན་གནས་ལྡན་པ་བཅས་ཀྱིས་དབུ་ཁྲིད་གནང་དགོས་རྒྱུ།


    དོན་ཚན་གཉིས་པར། །སྟོན་པ་རྫོགས་པའི་སངས་རྒྱས་ཀྱི་གསུང་ཆོས་འདུལ་བའི་ལུགས་བཞིན། བཤད་གྲྭ་འདི་ལ་ཡང༌། དགེ་འདུན་གཞི་གསུམ་གྱི་ཕྱག་ལེན་གྱིས་ཁོག་དབུབ་པས་འདུལ་བའི་ཕྱག་བཞེས་གཙང་སེང་ངེ་བ་ཞིག་དགོས་པ་གཙོ་བོར་བཏོན་ཏེ། རྩ་བཞི་ཆང་ལྔ། ཤོ་བག་སོགས་ཉེས་པའི་སྐྱོན་གྱིས་རྩ་བ་ནས་འགལ་རིགས་ལ་ཉེས་གཅོད་དགོན་པ་གཞུང་གི་བཅའ་ཁྲིམས་རིན་པོ་ཆེ་གཞིར་བཞག་གི་ཉེས་ཆད་ཁར་དམིགས་བསལ་བཤད་གྲྭ་ནས་གནས་དབྱུང་གཏོང་རྒྱུ།


    དོན་ཚན་གསུམ་པར། སྤྱི་མཚུངས་བཤད་གྲྭའི་ལོ་རིམ་རྒྱུགས་སྤྲོད་ལ་ལེ་ལོ་དང་གཡེང་ཁྱེར་དབང་གིས་རྒྱུགས་སྤྲོད་བརྩི་བྱའི་ཨང་རིམ་ལས་འདས་པའམ་མ་འགྲོ་བ་ཐེངས་གཉིས་བྱུང་བ་ཡིན་ན། དེ་མུར་བཤད་གྲྭར་འཇོག་ཐབས་མེད་པས་གནས་དབྱུང་གཏོང་རྒྱུ།


    དོན་ཚན་བཞི་པར། བཤད་གྲྭའི་སློབ་སྤྱི་རྣམས་དང༌། མཁན་པོ། དགེ་སྐོས་བཅས་ཀྱི་བཀོད་འདོམས་འོག་རང་ཁྲིམས་ལ་མི་གནས་པའི་ངོ་ལོག་སོགས་བྱས་ཕྱིན་བཤད་གྲྭ་འདི་ནས་གནས་དབྱུང་གཏོང་དགོས་རྒྱུ།


    དོན་ཚན་ལྔ་པར། འཛིན་གྲྭར་དགོངས་ཞུ་རིམ་བསགས་ཀྱིས་སྤྱི་བསྡོམས་ཞག་ ༡༢༠ སློབ་སྦྱོང་དུ་མ་སླེབས་པ་ཡིན་ན་ལོ་རིམ་དེའི་རྒྱུགས་སྤྲོད་ཀྱི་ཐོབ་ཐང་མེད།


    དོན་ཚན་དྲུག་པར། རྒྱུགས་སྤྲོད་དང་པོ། བོད་ཟླ་ ༡༢ ཚེས་ ༢༧ ནས་ཚེས་ ༣༠ བར་བྲིས་རྒྱུགས་འབུལ་རྒྱུ།


    དོན་ཚན་བདུན་པར། རྒྱུགས་སྤྲོད་གཉིས་པ། བོད་ཟླ་ ༥ ཚེས་ ༡༣ ནས་ཚེས་ ༡༥ བར་བཤད་རྒྱུགས་འབུལ་རྒྱུ།


    དོན་ཚན་བརྒྱད་པར། རྒྱུགས་སྤྲོད་ཆེན་མོ། བོད་ཟླ་དགུ་པའི་ཚེས་ ༡༥ ནས་ ༢༡ བར་བྲིས་རྒྱུགས་དང་བཤད་རྒྱུགས་གཉིས་ཀ་དགོས་སོ།།


    དོན་ཚན་དགུ་པར། བཤད་གྲྭའི་ནང་འཐབ་འཛིང་སོགས་ཆོས་དང་མ་མཐུན་པའི་ཉེས་པ་བྱུང་རིགས་ལ་ཉེས་འགལ་ལ་གཞིགས་པའི་ཕྱག་དང༌། མར་མེ་འབུལ་རྒྱུ་སོགས་ཀྱི་ཉེས་པ་བབས་འབྲེལ་འགེལ་རྒྱུ་རེད།


    དོན་ཚན་བཅུ་པར། ཚོགས་རྗེས་མ་ཟིན་པ་ཙམ་ལ་སྐུ་ཕྱག་ ༢༡ དེ་ནས་རིང་བ་ཆུ་ཚོད་སྐར་མ་རེ་ལ་སྐུ་ཕྱག་བཅུ་ཕྲག་རེ་འཚལ་རྒྱུ།


    དོན་ཚན་བཅུ་གཅིག་པར། ལོ་རིམ་རྒྱུགས་སྤྲོད་ཀྱི་ཨང་རིམ་རྩིས་གཞིར་བཞག་པས། ཐ་མའི་ལག་ཁྱེར་སྤྱི་སྲོལ་དང་མཐུན་པ་སྤྲད་རྒྱུ་མ་ཟད། ཕྱོགས་གྲྭ་བསྡུ་འགུགས་ཀྱི་ཡི་གེ་ ༨༡ འཁོད་པའི་ཡིག་ཆར་གསལ་བ་གཞིར་བཞག་ལག་ལེན་བསྟར་རྒྱུ་དང༌། འདི་ག་དགོན་གཞུང་གི་དགེ་འདུན་པ་རྣམས་ཀྱང་མཁས་པའི་ལག་ཁྱེར་སྤྱི་སྲོལ་བཞིན་ཐོབ་མཚམས་བསྟན་པ་ཁོ་ནའི་སྲི་ཞུར་གང་ལ་དེ་འཚམས་འདི་ནས་ལམ་སྟོན་གང་བྱས་ལ་ཐད་དཀར་ཁས་ལེན་གནང་རྒྱུ་རེད།


    དོན་ཚན་བཅུ་གཉིས་པར། ཟླ་ངོ་བཞིན་བཤད་གྲྭའི་སློབ་སྤྱི་རྣམས་དང༌། མཁན་པོ་རྣམས། དགེ་སྐོས། རྒྱུན་ལས་བཅས་བཤད་གྲྭའི་གནས་སྟངས་སུ་ཞིབ་འཇུག་གིས་དགེ་སྐྱོན་ངོ་རྟོགས་ཀྱིས། འབྱུང་འགྱུར་གང་འོས་ལེགས་སྤེལ་ཉེས་འགོག་གི་བཀའ་བསྡུར་ཆེད། ཟླ་བ་རེར་ཐེངས་གཉིས་སམ། ཐ་ན་ཐེངས་རེ་ལྷན་ཚོགས་གནང་རྒྱུ་དང༌། གོང་དུ་གསལ་མིན་ལ་མ་ལྟོས་པར་བཤད་གྲྭ་འཛིན་སྐྱོང་གི་ལས་དོན་ཆེ་ཕྲ་མཐའ་དག་དབུ་འཛིན་ཁག་དང༌། མཁན་པོ་རྣམས། དགེ་སྐོས། ལས་བྱེད་བཅས་ལྷན་ཚོགས་ཐོག་ནས་སྐབས་དོན་ལ་རན་པའི་ཐག་གཅོད་བྱ་དགོས་སོ།།


    དོན་ཚན་བཅུ་གསུམ། ལོ་རིམ་འཛིན་གྲྭ་དང༌། ཉིན་རེའི་འཛིན་གྲྭ་ཚོགས་དུས། གུང་སེང་དང༌། དུས་ཆེན་གཏན་འབེབ་བཅས་ཡིག་ཆ་ཟུར་ཡོད་ལྟར་ལ་སོ་གནས་བརྟན་པོ་དགོས་རྒྱུ་དང༌། བཤད་གྲྭ་འདིའི་ཆེད་དུ་ངོས་ནས་གཏན་ལ་ཕབ་པའི་ཡིག་ཆ་རྣམས་ལ་ལག་ལེན་དངོས་གཞི་འགེལ་སྐབས་གནས་ཚུལ་དང་མ་འཚམས་པའི་གནད་དོན་སྐྱོན་ཅན་རིགས་ཤར་ན། ངའི་མིང་ཐོག་ནས་ཐད་ཀར་བསྒྱུར་བཀོད་གཏོང་རྒྱུ་ཡིན་པ་བཅས་ཚང་མས་དགོངས་འཇགས་འཚལ། ཞེས་པའི་ཡི་གེ་ཡུལ་འབྲས་མོ་གཤོངས་ཀྱི་ས་ཡི་ལྟེ་བ་རུམ་བཏེག་བཤད་སྒྲུབ་ཆོས་འཁོར་གླིང་གི་གཙུག་ལག་ཁང་ནས་དཔལ་ཀརྨའི་མཚན་གྱི་ཅོད་པན་སྤྱི་བོར་བཅིངས་པ་ཁོ་བོ་སྐྱེས་རབས་བཅུ་དྲུག་པས། བོད་ལྕགས་བྱ་མཚུར་ཟླ་ ༧ ཚེས་ ༡༥ ལ་སྦྱར་བའོ། །མངྒ་ལཾ།


    ༄༅། །གོང་གསལ་བཅའ་ཁྲིམས་ལ་སོ་གནས་ཉམས་ལེན་གཙང་མ་ཞུ་བ་པོའི་མིང་རྟགས།


    ༄༅། །དཔལ་ཀརྨའི་ན་ལནྡྲ་ཆེས་མཐོའི་བཤད་གྲྭ་ཆེན་མོའིི་ལོ་རིམ་འཛིན་གྲྭ་གཏན་ལ་ཕབ་པ་ནི།


    ལོ་རིམ་དང་པོ། འཇམ་མགོན་གསུང་ཤེས་བྱ་ཀུན་ཁྱབ་ལས་ཟུར་བཀོལ་ཚད་མའི་རྣམ་བཤད། པད་དཀར་གསུང་སྡེ་བདུན་རིག་པའི་སྙིང་པོ། སྤྱོད་འཇུག་རྒྱ་འགྲེལ་དགེ་ལྷའི་གསུང་དང་། བོད་འགྲེལ་དཔའ་བོ་གཙུག་ལག་འཕྲེང་བའི་གསུང་ཐེག་ཆེན་ཆོས་ཀྱི་རྒྱ་མཚོ། སུམ་རྟགས་སི་ཏུའི་འགྲེལ་ཆེན། དབྱིན་ཇི། ཧིན་དྷི། སཾསྐྲིཏ་སོགས་སྐད་ཡིག་གང་རུང་བཅས།


    ལོ་རིམ་གཉིས་པ། དབུ་མ་རྩ་ཤེས། འགྲེལ་པ་འཐད་པའི་རྒྱན། རྒྱ་འགྲེལ་ཚིག་གསལ། ཚད་མ་རྣམ་འགྲེལ་ལེའུ་དང་པོ་འགྲེལ་པ་རང་འགྲེལ། རིག་གཞུང་རྒྱ་མཚོ་ལས་ཚད་གྲུབ་ལེའུ་བར། སྒྲ་རིག་མཚམས་སྦྱོར་ལྔ་པ་འགྲེལ་པ་ས་བཟང་མ་ཏི་པཎ་ཆེན་བཅས།


    ལོ་རིམ་གསུམ་པ། དབུ་མ་རྒྱན་ལ། རང་འགྲེལ་དང་། བོད་འགྲེལ་མི་ཕམ་གསུང་། མི་ལའི་ལྟ་མགུར། ཀུན་མཁྱེན་པད་དཀར་གསུང་གཞུང་གསུམ་གསལ་བྱེད། ཚད་མ་རྣམ་འགྲེལ་མངོན་སུམ་ལེའུ། རྒྱ་འགྲེལ་ལྷ་དབང་བློའི་འགྲེལ་པ། རིག་གཞུང་རྒྱ་མཚོ་ལས་ཚད་གྲུབ་ལེའུ་བར་ཆོས་ཉིད་རྣམ་འབྱེད།


    ལོ་རིམ་བཞི་པ། དབུ་མ་འཇུག་པ་རང་འགྲེལ་དང་། ཀུན་མཁྱེན་མི་བསྐྱོད་རྡོ་རྗེའི་གསུང་དྭགས་བརྒྱུད་གྲུབ་པའི་ཤིང་རྟ། མི་བསྐྱོད་རྡོ་རྗེའི་གསུང་གཞན་སྟོང་སྲོལ་འབྱེད། ཚད་མ་རྣམ་འགྲེལ་ལས་རང་དོན་རྗེས་དཔགས་རྒྱ་འགྲེལ་ལྷ་དབང་བློའི་གསུང་། རིག་གཞུང་རྒྱ་མཚོ་ལས་རང་དོན་རྗེས་དཔགས་ལེའུ་དང་། སྙན་ངག་ལེའུ་བར་པ་བར།


    ལོ་རིམ་ལྔ་པ། ཤེར་ཕྱིན་མངོན་རྟོགས་རྒྱན། རྒྱ་འགྲེལ་སློབ་དཔོན་སེང་གེ་བཟང་པོའི་གསུང་། བོད་འགྲེལ་ཀུན་མཁྱེན་མི་བསྐྱོད་པའི་གསུང་རྗེ་བཙུན་ངལ་བསོ། ཚད་མ་རྣམ་འགྲེལ་ལས་གཞན་དོན་རྗེས་དཔག །རྒྱ་འགྲེལ་ལྷ་དབང་བློའི་གསུང་། རིག་གཞུང་རྒྱ་མཚོ་ལས་གཞན་དོན་རྗེས་དཔག་བཅས།


    ལོ་རིམ་དྲུག་པ། འདུལ་བ། རང་འགྲེལ་དང་མི་བསྐྱོད་རྡོ་རྗེའི་འདུལ་ཊིཀ་པོད་གཉིས། དབུས་མཐའ་རྣམ་འབྱེད་བཅས།


    ལོ་རིམ་བདུན་པ། མཛོད་རང་འགྲེལ་པོད་གཉིས། ཐེག་ཆེན་བསྟན་སྙིང་། མི་བསྐྱོད་རྡོ་རྗེའི་འགྲེལ་པ་གྲུབ་བདེའི་དཔྱིད་འཇོ་དང་། ཐར་པ་རིན་པོ་ཆེའི་རྒྱན་བཅས།


    ལོ་རིམ་བརྒྱད་པ། རྒྱུད་བླ་མ་རྒྱ་འགྲེལ་ཐོགས་མེད་གསུང་། བོད་འགྲེལ་འཇམ་མགོན་དང་། འབྲི་གུང་དགོངས་གཅིག །མདོ་སྡེ་རྒྱན་རྒྱ་འགྲེལ་བློ་གྲོས་བརྟན་པའི་གསུང་། ཆོས་འབྱུང་ཟླ་བ་ཆུ་ཤེལ་གྱི་འཕྲེང་བ་བཅས་ཀྱིས་བཀའ་རབ་འབྱམས་པའི་མཚན་གནས་ལག་ཁྱེར་ཐོབ།


    ལོ་རིམ་དགུ་པ། ཀུན་མཁྱེན་མི་བསྐྱོད་རྡོ་རྗེའི་གསུང་རྒྱུད་སྡེ་བཞིའི་རྣམ་བཤད་དང་། ཟབ་མོ་ནང་དོན་འགྲེལ་པ་འཇམ་མགོན་གསུང་། དྭགས་རམས་པའི་གསུང་། སེམས་ཀྱི་རྣམ་ཐར། ཞྭ་དམར་གྱི་གསུང་སྟོང་ཐུན་ཉི་མའི་སྙིང་པོ་བཅས།


    ལོ་རིམ་བཅུ་པ། རྩ་རྒྱུད་བརྟག་པ་གཉིས་པ་འགྲེལ་པ་དང་། སྤྱི་དོན་འཇམ་མགོན་གསུང་། ཕྱག་ཆེན་ཟླ་ཟེར་རམ། བཤད་སྒྲུབ་རྒྱལ་བའི་གན་མཛོད་གང་རུང་། གསང་འདུས་འགྲེལ་པ་སྒྲོན་གསལ་བཅས།


    ལོ་རིམ་བཅུ་གཅིག་པ། མི་བསྐྱོད་རྡོ་རྗེའི་གསུང་སྐུ་གསུམ་ངོ་སྤྲོད། མདོ་སྔགས་བསྟན་པ་མཐའ་དག་གི་ཨེ་ཝཾ་ཕྱག་རྒྱ། བདེ་ཕག་རྒྱལ་གསུམ་རྣམ་བཤད། མགོན་པོའི་ལོ་རྒྱུས་རྒྱལ་དབང་མཁའ་ཁྱབ་རྡོ་རྗེའི་གསུང་། མི་བསྐྱོད་རྡོ་རྗེའི་རླུང་སེམས་དབྱེར་མེད་ལ། སི་ཏུ་ཆོས་འབྱུང་གི་གསུང་ཕྱག་ཆེན་སྨོན་ལམ་གྱི་འགྲེལ་པས་ཟུར་རྒྱན་བཅས་གྲུབ་རྗེས་མདོ་སྔགས་ཡོངས་ཀྱི་པཎྜི་ཏ་ཆོས་རབ་རྣམ་པར་འབྱེད་པའི་རྒྱན་ཞེས་པའི་ལག་ཁྱེར་ཐོབ།


    ༄༅། །བཤད་གྲྭ་ཆེན་མོར་ཉིན་རེའི་འཛིན་གྲྭའི་དུས་ཚོད་གཏན་ལ་ཕབ་པ་ནི།


    སྔ་དྲོ་ཆུ་ཚོད་བཞི་ལ་ལྡང་སྟེ། ཁྲུས་ཀྱི་བྱ་བར་འཇུག །བཞི་དང་ཕྱེད་ནས་བཀའ་བརྒྱུད་གོང་མ་རྣམ་གསུམ་དང་། ཀ་རབས་བཅས་ཀྱི་སྐུ་བསྟོད་དང་། འཇམ་དཔལ་མཚན་བརྗོད། ཞབས་བརྟན། སྨོན་ལམ་བཅས་གསུང་རྒྱུ།


    ཆུ་ཚོད་ལྔ་ནས་བདུན་དང་ཕྱེད་བར། གཞུང་རྩ་བློར་འཛིན་དང་། རང་སྦྱོང་།


    ཆུ་ཚོད་བདུན་ནས་བརྒྱད་དང་ཕྱེད་བར། གསོལ་ཇ་བཞེས་རྒྱུ།


    ཆུ་ཚོད་བརྒྱད་དང་ཕྱེད་ནས་བཅུ་དང་ཕྱེད་བར། གཞུང་གསར་འཁྲིད་དང་། རྒྱུགས་འབུལ།


    ཆུ་ཚོད་བཅུ་དང་ཕྱེད་ནས་བཅུ་གཅིག་དང་ཕྱེད་བར། གཞུང་དོན་རང་སྦྱོང་།


    ཆུ་ཚོད་བཅུ་གཅིག་དང་ཕྱེད་ནས། དང་པོ་བར། གསོལ་ཚིག་དང་། གུང་སེང་།


    ཆུ་ཚོད་གཅིག་ནས་གཉིས་པ་བར། རིག་གནས་བཤད་འཁྲིད། རྒྱུགས་འབུལ།


    ཆུ་ཚོད་གཉིས་པ་ནས་གསུམ་པ་བར། སྐད་ཡིག་སྦྱོང་བདར་སྐོར།


    ཆུ་ཚོད་གསུམ་པ་ནས་བཞི་པ་བར། གཞུང་འགྲེལ་སྐྱོར་དཔོན་ནས་བསྐྱར་བཤད་གནང་རྒྱུ།


    ཆུ་ཚོད་བཞི་པ་ནས་ལྔ་པ་བར། གསོལ་ཇ་བཞེས་རྒྱུ།


    ཆུ་ཚོད་ལྔ་པ་ནས་ཕྱེད་པར། རིག་གནས་དཔེར་བརྗོད་དང་། སྐྱོར་སྦྱོང་།


    ཆུ་ཚོད་ལྔ་དང་ཕྱེད་ནས་དྲུག་དང་ཕྱེད་བར་གཞུང་དོན་རང་སྦྱོང་།


    ཆུ་ཚོད་དྲུག་དང་ཕྱེད་ནས། བདུན་དང་ཕྱེད་བར་དགོང་མོའི་གསོལ་ཚིག་བཞེས་རྒྱུ།


    ཆུ་ཚོད་བདུན་དང་ཕྱེད་ནས་བརྒྱད་པ་བར། ཐུགས་དམ་ཁཾ་ཡིག་མ་གསུང་རྒྱུ།


    ཆུ་ཚོད་བརྒྱད་ནས་དགུ་བར་རྟགས་བསལ་གཏོང་རྒྱུ་བཅས་གྲུབ་བོ།།


    ༄༅། །བཤད་གྲྭ་ཆེན་མོའི་གུང་སེང་དང་། དམིགས་བསལ་དུས་ཆེན་ཁག་གཏན་ལ་ཕབ་པ་གཤམ་གསལ།


    ལོ་རེར་སྒྲུབ་མཆོད་ཆེན་མོ་ཚེས་བཅུ་དང་། དགུ་གཏོར་བདུན་སྒྲུབ་ཀྱི་ཚོགས་དང་། དངོས་གཞི་ལ་བཤད་གྲྭའི་དགེ་འདུན་རྣམས་འབྱོན་དགོས་པ་དང་། དམིགས་བསལ་བདུན་ཕྲག་གཉིས་རེའི་ཐོག་སྐུའི་བླ་གཟའ་ལྷག་པ་རེ་ལ་གུང་སེང་གནང་རྒྱུ། དབྱར་སྟོན་སྐབས་ཞག་ ༡༥ དང་། ལོ་གསར་སྐབས་ཞག་བརྒྱད་བཅས་གུང་སེང་། ས་ཟླའི་ཚེས་ ༡༥ སྟོན་པའི་དུས་ཆེན་གསུམ་འཛོམས་ལ། དང་པོ་ཐུབ་བསྟོད། ཉེ་སྲས་བརྒྱད་ཀྱི་ཆོ་ག །ཕྱི་དྲོ་མཁན་པོས་ཆོས་བཤད་རྗེས། རིག་ཆེའི་ཚོགས་ལངས། ཡེ་ཤེས་མགོན་པོའི་མཚལ་འབྲིང་བཅས། ཟླ་ ༦ ཚེས་ ༡༥ ལ་སྐྱེས་སྐར་དུས་ཆེན་ལ། སི་ཏུའི་སྒྲོན་དཀར་དང་། དབྱར་གནས་འགོ་འཛུགས། ཟླ་ ༩ ཚེས་ ༢༢ ལ་བཤད་གྲྭ་ཆེན་མོ་དབུ་བརྙེས་པར་དམིགས་གསལ་གནས་བརྟན་ཕྱག་མཆོད་དང་། དབུ་འཛིན་སོགས་ཀྱིས་སྐབས་བསྟུན་བཀའ་སློབ། ཟླ་ ༡༡ ཚེས་ ༣ ལ་རྗེ་དུས་གསུམ་མཁྱེན་པའི་འདས་མཆོད་ལ་ཕག་མོའི་ཚོགས་གསང་ཆེན་མྱུར་ལམ་དང་། དམིགས་བསལ་ཀ་རབས་རྣམ་ཐར་གི་འབེལ་གཏམ། ཟླ་ ༡ ཚེས་ ༡༤ ལ་མི་ལའི་བླ་སྒྲུབ་དང་། འཆར་ཅན་འཛིན་གྲྭ། ཟླ་ ༡ ཚེས་ ༡༥ ལ་མངའ་བདག་མར་པ་ལོ་ཙཱའི་དུས་ཆེན་ལ་བཀའ་བརྒྱུད་སྤྱིའི་བླ་མཆོད་དང་། འཆར་ཅན་འཛིན་གྲྭ་བཅས་སོ།།


    ༄༅། །སླར་སྨྲས་པ། །རྒྱལ་བས་བསྟན་དང་མཐུན་པའི་བསམ་སྦྱོར་ནི། །མངོན་མཐོ་ངེས་ལེགས་ཡོན་ཏན་ཀུན་གྱི་གཞི། །བསམ་དོན་བསྐུལ་བའི་གཏམ་བཟང་ལྷ་ཡི་རྔ། །བློ་ལྡན་དགའ་བསྐྱེད་ཆོས་ཀྱིས་འཇིག་རྟེན་མཛེས། །དམ་པའི་རྗེས་སུ་སློབ་ལ་ཕན་པའི་ངག །ལེགས་པར་སྒྲོགས་པའི་རྣམ་དཀར་སྤྲིན་ཆེན་གྱིས། །ཕུན་ཚོགས་དགེ་མཚན་དབྱར་གྱི་མེ་ཏོག་བཞིན། །རབ་རྒྱས་བཀྲ་ཤིས་སྣང་བ་འབར་གྱུར་ཅིག །ཅེས་པ་འདི་དཔལ་ཀརྨ་པའི་སྐྱེས་རབས་འཛིན་པ་བཅུ་དྲུག་པས་ཕྱི་ལོ་ ༡༩༨༡ ཟླ་ ༨ ཚེས་ ༡༥ དང་། བོད་ལྕགས་བྱ་ཟླ་ ༧ ཚེས་ ༡༥ ལ་སྦྱར་བ་ཡིན་པས་དོན་དང་ལྡན་པར་གྱུར་ཅིག་གུ། །མངྒ་ལཾ།།

    དཔལ་ཀརྨའི་ནཱ་ལནྡ་ཡན་ལག་འཇམ་དབྱངས་ཁང་གི་གཞི་རིམ་སློབ་གཉེར་བའི་ཉམས་ལེན་ཞུ་སྒོའི་ཡིག་ཆ་དགེ།


    ༄༅། །ༀ་སྭསྟི་ཤྲཱི་བི་ཛ་ཡནྟུ། ཕུལ་བྱུང་ཐུགས་བསྐྱེད་པད་དཀར་ལྟ་བུས་རྩོད་དུས་ཡོངས་བཟུང་ཤཱཀྱའི་ཏོག །ལུང་རྟོགས་ནོར་བུའི་མཛོད་ཀྱིས་རབ་མཛེས་གཏད་རབས་གནས་བརྟན་འཕགས་པའི་ཚོགས། །བྱམས་མགོན་འཇམ་དཔལ་རིག་གསུམ་སེམས་དཔའ་རྒྱན་དྲུག་གྲུབ་དབང་བརྒྱད་ཅུ་སོགས། །མཆོག་གསུམ་རིན་ཆེན་ཉི་མའི་སྣང་བས་དགེ་ལེགས་ཨུཏྤལ་ཆར་དུ་བསྙིལ། །གངས་ཅན་མགོན་གཅིག་མཁན་སློབ་མེས་དབོན་གསུམ། །སྔ་འགྱུར་བཀའ་གདམས་དཔལ་ལྡན་ས་སྐྱ་བ། །བཀའ་བརྒྱུད་ཤངས་པ་ཞི་བྱེད་དུས་འཁོར་ལོ། །སྒྲུབ་བརྒྱུད་ཤིང་རྟ་ཆེ་རྣམས་རྟག་ཏུ་མཆོད། །ཁྱད་པར་ཟབ་གསང་ཕྱག་རྒྱ་ཆེན་པོའི་ལམ། །སྟོན་པས་ཟུང་འཇུག་གྲུབ་པའི་རྒྱལ་ས་ཆེར། །འགྲོ་ཀུན་སྦྱོར་མཁས་ཀརྨ་བཀའ་བརྒྱུད་ཅེས། །གྲགས་པའི་སྒྲ་སྙན་ཞིང་ཀུན་མཛེས་གང་རྒྱལ། །རྒྱལ་བསྟན་སྙིང་པོ་འཕེལ་དང་རྒྱས་པའི་ཕྱིར། །ཐོས་བསམ་དཔལ་ལ་བསྐུལ་བའི་དྲང་པོའི་ངག །དགེ་ལེགས་འབྱུང་གནས་ལྷ་ཡི་རྔ་གསང་སྒྲོགས། །རབ་ཞིའི་ཐར་པ་འདོད་རྣམས་དགའ་བས་ཉོན། །ཞེས་ཤིས་པར་བརྗོད་པའི་ཚིག་གི་མེ་ཏོག་སིལ་མའི་འཕྲེང་བ་ཆར་དུ་བསྙིལ་བས་ཐོག་མཐའ་བར་དུ་དགེ་བའི་ལམ་ཡངས་པོར་ཕྱེས་ནས་རྨད་དུ་བྱུང་བ་སློབ་དཔོན་ཆེན་པོ་ཞི་བ་ལྷའི་ཞལ་ནས། འགྲོ་བའི་སྡུག་བསྔལ་སྨན་གཅིག་པུ། །བདེ་བ་ཐམས་ཅད་འབྱུང་བའི་གནས། །བསྟན་པ་རྙེད་དང་བཀུར་སྟི་དང༌། །བཅས་ཏེ་ཡུན་རིང་གནས་གྱུར་ཅིག །ཅེས་གསུངས་པ་ལྟར་སྲིད་ཞི་ཕན་བདེའི་རྩ་ལག་ནི་རྒྱལ་བའི་བསྟན་པ་རིན་པོ་ཆེ་འབའ་ཞིག་ཡིན་ཅིང༌། བསྟན་པ་ཞེས་བྱ་བ་ནི། སློབ་དཔོན་དབྱིག་གཉེན་ཆེན་པོས། སྟོན་པའི་བསྟན་པ་རྣམ་གཉིས་ཏེ། །ལུང་དང་རྟོགས་པའི་བདག་ཉིད་དོ། །དེ་འཛིན་བྱེད་པ་སྨྲ་བྱེད་དང༌། །སྒྲུབ་པར་བྱེད་པ་ཁོ་ནའོ། །ཞེས་པ་ལྟར་ལུང་གི་ཆོས་སྡེ་སྣོད་གསུམ་གྱི་འཆད་ཉན་དང༌། རྟོགས་པའི་ཆོས་བསླབ་པ་གསུམ་ཉམས་སུ་ལེན་པ་ལ་བརྩོན་པ་ཞིག་བྱུང་ན་དེ་ལ་སངས་རྒྱས་ཀྱི་བསྟན་པ་ཞེས་བྱ་ཞིང༌། དེ་ལས་ཀྱང་ཐོག་མར་ལུང་གི་ཆོས་འཆད་ཉན་སྔོན་དུ་མ་སོང་ན། རྟོགས་པའི་ཆོས་ཉམས་སུ་ལེན་པར་མི་ནུས་པས་ན། དང་པོ་ཉིད་དུ་དོན་གྱི་གཉེར་བྱ་ལུང་གི་ཆོས་ཡིན་པས་ན། རྒྱལ་ཚབ་མ་ཕམ་པས། རིག་པའི་གནས་ལྔ་དག་ལ་མཁས་པར་མ་བྱས་ན། །འཕགས་མཆོག་གིས་ཀྱང་ཐམས་ཅད་མཁྱེན་ཉིད་མི་འགྱུར་ཏེ། །དེ་བས་གཞན་དག་ཚར་གཅད་རྗེས་སུ་བཟུང་ཕྱིར་དང༌། །བདག་ཉིད་ཀུན་ཤེས་བྱ་ཕྱིར་དེ་ལ་དེ་བརྩོན་བྱ། །ཞེས་གསུངས་པ་བཞིན་མང་དུ་ཐོས་པའི་སྒོ་ཡངས་པོར་འབྱེད་པས་རིག་པའི་གནས་ལྔ་དག་ལ་མཁས་པར་སྦྱངས་ན། ཐམས་ཅད་མཁྱེན་པའི་ཡོན་ཏན་གྱི་གནས་ཀྱང་ཐོབ་པའི་ཉེ་རྒྱུ་མ་ནོར་བ་ཡིན་པ་སོགས་ཀྱི་རྒྱུ་མཚན་ཇི་བཞིན་ཤེས་པའི་སྒོ་ནས་གནས་ཡུལ་འབྲས་མོ་གཤོངས་ཀྱི་ས་ཡི་ལྟེ་བ་དཔལ་རུམ་བཏེག་བཤད་སྒྲུབ་ཆོས་འཁོར་གླིང་དུ་དཔལ་ཀརྨའི་ནཱ་ལནྡ་ཆེས་མཐོའི་བཤད་གྲྭ་གསར་འཛུགས་ཀྱི་འདུ་འགོད་བགྱིད་པ་དང་ཆབས་ཅིག་དངོས་གཞི་བཤད་གྲྭར་དགེ་སློབ་སོ་སོས་ཉམས་ལེན་དགོས་པའི་ཡིག་ཆ་ཁག་གཏན་ལ་ཕབ་པ་ལས་དང་པོ་ནི། དཔལ་ཀརྨའི་ནཱ་ལནྡ་ཆེས་མཐོའི་བཤད་གྲྭ་ཆེན་མོས་གཙོས་ཡན་ལག་ཀརྨའི་འཇམ་དབྱངས་ཁང་གི་གཞི་རིམ་སློབ་གྲྭ་གཅིག་འཐུས་སུ་བཅའ་བ་ཆོས་ཀྱི་ཁྲིམས་དང༌། རྒྱུགས་སྤྲོད་བཅས་གཤམ་གསལ།


    དོན་ཚན་དང་པོར། བཤད་གྲྭ་འདིའི་སློབ་སྤྱི་༸རྒྱལ་བ་ཡབ་སྲས་རྣམ་པ་བཞི། དེ་འོག་མཁན་པོ་མཚན་གནས་ལྡན་པ་བཅས་ཀྱིས་དབུ་ཁྲིད་གནང་དགོས་རྒྱུ།


    དོན་ཚན་གཉིས་པར། །སྟོན་པ་རྫོགས་པའི་སངས་རྒྱས་ཀྱི་གསུང་ཆོས་འདུལ་བའི་ལུགས་བཞིན། བཤད་གྲྭ་འདི་ལ་ཡང༌། དགེ་འདུན་གཞི་གསུམ་གྱི་ཕྱག་ལེན་གྱིས་ཁོག་དབུབ་པས་འདུལ་བའི་ཕྱག་བཞེས་གཙང་སེང་ངེ་བ་ཞིག་དགོས་པ་གཙོ་བོར་བཏོན་ཏེ། རྩ་བཞི་ཆང་ལྔ། ཤོ་བག་སོགས་ཉེས་པའི་སྐྱོན་གྱིས་རྩ་བ་ནས་འགལ་རིགས་ལ་ཉེས་གཅོད་དགོན་པ་གཞུང་གི་བཅའ་ཁྲིམས་རིན་པོ་ཆེ་གཞིར་བཞག་གི་ཉེས་ཆད་ཁར་དམིགས་བསལ་བཤད་གྲྭ་ནས་གནས་དབྱུང་གཏོང་རྒྱུ།


    དོན་ཚན་གསུམ་པར། སྤྱི་མཚུངས་བཤད་གྲྭའི་ལོ་རིམ་རྒྱུགས་སྤྲོད་ལ་ལེ་ལོ་དང་གཡེང་ཁྱེར་དབང་གིས་རྒྱུགས་སྤྲོད་བརྩི་བྱའི་ཨང་རིམ་ལས་འདས་པའམ་མ་འགྲོ་བ་ཐེངས་གཉིས་བྱུང་བ་ཡིན་ན། དེ་མུར་བཤད་གྲྭར་འཇོག་ཐབས་མེད་པས་གནས་དབྱུང་གཏོང་རྒྱུ།


    དོན་ཚན་བཞི་པར། བཤད་གྲྭའི་སློབ་སྤྱི་རྣམས་དང༌། མཁན་པོ། དགེ་སྐོས་བཅས་ཀྱི་བཀོད་འདོམས་འོག་རང་ཁྲིམས་ལ་མི་གནས་པའི་ངོ་ལོག་སོགས་བྱས་ཕྱིན་བཤད་གྲྭ་འདི་ནས་གནས་དབྱུང་གཏོང་དགོས་རྒྱུ།


    དོན་ཚན་ལྔ་པར། འཛིན་གྲྭར་དགོངས་ཞུ་རིམ་བསགས་ཀྱིས་སྤྱི་བསྡོམས་ཞག་ ༡༢༠ སློབ་སྦྱོང་དུ་མ་སླེབས་པ་ཡིན་ན་ལོ་རིམ་དེའི་རྒྱུགས་སྤྲོད་ཀྱི་ཐོབ་ཐང་མེད།


    དོན་ཚན་དྲུག་པར། རྒྱུགས་སྤྲོད་དང་པོ། བོད་ཟླ་ ༡༢ ཚེས་ ༢༧ ནས་ཚེས་ ༣༠ བར་བྲིས་རྒྱུགས་འབུལ་རྒྱུ།


    དོན་ཚན་བདུན་པར། རྒྱུགས་སྤྲོད་གཉིས་པ། བོད་ཟླ་ ༥ ཚེས་ ༡༣ ནས་ཚེས་ ༡༥ བར་བཤད་རྒྱུགས་འབུལ་རྒྱུ།


    དོན་ཚན་བརྒྱད་པར། རྒྱུགས་སྤྲོད་ཆེན་མོ། བོད་ཟླ་དགུ་པའི་ཚེས་ ༡༥ ནས་ ༢༡ བར་བྲིས་རྒྱུགས་དང་བཤད་རྒྱུགས་གཉིས་ཀ་དགོས་སོ།།


    དོན་ཚན་དགུ་པར། བཤད་གྲྭའི་ནང་འཐབ་འཛིང་སོགས་ཆོས་དང་མ་མཐུན་པའི་ཉེས་པ་བྱུང་རིགས་ལ་ཉེས་འགལ་ལ་གཞིགས་པའི་ཕྱག་དང༌། མར་མེ་འབུལ་རྒྱུ་སོགས་ཀྱི་ཉེས་པ་བབས་འབྲེལ་འགེལ་རྒྱུ་རེད།


    དོན་ཚན་བཅུ་པར། ཚོགས་རྗེས་མ་ཟིན་པ་ཙམ་ལ་སྐུ་ཕྱག་ ༢༡ དེ་ནས་རིང་བ་ཆུ་ཚོད་སྐར་མ་རེ་ལ་སྐུ་ཕྱག་བཅུ་ཕྲག་རེ་འཚལ་རྒྱུ།


    དོན་ཚན་བཅུ་གཅིག་པར། ལོ་རིམ་རྒྱུགས་སྤྲོད་ཀྱི་ཨང་རིམ་རྩིས་གཞིར་བཞག་པས། ཐ་མའི་ལག་ཁྱེར་སྤྱི་སྲོལ་དང་མཐུན་པ་སྤྲད་རྒྱུ་མ་ཟད། ཕྱོགས་གྲྭ་བསྡུ་འགུགས་ཀྱི་ཡི་གེ་ ༨༡ འཁོད་པའི་ཡིག་ཆར་གསལ་བ་གཞིར་བཞག་ལག་ལེན་བསྟར་རྒྱུ་དང༌། འདི་ག་དགོན་གཞུང་གི་དགེ་འདུན་པ་རྣམས་ཀྱང་མཁས་པའི་ལག་ཁྱེར་སྤྱི་སྲོལ་བཞིན་ཐོབ་མཚམས་བསྟན་པ་ཁོ་ནའི་སྲི་ཞུར་གང་ལ་དེ་འཚམས་འདི་ནས་ལམ་སྟོན་གང་བྱས་ལ་ཐད་དཀར་ཁས་ལེན་གནང་རྒྱུ་རེད།


    དོན་ཚན་བཅུ་གཉིས་པར། ཟླ་ངོ་བཞིན་བཤད་གྲྭའི་སློབ་སྤྱི་རྣམས་དང༌། མཁན་པོ་རྣམས། དགེ་སྐོས། རྒྱུན་ལས་བཅས་བཤད་གྲྭའི་གནས་སྟངས་སུ་ཞིབ་འཇུག་གིས་དགེ་སྐྱོན་ངོ་རྟོགས་ཀྱིས། འབྱུང་འགྱུར་གང་འོས་ལེགས་སྤེལ་ཉེས་འགོག་གི་བཀའ་བསྡུར་ཆེད། ཟླ་བ་རེར་ཐེངས་གཉིས་སམ། ཐ་ན་ཐེངས་རེ་ལྷན་ཚོགས་གནང་རྒྱུ་དང༌། གོང་དུ་གསལ་མིན་ལ་མ་ལྟོས་པར་བཤད་གྲྭ་འཛིན་སྐྱོང་གི་ལས་དོན་ཆེ་ཕྲ་མཐའ་དག་དབུ་འཛིན་ཁག་དང༌། མཁན་པོ་རྣམས། དགེ་སྐོས། ལས་བྱེད་བཅས་ལྷན་ཚོགས་ཐོག་ནས་སྐབས་དོན་ལ་རན་པའི་ཐག་གཅོད་བྱ་དགོས་སོ།།


    དོན་ཚན་བཅུ་གསུམ། ལོ་རིམ་འཛིན་གྲྭ་དང༌། ཉིན་རེའི་འཛིན་གྲྭ་ཚོགས་དུས། གུང་སེང་དང༌། དུས་ཆེན་གཏན་འབེབ་བཅས་ཡིག་ཆ་ཟུར་ཡོད་ལྟར་ལ་སོ་གནས་བརྟན་པོ་དགོས་རྒྱུ་དང༌། བཤད་གྲྭ་འདིའི་ཆེད་དུ་ངོས་ནས་གཏན་ལ་ཕབ་པའི་ཡིག་ཆ་རྣམས་ལ་ལག་ལེན་དངོས་གཞི་འགེལ་སྐབས་གནས་ཚུལ་དང་མ་འཚམས་པའི་གནད་དོན་སྐྱོན་ཅན་རིགས་ཤར་ན། ངའི་མིང་ཐོག་ནས་ཐད་ཀར་བསྒྱུར་བཀོད་གཏོང་རྒྱུ་ཡིན་པ་བཅས་ཚང་མས་དགོངས་འཇགས་འཚལ། ཞེས་པའི་ཡི་གེ་ཡུལ་འབྲས་མོ་གཤོངས་ཀྱི་ས་ཡི་ལྟེ་བ་རུམ་བཏེག་བཤད་སྒྲུབ་ཆོས་འཁོར་གླིང་གི་གཙུག་ལག་ཁང་ནས་དཔལ་ཀརྨའི་མཚན་གྱི་ཅོད་པན་སྤྱི་བོར་བཅིངས་པ་ཁོ་བོ་སྐྱེས་རབས་བཅུ་དྲུག་པས། བོད་ལྕགས་བྱ་མཚུར་ཟླ་ ༧ ཚེས་ ༡༥ ལ་སྦྱར་བའོ། །མངྒ་ལཾ།


    གོང་གསལ་བཅའ་ཁྲིམས་ལ་སོ་གནས་ཉམས་ལེན་གཙང་མ་ཞུ་བ་པོའི་མིང་རྟགས།


    ཀརྨའི་འཇམ་དབྱངས་ཁང་གི་སློབ་རིམ་ལ།


    ལོ་རིམ་དང་པོ། ཐོག་མར་ཡི་གེ་འབྲི་ཀློག་དང༌། བྱིས་པ་དག་ཡིག


    ལོ་རིམ་གཉིས་པར། དག་ཡིག་ངག་སྒྲོན་དང༌། སུམ་རྟགས་ལྷག་བསམ་དཀར་པོ། རྩིས་ཀྱི་སྔོན་འགྲོ་བཅས།


    ལོ་རིམ་གསུམ་པ། འབྱུང་རྩིས་དཀར་ནག་དང༌། ཆོས་འབྱུང་མཁས་པའི་དགའ་སྟོན་ལས་བཀའ་བརྒྱུད་སྐབས་སློབ་སྦྱོང་བྱེད་རྒྱུ།


    ལོ་རིམ་བཞི་པར། སོར་མདོ་བློར་འཛིན་གནང་རྒྱུ་དང༌། ལམ་མཆོག་རིན་ཆེན་ཕྲེང་བ་དང༌། ལས་སྣ་ཚོགས་པ་བསྟན་པ་བཅས་ལ་སློབ་སྦྱོང་གནང་རྒྱུ།


    ལོ་རིམ་ལྔ་པར། བློ་སྦྱོང་དོན་བདུན་མ་འཇམ་མགོན་འགྲེལ་པའི་ཐོག་འཁྲིད་རྒྱུ་དང༌། དཔའ་བོའི་ཆོས་འབྱུང་མཁས་པའི་དགའ་སྟོན་ལས། ཆོས་འབྱུང་རྒྱལ་རབས་སྐོར་ལ་སློབ་སྦྱོང་མཛད་རྒྱུ། གོང་ལྟར་ལོ་ལྔའི་རིང་ཉིན་རེ་བཞིན་སྐད་ཡིག་སྦྱོང་བརྡར་གནང་རྒྱུ།


    ཀརྨའི་འཇམ་དབྱངས་ཁང་གི་ཉིན་རེའི་དུས་ཚོད་གཏན་ལ་ཕབ་པ་གཤམ་གསལ།


    ཆུ་ཚོད་ལྔ་ནས་བདུན་དང་ཕྱེད་བར། ཡི་གེ་ཀློག་རྒྱུ་དང༌། དག་ཡིག་བློར་འཛིན།


    ཆུ་ཚོད་བདུན་དང་ཕྱེད་ནས་བརྒྱད་དང་ཕྱེད་བར་གསོལ་ཇ་བཞེས་རྒྱུ།


    ཆུ་ཚོད་བརྒྱད་དང་ཕྱེད་ནས་བཅུ་གཅིག་བར། ཡི་གེ་འབྲི་རྒྱུ་དང༌། དག་ཡིག་སོགས་ཁྲིད་རྒྱུ།


    ཆུ་ཚོད་བཅུ་གཅིག་ནས་དང་པོ་བར་གསོལ་ཚིགས།


    ཆུ་ཚོད་དང་པོ་ནས་གསུམ་པ་བར། དབྱིན་ཇི་སོགས་འབྲི་རྒྱུ། གསར་འཁྲིད།


    ཆུ་ཚོད་གསུམ་པ་ནས་བཞི་པ་བར། གསོལ་ཇ།


    ཆུ་ཚོད་བཞི་པ་ནས་དྲུག་པ་བར། དག་ཡིག་བློར་འཛིན་སྐོར།


    ཆུ་ཚོད་དྲུག་ནས་བདུན་བར། དགོང་མོའི་གསོལ་ཚིགས།


    ཆུ་ཚོད་བདུན་ནས་བརྒྱད་བར་དབྱིན་ཡིག་སོགས་ནང་སྦྱོང་བཅས་ཀྱིས་གྲུབ་བོ།།


    ཀརྨའི་འཇམ་དབྱངས་ཁང་གི་གུང་སེང་དང༌། དམིགས་བསལ་དུས་ཆེན་ཁག་གཏན་ལ་ཕབ་པ་གཤམ་གསལ།


    ལོ་རེར་སྒྲུབ་མཆོད་ཆེན་མོ་ཚེས་བཅུ་དང༌། དགུ་གཏོར་བདུན་སྒྲུབ་ཀྱི་ཚོགས་དང༌། དངོས་གཞི་ལ་བཤད་གྲྭའི་དགེ་འདུན་རྣམས་འབྱོན་དགོས་པ་དང༌། དམིགས་བསལ་བདུན་ཕྲག་གཉིས་རེའི་ཐོག་སྐུའི་བླ་གཟའ་ལྷག་པ་རེ་ལ་གུང་སེང་གནང་རྒྱུ། དབྱར་སྟོན་སྐབས་ཞག་ ༡༥ དང༌། ལོ་གསར་སྐབས་ཞག་བརྒྱད་བཅས་གུང་སེང༌། ས་ཟླའི་ཚེས་ ༡༥ སྟོན་པའི་དུས་ཆེན་གསུམ་འཛོམས་ལ། དང་པོ་ཐུབ་བསྟོད། ཉེ་སྲས་བརྒྱད་ཀྱི་ཆོ་ག ཕྱི་དྲོ་མཁན་པོས་ཆོས་བཤད་རྗེས། རིག་ཆེའི་ཚོགས་ལངས། ཡེ་ཤེས་མགོན་པོའི་མཚལ་འབྲིང་བཅས། ཟླ་ ༦ ཚེས་ ༡༥ ལ་སྐྱེས་སྐར་དུས་ཆེན་ལ། སི་ཏུའི་སྒྲོན་དཀར་དང༌། དབྱར་གནས་འགོ་འཛུགས། ཟླ་ ༩ ཚེས་ ༢༢ ལ་བཤད་གྲྭ་ཆེན་མོ་དབུ་བརྙེས་པར་དམིགས་བསལ་གནས་བརྟན་ཕྱག་མཆོད་དང༌། དབུ་འཛིན་སོགས་ཀྱིས་སྐབས་བསྟུན་བཀའ་སློབ། ཟླ་ ༡༡ ཚེས་ ༣ རྗེ་དུས་གསུམ་མཁྱེན་པའི་འདས་མཆོད་ལ་ཕག་མོའི་ཚོགས་གསང་ཆེན་མྱུར་ལམ་དང༌། དམིགས་བསལ་ཀ་རབས་རྣམ་ཐར་གྱི་འབེལ་གཏམ། ཟླ་ ༡ ཚེས་ ༡༤ ལ་མི་ལའི་བླ་སྒྲུབ་དང༌། འཆར་ཅན་འཛིན་གྲྭ། ཟླ་ ༡ ཚེས་ ༡༥ ལ་མངའ་བདག་མར་པ་ལོ་ཙཱའི་དུས་ཆེན་ལ་བཀའ་བརྒྱུད་སྤྱིའི་བླ་མཆོད་དང༌། འཆར་ཅན་འཛིན་གྲྭ་བཅས་སོ།།


    སླར་སྨྲས་པ། རྒྱལ་བའི་བསྟན་དང་མཐུན་པའི་བསམ་སྦྱོར་ནི། མངོན་མཐོ་ངེས་ལེགས་ཡོན་ཏན་ཀུན་གྱི་གཞི། །བསམ་དོན་བསྐུལ་བའི་གཏམ་བཟང་ལྷ་ཡི་རྔ། །བློ་ལྡན་དགའ་བསྐྱེད་ཆོས་ཀྱིས་འཇིག་རྟེན་མཛེས། །དམ་པའི་རྗེས་སུ་སློབ་ལ་ཕན་པའི་ངག །ལེགས་པར་སྒྲོགས་པའི་རྣམ་དཀར་སྤྲིན་ཆེན་གྱིས། །ཕུན་ཚོགས་དགེ་མཚན་དབྱར་གྱི་མེ་ཏོག་བཞིན། །རབ་རྒྱས་བཀྲ་ཤིས་སྣང་བ་འབར་གྱུར་ཅིག །ཅེས་པ་འདི་དཔལ་ཀརྨ་པའི་སྐྱེས་རབས་འཛིན་པ་བཅུ་དྲུག་པས་ཕྱི་ལོ་ ༡༩༨༡ ཟླ་ ༨ ཚེས་ ༡༥ དང༌། བོད་ལྕགས་བྱ་ཟླ་ ༧ ཚེས་ ༡༥ ལ་སྦྱར་བ་ཡིན་པས་དོན་དང་ལྡན་པར་གྱུར་ཅིག་གུ། མངྒ་ལཾ།།

    བླ་སྤྲུལ་སྐྱེ་སྲིད་གར་འཁྲུངས་བརྟག་པ་ངོས་འཛིན་གྱི་ཡི་གེའི་སྐོར་ལ།


    ༄༅། །བྱམས་མགོན་ཏཱའི་སི་ཏུ་སྐུ་ཕྲེང་ ༡༢ པའི་བརྟག་ཡིག1


    ༄༅། །ༀ་སྭ་སྟི། མཆོག་གསུམ་གསོལ་བཏབ་དུས་གསུམ་འགག་མེད་དུ། །སྐུ་གསུམ་ཡེ་རྫོགས་སྤྲོས་མེད་དབྱིངས་ཁྱབ་གདངས། །མ་འགག་རོལ་པར་འཆར་བའི་ཆུ་གཏེར་ལས། །ཆོས་གྲྭ་རིན་འབྱུང་ཕྱོགས་ཀྱི་མྱུར་འགྲོ་གསུམ། །ཡུལ་གྲུ་ཆེ་ཙམ་ནགས་ཚལ་རྩི་བཅུད་ལྡན། །འབྱོར་ཞན་མིང་སྲིང་མཆོག་གསུམ་ཐ་ཆུང་ལ། །ཕ་མིང་དོན་འགྲུབ་མ་མིང་པདྨས་མཚོན། ཁྱེའུ་ཆུ་སྦྲུལ་ལོ་པ་རྟགས་མཚན་ཅན། །པདྨའི་རྣམ་འཕྲུལ་གྲགས་སྙན་ལྡན་པ་ཞིག །ངེས་རྙེད་འཁྲུལ་བྲལ་འཕྲལ་དུ་རྩད་གཅོད་གྱིས། །འབྱུང་འགྱུར་ངེས་ན་གསང་རྒྱའི་རྒྱས་བཏབ་འཚལ། །འོན་ཀྱང་ཞབས་རིམ་རྒྱལ་བཀའ་དག་ཚར་དང་། །མགོན་པོའི་བསྐང་གསོལ་བརྒྱ་སྟོང་ཁྲི་འབུམ་གསོགས། །ན་རག་བསྐང་བཤགས་འབུམ་ཐེར་འགྲོ་ངེས་གྱིས། །ཞེས་མ་ཧཱ་ཙི་ནའི་ཡུལ་གྲུ་ཆེན་པོའི་རྒྱལ་ས་པེ་ཅིན་ནས་རབ་བྱུང་བཅུ་དྲུག་པའི་ཤིང་རྟ་ཟླ་ ༩ ཚེས་ ༢༢ དགེ་བའི་ཉིན་བརྟགས་བབས་བྲིས་པ་དགེ།


    ༄༅། །གོ་ཤྲི་རྒྱལ་ཚབ་སྐུ་ཕྲེང་ ༡༢ པའི་ཡང་སྲིད་ངོས་འཛིན་བརྟག་ཡིག2


    ༄༅། །འབྱུང་འགྱུར་རབ་རིབ་སྣང་བའི་འཆར་སྒོ་ལ། །རྒྱལ་ཚབ་གྲགས་པ་རྒྱ་མཚོའི་སྐུ་ཡི་ཕྲེང་། །དགོན་འདིའི་ནུབ་སྟོད་མྱུར་བགྲོད་གཉིས་ཀྱི་ཚུན། །ཁྱིམ་བདག་འབྱོར་འབྲིང་ཁྱིམ་སྒོ་ཤར་གཏད་ཀྱི། །ཕ་མིང་བློ་གྲོས་མ་མིང་སྒྲོལ་མའི་མཚན། ཁྱེའུ་ཤིང་རྟ་ལོ་པ་རྟགས་མཚན་ཅན། །རྩད་གཅོད་མྱུར་མགྱོགས་ཞབས་རིམ་རྒྱལ་བཀའ་དང་། །ཡིག་བརྒྱ་དུང་གསོག་སྒྲོལ་ཆོག་བརྒྱ་ཚར་བཅས། །མྱུར་བར་ངེས་སྒྲུབ་ཅི་ནས་དགོས་གལ་ཆེ།


    ༄༅། །འཇམ་མགོན་ཀོང་སྤྲུལ་ཡང་སྲིད་བརྟག་ཡིག3


    ༄༅། །གང་གི་དམ་བཙན་འགྲོ་ལ་རྗེས་བརྩེ་བ། །གང་ཚེ་གྲངས་མེད་བསྐལ་པར་ཚོགས་གཉིས་བསྐྲུན། །གང་འདུལ་དེ་སྙེད་ཞིང་གི་བཀོད་པ་བརྡལ། །གངས་ལྗོངས་བསྟན་པའི་ཞིང་གི་ཡུལ་གྲུའི་དབུས། །ཕ་མིང་བདེ་དང་མ་མིང་པདྨའི་མཚན། །རིགས་བརྒྱུད་གཙང་ཞིང་ཁྱིམ་བདག་འབྱོར་ལྡན་ཞིག །ཁྱེའུ་ཤིང་རྟ་ལོ་པ་རྟགས་མཚན་ཅན། །བཻ་རོའི་རྣམ་སྤྲུལ་འཇམ་མགོན་འཁྲུལ་མེད་པ། །དེ་བཞིན་མཚན་འདོག་བགྱིད་ཚེ་བསྟན་སྤྱི་ལ། །ཕན་ཐོག་འབྱུང་མིན་ཡིད་གཉིས་ཐེ་ཚོམ་བྲལ། །སྣ་སེལ་ཡིག་བརྒྱ་དུང་ཡོན་འགྲོ་ངེས་དང་། །རང་ལུགས་གསོལ་བསྐང་ཚོགས་མཆོད་འབུམ་ཐེར་གྱིས། །རིས་མེད་རྒྱལ་བསྟན་སྤྱི་དང་དྭགས་བརྒྱུད་ཀྱི། །བསྟན་པའི་སྲོག་འཐུད་བ་དན་སྲིད་རྩེར་བསྒྲེང་། །འགྲོ་དང་ཚངས་དབང་ཀུན་གྱིས་བསྟོད་ཅིང་བསྔགས། །རྫོགས་ལྡན་ལང་ཚོའི་དཔལ་ལ་སྤྱོད་པར་ཤོག །ཅེས་པའི་བརྟག་ཡིག་རབ་རྒྱལ་མྱོས་བྱེད་ཅེས་པ་ཤིང་ལུག་གྲོ་བཞིན་ཟླ་བའི་ཚེས་ ༥ དགེ་བར་མཚུར་གདན་དར་གླིང་སྐྱེད་ཚལ་ནས་བྲིས།


    ༄༅། །ཕ་རོལ་དམ་བཅའ་བཟང་པོས་སྤྱི་འཁུར་ལས། །སྟོང་ཆེན་སྤྲོས་བྲལ་འོད་སྣང་ཆོས་ཀྱི་སྐུ། །རིག་རྩལ་འཛིན་མེད་དབྱིངས་ཁྱབ་གཟུགས་སྐུའི་ངང་། །སྣ་ཚོགས་སྤྲུལ་སྐུ་གདུལ་བྱའི་ཞིང་གང་ཞིག །དེར་སྟོན་བློ་གྲོས་སྤོབས་པ་མི་ཟད་ཀྱང་། །བདག་གི་སྣང་ཆའི་ཡིད་ངོ་ཝལ་ཙམ་ལ། །བོད་ལྗོངས་ཆོས་ཀྱི་ཞིང་ས་ཡུལ་གྱི་དབུས། །འགྲོ་བའི་ཆོས་སྡོང་ཤཱཀྱ་མུ་ནིའི་གཡོན། །རིགས་རུས་གཙང་ཞིང་ཁྱིམ་བདག་ལོངས་སྤྱོད་རྒྱལ། །ཁྱིམ་སྒོ་ལྷོ་རུ་བལྟའ་བའི་ཁང་གཞིས་ལེགས། །མི་ངོ་བཀྲ་ཤིས་རྟགས་ཀྱི་གྲངས་ལྡན་ཅན། །ཡབ་ཀྱི་མིང་དག་གསལ་ཆ་མ་མཆིས་ཀྱང་། །ཡུམ་ནི་པདྨ་ཆོས་སྒྲོན་ཞེས་བྱའི་མཚན། ཁྱེའུ་རྟ་ལོ་རྟགས་མཚན་ཅན་ཞིག་ཤར། །འགྲོ་ཁམས་ཇི་བཞིན་ཚད་མེད་མ་ལུས་ལ། །བསྐལ་པ་རྒྱ་མཚོར་སྔོན་ནས་ད་ལྟའི་བར། །སྲིད་ཞིའི་དཔལ་ཡོན་མ་ལུས་རབ་འཛིན་ཅིང་། །ཚད་མེད་སྙིང་རྗེའི་ཆུ་གཏེར་འོད་དུ་ཤར། །


    ༄༅། །འཇམ་མགོན་ཀོང་སྤྲུལ་རིན་པོ་ཆེ་སྐུ་ཕྲེང་གཉིས་པ་མཁྱེན་བརྩེ་འོད་ཟེར་གྱི་སྐྱེ་སྲིད་བརྟག་བབས་ལྟར་རྩད་ཉུལ་ཐད་སྒེར་ས་འདུ་མ་ཚང་གི་ཡུམ་པདྨ་གཡུ་སྒྲོན་གྱི་ཁྱེའུ་རྟ་ལོ་པ་རྟགས་མཚན་ཅན། མི་གྲངས་བརྒྱད། མཁར་བཅད་ལེགས་པ། ཁྱིམ་སྒོ་ལྷོར་བལྟའ་བཅས་སོ་སོར་མཚུངས་པ་དེ་ཉིད་ངེས་རྙེད་འཁྲུལ་མེད་ཡི་རང་གི་གནས་སུ་གྱུར་ན། སྔ་འཕྲོས་མཚན་བཏག་སོགས་འཕྲལ་སྨིན་མ་བྱུང་ཕྱིན། སྐུ་རྐྱེན་འབྱུང་ངོའི་སེམས་དོགས་ཧ་ཅང་ཆེ་བས་མཚན་ཡིག་མགུལ་སྲུང་བཅས་ངེས་བསྐུར་བྱས་ཡོད་པས་དེ་དོན་བློ་མངའ་འཚལ། འོག་མིན་མཚུར་གདན་ནས། མགོ་ཟླའི་ཚེས་དགེ་བར།


    ༄༅། །སྐྱབས་མགོན་འབྲུག་ཆེན་རིན་པོ་ཆེའི་ངོས་འཛིན་བརྟག་ཡིག4


    ༄༅། །དུས་གསུལ་རྒྱལ་བའི་ཕྲིན་ལས་དབྱར་རྔ་པ། །སྙན་གྲགས་ནམ་མཁའི་མུ་ཁྱུད་བརྒལ་བའི་མགོན། །གང་དེའི་སྤྲུལ་པའི་ཟླ་ཞལ་སྲིད་པ་འདིར། །འཆར་བའི་གནས་སོགས་མཚན་ལ་འདི་ལྟར་མཐོང༌། །འཕགས་ཡུལ་ལྗོངས་ཀྱི་བྱེ་བྲག་ཀུ་ལིའི་ཆར། །བདེ་སྟོང་མི་འགྱུར་ཙནྡྲའི་ཁམས་ཀྱི་རྒྱུན། །དབང་གསུམ་ཡེ་ཤེས་རིག་མའི་ལྟེར་རོལ་ན། །ལྷན་སྐྱེས་འབྲས་བུ་ཁམས་དྲུག་འཛུམ་དང་བཅས། །རྣམ་དག་གཙང་མའི་རིགས་སུ་ལྷུམས་བཟུང་འགྱུར། །


    ༄༅། །བདེ་ཆེན་ཆོས་དགོན་ཡོངས་འཛིན་རིན་པོ་ཆེའི་ངོས་འཛིན་བརྟག་ཡིག5


    ༄༅། །ཨེ་ཝཾ་ལྷན་སྐྱེས་གཞི་ཡི་ཆོས་ཉིད་ལས། །འགག་མེད་ནཱ་དའི་དཀྱིལ་འཁོར་འཆར་བའི་ཟླ། །ཀ་དག་དོན་གཉིས་སྤུངས་པའི་ལྗོངས་ཀྱི་ཆར། །སྣང་བ་ཐབས་ཀྱི་རྒྱལ་མཚན་བསྒྲེང་བའི་སྒྲ། །སྟོང་པ་ཤེས་རབ་ཆུ་སྐྱེས་པདྨའི་མཚན། །སྲས་མཆོག་སྤྲུལ་པའི་ཟློས་གར་བསྒྱུར་བའི་འཕྲུལ། །དགུང་རྟགས་བཅུ་གཉིས་ལོ་ཡི་ཐོག་མ་འཛིན། །ཐལ་བྱུང་དགོངས་པ་དམ་པའི་རྟགས་ཅན་དུ། །ཨ་འཐས་རང་སྣང་དབྱིངས་སུ་འཆར་བའི་འོད། །དམ་པ་གང་དེའི་སྐྱེ་སྤྲུལ་འཁྲུལ་མེད་ཡིན། །


    ༄༅། །སྟག་ལུང་མ་སྤྲུལ་རིན་པོ་ཆེའི་བརྟག་ཡིག


    ༄༅། །སྒྲུབ་བརྒྱུད་བསྟན་པའི་སྲོག་ཤིང་སྟག་ལུང་མ་སྤྲུལ་རིན་པོ་ཆེ་མཆོག་གི་སྐུ་ཡི་སྐྱེ་སྲིད་ཀྱི་བརྟག་འབྲས་སུ། ཀུན་བརྟགས་རིག་པའི་རྩལ་ལས་སྒྱུ་འཕྲུལ་བ། །འོད་གསལ་རིག་ལྔའི་ཞིང་གདུལ་ཇི་སྙེད་ཀྱིས། །གང་འདུལ་སྤྲུལ་པའི་ཟློས་གར་སྣང་བ་ལས། །གུ་རུའི་གནས་ཆེན་འབྲས་མོ་ལྗོངས་ཀྱི་ནང་། །རྗེའུའི་རིགས་ལ་ཕ་མིང་ཕྲིན་ལས་དང་། །མ་མིང་བདེ་སྐྱིད་ཁྱེའུ་འབྲུག་ལོ་པ། །བྱང་སེམས་རྣམ་འཕྲུལ་ཡིན་པའི་མཚན་མ་མཐོང་། །ཞེས་འབྲས་ལྗོངས་རུམ་བཏེག་བཤད་སྒྲུབ་ཆོས་འཁོར་གླིང་གི་གཙུག་ལག་ཁང་ནས། དཔལ་ཀརྨ་པའི་སྐྱེས་རབས་འཛིན་པ་བཅུ་དྲུག་པས། ལྕགས་བྱ་ཟླ་ ༢ ཚེས་ ༢༩ ལ།


    ༄༅། །འཛི་སྒར་མཆོག་སྤྲུལ་རིན་པོ་ཆེའི་བརྟག་ཡིག6


    ༄༅། །ལྷོ་ལྗོངས་གུ་རུའི་ཞིང་གི་བྱེ་བྲག་ཏུ། །སྤ་ཞེས་གྲགས་པའི་ཕུན་ཚོགས་ལྗོངས་ཀྱི་ཆར། །ཐབས་མཆོག་བློ་གྲོས་ཤེས་རབ་མཚོ་མོ་ཞེས། ཁྱིམ་བདག་འབྱོར་འབྲིང་ཁྱེའུ་གླང་ལོ་པ། །ཨ་འཐས་འཁྲུལ་བའི་སྣང་བ་དེར་འཆར་བས། །སྣ་སེལ་ཡིག་བརྒྱ་སོགས་ཞབས་རིམ་བཅས་བསྩལ།


    ༄༅། །སངས་རྒྱས་མཉན་པའི་ཡང་སྲིད་བརྟག་ཡིག7


    ༄༅། །བསྟན་པའི་དཔལ་གཅིག་གྲུབ་ཆེན་བིར་ཝ་པ། །འགྲོ་ཕྱིར་བསམ་བཞིན་རྣམ་འཕྲུལ་མདན་མ་གྲུབ། །མཆོག་གི་ཕྲིན་ལས་གཅིག་བསྡུས་སྤྲུལ་པའི་གར། །འདི་ནས་ཤར་ཕྱོགས་ལྷོ་ལྗོངས་ཆོས་ཀྱི་ཞིང༌། །སྤ་གྲོ་མ་ཧཱ་གུ་རུ་གྲུབ་པའི་གནས། ཁྱིམ་བདག་འབྱོར་དམན་རིགས་རུས་གཙང་ལྡན་པ། །ཕ་མིང་ཉི་མའི་གཉེན་དང་མཚུངས་པའི་མིང༌། །མ་མིང་ཆོས་ཀྱི་མིང་ཅན་ཟུང་འགྲོས་ཀྱིས། ཁྱེའུ་འབྲུག་ལོ་ཚད་མ་མཆོག་སྤྲུལ་ཉིད། །ཕྲིན་ལས་སྤྲུལ་པ་སྒྲུབ་བསྟན་གསལ་བའི་དཔལ། །དོན་བརྒྱུད་ནོར་བུའི་ཕྲེང་བའི་བརྒྱུད་འཛིན་ཅིང༌། །མཁའ་ཁྱབ་གདུལ་ཞིང་སྨིན་ཅིང་གྲོལ་བར་སྨོན། །


    ༄༅།།སྒ་ཁྲ་འགུ་དགོན་གྱི་ཁྲ་ལེགས་ཉི་མ་འགྱུར་མེད་ཀྱི་སྐྱེ་སྲིད་ཀྱི་བརྟག་ཡིག8


    ༄༅། །བརྟག་ཡིག་གནང་ཚེས་ཤིང་རྟ་ཟླ་ ༥ ཚེས་ ༡༩ འཁོད་ཅིང༌། གསར་ལོ་ཟླ་ ༡ ཚེས་ ༡༠ བར་གསང་རྒྱ་གྱིས། དེ་ནས་བརྟགས་ཡིག་ཁ་ཕྱེ་ནས་འཚོལ་དགོས་གསུངས་པ་བཞིན། དུས་ཐོག་ལ་ཁ་དབྱེ་ཞིང་མཇལ་ཏེ་བརྟག་པའི་དགོངས་བབས་འདི་ལྟར། ཁྲ་ལེགས་ཉི་མ་འགྱུར་མེད་ཀྱི་སྐྱེ་སྲིད། དགོན་ནས་ནུབ་ཕྱོགས་ཅང་ཤེས་ས་ཚུགས་གསུམ་ཚུན། ཁྱིམ་བདག་འབྱོར་པ་འབྲིང་སྨད། ཕ་མིང་བློ་གྲོས། མ་མིང་པདྨ། གཉིས་ཀྱི་ཁྱེའུ་ལུག་ལོ་པ་རྟགས་མཚན་ཅན་ཞིག་ཡོད་ངོ་ཤར།


    ༄༅། །འབྲོང་སར་མཁྱེན་བརྩེ་རིན་པོ་ཆེའི་སྐྱེ་སྲིད་ཀྱི་བརྟག་ཡིག9


    ༄༅། །གངས་ཅན་ཡུལ་དབུས་ཐད་དྲངས་ནུབ་སྟོད་ཕྱོགས། །མྱུར་འགྲོའི་ཉིན་ལམ་གཉིས་སུ་བགྲོད་པའི་ཚུན། ཁྱིམ་སྒོ་ཤར་གཏད་ཁྱིམ་བདག་འབྱོར་དམན་ཏེ། །ཕ་མིང་ངག་གི་དབང་ཕྱུག་འགྲོ་བའི་མགོན། །མ་མིང་ཨརྻ་ཏཱ་ར་ཆོས་ཀྱི་སྒྲོན། །ཟུང་གི་ཁྱེའུ་རྟགས་མཚན་ཁྱི་ལོ་པ། །རིགས་རུས་གཙང་ཞིང་དམ་པའི་ངང་ཚུལ་ཅན། །མཁྱེན་བརྩེ་དབང་པོའི་སྤྲུལ་པ་བསྙོན་མེད་ངེས། །


    ༄༅། །མཚུངས་མེད་ཁམས་སྤྲུལ་སྐུ་འཕྲེང་བརྒྱད་པ་དགོངས་པ་གཤེགས་པའི་ཡང་སྲིད་གར་འཁྲུངས་ངོས་འཛིན་བརྟག་ཡིག


    ༄༅། །བཀའ་བརྒྱུད་བསྟན་པའི་དཔལ་འཛིན་མདོ་ཁམས་པ། །གྲགས་སྙན་ཡངས་པའི་ས་ཀུན་འགེངས་པའི་མགོན། །དོན་བརྒྱུད་ཉི་མའི་ཡང་སྲིད་འཇིག་རྟེན་འདིར། །འབྱོན་བའི་གསལ་སྣང་མཚན་མ་འདི་ལྟར་མཐོང༌། །མ་བཅོས་ཆོས་སྐུ་ཐིག་ལེ་རོ་གཅིག་དང༌། །རྩལ་སྣང་མ་འགག་རིག་སྟོང་ལོངས་སྤྱོད་རྫོགས། །གང་འདུལ་སྤྲུལ་པའི་རོལ་གར་ཅི་ཡང་བསྒྱུར། །སྐུ་གསུམ་དབྱེར་མེད་མཆོ་སྤྲུལ་ཉི་མ་ཉིད། །སྔ་རབས་བསྟན་པའི་འབྱུང་གནས་ཡུལ་གྱི་ཕྱོགས། །ཐབས་མཆོག་བློའམ་རིག་གྲོལ་སྒྲ་ལྡན་དང༌། །ཤེས་རབ་པད་མས་མཚན་པའི་ཐབས་ཤེས་ལ། ཁྱེའུ་ལྕགས་སྤྲེལ་ལོ་པ་རྟགས་མཚན་ཅན། །གོང་མའི་ཡང་སྲིད་འཁྲུལ་མེད་ཡིན་སྣང་ཤར། །རེ་ཞིག་གསང་བའི་རྒྱས་བཏབ་རྒྱབ་རིམ་དུ། །དྲི་མེད་བཤགས་རྒྱུད་སྟོང་སྒྲོགས་ལྟུང་བཤགས་འབུམ། །རྣམ་རྒྱལ་སྟོང་མཆོད་གསོལ་བསྐང་གང་མང་འབད། །སླར་ཡང་གསལ་ཆ་ངེས་པར་སྟེར་བར་བྱེད། །ཅེས་པ་འདི་ནི་མཚུངས་མེད་ཁམས་སྤྲུལ་སྐུ་འཕྲེང་བརྒྱད་པ་དགོངས་པ་གཤེགས་པའི་ཡང་སྲིད་གར་འཁྲུངས་ངོས་འཛིན་དགོས་ཞེས་གང་གི་ཞབས་སློབ་རྡོ་རྫོང་སྤྲུལ་སྐུ་དང་ཆོས་རྒྱལ་སྤྲུལ་སྐུ་རྣམ་གཉིས་དབུས་བཀྲ་ཤིས་ལྗོངས་བླ་གྲྭ་བཅས་ནས་རྟེན་བཅས་ནན་བསྐུལ་གནང་བའི་བརྟགས་འབྲས་སུ། ཡུལ་འབྲས་མོ་ལྗོངས་ཀྱི་ས་ཡི་ཡ་གྱལ་རུམ་བཏེག་བཤད་སྒྲུབ་ཆོས་འཁོར་གླིང་ནས་༸དཔལ་ཀརྨ་པའི་མཚན་འཛིན་བཅུ་དྲུག་པས་ལྕགས་བྱ་མཚུར་ཟླ་ ༥ ཚེས་ ༢༣ ལ་བྲིས།


    ༄༅། །ཞེ་ཆེན་ཀོང་སྤྲུལ་རིན་པོ་ཆེའི་ཡང་སྲིད་ཀྱི་བརྟག་ཡིག


    ༄༅། །ཞེ་ཆེན་ཀོང་སྤྲུལ་རིན་པོ་ཆེའི་ཡང་སྲིད་འཁྲུལ་མེད་རྡོ་རྗེ་འཛིན་པ་དྲུང་པ་ཆོས་ཀྱི་རྒྱ་མཚོའི་རིགས་ཀྱི་མྱུ་གུར་ངོས་འཛིན་བགྱིད་པ་འདི་བཞིན་སྐུ་ཚེ་ཡུན་དུ་བརྟན་པ་དང་། བསྟན་འགྲོའི་ཕན་བདེ་བསྒྲུབ་པར་བར་ཆད་ཞི་ཆེད། ཞབས་རིམ་གནད་སྨིན་ཞུ་བྱར། ཚེ་སྒྲུབ་འཐུམ་ཐེར། བྱད་བཟློག་ཚད་ལྡན་ཞིག་དགོས་གལ་ཆེ། མཚན་དང་སྲུང་བྱིན། མགུལ་དར་ཟུར་འབུལ་ཡོད་པ་བཅས། དཔལ་ཀརྨ་པ་ཁོ་བོ་བཅུ་དྲུག་པས། བོད་རབ་ལོ། ༩༥༠ ཤིང་སྦྲུལ་ཟླ་ཚེས་དང་ཕྱི་ལོ་ ༡༩༧༧ ཟླ་ལ་བྲིས་པ་དགེ།


    ༄༅། །བག་སྤྲུལ་སྐུ་ཕྲེང་ ༨ པའི་ངོས་འཛིན་བརྟག་ཡིག


    ༄༅། །ཆོས་སྤྱན་ཡངས་པ་དད་དམ་ཕུལ་ཕྱིན་རི་པ་བག་ཡོད་དགོན་སྡེ་ཐུན་མོང་ལ། ཆེད་འབྲས། དེ་གའི་བག་སྤྲུལ་དེ་ཉིད་ཀྱི་སྐྱེ་སྲིད་ཐད་བང་མིའི་གདོང་ཡུལ་ཕྱོགས་དང༌། དུད་མིང་ཁག་བཅས་ཡིག་གསལ་འབྱོར་བཞིན་༸མཆོག་གསུམ་གསོལ་བཏབ་ཀྱང་བགྱིས་དོན་འབྲས་སུ། ལྷོ་ནུབ་དང༌། ནུབ་བྱང་གཉིས་ལ་ཞིབ་ནན་གྱིས་ཉུག་འཚོལ་རིམ་བགྱིད་བྱས་ན་འབྱུང་ངོ་ཤར། རྒྱབ་རིམ་ཡིག་བརྒྱ་དུང་ཡོན། གསོལ་ཁ་གྲངས་མང༌། སྐང་བཤགས་གྲངས་གང་འགྲོ་བཅས་གནད་སྨིན་དགོས་རྒྱུ་དང༌། འདི་ནས་ཀྱང་ལམ་ལྷོང་འབྱུང་བའི་སྐྱབས་སྲུང་བགྱིད་ཡོང་བ་བཅས་ངེས་པར་བྱེད། རྡོར་མདུད་བཅས་མཚུར་གྱི་གདན་ས་ནས། མེ་ཁྱི་ཟླ་ ༡༢ ཚེས་ ༢༡ ལ་དགེ།


    ༄༅། །རི་བ་བག་ཡོད་སྤྲུལ་སྐུའི་སྐྱེ་སྲིད་ཐད། དགོན་དེ་ཡི་ལྷོ་ནུབ་མཚམས་རྟ་ལམ་ལྔ་ཚུན་ཁྱིམ་བདག་འབྱོར་པ་འབྲིང་སྟོད། ཁྱིམ་སྒོ་ཤར་བསྟན། སྒོ་ཁྱི་གཉིས་ཡོད་པ་ཞིག་ཏུ་ཕ་མིང་ལེགས་གྲུབ་དང༌། མ་སྒྲོལ་མ་གཉིས་ཀྱི་ཁྱེའུ་ཤིང་སྤྲེལ་ལོ་པ་དེ་ཉིད་སྤྲུལ་སྐུ་འཁྲུལ་མེད་ཡིན་ངོ་ཤར།


    ༄༅། །སྒྲུབ་བསྟན་གསལ་བྱེད་དད་བརྩེའི་རང་བཞིན་རི་པ་དགོན་གྱི་བླ་གྲྭ་ཐུན་མོང་ལ། ཆེད་དོན། དེར་བགྱིས་སྒོ་རིམ་གསལ་དུ་ཡོད་པ་ནས་བང་མི་གསུམ་གྱི་མདུན་བག་ཡོད་སྐྱེ་སྲིད་སྐོར་གྱི་ཡི་གེ་ཞིབ་མོ་དང་རྟེན་བཅས་ཉམས་མེད་འབྱོར་བྱུང་བ་ཡིད་དབང་སྤྲོ། འདིར་ཡང་ཟག་ཕུང་བདེ་ཞིང་ཡོངས་སྨན་ཀྱི་བློ་གྲོས་དར་བཞིན་མཆིས། མཚམས་དོན། སྐྱེ་སྲིད་ཐད་སྔོན་ནས་བརྟགས་པ་ནན་བགྱིས་བྱས་པའི་དོན་འབྲས་དེར་སོང་བཞིན་ལག་སོན་དཀའ་བ་དང༌། དོགས་གཞི་སོགས་ཅི་ཆེ་ཤར་འདུག་རུང༌། ད་ཆ་འདི་ནས་བརྟགས་པ་ནན་མཐར་བགྱིས་པ་སྔོན་གསལ་ལྟར་ལས་གཞན་ཕྱོགས་ནས་འཁྲུལ་མེད་ཡིན་པ་དང༌། བསྟན་དགོན་ཕན་ཆར་འོས་པ་ཞིག་རང་ངོས་ཀྱི་མོ་ལས་གསལ་ཆ་མ་ཤར་འདུག་པ་མ་ཟད། ཡུལ་ཕྱོགས་ཕྲན་བུའི་གནས་སྤོས་པ་ཤར་ཡང་དགོན་དེ་ཡི་བྱང་སྟོད་རྟ་ལམ་ལྔ་ཚུན་ཁྱིམ་བདག་འབྱོར་པ་འབྲིང་སྟོད་དང༌། ཁྱིམ་སྒོ་ཤར་བལྟ་སྒོ་ཁྱི་གཉིས་ཡོད་ཕ་མིང་ལེགས་གྲུབ་དང་མ་སྒྲོལ་མ་གཉིས་ལ་ཁྱེའུ་ཤིང་སྤྲེལ་ལོ་པ་དེ་ལྟར་ཡང་གསལ་བ་ལས་གསར་འགྱུར་ལྕེ་གཉིས་སོགས་ངོས་ནས་མ་ཤེས་ཅི་ཆེ་འདུག་པ་དེ་དོན་ཉུག་འཚོལ་རྩད་གཅོད་བྱས་ན་ཕུག་གནས་དེ་རང་བསྟན་དགོན་དང་འཁྲུལ་མེད་ཡིན་འདུག་པ་སྙམ་ཞིང༌། དཀའ་སྦྱོང་ཆེ་ཚེ་འདོད་དབང་གང་ཤར་ཞིག་བྱས་ན་དེ་དོན་ལས་མ་དབེན། རང་ངོས་ནས་ཀྱང་མཚན་ཡིག་དང་འབྲེལ་ཞབས་བརྟན་སྨྱོ་བྲིས་ལྟ་བུར་བསྐུར་ཡོད་པ་གང་དགོས་དེ་ནས་བབ་བལྟ་གྱིས། སླད་ཆར། ལང་ཚོ་འབྱུང་བའི་སྐྱབས་སྨོན་བྱེད་ཡོང༌། རྟེན་ལྷ་གོས་བཅས་མཚུར་གདན་ནས་ཟླ་ ༡༢ ཚེས་ ༡༢ ལ་དགེ།


    ༄༅། །རི་པ་བར་མའི་བླ་རྒན་རྣམ་དག་གི་སྐྱེ་སྲིད་བརྟག་ཡིག


    ༄༅། །སྔོན་འཇམ་མགོན་རིན་པོ་ཆེའི་དངོས་སློབ་རི་པ་བར་མའི་བླ་རྒན་རྣམ་དག་ཅེས་པ་ཚེ་དང་སྒྲུབ་པ་མཉམ་པ། ཉམས་རྟོགས་ཀྱི་རྩལ་ཁ་རྫོགས་པའི་སྐྱེས་ཆེན་ཁྱད་པར་དུ་འཕགས་པ་དེ་ཉིད་ཀྱི་སྐྱེ་སྲིད་གནས་ཀྱི་སྐྱེ་རྒུ་ཡོངས་ཀྱི་དད་ཕྱག་གི་རྟེན་ཞིག་ཡུལ་གང་དུ་ཡོད་ན་ངོས་འཛིན་མཛད་ཐབས་ཞེས་ཀརྨ་བག་ཡོད་སྤྲུལ་སྐུ་ནས་ཡང་ཡང་བསྐུལ་འདུག་པ། སྲས་བསྟན་པའི་ཉི་མ་ཞེས་པ་འདི་ཉིད་དམ་པ་དེ་ཡི་སྐྱེ་སྲིད་འཁྲུལ་བྲལ་ཡིན་ངེས་ལ། དགོན་ནས་ཁྲི་སྟོན་བསྙེན་བཀུར་ཚུལ་བཞིན་བགྱིས་ནས་ཞབས་རིམ་དུ། སྒྲོལ་མ་མཎྜལ་བཞི་ཆོག་སྟོང༌། ཕྱོགས་བཅུ་མུན་སེལ། བར་ཆད་ལམ་སེལ། བསམ་པ་ལྷུན་འགྲུབ་བཅས་འབུམ་ཐེར་བསྒྲུབ་ན་བསྟན་པ་དང་སེམས་ཅན་ལ་ཕན་ངེས་ཤིག་འོང་ངོ་ཤར་བས་དེ་ལུགས་ངེས་འཚལ། ཞེས་མེ་བྱི་ཟླ་ ༨ ཚེས་ལ་དཔལ་ཀརྨ་དགོན་གྱི་གདན་ས་ནས་བྲིས་པ་དགེ།


    ༄༅། །སྒྲུབ་བརྒྱུད་བསྟན་པའི་ཤིང་རྟ་མཛོ་རྫི་རྗེ་དྲུང་གི་བརྟག་ཡིག་ཏུ་སྩལ་བ།


    ༄༅། །སྒྲུབ་བརྒྱུད་བསྟན་པའི་ཤིང་རྟ། མཛོ་རྫི་རྗེ་དྲུང་རིན་པོ་ཆེའི་སྐུ་ཡི་སྐྱེ་སྲིད་གར་འཁྲུངས་མཆོག་གསུམ་བདེན་བསྐུལ་དང་འབྲེལ་བའི་རང་སྣང་འཆར་སྒོར་ཤར་བའི་བརྟག་འབྲས་ནི། དགོན་དེའི་ཉེ་འགྲམ་མྱུར་འགྲོ་གཅིག་གི་ཚུན། ཡབ་མིང་རྡོ་རྗེ་མ་མིང་སྒྲོན་གྱིས་མཚན། ཁྱེའུ་ལུག་ལོ་རྟགས་མཚན་ལྡན་པ་ཞིག སྙིགས་མའི་དུས་ལ་ཉེར་དགོངས་ཐུགས་བསྐྱེད་ཅན། མཆོག་གི་སྤྲུལ་སྐུ་ངེས་བདེན་འཁྲུལ་བྲལ་སྣང་། ཞེས་ཡང་སྲིད་སྤྲུལ་པའི་ཟླ་ཞལ་གསར་དུ་བཞད་པ་གང་གི་སྐུ་ཚེ་མཛད་ཕྲིན་མཐའ་རྒྱས་འབྱུང་ཆེད། རྡོ་རྗེ་སེམས་དཔའི་ཚོགས་བསྐང་འབུམ་ཐེར་རང་ལུགས་བསྐང་གསོལ་གྲངས་མང་བསག་དགོས་རྒྱུ་བཅས་ཡིད་མངའ་གྱིས། ཡུལ་འབྲས་མོ་ལྗོངས་ཀྱི་ཉེ་བ་གདན་ས་བཤད་སྒྲུབ་ཆོས་འཁོར་གླིང་ནས། དཔལ་ཀརྨ་པའི་སྐྱེས་རབས་འཛིན་པ་ཁོ་བོ་བཅུ་དྲུག་པས། བོད་ལྕགས་བྱ། ཟླ་ ༢ ཚེས་ ༢༥ ལ།


    ༄༅། །འབྲུག་པ་ཆོས་མགོན་རིན་པོ་ཆེའི་ཡང་སྲིད་ཀྱི་བརྟག་ཡིག10


    ༄༅། །གླང་ཆེན་ནོར་བུའི་དལ་འབབ་མྱུར་འགྲོའི་ཆར། ཁྱིམ་བདག་འབྱོར་འབྲིང་རིགས་རུས་གཙང་བ་ཞིག །ཐབས་མཆོག་མགོན་པོ་ཤེས་རབ་པདྨའི་མཚན། ཁྱེའུ་ལུག་ལོ་མཚན་རྟགས་ལྡན་པ་ཞིག །མྱུར་དུ་བཙལ་ཚེ་བར་ཆད་སེལ་བའི་ཐབས། །ཕུར་བཟློག་ཚད་ལྡན་སྲུང་མའི་བསྐང་གསོ་བཅས། །གྲངས་མང་སྒྲུབ་པར་ཤིན་ཏུ་འབད་པ་གཅེས། ཞེས་དཔལ་ཀརྨའི་ཆོས་སྒར་ནས་མེ་ལུག་ཟླ་ ༡༡ ཚེས་ ༡༠ ལ་སྤེལ།


    ༄༅། །རྫོགས་ཆེན་དཔོན་སློབ་སྐུ་ཕྲེང་ ༧ ཡང་སྲིད་ཀྱི་བརྟག་ཡིག


    ༄༅། །ལྷར་བཅས་བསྟན་འགྲོའི་དཔལ་མགོན་༸གོང་ས་༸སྐྱབས་མགོན་༸རྒྱལ་དབང་ཐམས་ཅད་མཁྱེན་ཅིང་གཟིགས་པ་ཆེན་པོ་མཆོག་གི་༸ཞབས་སེན་འཇིག་རྟེན་ཆེ་དགུས་མཆོད་པའི་ཁྲི་འཕང་མངོན་མཐོའི་༸དྲུང་དུ།


    གཤམ་གསལ་རྟེན་བཅས་གནང་འབྱོར་ལྟར། རྫོགས་ཆེན་དཔོན་སློབ་སྐུ་ཕྲེང་དྲུག་པ་ཐུབ་བསྟན་འཇིགས་བྲལ་ཚེ་དབང་རྡོ་རྗེ་བཤད་སྒྲུབ་ཕྲིན་ལས་རབ་འབྱམས་ཀྱི་ཡང་སྲིད་སྐོར་རིན་པོ་ཆེ་མཆོག་ནས་སྔ་ཕྱིར་ཐུགས་བརྟག་ནན་ཏན་གནང་དོན་ལྟར་དེ་ག་ཆོས་སྒར་གྱི་མཛོད་པ་དམ་ཆོས་ཡོངས་འདུས་དང་། མ་ལེགས་བཤད་སྒྲོལ་མར་ཤིང་སྦྲུལ་ཟླ་ ༤ ཚེས་ ༢༦ ཉིན་གསར་བཙས་བུ་དེར་ངོས་འཛིན་གནང་འཐུས་ལེགས། བསྟན་འགྲོར་སྨན་པའི་ཕྲིན་ལས་ཅན་ཞིག་འབྱུང་བའི་དཔུང་རིམ་དུ། བླ་སྒྲུབ་གང་འོས་ཀྱི་ཚོགས་འཁོར་ཁྲི་ཚར། ཡུམ་རྒྱས་འབྲིང་བསྡུས་གསུམ་དང་། མདོ་སྡེ་སྐལ་བཟང་དག་སྒྲོག་ཚར་གསུམ། སྒྲོལ་མ་མཎྜལ་བཞི་ཆོག་དང་འབྲེལ་བའི་སྒྲོལ་བསྟོད་འབུམ་ཐེར་འགྲོ་ངེས་བཅས་འབད་སྒྲུབ་མཛོད། འདི་ནས་ཀྱང་སྨོན་འཇུག་གང་ཤེས་ཞུ། ཏཱ་ལའི་བླ་མས། མེ་ལུག་ཟླ་ ༦ ཚེས་ ༢༦ ལ།


    སྒོ་གསུམ་རབ་གུས་ཞྭ་ནག་སྤྲུལ་མིང་པས་ཕྱག་བཅས་ཞུ་གསོལ་འདེབས་སྙིང་། ངོས་ཀྱི་གཅུང་རྫོགས་ཆེན་དཔོན་སློབ་སྐུ་ཕྲེང་དྲུག་པ་ཐུབ་བསྟན་འཇིགས་བྲལ་ཚེ་དབང་རྡོ་རྗེ་བཤད་སྒྲུབ་ཕྲིན་ལས་རབ་འབྱམས་ཉིད། ཆུ་སྟག་ཟླ་ ༡༠ ཚེས་ ༡༠ ཉིན་དགོངས་པ་རྫོགས་སྐབས་ཞལ་ཆེམས་ལྟར། ཡང་སྲིད་ཀྱི་གསལ་ཆ་འབྱུང་ཆེད། ཤིང་འབྲུག་ཟླ་ ༨ ཚེས་ ༤ ཉིན་མཆོག་གསུམ་བདེན་བསྐུལ་གྱིས་བརྟག་པ་བགྱིས་བསྟུན་རྨོངས་འཆར་དུ། སྐྱེས་བྱེད་ཆོས་སྒར་གྱི་མཛོད་པ་དམ་ཆོས་ཡོངས་འདུས་ཀྱི་མདུན་ཐབས་ལེགས་བཤད་སྒྲོལ་མའི་ལྷུམས་སུ་སྲིད་པ་གཟུང་རྒྱུ་ཡིན་སྣང་ཞིག་བྱུང་། སླར་ཡང་ཤིང་འབྲུག་ཟླ་ ༡༡ སྔོན་མའི་ཚེས་ ༣ ཉིན་འདུན་གཏད་ནན་ལྟར་བགྱིས་སྐབས་ཀྱང་གོང་བཞིན་གསལ་སྣང་བྱུང་འབྲེལ། སྒར་མཛོད་སོགས་རང་ཁོངས་འགར་གསལ་བརྗོད་བྱས་པས་དེ་སྐབས་མངལ་ཆགས་ཙམ་ཞིག་འདྲ། ཤིང་སྦྲུལ་ཟླ་ ༤ ཚེས་ ༢༦ ལ་གོང་གསལ་སྐྱེས་མར་བུ་ཞིག་གསར་བཙས་བྱུང་བ་ཡང་སྲིད་འཁྲུལ་མེད་ཡིན་རློམས་ཀྱང་། རང་འབྲེལ་ཅན་འདི་རིགས་ལ་རང་དོགས་ཀྱང་ཆེ་བས་༸གོང་ས་མཆོག་གིས་ཡེ་ཤེས་གཟིགས་དཔྱད་ཀྱིས་རྨོངས་མུན་སེལ་བའི་བཀའ་ལུང་འོག་མཆན་སྤྱི་སྩོལ་གྲུབ་པ་ཞུ་རྒྱུ་མ་ཟད། ཡང་སྲིད་འཁྲུལ་བྲལ་དུ་ངེས་ཚེ་མངའ་གསོལ་མཚོན་ཙམ་ཞིག་བྱེད་རྩིས་ལ། བསྟན་པ་ཉག་ཕྲ་འདི་སྐབས་སྨན་ངེས་ཀྱི་ཕྲིན་ལས་ཅན་ཞིག་འབྱུང་བའི་ཐུགས་སྨོན་བརྩེ་གཟིགས་གྲུབ་པ། མཁྱཻཻན། མཁྱཻན། རྟེན་དོད་སྒོར་ལྔ་དང་མཇལ་དར་ཨ་ཤེ་བཅས། འབྲས་ལྗོངས་རུམ་བཏེག་ནས། མེ་ལུག་ཟླ་ ༤ ཚེས་ ༢༢ ལ་ཕུལ་བའི་སྙན་ཞུ།


    ༄༅། །རྫོགས་ཆེན་དཔོན་སློབ་སྐུ་ཕྲེང་དྲུག་པ་ཐུབ་བསྟན་འཇིགས་བྲལ་ཚེ་དབང་རྡོ་རྗེ་བཤད་སྒྲུབ་ཕྲིན་ལས་རབ་འབྱམས་དཔལ་བཟང་པོ་མཆོག་གི་སྐུ་ཡི་ཡང་སྲིད་ཡབ་མཛོད་པ་དམ་ཆོས་ཡོངས་འདུས་དང་། ཡུམ་ལེགས་བཤད་སྒྲོལ་མ་གཉིས་ཀྱི་སྲས་ཤིང་སྦྲུལ་ལོ་པ་ཉིད་མཆོག་སྤྲུལ་སྐྱེ་སྲིད་ངེས་རྙེད་འཁྲུལ་བྲལ་ཡིན་གཤིས། དེ་བཞིན་ཞབས་བརྟན་རྒྱབ་རིམ་དུ་དམ་ཚིག་རྡོ་རྗེའི་བཟླས་པ་གྲངས་འབུམ་ཕྲག་འགྲོ་ངེས་དང་། མགོན་པོའི་བསྐང་བཤགས་གྲངས་མང་བཅས་སྒྲུབ་གལ་ཆེ། དཔལ་ཀརྨ་པའི་གཙུག་ལག་ཁང་བཤད་སྒྲུབ་ཀུན་ཁྱབ་འོད་སྟོང་འཁྱིལ་པ་ནས། མེ་ལུག་ཟླ་ ༡ ཚེ་ ༡ བཟང་པོར་སྤེལ།


    ༄༅། །ལྷོ་བྲག་ནམ་མཁའི་སྙིང་པོའི་སྐུའི་ཡང་སྲིད་ཀྱི་བརྟག་ཡིག11


    ༄༅། །མཆོག་གསུམ་གསོལ་བཏབ་ཞིབ་ཏུ་བགྱིས་པ་དང་། །རང་སྣང་མེ་ལོང་གཙང་མར་ཤར་བའི་འབྲས། །ལྷོ་ལྗོངས་མ་ཧཱ་གུ་རུའི་སྐུ་ཡི་རྗེས། །ཤར་ཕྱོགས་མྱུར་འགྲོས་དུས་གསུམ་བགྲང་མཚན་ན། །ཐབས་མཆོག་ཉ་རྒྱས་ལྡན་པའི་མིང་གིས་མཚན། །ཤེས་རབ་རིན་ཆེན་གཡུ་ཡི་སྒྲོན་ལྡན་ཟུང་། ཁྱེའུ་ཆུ་སྟག་ལོ་པ་རྟགས་མཚན་ཅན། །སྐྱེས་མཆོག་ཉིད་ཀྱི་སྐུ་ཡི་རྣམ་པར་འཕྲུལ། །གསང་སྔགས་ཐེག་རྩེའི་བསྟན་ལ་སྨན་པར་ངེས། །ཞེས་སོ། །དེ་ཡི་རྒྱབ་རིམ་༸རྒྱལ་བཀའ་དག་ཚར། ས་ཏྭ་དུང་ཡོན། རང་ལུགས་སྲུང་མའི་བསྐང་བཤགས་གྲང་མང་བཅས་སྣ་སེལ་ཆེད་དུ་འཕྲལ་སྨིན་བསྒྲུབས་ཟིན་བསྟུན་མཆོག་སྤྲུལ་རྩད་གཅོད་བགྱིད་ན་ལེགས་ངོ་ཤར། ཞེས་པའི་བརྟགས་འབྲས། ཡུལ་འབྲས་མོ་ལྗོངས་ཀྱི་ས་ཡི་ཡ་གྱལ་རུམ་བཏེག་དཔལ་ཀརྨ་པའི་གཙུག་ལག་ཁང་བཤད་སྒྲུབ་ཆོས་འཁོར་གླིང་ནས། བོད་མེ་རྟ་ཟླ་ ༡༠ ཚེས་ ༡༤ ལ་བྲིས་པའོ།།


    ༄༅། ཁྲ་ལེབ་སྐྱབས་མགོན་སྐུ་ཕྲེང་དགུ་པའི་བརྟག་ཡིག


    ༄༅། ཁྲ་ལེབ་ཉི་མ་འགྱུར་མེད་ཀྱི་སྐྱེ་སྲིད། དགོན་དེའི་ལྷོ་ནུབ་ཕྱོགས། ཅང་ཤེས་པ་ཡི་ཚུགས་གསུམ་ཚུན། ཡུལ་བཀོད་ཤིན་ཏུ་མཛེས་པ། ཁྱིམ་བདག་འབྱོར་འབྲིང༌། ཕ་མིང་བློ་གྲོས། མ་མིང་པདྨ་གཉིས་ཀྱི་ཁྱེའུ་ལུག་ལོ་པ་རྟགས་ཚན་ཅན་ཞིག་ཡོད་ངོ་ཤར། ཞེས་ཕྱག་ཐམ་བཅས། བཀའ་བརྟག་གནང་ཚེས་ཤིང་རྟ་ཟླ་ ༥ ཚེས་ ༡༥


    ༄༅། །གནས་བརྟན་མཆོག་གླིང་གསུམ་པའི་སྐྱེ་སྲིད་བརྟག་ཡིག12


    ༄༅། །ཆོས་འབྱིངས་སྣ་ཚོགས་སྒྱུ་མའི་གར་རོལ་ལས། །འགག་མེད་ན་ད་གཟུགས་སྐུའི་རྣམ་རོལ་ལ། །འདུལ་ཞིང་གནས་ནི་དབང་གི་ཕྱོགས་མཚམས་སུ། །ཐབས་མཆོག་བསོད་ནམས་ལྡན་ནམ་འགྱུར་མེད་སྒྲ། །ཤེས་རབ་ཝ་ར་སྭ་ཏིས་མཚན་ཅན་གྱི། ཁྱེའུ་བྱི་བ་ལོ་ཡི་མཚན་རྟགས་ཅན། །བློ་ཡི་རི་མོ་གང་ཤར་ཤར་གྲོལ་ངང་། །དེ་གར་མཆོག་སྤྲུལ་སྐྱེ་སྲིད་འཁྲུལ་མེད་སྣང་། །ཡུན་འཚོ་དམ་ཚིག་བཟླས་པ་འབུམ་ཐེར་དང་། །ཡིག་བརྒྱ་དུང་ཡོན་བསམ་ལྷུན་འབུམ་བསྒྲུབ་བཅས། །ཕྲལ་བསྒྲུབ་བགྱིད་ན་དགེ་བའི་མཚན་མ་ལེགས། །དེ་སྐད་གནས་བརྟན་མཆོག་གླིང་གསུམ་པའི་སྐྱེ་སྲིད་བརྟག་པ་འབྲུག་རྒྱལ་ས་བཀྲ་ཤིས་ཆོས་རྫོང་ནས་ཁོ་བོ་བཅུ་དྲུག་པའི་ཤིང་སྟག་ཟླ་ཚེས་དགེ་བར།།


    ༄༅། །ནང་ཆེན་ལྷོ་དཔལ་མེའི་མཁྱེན་བརྩེ་སྐུ་ཕྲེང་གཉིས་པ་ཀརྨ་ཕྲིན་ལས་ཆོས་ཀྱི་ཉི་མའི་བརྟག་ཡིག་ཁག་གཉིས་བཞུགས་སོ།།


    ༄༅། །ཀུན་བཟང་འགྲོ་འདུལ་གྱི་སྐྱེ་སྲིད་ཐད། མཆོག་གསུམ་རིན་པོ་ཆེར་གསོལ་བཏབ་བསྐྱར་དུ་བརྟག་པ་བགྱིས་འབྲས། རི་ཆེ་དགོན་ཞོལ་དུ་ཕ་དགེ་འདུན་རྒྱ་མཚོ་དང་། མ་ནོར་བུ་མཚོ་གཉིས་ཀྱི་ཁྱེའུ་མིང་སྲིང་ལྔ་ཡི་ཐ་ཆུང་ཕག་ལོ་པ་ཞིག་ཡོད་འདུག་པ་དེ་ག་ངོས་འཛིན་བྱས་ན་བསྟན་འགྲོ་ལ་ཕན་ཐོགས་འབྱུང་ངོ་ཤར་ཞིང་། རྒྱབ་རིམ་ལ། རྩ་གསུམ་བསྐང་བཤགས་འབུམ་ཐེར་ཚད་ལྡན་བཅས་འབད་སྒྲུབ་དང་། འདི་ནས་ཀྱང་རྣམ་ཀུན་ཉེས་ཞི་ལེགས་འཕེལ་གྱི་སྐྱབས་སྲུང་རྒྱུན་སྲིང་བྱེད། མཚུར་གྱི་གདན་ས་ནས། རྡོར་མདུད་བཅས་སོ།།


    ༄༅། །མཁྱེན་ལྡན་དད་དམ་ཕུལ་ཕྱིན་བཙུན་མོ་གཡུ་སྒྲོན་དང་། ཨ་ཤག་བེ་ཧུ། མེར་ཆེན་དགོན་གྱི་བླ་ལས་འདུས་སྤྱི་ཐུན་མོང་ཕྱག་ཏུ། ཆེད་འབྲས། ཀུན་བཟང་འགྲོ་འདུལ་ཡང་སྲིད་ཐད་ད་ལམ་ཡིག་གསལ་དང་སྔ་ཕྱིར་བརྟགས་པ་ལན་གྲངས་སོང་བར། ཕྲན་ལ་དུས་གསུམ་ཀུན་མཁྱེན་མངོན་སུམ་ལྐོག་གྱུར་ཤེས་པ་དབེན་རུང་། ཆེད་མངག་བརྗོད་དོན་རེ་ངོ་ལྡོག་དཀའ་བས་གསོལ་བཏབ་བགྱིས་ཀྱང་། བརྟག་ཡིག་རིམ་སོང་བཞིན་རི་ཆེ་དགོན་ཞོལ་དུ་ཡོད་པ། ཕ་དགེ་འདུན་རྒྱ་མཚོ། མ་ནོར་བུ་མཚོ་གཉིས་ཀྱི་ཁྱིའུ་མིང་སྲིང་ལྔ་ཡི་ཐ་ཆུང་ཕག་ལོ་པ་ཡིན་པར་ཁ་གསལ་བ་ལ། འཁོར་ལོའི་མགོན་པོ་སྐྱབས་རྗེ་སི་ཏུ་རིན་པོ་ཆེས་ཀྱང་། ས་གནས་ཡུལ་གཞིས་ཕ་མར་བཅས་པ་འདི་ག་ངོས་ཀྱིས་བརྗོད་དོན་ལྟར་གཞིར་བཞག་མཛད་འདུག་ཀྱང་། ཕ་ཨ་དགེ་མ་དགའ་འཛོམས་ཁྱེའུ་མེ་ཁྱི་ལོ་པ་ཞིག་ངོས་འཛིན་བྱུང་ཞེས། འགོ་བདེ་དྲན་འཕྲུལ་མཁན་གཅིག་གི་གཡོ་ཞུས་རེ་སྐོང་ཆེད་བརྟགས་པ་བབ་ཚུལ། གང་ལྟར་བརྟག་ཡིག་སྔོན་རྗེས་རིམ་སོང་ཇི་བཞིན་ལས། བརྟག་པ་འདྲ་མིན་གསར་བརྗེས་ལྐོག་གྱུར་ཤེས་ནུས་མ་རྙེད་པས་ན། ངོས་བརྗོད་ཆ་འཇོག་བྱ་ཆེད་དེ་ལྟར་ཤར་བས་ཡིད་མངའ་འཚལ། སྤྲུལ་སྐུའི་མཚན་ཡིག་ཟུར་གསར་ལྟར། རྡོར་མདུད་བཅས། མཚུར་མདོའི་གདན་ས་ནས། ཆུ་འབྲུག་ཟླ་ ༡༢ རྫོགས་པ་དང་པོའི་ཚེས་ལ།


    ༄༅། །ཨ་འཛོམས་རྒྱལ་སྲས་འགྱུར་མེད་རྡོ་རྗེའི་ཡང་སྲིད་གར་འཁྲུངས་ཀྱི་བརྟག་ཡིག


    ༄༅། །ཨ་འཛོམས་སྒར་གྱི་འབྲུག་པ་སྤྲུལ་སྐུ་མཆོག་གིས་ཕྱག་བྲིས་རྟེན་བཅས་ཀྱི་ལམ་ནས་ཨ་འཛོམས་རྒྱལ་སྲས་འགྱུར་མེད་རྡོ་རྗེའི་ཡང་སྲིད་གར་འཁྲུངས་བརྟག་པ་དགོས་ཞེས་ནན་བསྐུལ་བྱུང་བ་ལྟར་བརྟག་པའི་འབྲས་བུར། ཆོས་ཉིད་གཤིས་ཀྱིས་མ་གྲུབ་སྟོང་པའི་གཞིར། །ཆོས་ཅན་འགག་པ་མེད་པའི་རྟེན་འབྱུང་གི །ཆོས་ཁམས་སྒྱུ་མར་མཐོང་བའི་རོལ་རྩེད་ཀྱིས། །ཆོས་ཀུན་རང་བཞིན་མཚོན་པའི་གཏམ་འདི་ཐལ། །དགོན་དེའི་བྱང་གི་ཕྱོགས་སམ་བྱང་ཤར་ན། །བཅུ་དྲུག་བཞུ་བ་ཐབས་མཆོག་རྡོ་རྗེའི་སྒྲ། །བཅུ་གཉིས་འབར་བ་ཤེས་རབ་མཚོ་མོས་མཚན། །ཟུང་འཇུག་གར་གྱི་རོལ་པ་སྤྲུལ་པའི་སྐུ། །དགུང་རྟགས་ཤིང་སྦྲུལ་ལོ་པ་རྟགས་མཚན་ཅན། །གང་གི་ཡང་སྲིད་ཡིན་ངེས་གསལ་སྣང་འཆར། །དེ་ལྟ་ན་ཡང་སྙིགས་མའི་ཡང་མཐའ་འདིར། །ནགས་ཕྱོགས་བདུད་རིགས་སྤོབས་པ་བཅས་པས་ན། །རྐྱེན་ངོ་ཆེ་ཞིང་རྣམ་རྒྱལ་སྟོང་མཆོད་དང་། །འབྲེལ་བའི་མར་མེ་འབུམ་པའི་ས་ཏྭ་དུང་། །ངེས་པར་བསྒྲུབས་ན་དགེ་ཞིང་གཤིས་པར་འགྱུར། །ཞེས་འབྲས་ལྗོངས་རུམ་བཏེག་གདན་ས་ཆེན་པོ་བཤད་སྒྲུབ་ཆོས་འཁོར་གླིང་ནས་༸དཔལ་ཀརྨ་པའི་སྐྱེས་རབས་འཛིན་པ་བཅུ་དྲུག་པས། ལྕགས་མོ་བྱ་ལོ་མཚུར་རྩིས་དཔྱིད་ཟླ་ར་བའི་དཀར་ཕྱོགས་ཀྱི་རྫོགས་པ་དང་པོ་ལ་སྦྱར་བ་དགེ།


    ༄༅། །འབྲུག་དགའ་སེ་ནས་ཡིན་པའི་ཕ་ཉི་མ་རྒྱལ་མཚན་དང་། འབྲུག་བུམ་ཐང་ཆུ་སྨད་ནས་ཡིན་པའི་མ་ཀུན་བཟང་ཆོས་སྐྱིད་ཀྱི་ཁྱེའུ་ཆུ་གླང་ལོ་པ་དེ་ཉིད་གནས་དགོན་མཆོག་གླིང་སྤྲུལ་སྐུའི་ཡང་སྲིད་དུ་སྣང་བས་དེ་ལྟར་མངའ་གསོལ་ཁྲི་འདོན་སོགས་ངོས་གདན་སར་འབྱོར་སྐབས་ཞིབ་མོལ་བྱ་རྒྱུ་དང་། དེ་ལ་རྒྱབ་རིམ་ནཱ་རག་བསྐང་བཤགས་འབུམ་ཐེར་ ༡ དམ་ཆེན་སྤྱི་གཏོར་ཚོགས་བསྐང་འབུམ་ཐེར་ ༡ འཕྲལ་གནང་ཚེ་འགལ་རྐྱེན་གཡུལ་ལས་རྒྱལ་བར་སྣང་། ཞེས་ཁོ་བོ་ཀརྨ་པའི་མཚན་འཛིན་བཅུ་དྲུག་པས་བོད་མེ་མོ་སྦྲུལ་ལོའི་ཟླ་ ༦ ཚེས་ ༡༧ དང་ཕྱི་ཟླ་ཚེས་ཉིན་དགེ།


    ༄༅། །རས་ཆུང་སྤྲུལ་སྐུའི་བརྟག་ཡིག


    ༄༅། །འདི་ནས་མཐའ་ཡས་རྒྱ་མཚོའི་ཕ་རོལ་ན། །སྟོབས་ཆེན་ནོར་ལྡན་ཨ་རིའི་དབུས་ཀྱི་ཆར། །ཆོས་ལྡན་ཐབས་ཤེས་རིགས་ལྡན་ཟུང་གི་བུ། ཁྱེའུ་རྟགས་མཚན་ལྡན་པ་གང་དེ་ཉིད། །མི་ལའི་ཐུགས་སྲས་རས་ཆུང་རྡོ་རྗེ་གྲགས། །ཉིད་ཀྱི་སྐྱེ་བ་འཁྲུལ་མེད་ཡིན་ངོ་ཤར། །མྱུར་དུ་མཚན་གསོལ་ཁྲིར་འདོན་བགྱིད་ན་ལེགས། །ཞེས་པའི་བརྟགས་ཡིག་འབྲས་ལྗོངས་རུམ་བཏེག་༸དཔལ་ཀརྨ་པའི་ཆོས་སྡེ་ནས། ཕྱི་ལོ་ ༡༩༨༡ ཟླ་ ༦ ཚེས་ ༡༩ ལ་བྲིས།


    ༄༅། །ཨ་རིའི་ཁྱེའུ་ཨོ་སི་ཨན་ཞེས་པ་སྤྲུལ་སྐུའི་ངོས་འཛིན།


    ༄༅། །དད་དམ་མཚུངས་མེད་ཕྱོགས་འདིའི་སྐྱེ་བོ་སེར་སྐྱ་རྣམས་ལ་གསོལ་རྒྱུར། སྐལ་བ་དང་ལྡན་པ་ནུབ་ཕྱོགས་ཨ་རིའི་མི་རིགས་ཕ་ཀན་སི་དང་། མ་དབྱིན་ཇིའི་མི་རིགས་ཧད་ཀྲི་གཉིས་ལས་བཙས་པའི་ཁྱེའུ་ཨོ་སི་ཨན་ཞེས་པ་འདི་བཞིན་སྤྲུལ་སྐུ་ཞིག་གི་སྐྱེ་སྲིད་ཡིན་པས་ཚང་མས་སྤྲུལ་སྐུར་ངོས་འཛིན་གནང་ཆོག་པ་ཡིན་ཅིང་། འདི་ནས་ཀྱང་བསྟན་འགྲོའི་དོན་བྱེད་གོང་མའི་རྣམ་ཐར་བཟང་པོ་བདག་གིས་སྐྱོང་ཐུབ་པའི་སྨོན་འདུན་བཅས་དེ་དོན་དགོངས་འཇགས་འཚལ། བལ་ཡུལ་བཀའ་བརྒྱུད་བཤད་སྒྲུབ་གླིང་གདན་ས་ནས། དཔལ་ཀརྨ་པའི་མཚན་འཛིན་སྐྱེ་ཕྲེང་བཅུ་དྲུག་པས། བོད་མེ་འབྲུག ཟླ་ ༢ ཚེས་ ༡ བཟང་པོ་ལ།

    


    
      
        1 དཔལ་སྤུངས་མཁན་པོ་སྒོ་རུ་ཀརྨ་འཇམ་དཔལ་གྱིས་མཛད་པ། ཀུན་མཁྱེན་ཆོས་ཀྱི་རྒྱལ་པོ་སྐྱབས་རྗེ་པདྨ་དོན་ཡོད་ཀྱི་རྣམ་ཐར་རྒྱ་མཚོ་ལྟ་བུ་ལས་ཆ་ཤས་ཙམ་བརྗོད་པ་བདུད་རྩི་མཆོད་པའི་དགའ་སྟོན་ཞེས་བྱ་བ་འཁྱུག་བྲིས་ལས་ཟུར་འདོན་བགྱིས་པའོ།།

      


      
        2 གསང་བདག་གི་རོལ་གར། མཚུར་ཕུའི་དྲུང་པ་གོ་ཤྲི་རྒྱལ་ཚབ་རིན་པོ་ཆེའི་རྣམ་ཐར་སྙིང་བཏུས། མཛད་རྣམ་རྩོམ་པ་པོ། ཕྱག་མཛོད་ཤེས་རབ་མཐར་ཕྱིན། རྒྱལ་སྤྱིའི་བཀའ་བརྒྱུད་སྨོན་ལམ་ཆེན་མོ། ༢༠༡༢ ཤོག་གྲངས་ ༩༡–༩༢

      


      
        3 སྣང་མཛད་ཉི་མའི་དཀྱིལ་འཁོར། སྐྱབས་རྗེ་འཇམ་མགོན་ཀོང་སྤྲུལ་ན་རིམ་གྱི་མཛད་བཟང་རྗེས་དྲན་པར་རིས། སྤྱི་ཁྱབ་རྩོམ་བྲིས་པ། རྒྱལ་དབང་ཀརྨ་པ། དཔེ་སྐྲུན། རྒྱལ་སྤྱིའི་བཀའ་བརྒྱུད་སྨོན་ལམ་ཆེན་མོ། ༢༠༡༢ ནས་ཟུར་འདོན་ཞུས་པའོ།།

      


      
        4 མཁན་ཆེན་ཁྲ་འགུ་རིན་པོ་ཆེས་མཛད་པའི་རྒྱལ་བའི་དབང་པོ་དཔལ་ཀརྨ་པ་རང་བྱུང་རིག་པའི་རྡོ་རྗེ་མཆོག་བརྒྱ་ཕྲག་ཕྱེད་ལ་ཟུང་གིས་འཕེལ་བའི་བགྲང་བྱར་བྱོན་པ་ཡན་གྱི་རྣམ་ཐར་བཞུགས་སོ་ཞེས་འཁྱུག་བྲིས་ཤོག་གྲངས་ ༣༡བ༡༥

      


      
        5 མཁན་ཆེན་ཁྲ་འགུ་རིན་པོ་ཆེས་མཛད་པའི་རྒྱལ་བའི་དབང་པོ་དཔལ་ཀརྨ་པ་རང་བྱུང་རིག་པའི་རྡོ་རྗེ་མཆོག་བརྒྱ་ཕྲག་ཕྱེད་ལ་ཟུང་གིས་འཕེལ་བའི་བགྲང་བྱར་བྱོན་པ་ཡན་གྱི་རྣམ་ཐར་བཞུགས་སོ་ཞེས་འཁྱུག་བྲིས་ཤོག་གྲངས་ ༣༢ན༥

      


      
        6 མཁན་ཆེན་ཁྲ་འགུ་རིན་པོ་ཆེས་མཛད་པའི་རྒྱལ་བའི་དབང་པོ་དཔལ་ཀརྨ་པ་རང་བྱུང་རིག་པའི་རྡོ་རྗེ་མཆོག་བརྒྱ་ཕྲག་ཕྱེད་ལ་ཟུང་གིས་འཕེལ་བའི་བགྲང་བྱར་བྱོན་པ་ཡན་གྱི་རྣམ་ཐར་བཞུགས་སོ་ཞེས་འཁྱུག་བྲིས་ཤོག་གྲངས་ ༣༢ན༡༣

      


      
        7 མཁན་ཆེན་ཁྲ་འགུ་རིན་པོ་ཆེས་མཛད་པའི་རྒྱལ་བའི་དབང་པོ་དཔལ་ཀརྨ་པ་རང་བྱུང་རིག་པའི་རྡོ་རྗེ་མཆོག་བརྒྱ་ཕྲག་ཕྱེད་ལ་ཟུང་གིས་འཕེལ་བའི་བགྲང་བྱར་བྱོན་པ་ཡན་གྱི་རྣམ་ཐར་བཞུགས་སོ་ཞེས་འཁྱུག་བྲིས་ཤོག་གྲངས་ ༣༢ན༡༨

      


      
        8 མཁན་ཆེན་ཁྲ་འགུ་རིན་པོ་ཆེས་མཛད་པའི་རྒྱལ་བའི་དབང་པོ་དཔལ་ཀརྨ་པ་རང་བྱུང་རིག་པའི་རྡོ་རྗེ་མཆོག་བརྒྱ་ཕྲག་ཕྱེད་ལ་ཟུང་གིས་འཕེལ་བའི་བགྲང་བྱར་བྱོན་པ་ཡན་གྱི་རྣམ་ཐར་བཞུགས་སོ་ཞེས་འཁྱུག་བྲིས་ཤོག་གྲངས་ ༣༦ན༡

      


      
        9 པདྨ་དཀར་པོའི་འཕྲེང་མཛེས་ཞེས་བྱ་བ་བཞུགས་སོ།། Karma Tharjay Chokhorling, Bodh Gaya, 2008 ཤོག་གྲངས་ ༥༣ ནས་ཟུར་དུ་ཕྱུངས་པའོ།།

      


      
        10 ཀུན་གཟིགས་ཞྭ་དམར་རིན་པོ་ཆེས་སྩལ་གནང་སྤར་སློག་ངོ་མ་ལས་ཞལ་བཤུས་བགྱིས།

      


      
        11 ཀུན་གཟིགས་ཞྭ་དམར་རིན་པོ་ཆེས་སྩལ་གནང་སྤར་སློག་ངོ་མ་ལས་ཞལ་བཤུས་བགྱིས།

      


      
        12 ཀུན་གཟིགས་ཞྭ་དམར་རིན་པོ་ཆེས་སྩལ་གནང་སྤར་སློག་ངོ་མ་ལས་ཞལ་བཤུས་བགྱིས།

    སྐྱབས་འགྲོའི་འཇུག་སྒོ་ཕན་བདེའི་ལམ་བཟང་ཞེས་བྱ་བ་བཞུགས་སོ།།

    ཟབ་ལམ་བླ་མའི་རྣལ་འབྱོར་དངོས་གྲུབ་ཆར་འབེབས་ཞེས་བྱ་བ་བཞུགས་སོ།།


    ༄༅། །དང་པོའི་འཇུག་སྒོ་དད་པ་དང་ངེས་འབྱུང་གིས་རྒྱུད་བསྐུལ་ཏེ། བཅོས་མིན་གྱི་མོས་གུས་དྲག་པོས་དཀོན་མཆོག་ཀུན་འདུས་རྩ་བའི་བླ་མ་ལ་བློ་ལིང་གིས་བཀལ་ཏེ། ཐོག་མར་སྐྱབས་སུ་འགྲོ་བ་ནི། མཆོག་གསུམ་འདུས་ཞལ་དཔལ་ལྡན་བླ་མ་ལ། །མི་ཕྱེད་སྒོ་གསུམ་གུས་པས་སྐྱབས་སུ་མཆི། །འགྲོ་ཀུན་བྱང་ཆུབ་སྙིང་པོ་མ་ཐོབ་བར། །ཚད་མེད་འགྲོ་བ་སྒྲོལ་བར་སེམས་བསྐྱེད་དོ། །ལན་གསུམ་བྱ། དེ་ནས་དངོས་གཞིའི་རྣལ་འབྱོར་ནི། རང་ཉིད་རྣལ་འབྱོར་མར་གསལ་སྤྱི་གཙུག་ཏུ། །སེང་ཁྲི་པདྨ་ཟླ་བའི་གདན་སྟེང་དུ། །སྣང་སྟོང་རྣམ་དག་འོད་ལྔ་འབར་བའི་ཀློང༌། །རྒྱལ་ཀུན་འདུས་ཞལ་རིག་པའི་རྡོ་རྗེ་ནི། །ཆོས་གོས་གསུམ་གསོལ་ཞྭ་ནག་ཅོད་པན་བཅིངས། །ཐབས་ཤེས་བརྡའ་མཚོན་རྡོར་དྲིལ་ཐུགས་ཀར་བསྣོལ། །འགྲོ་ལ་རྗེས་བརྩེའི་འོད་ཟེར་ཕྱོགས་མཐར་ཁྱབ། །ཆོས་ཉིད་མི་འགྱུར་རྡོ་རྗེ་སྐྱིལ་ཀྲུང་བཞུགས། །རྩ་གསུམ་དཔའ་བོ་ཌཱ་ཀི་སྤྲིན་བཞིན་འཁྲིགས། །མཆོག་མཐུན་དངོས་གྲུབ་བྱིན་རླབས་འོད་དུ་འབར། །ཞེས་གསལ་བཏབ་པས་གསོལ་བ་འདེབས་པ་ནི། ན་མོ་གུ་རུ། སྐྱབས་ཡུལ་ཀུན་འདུས་རྩ་བའི་བླ་མ་ནི། །དངོས་གྲུབ་ཀྱི་ཟིལ་ཆར་མཆོག་ཏུ་སྩོལ་དང༌། །བདག་སོགས་དང་མོས་གསོལ་འདེབས་ཀྱི་བུ་སློབ། །སྟན་ཐོག་འདི་རུ་གྲོལ་བར་མཛོད་ཅིག །ཅེས་གསོལ་བ་རྩེ་གཅིག་ཏུ་བཏབ་ནས། ཀརྨ་པ་མཁྱེན་ནོ། །ཞེས་བར་དུ་བཟླ་མོད། སྤྲོ་ན་དབང་བཞིའི་དམིགས་པ་བྱས་མཐར། བླ་མ་འོད་ཞུ་རང་དང་དབྱེར་མེད་འདྲེས། །མ་བཅོས་སྤྲོས་བྲལ་བདེ་ཆེན་ངང་གནས་ཤིང༌། །ཕྲ་རགས་ཀུན་རྟོག་མ་སླད་གཉུག་མའི་ཀློང༌། །དོན་དམ་ཆོས་སྐུ་ངོ་བོ་རང་སར་བཞག །ཅེས་བསྔོ་སྨོན་ཤིས་བརྗོད་སྤྱི་ལྟར་བྱ། ཞེས་པ་འདིའང་འབྲུག་རྒྱལ་སྲས་ཀརྨ་བསྟན་འཛིན་ཕྲིན་ལས་དང་སྲས་མོ་དཀོན་མཆོག་དབང་མོ་གཉིས་ནས་བཀྲ་ཤིས་པའི་ཁ་བཏགས་ཉིན་མོ་བདེ་ལེགས་ཀྱིས་སྣ་དྲངས་ཏེ་རིན་ཆེན་དང་པོ་བཅས་བསྐུལ་ངོར། ཤིང་སྤྲེལ་ཟླ་ཚེས་དགེ་བའི་ཉིན་ཀརྨ་པའི་མཚན་འཛིན་བཅུ་དྲུག་པས་བྲིས་པ་དགེ།

    བླ་མའི་རྣལ་འབྱོར་སྐུ་བཞིའི་མྱུ་གུ་སྐྱེད་བྱེད་བདུད་རྩིའི་ཆར་རྒྱུན་ཞེས་བྱ་བ་བཞུགས་སོ།།


    ༄༅། །ན་མོ། སྙིགས་མའི་གདུལ་དཀའ་འདུལ་མཛད་པ། །རྣམ་འདྲེན་བླ་མར་གུས་བཏུད་དེ། །སྐལ་ལྡན་བློ་ཡི་ཀུ་མུཏ་ཚལ། །འབྱེད་པའི་བདུད་རྩིའི་ཐེག་འཕྲེང་སྤྲོ། །དེ་ཡང་ཐུན་མོང་གི་ཆོས་དངས་འདོད་ཡིད་ཆེས་ཀྱི་བསམ་པ་དང༌། གཞན་གནོད་གཞི་བཅས་སྤང་ཞིང༌། གཞན་ཕན་གཞི་དང་བཅས་པ་སྒྲུབ་པའི་དམ་བཅའ་སྔོན་དུ་བཏང་ནས། དངོས་གཞི་ནི། ༀ་སྭ་བྷཱ་ཝ་སོགས་ཀྱིས་སྦྱངས། ཆོས་དབྱིངས་སྐྱེ་མེད་སྤྲོས་བྲལ་དབྱིངས་རོལ་ནས། །གཞོམ་མེད་ནཱ་དའི་དབྱིངས་ཀྱི་ངང་ཉིད་ལས། །མདུན་མཁར་ཀུན་བཟང་མཆོད་སྤྲིན་རྒྱ་མཚོའི་དབུས། །ཡིད་འཕྲོག་སེང་ཁྲི་པདྨ་ཟླ་བའི་སྟེང༌། །སྐད་ཅིག་དྲན་རྫོགས་རྩ་གསུམ་འདུས་པའི་སྐུ། །རྒྱལ་བའི་དབང་པོ་ཞི་འཛུམ་སྟོན་ཟླའི་མདངས། །མཐོང་གྲོལ་ཞྭ་ནག་གསེར་མདོངས་འབུམ་ཞུ་གསོལ། །ཕྱག་གཉིས་ཐབས་ཤེས་ཟུང་འཇུག་རྡོར་དྲིལ་འཛིན། །ཆོས་གོས་རྣམ་གསུམ་གསོལ་ཞིང་ཞབས་སྐྱིལ་ཀྲུང༌། །བདེ་སྟོང་གཉིས་མེད་དབྱིངས་ལས་མ་གཡོས་པར། །མཚན་དཔེའི་རྒྱན་ལྡན་གཟི་སྦྱིན་འབར་བཞིན་བཞུགས། །ཞེས་བློ་གཏད་ལིང་འགེལ་ཅི་མཛད་ཁྱོད་མཁྱེན་ཀྱི་བློས་གསོལ་བ་འདེབས་པ་ནི། སྐྱབས་གནས་ཀུན་འདུས་དྲིན་ཅན་བླ་མ་ལ། །གསོལ་བ་འདེབས་སོ་བདག་སོགས་འགྲོ་བ་རྣམས། །རྨོངས་པའི་མུན་པ་ཞི་བར་བྱིན་གྱིས་རློབས། །སྐྱེ་མེད་འོད་གསལ་འཆར་བར་མཛད་དུ་གསོལ། །ཅེས་ལན་ཁ་ཤས་བརྗོད་མཐར། དཔལ་ལྡན་བླ་མའི་གནས་གསུམ་འབྲུ་གསུམ་ལས། །འོད་ཟེར་དཀར་དམར་མཐིང་གསུམ་ཅིག་ཆར་འཕྲོས། །རང་གི་སྒོ་གསུམ་ལ་ཐིམ་དབང་བཞི་ཐོབ། །ཉོན་ཤེས་སྙོམས་འཇུག་བག་ཆགས་ཀུན་སྦྱངས་ནས། །རྣམ་གྲོལ་ངོ་བོ་ཉིད་སྐུ་མངོན་དུ་བྱས། །མ་བཅོས་གཉུག་མའི་ངང་དུ་ལྷུག་པར་བཞག །ཀརྨ་པ་མཁྱེན་ནོ། །གྲངས་མེད་བཟླ། བླ་མའི་སྐུ་གསུང་ཐུགས་དང་རང་གི་ལུས་ངག་ཡིད་གསུམ་དབྱེར་མེད་བསྲེས་ཏེ། འཁོར་གསུམ་མི་རྟོག་པའི་ངང་ཅི་ནུས་སུ་མཉམ་པར་འཇོག་གོ །མཇུག་ཏུ་དགེ་ཚོགས་གོང་འཕེལ་དུ་བྱ་བའི་བསྔོ་སྨོན་ནི། དགེ་བས་འགྲོ་ཚོགས་མཁའ་མཉམ་ཡིད་ཅན་གྱིས། །ཐོག་མེད་ནས་བསགས་སྡིག་ལྟུང་བག་ཆགས་དང༌། །ཀུན་བརྟག་འཁྲུལ་པ་ལྷག་མེད་རབ་བསལ་ཏེ། །གཞི་དབྱིངས་ཀུན་ཁྱབ་རང་ངོ་ཤེས་པར་ཤོག །བསླུ་མེད་སྨོན་ལམ་རྒྱ་མཚོའི་གོ་བཙན་ཅིང༌། །ཡེ་ནས་བྱང་ཆུབ་རྒྱ་མཚོར་ཡོངས་བསྔོས་པས། །བསྔོ་བྱ་སྔོ་བྱེད་རྒྱ་མཚོའི་མཐའ་བྲལ་ཀྱང༌། །འཁོར་བའི་རྒྱ་མཚོ་དོང་ནས་སྤྲུགས་གྱུར་ཅིག །གཞི་དབྱིངས་ཁྱབ་བརྡལ་འོད་གསལ་འདུས་མ་བྱས། །ལམ་གྱིས་མངོན་གྱུར་ཇི་ལྟར་རབ་བགྲོད་དེ། །མཐར་ཐུག་འབྲས་བུ་མངོན་སངས་རྒྱས་གྱུར་ཅིག །སྐུ་བཞི་བླ་མའི་གོ་འཕང་ཉིད་ཐོབ་ཤོག །ཅེས་པ་འདིའང་བྱ་རྒོད་རྣམ་རྒྱལ་རྡོ་རྗེ་ནས། བཀྲ་ཤིས་པའི་ལྷ་རེག་གིས་མཐའ་བརྒྱན་ཏེ་བསྐུལ་ངོར། ཀརྨ་པའི་མཚན་གྱི་ཟིལ་བུ་འཐོར་པའི་ཆ་ཕྲར་གཏོགས་པ་བཅུ་དྲུག་པས། ས་བྱི་ཆུ་སྟོད་ཟླ་བའི་ཡར་ཚེས་ལ་ཤར་མར་བྲིས་པ་དགེ་ལེགས་འཕེལ། སརྦ་མངྒལཾ། ཤུ་བྷཾ། བསོད་ནམས་དགེ་བའི་བློ་གྲོས་རབ་གསལ་ཞིང༌། །ཕན་བདེའི་སྙིང་པོ་དཔལ་ལྡན་བླ་མའི་དྲུང༌། །འགྲོ་ཁམས་མུན་པའི་སྒྲིབ་གཉིས་བསལ་བའི་ཕྱིར། །སྒར་མཛོད་དམ་ཡོངས་པ་ནས་གུས་པས་བསྐྲུན། དགེའོ།།

    བསྟན་འགྲོའི་སྤྱི་ནོར་ཆེན་པོའི་ཞབས་པད་བསྐལ་པ་རྒྱ་མཚོར་བརྟན་ཅིང༌། རྒྱལ་བསྟན་སྒོ་ཀུན་ནས་དར་ཁྱབ་ཀྱི་སྨོན་ཚིག་བཀྲ་ཤིས་སྒྲ་དབྱངས་ཞེས་བྱ་བ་བཞུགས་སོ།།


    ༄༅། །ༀ་སྭ་སྟི། འགྱུར་མེད་ལྷུན་གྲུབ་སྐུ་བཞིའི་ངོ་བོ་ཉིད། །གང་འདུལ་གདུལ་བྱའི་སྣང་ངོར་སྤྲུལ་པའི་ཚུལ། །གངས་ཅན་མགོན་པོ་བསྟན་འཛིན་རྒྱ་མཚོ་ཡི། །ྋཞབས་པད་ནམ་མཁའི་མཆེད་ཟླར་བརྗིད་གྱུར་ཅིག །བཅུ་གཉིས་འཕོ་བའི་རླུང་ཀུན་ཡེ་ཤེས་སུ། །དག་པའང་འཕོ་བྲལ་བདུད་རྩིའི་རླན་དང་བཅས། །བརྟན་གཡོའི་སྲོག་གཅིག་དྷཱུ་ཏིའི་འཁྲི་ཤིང་ལ། །བྲན་པས་རྡོ་རྗེའི་ལང་ཚོ་རྫོགས་ལ་འདུན། །སྲིད་ན་ཆེ་བ་མར་གྱུར་དག་གིས་ཀྱང༌། །རང་དོན་ཉིད་དུ་ངལ་བ་དཀའ་བའི་ཁུར། །གང་གིས་གཞན་དོན་འབའ་ཞིག་ལ་སྦྱོར་བས། །སེམས་དཔའ་ཆེན་པོའི་ྋཞབས་པད་ཡུན་བརྟན་ཤོག །མགོན་དེའི་ཐུགས་བསྐྱེད་གདེང་ཅན་དབུས་མཛེས་ཤིང༌། །ཐུབ་བསྟན་མ་དྲོས་འཁྱིལ་བའི་ལྦུ་ཕྲེང་རྩེར། །ཀུན་འགྲོ་ཕྱོགས་ཀྱི་ངང་པའི་བུ་མོའི་ཚོགས། ཁྱེད་ཀྱི་གྲགས་སྙན་བསྒྲགས་པས་དབུགས་འབྱིན་ཤོག །ཐབས་མཁས་ཕྲིན་ལས་འགོག་མེད་རི་ལྷུན་དང༌། །འགྲོགས་པ་ལྷུར་ལེན་ལུགས་བཞིའི་བང་རིམ་རྩེར། །སྲིད་ཞིའི་བདེ་ལེགས་འབྱིན་པའི་སྣང་བྱེད་ཟུང༌། །འཆར་འདིས་མུན་པའི་བསྐལ་པ་འཇིག་གྱུར་ཅིག །དེ་ཡི་རྩ་བའང་ལུང་རྟོགས་གཉིས་སུ་གསུངས། །དེས་ན་ནང་དུ་འཇོག་དང་ཕྱིའི་སྒྲོ་འདོགས། །གཅོད་པའི་རྩོལ་བས་ཞིང་འདིར་རྒྱལ་བསྟན་གྱི། །སྣང་བརྙན་གསར་དུ་བསྐྲུན་པས་འགྲོ་དགར་ཤོག །གང་ལ་ཕན་བདེ་ཡིད་བཞིན་འཇོ་བ་ཡི། །ཕྱག་ན་པདོྨ་ཡོངས་འདུའི་ལྗོན་གྲིབ་ཏུ། །འཚོ་བའི་བསྟན་འཛིན་གང་ན་སུ་བཞུགས་རྣམས། །བརྟན་པའི་འཁོར་ལོར་ཞབས་ཟུང་འཁོད་པར་སྨོན། །དེ་དག་ཐུགས་མཐུན་ཁྲིམས་གཙང་ལས་ལམ་བཅུའི། །བྱ་བ་ལྷུར་བཞེས་སྤོང་བར་གཞོལ་བ་དང༌། །མཁས་ཚུལ་གསུམ་གྱིས་རྒྱལ་བསྟན་ཤིང་རྟའི་འགྲོས། །བསྒྱུར་བའི་ཁ་ལོ་འགོག་པ་མེད་པར་ཤོག །རང་དོན་ཉེར་ཞི་གཞན་དོན་ཁུར་ཁྱེར་བ། །དམ་པའི་སྤྱོད་ཚུལ་ཉིད་དུ་བརྗོད་འོས་ཞེས། །གྲགས་པའི་གཏམ་དེ་འཆབ་པར་མ་ནུས་པས། །རང་མཚང་འབྱིན་པའི་གཉེན་པོར་འགྱུར་བར་ཤོག །གངས་ཅན་མགོན་པོའི་ཐུགས་མཚོའི་དབུས་བསྟི་བ། །བདེ་སྐྱིད་སྟོང་སྦྱིན་རང་བཙན་ནོར་བུའི་གཏེར། །རིང་མིན་རང་གཞན་ཀུན་གྱི་སྤྱོད་ཡུལ་དུ། །གྱུར་པས་རྫོགས་ལྡན་གསར་དུ་འཆར་བྱེད་ཤོག །རྣམ་ཀུན་དཀར་པོའི་ཕྱོགས་ལ་སྡང་བའི་བློས། །རྣམ་ནོན་དུས་ངན་ཁྲི་མུན་སྟུགས་པོའི་ཁྲོད། །རྣམ་བདེན་རྟེན་འབྲེལ་ཉི་མ་དེང་ཤར་བས། །རྣམ་གསལ་དགེ་མཚན་འོད་སྟོང་ངོམས་པ་དང༌། །ཆབས་ཅིག་བསིལ་རིའི་ལྗོངས་དེར་སྲོལ་བཟང་གིས། །ཀུན་ཟླུམ་ལུགས་ཟུང་གསེར་གྱི་འཁོར་ལོའི་རྩིབས། །གསར་དུ་བསྒྱུར་བས་ཕྱོགས་ལས་རྣམ་རྒྱལ་ཞིང༌། །བྱུང་བའི་བསྐལ་བཟང་རྗེས་སུ་སྙེགས་བྱེད་ཤོག །ལུགས་དེའི་འོག་ཏུ་འཁོད་ཅིང་རྒྱུ་བའི་འགྲོ། །གངས་ཅན་ལྗོངས་དང་འཕགས་ཡུལ་འདིར་ལྷགས་པའི། །ཚོགས་རྣམས་སྡུག་བསྔལ་ལས་གྲོལ་མཆོག་གསུམ་གྱི། །སྣང་བ་དམ་པས་རྟག་ཏུ་བསྲུང་གྱུར་ཅིག །ཅེས་པའི་སྨོན་ཚིག་འདི་བཞིན། གངས་ཅན་ལྷ་གཅིག་འཕགས་མཆོག་ཕྱག་ན་པདོྨ་རྡོ་རྗེ་སློབ་དཔོན་གྱི་རྣམ་རོལ་དུ་བཞེངས་པ་བསྟན་པ་ཡོངས་རྫོགས་ཀྱི་མངའ་བདག་ྋགོང་ས་ྋསྐྱབས་མགོན་ྋརྒྱལ་དབང་ཐམས་ཅད་མཁྱེན་ཅིང་གཟིགས་པ་ཆེན་པོ་སྐུ་ཕྲེང་བཅུ་བཞི་པ་མཆོག་གི་ཐུགས་བསྐྱེད་ཞུམ་པ་མེད་པས་གཞན་དྲིང་མི་འཇོག་པའི་གཞན་དོན་ལྷུར་བཞེས་ཀྱི་ངོ་མཚར་མཛད་བཟང་གི་རྣམ་པར་ཐར་པ་ལ་མི་ཕྱེད་པའི་དད་པ་ཐོབ་པ་དང་ཆབས་ཅིག་ྋཞབས་ཟུང་མི་ཤིག་བསྐལ་བ་རྒྱ་མཚོར་བརྟན་པ་དང༌། ཕན་བདེའི་འབྱུང་གནས་རྒྱལ་བའི་བསྟན་པ་རིན་པོ་ཆེ་དང་དེ་འཛིན་གྱི་སྐྱེས་ཆེན་དམ་པ་གང་ན་སུ་བཞུགས་དང༌། ཆབ་འབངས་སེར་སྐྱ་བཅས་དར་ཞིང་རྒྱས་ཏེ་ལུང་རྟོགས་ཆོས་ཀྱི་ཉི་མ་མཁའ་ཁྱབ་ཏུ་གདལ་ཞིང༌། ཆོས་ལྡན་བསིལ་རིའི་ལྗོངས་སུ་རྫོགས་ལྡན་འོད་བརྒྱའི་དགའ་སྟོན་ཅི་ཡང་ངོམས་པའི་སྨོན་འདུན་བཅས་ཀརྨ་པའི་མཚན་གྱི་ཕྲེང་བས་ལྕི་བ་སྙོམས་ལས་མཁན་དེས། ཡུལ་འབྲས་མོ་ལྗོངས་ཀྱི་ཡ་གྱལ་དཔལ་རུམ་བཏེག་ཆོས་ཀྱི་སྒར་ཆེན་ནས་རབ་ལོ་ ༩༣༧ ས་ཟླའི་ཚེས་བཅུ་བརྒྱ་བྱིན་གྱིས་མཆོད་པའི་དུས་ཆེན་ནས། དཔའ་བོ་འདུ་བའི་དུས་སྟོན་ཟུང་ལྡན་ཉིན་སྦྱར་བའོ།།

    གོང་ས་ལྷ་མིའི་རྣམ་འདྲེན་ཆེན་པོ་མཆོག་གི་ཞབས་བརྟན་གསོལ་འདེབས་འཆི་མེད་བདུད་རྩིའི་བུམ་བཟང་བཞུགས་སོ།།


    ༄༅། །ༀ་སྭསྟི་སིདྡྷཾ། །གདོད་ནས་རྣམ་དག་ཀུན་ཁྱབ་རིག་པའི་གཤིས། །གཞི་དང་ཡེ་ཤེས་འདུ་འབྲལ་མེད་པའི་ངང༌། །ཇི་ལྟ་ཇི་སྙེད་མཁྱེན་པའི་ཡེ་ཤེས་ཅན། །ཆོས་སྐུ་མངོན་པར་གྱུར་མཛད་ཞབས་བརྟན་གསོལ། །སྒྲིབ་གཉིས་མུན་པ་སངས་ཤིང་བརྩེ་བར་ལྡན། །འདུས་མ་བྱས་ཤིང་ལྷུན་གྱིས་གྲུབ་པའི་དཔལ། །སྟོབས་ལ་སོགས་པའི་ཡོན་ཏན་འབྱུང་གནས་བདག །གངས་ཅན་རྒྱལ་བའི་རྒྱལ་ཚབ་ཞབས་བརྟན་གསོལ། །དེ་ཉིད་མ་འགག་ཆོས་དབྱིངས་རང་མདངས་ལས། །གཟུགས་སྐུ་འབྲལ་མེད་གསར་དུ་ངོམས་གྱུར་ཅིང༌། །ངེས་པ་ལྔ་ལྡན་བསམ་མི་ཁྱབ་པའི་འཕྲུལ། ཁྱབ་རྫོགས་ལྷན་སྐྱེས་འབྱུང་གནས་ཞབས་བརྟན་གསོལ། །ཅིར་ཡང་འཆར་བའི་མི་ཟད་རྒྱན་འཁོར་ལོ། །གང་འདུལ་དེ་སྙེད་ཀུན་གྱི་འབྱུང་གནས་མཆོག ཁམས་གསུམ་སྲིད་ན་འགྲན་པའི་རྒྱན་གཅིག་པུ། །སྤྲུལ་པའི་ཚུལ་འཛིན་འགྲོ་བའི་དེད་དཔོན་གསོལ། །རྒྱལ་བའི་འབྱུང་གནས་མཐའ་ཡས་བསམ་བཞིན་གྱིས། །མི་འཇིག་དབུགས་འབྱིན་བདེ་བའི་གོ་སྐབས་ལས། །འཇིག་བྲལ་རྗེ་བཙུན་མཚུངས་མེད་མཆོག་གི་དཔལ། །སྦྱིན་པའི་གོ་བཙན་མཚུངས་བྲལ་རྟག་བརྟན་གསོལ། ཁོར་ཡུག་ཡངས་པའི་ས་ཆེན་མཚུངས་པའི་སྡེ། །མ་འདྲེས་བློ་ཡི་ཀུན་སྤྱོད་བདག་པོ་མཁན། །རྩོལ་མེད་ངག་དབང་ཤེས་བྱའི་ཕ་མཐར་ཕྱིན། །ཚུལ་ཁྲིམས་ཉི་མའི་གཉེན་གྱུར་ཞབས་བརྟན་གསོལ། །གཙུག་ལག་རྒྱ་མཚོར་གཟིགས་པའི་སྤྱན་ཡངས་ཤིང༌། །འགྲོ་ཁམས་ཇི་སྲིད་མ་འདྲེས་སོར་སྣང་བས། །སྤོབས་པ་མི་ཟད་བློ་གྲོས་གཏིང་རྒྱ་མཚོའི། །བཟོད་པའི་ཕར་ཕྱིན་མཚུངས་མེད་ཞབས་བརྟན་གསོལ། །ཇི་སྙེད་དེ་ལྟར་མཁྱེན་པའི་གཏིང་ཡངས་ལས། །ཆགས་ཐོགས་ཟད་མེད་ཕུང་པོའི་གཞི་རྒྱུད་ལམ། །གྲོལ་སྨིན་བྲལ་འཛིན་ཡེ་ཤེས་གཅིག་འཆར་བས། །བརྩོན་འགྲུས་སྔོན་བྱུང་དམ་བཙན་རྟག་བརྟན་གསོལ། །གངས་ཅན་མཁས་དང་གྲུབ་པའི་རྒྱན་གཅིག་པུ། །དཔལ་ལྡན་ཨ་ཏི་ཤ་དང་བློ་བཟང་གྲགས། །བདེན་གཞི་རྟག་ཆད་བྲལ་བའི་བསྟན་འཛིན་མཆོག །བསམ་གཏན་ཕར་ཕྱིན་གང་དེ་ཞབས་བརྟན་གསོལ། །ལུང་རིགས་སྒྲོ་འདོགས་ཕྲ་བའི་ཕ་མཐའ་ལས། །མང་ཐོས་གཞི་བཅོམ་བྲལ་སྨིན་འབྲས་བུའི་དཔལ། །རྒྱ་མཚོའི་གཏིང་མཐའ་དཔོག་པའི་གོ་སྐབས་ཕྱུངས། །ཤེས་རབ་བརྩེ་བའི་དཔལ་སྟེར་ཞབས་བརྟན་གསོལ། །འཁོར་ལོ་གསུམ་གྱིས་རྟག་ཏུ་བསྐྲུན་པའི་དཔལ། །མི་འཇིགས་སེང་གེ་ཆོས་ཀྱི་ཁྲི་འཕང་ལས། །ཡེ་གྲུབ་སྣ་བདུན་འཁོར་བཅས་རྩོལ་མེད་ལྡན། །རིས་མེད་བསྟན་པ་ཀུན་གྱི་གཙུག་གི་ནོར། །རྫོགས་ལྡན་གསར་པའི་ངང་ཚུལ་ཕུལ་བྱུང་བ། །གང་ལ་དེ་ཡིས་ལྷག་བསམ་སྨོན་པའི་ཚིག །འཛམ་གླིང་ཕྱོགས་མཐའ་མི་འཇེད་ཀུན་ལ་ཁྱབ། །དྲང་སྲོང་བདེན་པའི་སྨོན་ཚིག་དེ་བཞིན་དུ། །དེ་ལྟར་གསོལ་བའི་འབྲས་བུ་མངོན་གྱུར་ཅིག །ཇི་བཞིན་མ་འོངས་བསྐལ་པ་ཇི་སྲིད་དུ། །དེ་བཞིན་འབྲལ་མེད་རྗེས་བཟུང་རྟག་ཏུ་སྐྱོངས། །ཞེས་པའི་ཚིགས་སུ་བཅད་པ་འདི་ནི་པད་དཀར་འཆང་བའི་སྐུ་ཕྲེང་བཅུ་བཞི་པ་ྋརྗེ་བཙུན་ངག་དབང་བློ་བཟང་ཡེ་ཤེས་བསྟན་འཛིན་རྒྱ་མཚོ་སྲིད་གསུམ་དབང་བསྒྱུར་མཚུངས་པ་མེད་པའི་སྡེ་མཆོག་གི་ལུགས་གཉིས་ཀྱི་སྐྱབས་འོག་ཏུ་འཁོད་པ་ཀརྨ་པའི་མིང་འཛིན་བཅུ་དྲུག་པས་ཟླ་བ་གསུམ་པའི་ཡར་ཚེས་དགེ་བའི་ཉིན་མཆོག་གི་མཚན་དཔེ་རྗེས་སུ་དྲན་པས་ཐལ་མོ་སྤྱི་བོར་བཀོད་དེ་ཞབས་པད་བསྐལ་པ་རྒྱ་མཚོའི་བར་དུ་བརྟན་ཅིང་འཛམ་གླིང་རྒྱལ་བསྟན་ཡོངས་རྫོགས་ཀྱི་མགོན་དུ་བཞུགས་པར་གསོལ་བ་ལན་བརྒྱར་འདེབས་པ་ལགས་ན་དེ་དེ་བཞིན་དུ་འགྲུབ་པར་གྱུར་ཅིག ཤུབྷཾ། ཤུབྷཾ། ཤུབྷཾ། ཛ་ཡནྟུ།། །།

    ཀུན་གཟིགས་ཞྭ་དམར་མི་ཕམ་ཆོས་ཀྱི་བློ་གྲོས་མཆོག་གི་ཞབས་བརྟན།


    ༄༅། །ༀ་སྭཱ་སྟི། དགེ་ལེགས་ཀུན་གྱི་འབྱུང་གནས་འགྲོ་བའི་མགོན། །མཐའ་ཡས་རྣམ་པར་དཔག་མེད་ངོ་མཚར་གྱིས། །རྣམ་རོལ་ཇི་སྲིད་དེ་སྙེད་དེ་སྐུ་བལྟམས། །ཟབ་ཡངས་མཁའ་ཁྱབ་འགྲོ་ལ་རྗེས་བརྩེ་བའི། །འཕགས་མཆོག་གངས་ཅན་མགོན་པོ་སྤྱན་རས་གཟིགས། །ངོ་བོ་གཅིག་བསྡུས་དཔལ་ལྡན་ཀརྨ་པའི། །གསང་གསུམ་དབྱེར་མེད་རིགས་གསུམ་མགོན་པོའི་བདག་པོར་མངའ་གསོལ་ཞིང་། །དགེ་ལེགས་ཤིས་པའི་མེ་ཏོག་འཐོར་བ་དང་། །དྲང་སྲོང་བདེན་པའི་བདེན་ཚིག་ཟུང་འབྲེལ་མཐུས། །བསྟན་པའི་བདག་པོ་རྟག་བརྟན་རབ་རྒྱས་ཤོག །བསྐལ་པ་གྲངས་མེད་གསུམ་དུ་ཚོགས་གཉིས་ཀྱིས། །མཐར་སོན་གཞན་ཕན་བྱང་ཆུབ་ཐུགས་བསྐྱེད་ཀྱིས། །གང་གདུལ་འདུལ་བྱེད་ཕྲིན་ལས་དཔལ་མངའ་བ། །ཉིན་བྱེད་དབང་པོ་གང་དེའི་ཞབས་བརྟན་གསོལ། །མཁས་པའི་རྩེར་སོན་ཀུན་མཁྱེན་མི་བསྐྱོད་ཞབས། །བཙུན་པའི་དཔལ་མངའ་ཆོས་གྲགས་རྒྱ་མཚོའི་སྡེ། གྲུབ་པའི་གཙུག་རྒྱན་གོང་མ་རྣམ་གསུམ་དང་། །གསང་གསུམ་དབྱེར་མེད་མཆོག་སྤྲུལ་ཟླ་གཞོན་གྱི། །ཞབས་ཟུང་མི་འཇིགས་སེང་གེའི་ཁྲིར་འཁོད་དེ། །ས་གསུམ་ངེས་དོན་ཆོས་ཀྱི་འཁོར་ལོ་ནི། །རྒྱུན་ཆད་མེད་པར་རང་སྣང་རྩལ་གྱིས་བསྐོར། །ཡི་གེ་ཚོགས་ཅན་ངོ་བོ་བརྟན་བཞུགས་གསོལ། །སྟོབས་བཅུའི་ངང་རོལ་རྡུལ་གཅིག་ཞིང་རྒྱ་མཚོར། །མ་འགགས་སྣ་ཚོགས་རྣམ་རོལ་དེའི་བདག་ཉིད། །ངོ་བོ་ཉིད་སྐུ་གསང་གསུམ་འགགས་མེད་ཀྱི། །མཐའ་ཡས་ཞིང་གི་མགོན་པོར་འཚོ་གཞེས་གསོལ། །ཚིག་གི་བདེན་པས་དམོད་པ་དེང་བོར་བས། །རྩ་གསུམ་སླུ་མེད་བདེན་པའི་མཐུ་བསྐུལ་ཏེ། །མ་ཧཱ་ཀཱ་ལ་ལྕམ་དྲལ་དྲེགས་པའི་ཚོགས། །མཆོག་གི་སྤྲུལ་སྐུའི་ལུས་དང་གྲིབ་བཞིན་འགྲོགས། །དེ་ཡི་མཐུ་ལས་སྒྲུབ་བསྟན་དར་ཞིང་རྒྱས། །བསྟན་འཛིན་སྐྱེས་བུའི་སྐུ་ཚེ་སྲིད་ན་བརྟན། །དངོས་ཀུན་ཁྱབ་བདག་ཚད་མ་འབར་བའི་གཟིས། །བརྟན་གཡོ་ཀུན་ལ་ཤིས་པ་བསྒྲུབ་གྱུར་ཅིག །ཅེས་པའི་སྨོན་ཚིག་འདི་བཞིན་ཞྭ་དམར་སྐུ་ཕྲེང་བཅུ་གཉིས་པ་ཀརྨ་གྲགས་པ་བསྟན་པའི་རྩ་ལག་དཔལ་ལྡན་ཕྱོགས་ལས་རྣམ་རྒྱལ་ཕྲིན་ལས་ཀུན་ཁྱབ་དཔལ་བཟང་པོའི་སྡེ་ཞེས་གྲགས་པ་ཉིད་ཀརྨ་བཀའ་བརྒྱུད་ཀྱི་བསྟན་པའི་གཙུག་རྒྱན་དུ་དབང་བསྐུར་ཞིང་ཞབས་པད་བསྐལ་པ་བརྒྱ་མཚོར་བརྟན་ཆེད་སྨོན་པའི་བདེན་ཚིག་དང་འབྲེལ་འོག་མིན་ཐུགས་ཀྱི་གནས་སུ་བྱིན་གྱིས་རླབས་པའི་ཡུལ་འབྲས་མོ་ལྗོངས་ཀྱི་བྱེ་བྲག་དཔལ་བཀྲ་ཤིས་ཆོས་གླིང་གི་ཀརྨའི་སྒར་ཆེན་ནས་རྒྱལ་བའི་ལུང་གིས་ཡང་ཡང་བསྔགས་པ་ཤཱཀྱའི་དགེ་སྦྱོང་ཁོ་བོ་བཅུ་དྲུག་པ་དཔལ་རང་བྱུང་རིག་པའི་ཡེ་ཤེས་ལུང་རྟོགས་ཆོས་ཀྱི་ཉི་མ་ཕྲིན་ལས་དོན་ཀུན་གྲུབ་པའི་སྡེ་ཞེས་བགྱི་བས་ས་གའི་ཉ་བའི་ཡར་ཚེས་ལ་བྲིས་པའོ།།

    ༸དཔལ་ྋརྒྱལ་དབང་འབྲུག་པ་བཅུ་གཉིས་པའི་ཞབས་བརྟན།1


    ༄༅། །ༀ་སྭསྟི། འགྱུར་མེད་མི་ཤིགས་ཆོས་དབྱིངས་དབྱིངས་རོལ་ལས། །རྡོ་རྗེ་མི་འཇིགས་རྡོ་རྗེའི་ཀྱེ་ཡི་བདག །ཨེ་ཝཾ་ཟུང་འཇུག་དགའ་ཆེན་ཆེ་བའི་མཆོག །བདེ་བརྒལ་མཐའ་ཡས་འགྲོ་བའི་དེད་དཔོན་དཔལ། །ཞིང་འདྲེན་ཆེ་མཆོག་བསྐལ་བརྒྱར་རྟག་བརྟན་སྨོན། །དབེན་གསུམ་མཐའ་བཞི་བརྒལ་བའི་རིག་གྲོལ་ཆེ། །ཆེ་མཆོག་ཧེ་རུའི་སྐུར་བཞེངས་དབང་བཞི་སྨིན། །རྒྱུད་རྒྱལ་བཀའ་བཞིའི་སྨིན་གྲོལ་གཅིག་གྱུར་པ། །བཀའ་ཡི་རྒྱུད་འཛིན་གང་ཉིད་དེར་སྟོན་བཞིན། །ཉིན་བྱེད་དབང་པོ་ཚེ་ལྷའི་ངོ་བོར་བརྟན། །བཀའ་བརྒྱུད་ནོར་བུའི་འཕྲེང་ཚོགས་གསེར་རིའི་འཕྲེང༌། །ཡེ་ནས་མི་འཇིགས་སྦྱིན་པའི་སྨིན་གྲོལ་གྱི། །བསིལ་བས་ཚ་གདུང་དབུགས་འབྱིན་གྲུབ་མཆོག་ལྟར། །འཇིགས་མེད་མི་ཤིགས་མཆོག་སྤྲུལ་རྟག་བརྟན་སྨོན། །གྲུབ་བརྒྱའི་གཙུག་ནོར་པཎ་ཆེན་ནཱ་རོ་པ། །སྣང་སེམས་དབྱེར་མེད་གྲུབ་ཆེན་རྒྱ་རས་པ། །མཁས་གྲུབ་བྱེ་བའི་གཙུག་ནོར་པདྨ་དཀར། །རྣམ་གསུམ་ངོ་བོ་གཅིག་གྱུར་གར་གྱི་རོལ། །མི་འགྱུར་དབང་གི་རྡོ་རྗེ་རྟག་བརྟན་སྨོན། །རྨད་བྱུང་དགེ་ལེགས་འོད་སྣང་ཕྱོགས་བརྒྱར་འཕྲོ། །སྡོམ་གསུམ་མཛོད་འཛིན་ས་ཆེན་ཆོས་ཀྱི་ཆར། །སྙིགས་ལྔའི་རྒུད་པ་དྲི་མེད་ཀུན་གསལ་ཞིང༌། །མཁས་བཙུན་བཟང་པོས་གོང་མའི་རྣམ་ཐར་སྐྱོང༌། །ཆོས་ཀྱི་རྒྱལ་མཚན་རྣམ་པར་རྒྱལ་གྱུར་ཅིག །ཅེས་པ་འདིའང་འབྲུག་ཆེན་སྐུ་ཕྲེང་བཅུ་གཉིས་པ་ཆེན་པོ་མཆོག་གི་སྐུ་ཡི་སྐྱེ་འཕྲེང་གསར་དུ་བཞད་པའི་ྋཞབས་བརྟན་དགོས་ཞེས་འབྲུག་པ་གདུང་སྲས་གཙོས་གསང་གླིང་ཞབས་ཞུ་བ་སྤྱིའི་བསྐུལ་ངོར་དཔལ་ཀརྨ་པའི་སྐྱེས་རབས་འཛིན་པ་ཁོ་བོ་བཅུ་དྲུག་པས་འབྲས་མོ་ལྗོངས་ཀྱི་ཡུལ་དབུས་བཤད་སྒྲུབ་ཀུན་ཁྱབ་འོད་སྟོང་འཁྱིལ་བའི་གཙུག་ལག་ཁང་ནས་ཆོ་འཕྲུལ་ཟླ་བའི་ཚེས་བཅུ་ལ་སྨོན་པ་དེ་བཞིན་འགྲུབ་པའི་རྒྱུར་གྱུར་ཅིག །།

    


    
      
        1 ཞལ་འདོན་ཕྱོགས་བསྡེབས་བདེ་ནས་བདེ་བར་བགྲོད་པའི་ཐེམ་སྐས་ཞེས་བྱ་བ་བཞུགས་སོ།། Published by Kargyud Sungrab Nyamso Khang, Darjeeling, 2004, pp. 228–229.

    རིགས་ཀྱི་ཁྱབ་བདག་བྱམས་མགོན་རྡོ་རྗེ་འཆང་ཆེན་པོ་ཀྭན་ཏིང་ཏཱའི་སི་ཏུ་པདྨ་དབང་མཆོག་རྒྱལ་པོའི་སྐུ་ཡི་སྐྱེ་སྲིད་པདྨ་དོན་ཡོད་གྲུབ་པའི་ཞབས་བརྟན་ཚིགས་སུ་བཅད་པ།


    ༄༅། །ན་མོ་གུ་རུ་བཛྲ་དྷ་ར་ཡེ། །ཕྲིན་ལས་རབ་འབྱམས་རྒྱ་མཚོ་འདུས་པའི་དཔལ། །བཀའ་བརྒྱུད་འཛམ་གླིང་གྲགས་པའི་གསེར་ཕྲེང་གི། །དབེན་གསུམ་ལུང་རྟོགས་འཛིན་མེད་བདག་གིར་བཞེས། །བསྟན་འགྲོའི་སྤྱི་དཔལ་མཛེས་པའི་ཞབས་བརྟན་གསོལ། །ལུང་རིགས་མང་ཐོས་འཆད་རྩོད་རྩོམ་གསུམ་གྱིས། །བཅོམ་ལྡན་ཐུབ་པའི་སྡེ་སྣོད་འཆང་འཛིན་མཁན། །རིག་གྲོལ་སྡོམ་གསུམ་བདག་ཉིད་འཕགས་པའི་མཆོག །ས་བཅུའི་དབང་ཕྱུག་དམ་པ་ཞབས་བརྟན་གསོལ། །ཟབ་གསང་ངེས་དོན་པདྨའི་རྒྱལ་ཚབ་ཉིད། །བཞི་པའི་མཚན་འཛིན་དོན་ཡོད་འཁོར་ལོའི་བདག །དཀྱིལ་འཁོར་རྒྱ་མཚོའི་རིགས་ཀྱི་ཅོད་པན་འཛིན། །སྒྲུབ་བརྒྱུད་སྲོག་ཤིང་འཛིན་པ་ཞབས་བརྟན་གསོལ། །རྒྱལ་སྲས་དབང་ཕྱུག་སེམས་དཔའི་སྙིང་པོའི་མཛོད། །བསྐལ་པ་མང་པོའི་སྔོན་རོལ་བྱང་ཆུབ་ནས། བཟང་པོ་སྤྱོད་པའི་སྨོན་ལམ་སྟོབས་ཀྱི་སྤྲུལ། །མཚུངས་མེད་འགྲན་བྲལ་ཆེན་པོར་ཞབས་བརྟན་གསོལ། །གསང་སྔགས་ཐེག་མཆོག་རྡོ་རྗེ་གྲུབ་པའི་དཔལ། །ཡེ་རྫོགས་ཆོས་དབྱིངས་ཁྱབ་བརྡལ་རང་གྲོལ་ལས། །རིགས་ལྔའི་དབང་པོ་སྒྱུ་འཕྲུལ་རྡུལ་ཕྲལ་བ། །ཡོངས་གྲོལ་རྡོ་རྗེ་སློབ་དཔོན་ཞབས་བརྟན་གསོལ། །མཁས་བཙུན་བཟང་པོས་གོང་མའི་རྣམ་ཐར་འཆང༌། །སྒྲུབ་བརྒྱུད་བསྟན་པའི་སྣང་བྱེད་གཙུག་གི་ནོར། །རིགས་གསུམ་སྒྱུ་འཕྲུལ་བདག་གིར་མངའ་མཛད་པའི། །པདྨ་དོན་ཡོད་ཉིན་བྱེད་ཞབས་བརྟན་གསོལ། །དེ་ལྟར་བསླུ་བ་མེད་པའི་གསོལ་བཏབ་པས། །རྩ་གསུམ་བདེན་པའི་ནུས་སྟོབས་བྱིན་ཆེན་དང༌། །ཆོས་སྐྱོང་འཕྲིན་ལས་སྔོན་གྱི་ཐ་ཚིག་གིས། །འགྱུར་མེད་རྡོ་རྗེའི་ཁམས་ལྟར་གནས་གྱུར་ཅིག །ཅེས་པའང་རིགས་ཀྱི་ཁྱབ་བདག་བྱམས་མགོན་རྡོ་རྗེ་འཆང་ཆེན་པོ་ཀྭན་ཏིང་ཏཱའི་སི་ཏུ་པདྨ་དབང་མཆོག་རྒྱལ་པོའི་སྐུ་ཡི་སྐྱེ་སྲིད་པདྨ་དོན་ཡོད་གྲུབ་པའི་ཞབས་བརྟན་ཚིགས་སུ་བཅད་པ་འདི། སངས་རྒྱས་མཉན་པ་མཆོག་སྤྲུལ་རིན་པོ་ཆེས་ཆེད་དུ་གསུང་བསྐུལ་ངོར་ཀརྨ་པའི་མཚན་འཛིན་བཅུ་དྲུག་པས་དཔལ་སྤུངས་ཆོས་གྲྭ་ཐུབ་བསྟན་ཆོས་འཁོར་གླིང་དུ་བྲིས་པ་དགེ་ལེགས་འཕེལ། སྤར་འདི་རུམ་བཏེག་ཏུ་བཞུགས།

  


  
    [image: ]

  


  
    འཇམ་མགོན་སྐུ་ཕྲེང་གསུམ་པ་ཀརྨ་བློ་གྲོས་ཆོས་ཀྱི་སེང་གེའི་བརྟན་བཞུགས་ཞབས་བརྟན་དགེ་ལེགས་འདོད་འཇོ་བཞུགས་སོ།།


    ༄༅། །ༀ་སྭ་སྟི་སིདྡྷཾ། རྒྱལ་བ་སྲས་བཅས་རྩ་གསུམ་ལྷག་པའི་ལྷ། །བྱིན་རླབས་ཐུགས་རྗེའི་གཏེར་ཆེན་བླ་མ་རྗེ། །འཆི་མེད་དཔལ་སྟེར་ཡིད་བཞིན་འཁོར་ལོ་དང༌། །ཚེ་ཡི་ལྷ་ཚོགས་རྣམས་ཀྱིས་དགེ་ལེགས་སྩོལ། །ཆོས་དབྱིངས་ནམ་མཁའི་ཀློང་ནས་མ་གཡོས་ཀྱང༌། །རྒྱལ་བསྟན་སྤྱི་དང་སྒྲུབ་བརྒྱུད་སྙིང་པོའི་མགོན། །མཁྱེན་གཉིས་མཁའ་ལས་ཡེ་ཤེས་འོད་སྟོང་འབར། །ཟབ་ཞི་བསམ་མི་ཁྱབ་པའི་ཚ་ཟེར་ལས། །སྒྲིབ་གཉིས་བུད་ཤིང་རབ་བསྲེག་མི་ཟད་པའི། །ཐུགས་རྗེ་ཆེན་པོའི་འཕྲིན་ལས་ཤར་བའི་དཔྱིད། །སྒྲུབ་བསྟན་གསལ་བའི་ཉིན་བྱེད་རིན་ཆེན་མཆོག །ཇི་སྲིད་རྡོ་རྗེའི་སྐུ་རུ་ཞབས་བརྟན་གསོལ། ཁྱད་པར་དྲི་མེད་ཀརྨ་ཀཾ་ཚང་གི། །དོན་བརྒྱུད་ནོར་བུའི་ཕྲེང་བ་བསྟར་བཞིན་དུ། །ཆོས་དབྱིངས་རྨ་མེད་ལྷུན་གྱིས་གྲུབ་པའི་དཔལ། །ཆོས་ཀྱི་ཁྲི་ལ་བསྐལ་བརྒྱར་འཚོ་གཞེས་གསོལ། །རྒྱལ་བསྟན་བསླབ་གསུམ་ཁྲིམས་ཀྱི་ས་གཞི་ལ། །བྱང་སེམས་དཔག་བསམ་ལྗོན་ཤིང་རྟག་ཏུ་བརྟན། །གསང་བ་སྔགས་ཀྱི་འབྲས་བུ་གཡུར་ཟ་ཞིང༌། །ཐེག་གསུམ་ཆོས་ཀྱི་ཁྲི་ལ་འཚོ་གཞེས་གསོལ། །དྲང་ངེས་ཞི་བསིལ་བདུད་རྩིའི་རྒྱུན་མཆོག་གིས། །འགྲོ་བའི་ཚ་གདུང་རྨེག་མེད་འཇོམས་ནས་ཀྱང༌། །རིས་མེད་སྣང་བས་ས་གསུམ་ཀུན་ཁྱབ་ནས། །བསྟན་དང་འགྲོ་བའི་དམ་པར་འཚོ་གཞེས་གསོལ། །འཁོར་ལོ་ཐ་མའི་སྙིང་པོ་ཟབ་ཡང་དག །མཐའ་དང་བྲལ་བའི་དབུ་མ་ཆེན་པོ་ལས། །དཔྱད་གསུམ་རིག་པས་འགོགས་མིན་མངོན་སུམ་གྱི། །ཐུན་མིན་ཆོས་སྐུའི་བདག་ཉིད་འཚོ་གཞེས་གསོལ། །སྐུ་དང་ཡེ་ཤེས་ཆེན་པོའི་བདག་ཉིད་མཆོག །ཀུན་བརྟག་སྣང་བ་མ་སྤངས་དེ་བཞིན་ཉིད། །གཞན་དབང་རིག་པའི་སྒྲུབ་མེད་རང་སའི་གནད། །ཡོངས་གྲུབ་ཡེ་ཤེས་བྱར་མེད་འབྲས་བུ་ཆེའི། །ནུབ་མེད་ཟབ་རྒྱས་སྒྲ་དབྱངས་འོད་བརྒྱ་པས། །གདུལ་བྱའི་ཞིང་དེར་འདུལ་བྱེད་མངོན་སོན་པ། །སྨིན་གྲོལ་ཡོན་ཏན་བརྒྱད་ཀྱི་བདག་ཉིད་ཆེ། །རྡོ་རྗེའི་ཁྲི་ལ་བསྐལ་བརྒྱར་འཚོ་གཞེས་གསོལ། །ཀུན་དགའ་བཻ་རོ་རང་བྱུང་ནཱ་ཐ་སོགས། །འཇམ་མགོན་བླ་མ་དཔལ་ལྡན་མཁྱེན་བརྩེའི་བདག །སྔོན་སྨོན་བྱང་ཆུབ་ལམ་གྱི་གཞུང་ཤིང་གི། གཅིག་བསྡུས་གཞོན་ནུ་ཉིད་འཆང་དམ་པའི་གནས། །རྩ་གསུམ་ཚེ་ལྷའི་ངོ་བོར་འཚོ་གཞེས་གསོལ། །ཆོས་ཀྱི་དབྱར་རྔ་གྲགས་པས་ས་གསུམ་ཁྱབ། །ངེས་དོན་རིང་ལུགས་གངྒཱའི་རྒྱུན་བཞིན་འཁྱིལ། ལྷག་བསམ་དྲང་སྲོང་བདེན་པའི་སྨོན་ཚིག་གིས། །ཤིས་པའི་སྣང་བས་དགེ་ལེགས་རབ་རྒྱས་ཤོག །ཅེས་འཇམ་མགོན་སྐུ་ཕྲེང་གསུམ་པ་ཀརྨ་བློ་གྲོས་ཆོས་ཀྱི་སེང་གེ་བསྟན་པའི་གོ་ཆ་ངེས་དོན་འགྱུར་མེད་ཕྲིན་ལས་ཀུན་ཁྱབ་དཔལ་བཟང་པོའི་ཞབས་བརྟན་ཚིགས་སུ་བཅད་པ་འདི་རི་ཁྲོད་གོང་གི་མཛོད་ཡོན་ཕུན་ནས་ཆེད་དུ་བསྐུལ་ངོར་ཀརྨ་པའི་མཚན་གྱི་ཟེགས་མ་འཛིན་པ་བཅུ་དྲུག་རང་བྱུང་རིག་པའི་རྡོ་རྗེས་མེ་སྤྲེལ་ཧོར་ཟླ་དང་པོའི་ཡར་ཚེས་བཟང་པོར་སྦྱར་བའོ། །སྤར་འདི་རུམ་བཏེག་ཏུ་བཞུགས། །

    རྒྱལ་ཚབ་སྐུ་ཕྲེང་བཅུ་གཉིས་པའི་ྋཞབས་བརྟན་ཚིགས་སུ་བཅད་པ་བཞུགས་སོ།།


    ༄༅། །ༀ་སྭ་སྟི། རྣམ་དག་ཆོས་དབྱིངས་སྤྲོས་པ་བྲལ་བའི་དབྱིངས། །བསམ་ཡས་གཞན་མཚུངས་བྲལ་བའི་ངང་ཉིད་ལས། །ལུང་རྟོགས་གསལ་བའི་རིགས་ཀྱི་རྣམ་པ་བཀྲ། །མཚུངས་མེད་བླ་མ་གང་དེའི་ཞབས་བརྟན་ཤོག །ཕུལ་བྱུང་མཁྱེན་བརྩེའི་དབང་ཕྱུག་ཆུ་གཏེར་གྱིས། །དབེན་གསུམ་སྒྲུབ་བརྒྱུད་གོང་མའི་རྣམ་ཐར་སྐྱོང༌། །འགྲོ་བའི་མགོན་པོ་སྐྱེས་རབས་མཚན་འཛིན་པ། །གང་དེའི་ཞབས་བརྟན་མངོན་པར་རབ་རྒྱས་ཤོག །ལུང་རིག་མན་ངག་རྒྱ་མཚོའི་མཐར་སོན་ནས། །རྟག་ཆད་བཞི་བྲལ་བཀའ་བརྒྱུད་ནོར་བུའི་ཕྲེང༌། །གོལ་འཆུག་བྲལ་བའི་ལམ་ཉིད་མཐར་སོན་ཅིང༌། །མཆོག་སྤྲུལ་ཉིན་བྱེད་གང་དེའི་ཞབས་བརྟན་ཤོག །རྩ་གསུམ་ལྷ་ཚོགས་རྣམས་ཀྱི་བདེན་སྟོབས་དང༌། །བདག་ཉིད་རྣམ་པར་བཀྲ་བའི་སྨོན་ཚོགས་ཀྱི། བསླུ་མེད་དཔའ་བ་བཟང་པོའི་འབྲས་བུ་དང༌། །གང་ན་དེ་ཡི་བདེན་ཚིག་མངོན་འགྱུར་ཤོག །ཅེས་པའང་ྋརྒྱལ་ཚབ་སྐུ་ཕྲེང་བཅུ་གཉིས་པའི་ཞབས་བརྟན་ཚིགས་སུ་བཅད་པ་ཞིག་དགོས་ཞེས་ཆོས་གོང་མཛོད་པ་བསྟན་འཛིན་ཡོངས་འདུས་ནས་བརྟེན་བཅས་བསྐུལ་ངོར་ཀརྨ་པའི་མཚན་འཛིན་བཅུ་དྲུག་པས་མེ་མོ་བྱ་ལོའི་ནག་པ་ཟླ་བའི་དཀར་ཕྱོགས་ཀྱི་ཚེས་ལ་བྲིས་པ་དགེ་ལེགས་འཕེལ།།

    ཞབས་དྲུང་ཏྲེ་བོ་སྐུ་ཕྲེང་བཅུ་པ་ཀརྨ་དགེ་ལེགས་དཔལ་བཟང་པོ་མཆོག་གི་ཞབས་བརྟན་བཞུགས་སོ།།


    ༄༅། །ༀ་སྭསྟི། ས་གསུམ་འགྲོ་བ་ཀུན་གྱི་སྐྱབས་གཅིག་པུ། །བཀའ་བརྒྱུད་བསྟན་པ་ཕྱོགས་བཅུར་སྤེལ་བའི་ཕྱིར། །བཀའ་དྲིན་འཁོར་མེད་དཔལ་ལྡན་ཏྲེ་ཧོའི་ (བོའི་) ཞབས། །མཆོག་གི་སྤྲུལ་སྐུ་བསྐལ་བརྒྱར་ཞབས་བརྟན་ཤོག །ཡོན་ཏན་སྙིགས་མའི་ཞིང་འདིར་བརྟན་པ་དང་། །སྤྲོས་བྲལ་སྙིགས་མའི་གསང་གསུམ་མ་ལུས་པ། །རྒྱལ་ཀུན་ཐུགས་སྤྲུལ་དགེ༷་ལེ༷གས་དཔ༷ལ་བཟ༷ང་པོ༷། །མི་འགྱུར་བརྟན་བཞུགས་ཕྲིན་ལས་རྒྱས་གྱུར་ཅིག །ཅེས་༸རྒྱལ་མཆོག་༸ཀརྨ་པ་སྐུ་ཕྲེང་བཅུ་དྲུག་པ་རང་བྱུང་རིག་པའི་རྡོ་རྗེ་མཆོག་གིས་འོག་མིན་ཐུགས་ཀྱི་གནས་མཆོག་མཚུར་མདོ་བོ་ལུང་དུ་ཕྱི་ལོ་ ༡༩༤༨ ལོར་མཛད་པའོ།།

    ༸དཔལ་འབྲས་ལྗོངས་མི་དབང་ཆོས་རྒྱལ་ཆེན་པོའི་ཞབས་བརྟན་སྨོན་ཚིག་བཞུགས་སོ།།


    ༄༅། །ༀ་སྭ་སྟི། ཕ་རོལ་སྟོབས་བཅུར་སོན་པའི་ངང་ཚུལ་ལས། །བློ་གྲོས་བྱེ་བའི་དཔལ་ཀུན་རབ་གཏམས་ཤིང༌། །རྒྱལ་བ་སྟོང་གི་ཐུགས་བསྐྱེད་གཅིག་བསྡུས་པ། །ཉི་མའི་གཉེན་ཉིད་གང་དེར་མཐུ་སྦྱིན་ཏེ། །ས་གསུམ་འགྲན་བྲལ་བཀྲ་ཤིས་རྟག་བརྟན་ཅིང༌། །ས་སྐྱོང་ཆེན་པོ་འགྱུར་མེད་ཡུན་འཚོ་ཤོག །ཟབ་གསང་སྤྲོས་པ་རྒྱ་མཚོའི་ཕ་མཐའ་ནས། །མཐའ་ཡས་གཞོམ་མེད་ནཱ་དའི་དབྱིངས་དཀྱིལ་འཁོར། །རྒྱལ་བ་གཉིས་པ་དུས་གསུམ་འདུས་པའི་སྐུ། །པདྨ་ཀཱ་ར་གང་དེས་རྗེས་བཟུང་སྟེ། །ལུགས་གཉིས་དགེ་ལེགས་རྣམ་པར་རྒྱལ་གྱུར་ནས། །ྋམི་དབང་ཆོས་རྒྱལ་སྐུ་ཚེ་ཡུན་བརྟན་ཤོག །གང་ལ་དེ་ཡི་དྲང་སྲོང་སྨོན་པའི་ཚིག །འགྱུར་མེད་ལང་ཚོ་གསར་པའི་དགའ་སྟོན་གྱི། །ཤིས་པའི་མེ་ཏོག་ས་གསུམ་ཀུན་ཁྱབ་ནས། །ཆོས་ཀྱི་རྒྱལ་པོ་གསེར་ཁྲིར་རྟག་བརྟན་ཅིང༌། །འགྲོ་ཀུན་ལུགས་གཉིས་ཕུན་ཚོགས་ཟད་མེད་ཀྱི། །བཀྲ་ཤིས་སྨོན་པའི་ཚིག་འདི་རྒྱལ་གྱུར་ཅིག །ཅེས་འབྲས་ལྗོངས་ཆོས་རྒྱལ་ཆེན་པོའི་མདུན་ན་འདོན་རྣམས་ཀྱིས་གསུངས་བསྐུལ་བཞིན་དྭངས་བའི་ཡིད་ཀྱིས་སྨོན་པའི་ཚིག་འདི་རུམ་བཏེག་ཆོས་ཀྱི་སྒར་ཆེན་ནས་དཔལ་ཀརྨའི་སྐྱེས་གྲལ་འཛིན་པ་བཅུ་དྲུག་པ་རིག་པའི་རྡོ་རྗེས་བོད་རབ་ལོ་ ༩༣༧ ཆུ་ཡོས་ཁྲུམ་སྟོད་ཟླ་བའི་གྲལ་ཚེས་བཟང་པོར་སྦྱར་བའོ།།

    སངས་རྒྱས་མཉན་པའི་ཞབས་བརྟན་བཞུགས་སོ།།


    ༄༅། །ན་མོ་གུ་རུ། ཡེ་ནས་རྣམ་དག་ཆོས་སྐུའི་ངང་ཉིད་ལས། །གང་འདུལ་ཕྲིན་ལས་མཛད་སྐུའི་གར་རོལ་ནི། །མཁའ་ཁྱབ་མཐའ་ཡས་རྒྱ་མཚོར་ཐུགས་བསྐྱེད་ཀྱིས། །སྒྲིབ་གཉིས་བག་ཆགས་མ་ལུས་རབ་བསལ་བའི། །གདུལ་བྱའི་ཞིང་གི་བཀོད་པ་འདུལ་མཛད་པ། །ཆོས་ཉིད་ཁྱབ་བརྡལ་འདུས་མ་བྱས་ཀྱི་དཔལ། །གང་འདུལ་དེར་སྟོན་བསྟན་པའི་རྩ་ལག་ཉིད། །སྒྲུབ་བསྟན་སྣང་བ་ཉིན་མོར་བྱེད་པའི་མཆོག །མཆོག་གི་སྤྲུལ་སྐུའི་དབང་པོ་ཞབས་བརྟན་གསོལ། །ཤེས་བྱའི་སྣང་བར་དབྱངས་ཅན་དགྱེས་པའི་སྡེ། །བཙུན་པའི་ཚུལ་འཛིན་རྒྱལ་མཆོག་ཆོས་ཀྱི་གྲགས། །བཟང་པོའི་རྗེས་སྐྱོང་བདུད་ཚོགས་འདུལ་བའི་གཉེན། །གཅིག་བསྡུས་ས་གསུམ་ཁྱབ་པའི་དབྱར་རྔ་ལྟར། །གང་ལ་ཐོས་པ་ལེགས་པའི་དཔལ་ཡོན་དུ། །གཅིག་གྱུར་མཆོག་སྤྲུལ་ཉིན་བྱེད་ཞབས་བརྟན་ཤོག །མདོ་སྔགས་མ་ལུས་ཤེས་བྱ་རྒྱ་མཚོའི་དཔལ། །དཀྱིལ་འཁོར་ཨེ་ཝཾ་ཟུང་འཇུག་བསྐྱེད་རྫོགས་གཞི། །སྣང་སེམས་དབྱེར་མེད་རྡོ་རྗེ་སེམས་དཔའ་སྟེ། །གཅིག་བསྡུས་ཕུང་པོ་འགྲོ་བའི་མགོན་པོ་མཆོག །མཆོག་སྤྲུལ་ཉིན་བྱེད་དབང་པོ་ཞབས་བརྟན་ཤོག །རྒྱལ་བ་སྲས་བཅས་རྣམས་ཀྱི་བདེན་པའི་སྟོབས། །བཀའ་བརྒྱུད་བྱིན་རླབས་རྒྱ་མཚོའི་མཐུ་བྱིན་དང༌། །རྩ་གསུམ་དགེ་ལེགས་ཤིས་པའི་སྨོན་ཚིག་གིས། མཚུངས་མེད་མཆོག་སྤྲུལ་ཉིན་བྱེད་ཞབས་བརྟན་གསོལ། །ཞེས་པ་འདིའང་སངས་རྒྱས་མཉན་པ་དགུ་པའི་མྱུར་བྱོན་གསོལ་འདེབས་ནི་སླར་ཡང་མཆོག་གི་སྤྲུལ་པའི་ཟླ་ཞལ་བསྟན་འགྲོའི་དོན་དུ་བཞད་པ་ཉིད་ཡུན་འཚོའི་ཞབས་བརྟན་དུའང་བསྒྱུར་དགོས་ཞེས་གཉེར་བཀྲ་ཤིས་རྣམ་རྒྱལ་ནས་བསྐུལ་བ་ལྟར་ཁོ་བོ་བཅུ་དྲུག་པས་བགྱིས་པ་དོན་དང་ལྡན་པ་ཤོག་ཅིག །དགེའོ།།

    མངྒལཾ་བི་ཛ་ཡེ། །ༀ་གདོད་ནས་ཡོངས་གྲུབ་རྟག་པ་དམ་པའི་དབྱིངས། །སོགས།


    ༄༅། །མངྒལཾ་བི་ཛ་ཡེ། །ༀ་གདོད་ནས་ཡོངས་གྲུབ་རྟག་པ་དམ་པའི་དབྱིངས། །གཡོ་དང་འགོག་པའི་རྣམ་པ་མི་མངའ་ཡང་། །བསམ་ཡས་སྒྱུ་འཕྲུལ་ཆེན་པོའི་རོལ་གར་ལས། །རྡུལ་མུན་ཉེར་ལེན་སྤངས་པ་ཇི་ལྟའི་མཁར། །གཟུང་འཛིན་སྤྲིན་བྲལ་མཁྱེན་པའི་ཆ་རྫོགས་ཤིང་། །དམིགས་མེད་བརྩེ་དང་ནུས་པའི་རང་སྟོབས་ཀྱིས། །སྲིད་ལས་རྒྱལ་བའི་དེད་དཔོན་སྐུ་ལྔའི་བདག །མི་ཤིགས་རྡོ་རྗེའི་སྐུ་རུ་ཞབས་བརྟན་གསོལ། །དོན་གཉིས་ཞི་བའི་དབྱིངས་སུ་མི་འགོག་པ། །རང་བཞིན་བློ་ལས་འདས་པའི་ཡེ་ཤེས་ཀྱི། །མི་ཟད་ཐེག་ཆེན་གདོང་ལྔའི་ང་རོ་ཡིས། །ལོག་རྟོག་ཝ་སྐྱེ་འཇོམས་ཞིང་ཞབས་བརྟན་གསོལ། །ཞབས་ཟུང་འགྲོ་ལ་སྒྱུར་བའི་ཚེ། །བསླབ་གཞི་ངེས་འབྱུང་བདེན་བཞིས་སྲིད་ལས་གྲོལ། ཁྱད་ཆོས་བཅས་ཁྲིམས་སྲུང་མཚམས་གནས་བརྟན་བཞིན། །དྲི་མེད་ཚུལ་ཁྲིམས་ཕུང་པོར་ཞབས་བརྟན་གསོལ། །སྲིད་ཞི་ལས་འདས་བྱང་ཆུབ་སེམས་གཉིས་དང་། །འཕགས་ལམ་ཡན་ལག་བརྒྱད་ཀྱི་བདག་ཉིད་ཆེ། །ཕར་ཕྱིན་བསྡུ་དངོས་ལ་སོགས་རླབས་ཆེན་གྱིས། །སྒྲོལ་བའི་བསྟན་འགྲོའི་སྤྱི་དཔལ་ཞབས་བརྟན་གསོལ། །རྒྱུད་གསུམ་དབྱེར་མེད་གནས་ལུགས་རང་བཞིན་ཉིད། །མ་སྐྱེས་རང་བྱུང་འགྲོ་འདུལ་སྤྲུལ་པའི་གར། །མ་སྒྲུབ་སྐུ་གཉིས་ཟུང་དུ་འཇུག་པ་ཡི། །དོན་གཉིས་ལྷུན་གྲུབ་ཆེན་པོར་ཞབས་བརྟན་གསོལ། །ཆོས་ཉིད་འགྱུར་མེད་རྟོག་པ་དམ་པའི་མཁར། །ཆོས་ཅན་རྟེན་འབྱུང་མི་བསླུའི་བྱིན་རླབས་ཀྱིས། །ཇི་ལྟར་སྨོན་པའི་དགེ་མཚན་འབར་གྱུར་ནས། །དགེ་ལེགས་རྒྱ་མཚོའི་དཔལ་གྱིས་འཚོ་བར་ཤོག །ཅེས་པ་འདི་ཡང་མཁྱེན་བརྩེའི་སྤྲུལ་སྐུ་ཀརྨ་སྒྲུབ་བརྒྱུད་བསྟན་པ་ཡར་འཕེལ་འགྱུར་མེད་གོ་ཆ་ཕྲིན་ལས་ཀུན་ཁྱབ་དཔལ་བཟང་པོའི་ཞབས་བརྟན་སྨོན་ཚིགས་ཤིག་དགོས་ཞེས་ཞལ་སློབ་པ་དཔོན་གྲགས་པ་རྣམ་རྒྱལ་ནས་བསྐུལ་ངོར། ཁོ་བོ་༸ཀརྨ་པའི་མཚན་གྱི་ཅོད་པན་འཛིན་པ་བཅུ་དྲུག་པས་འོག་མིན་མཚུར་གྱི་གདན་སར་སྦྱར་བའོ།།1

    


    
      
        1 པདྨ་དཀར་པོའི་འཕྲེང་མཛེས་ཞེས་བྱ་བ་བཞུགས་སོ།། Karma Tharjay Chokhorling, Bodhgaya, 2008 ཤོག་གྲངས་ ༡༣༤

    ཞབས་བརྟན་གསོལ་འདེབས་བདེན་ཚིག་གྲུབ་པའི་རོལ་མོ་བཞུགས་སོ།།


    ༄༅། །ཆོས་དབྱིངས་རང་གྲོལ་ཆོས་ཅན་བསླུ་མེད་ཀྱི། །གཟུགས་སྐུའི་རྣམ་རོལ་རིགས་བརྒྱའི་ཁྱབ་བརྡལ་གར། །མཐའ་ཡས་སྐུ་ཡི་བཀོད་པ་སྒྱུ་འཕྲུལ་གཟུགས། །ངོ་མཚར་མཆོག་སྤྲུལ་ཉིན་བྱེད་རྟག་བརྟན་སྨོན། །འོད་གསལ་ཞི་དབྱིངས་རྡོ་རྗེ་འགྱུར་མེད་རོལ། །རྩལ་སྣང་གདུལ་ཞིང་དེར་སྟོན་ཐུགས་བསྐྱེད་མཆོག །གསང་སྔགས་ལམ་གྱིས་མི་འཇིགས་དབུགས་དབྱུང་ཞིང༌། །གསང་གསུམ་མཚན་དཔེའི་ཟླ་ཞལ་ཞབས་བརྟན་གསོལ། །ངེས་དོན་དམ་པའི་རྣམ་ཐར་དྲི་མེད་སྲོལ། །འཛིན་ཕྱིར་གསུང་རབ་སྤོབས་པས་དབུགས་དབྱུང་ཞིང༌། །སྟབས་པོར་རྟག་འཛིན་ལྡོག་རྐྱེན་མ་གྱུར་པར། །རྡོ་རྗེའི་ལང་ཚོར་དབང་ཞིང་ཞབས་བརྟན་གསོལ། །བསྟན་པའི་ཕྲིན་ལས་སྒོ་བརྒྱར་འབྱེད་པ་ལ། །རབ་འབྱམས་རྒྱལ་བའི་རྣམ་ཐར་ཀུན་བསྡུས་ནས། །ཆོས་ཀྱི་རྒྱལ་མཚན་ཕྱོགས་བརྒྱར་སྒྲེང་བཞིན་དུ། །འགྲོ་བའི་དེད་དཔོན་དམ་པར་ཡུན་འཚོ་ཤོག །དེ་བཞིན་འགྲུབ་པའང་མཆོག་གསུམ་བྱིན་མཐུ་དང༌། །རབ་དཀར་ལྷག་བསམ་ཤར་རིའི་མཆེད་ཟླ་ཡིས། །བསྐུལ་བའི་བདེན་དོན་འགྱུར་མེད་དེང་སྨིན་ཏེ། ཁམས་གསུམ་འགྲོ་བའི་དབུགས་དབྱུང་བགྱིད་པར་ཤོག །ཅེས་པ་འདིའང་ྋརྒྱལ་བའི་དབང་པོ་དཔལ་ཀརྨ་པ་བཅུ་དྲུག་པ་ཆེན་པོའི་སྐུ་ཡི་རྗེ་དབོན་ཡང་སྲིད་ཀརྨ་ངེས་དོན་གསུང་རབ་བསྟན་པའི་རྒྱལ་མཚན་ཕྲིན་ལས་ཀུན་ཁྱབ་དཔལ་བཟང་པོ་མཆོག་གི་སྤྲུལ་པའི་ཟླ་ཞལ་གསར་དུ་འཆར་བ་ལ་ཞབས་བརྟན་ཚིགས་སུ་བཅད་པ་འདི། གང་གི་ཞབས་རྡུལ་གྲིབ་བསིལ་ལ་གནས་པའི་སེར་སྐྱ་རྣམས་ཀྱིས་ཞུས་ངོར་དཔལ་ཀརྨ་པ་བཅུ་དྲུག་རང་བྱུང་རིག་པའི་རྡོ་རྗེས་ས་ག་ཟླ་བའི་ཡར་ཚེས་ལ་གསུངས་པ་བྱིན་རླབས་ཅན་ནོ། །སརྦ་མངྒ་ལཾ།།

    ཁྲ་ལེབ་སྐྱབས་མགོན་སྐུ་ཕྲེང་དགུ་པའི་ཞབས་བརྟན།


    ༄༅། །ༀ་སྭ་ར་སྭསྟི་བྷ་ཝནྟུ། གང་ཞིག་ཚད་མེད་སྔོན་རོལ་མཐའ་ཡས་ན། །ཞི་བར་བྱང་ཆུབ་མངོན་པར་འཚང་འཛིན་པ། །དྭགས་བརྒྱུད་བསྟན་པའི་སྲོག་ཤིང་འཛིན་པའི་དཔལ། །མཆོག་སྤྲུལ་གསལ་བྱེད་དམ་པ་ཞབས་བརྟན་གསོལ། །གང་ལ་དེར་སྟོན་མངོན་མཐོ་ངེས་ལེགས་ཀྱི། །གང་ཞིག་སྤོབས་པའི་བློ་གྲོས་ཆེར་སྣང་བ། །གང་འདུལ་གདུལ་བྱའི་དོན་ཕྱིར་དེར་སྤྱོད་པ། །གང་ཞིག་སྣང་བྱེད་དམ་པ་འཚོ་གཞེས་གསོལ། །ཇི་ལྟར་ལམ་གྱི་གནས་ལུགས་མཐར་སོན་ནས། །ཇི་སྙེད་ཚོན་བྲིས་ཕྲ་མཛད་དངོས་བཀྲ་ལ། །ཇི་ལྟར་མ་འདྲེས་དབུགས་འབྱིན་སྔོན་བྱུང་གི །ཇི་བཞིན་ལམ་གྱི་བརྒྱུད་འཛིན་རྟག་བརྟན་སྨོན། །ཐོས་པས་བློ་ཡི་གཏིང་དཔོགས་རབ་རྫོགས་ནས། །ཐོས་འབྲས་སོ་བྱང་སྔགས་གཞིའི་གཏིང་ཚུགས་ཏེ། །ཐོས་མང་གདུལ་བྱའི་རབ་རིབ་ལེགས་བསལ་ནས། །ཐོས་མཆོག་དྭགས་བརྒྱུད་གྲུབ་པའི་དཔལ་འཆང་ཤོག །

    མདོ་ཁམས་གནས་མདོ་ཚ་སྤྲུལ་སྐུ་ཕྲེང་དགུ་པ་ཀརྨ་བཤད་སྒྲུབ་བསྟན་པའི་རྒྱལ་མཚན་གྱི་ཞབས་བརྟན་སྨོན་ཚིག


    ༄༅། །ༀ་སྭ་སྟི། ཆོས་དབྱིངས་རབ་འབྱམས་ཁྱབ་བརྡལ་དབྱིངས་རོལ་ནས། །འགག་མེད་སྒྱུ་འཕྲུལ་སྣ་ཚོགས་མུ་མེད་དུ། །གང་འདུལ་ཐབས་མཁས་འོད་བརྒྱ་སྣང་གྱུར་པས། །གང་གི་བློ་གྲོས་འདབ་བརྒྱ་གཞལ་གྱུར་ཅིག། །རྣམ་དག་ཚུལ་གནས་ཁྲིམས་ཀྱི་གོ་བགོས་ཤིང༌། །ཟག་མེད་རྟོགས་པའི་གདེང་ཟབ་ཆུ་མཚོ་བཞིན། །ཆོས་རབས་འབྱེད་ལ་རྣམ་དཔྱོད་དཔལ་མངའ་བ། །བསླབ་གསུམ་གཙང་མས་སྒོ་ཀུན་མཛེས་གྱུར་ཅིག །བསྐལ་མང་ཚོགས་གཉིས་རྒྱ་མཚོར་ཞུགས་པའི་བློས། །ཞུམ་མེད་སེམས་མཆོག་བསྐྱེད་ལ་དམ་གནས་ཤིང༌། །ཚུལ་བཟང་སེམས་དཔའི་རྣམ་ཐར་ལྷུར་བཞེས་ཀྱིས། །འཕགས་ལམ་བགྲོད་པའི་རྩལ་ཆེན་རབ་རྫོགས་ཤོག །དེ་ལྟར་བསླུ་མེད་བདེན་པའི་སྨོན་ལམ་དང༌། །མཆོག་གསུམ་རྒྱ་མཚོའི་ཐུགས་རྗེ་འཇུག་སྟོབས་ལས། །ཇི་སྐད་སྨོན་པ་མཐའ་དག་རྫོགས་པའི་དཔལ། །མཆོག་སྤྲུལ་ཉིན་བྱེད་སྣང་བར་རྒྱས་གྱུར་ཅིག །ཅེས་པའང་མདོ་ཁམས་གནས་མདོ་ཚ་སྤྲུལ་སྐུ་ཕྲེང་དགུ་པ་ཀརྨ་བཤད་སྒྲུབ་བསྟན་པའི་རྒྱལ་མཚན་གྱི་ཞབས་བརྟན་སྨོན་ཚིག་འདི་ལྟར་དགོས་ཞེས། གང་གི་ཡབ་ཚང་དང༌། གྲྭ་འཁོར་བཅས་ནས་ནན་བསྐུལ་ངོར་ཁོ་བོ་བཅུ་དྲུག་པས་བྲིས་པའོ།།

    ཞབས་བརྟན་གསོལ་སྨོན་འཆི་མེད་ལྷ་ཡི་རྔ་སྒྲ་ཞེས་བྱ་བ།1


    ༄༅། །དུས་གསུམ་རྒྱལ་བའི་གདུང་འཛིན་འགྲོ་བའི་མགོན། །རིག་གྲོལ་འཛིན་མའི་ཁྱོན་འདིར་སྙིང་གི་ནོར། །འགྲོ་ཁམས་ཇི་སྲིད་ཐེག་ཆེན་ངེས་པའི་དོན། །པདྨའི་རྒྱལ་ཚབ་མཆོག་དེར་ཞབས་བརྟན་གསོལ། །བློ་གྲོས་སྤོབས་པའི་རྒྱ་མཚོ་གཏིང་མཐའ་བྲལ། །གཞི་སྣང་ཀ་དག་སྤྲོས་བྲལ་དབྱིངས་ཆེན་པོ། །གར་གྲོལ་གཞི་གྲོལ་གསང་ཆེན་ངེས་པའི་དོན། །མཐའ་ཡས་གྲོལ་མཆོག་གང་དེར་ཞབས་བརྟན་གསོལ། །བསྐལ་པ་ཞིང་གི་རྡུལ་བྲལ་བྱང་ཆུབ་ཀྱང་། །ཚོགས་གཉིས་འདུལ་ཞིང་ལ་བརྟན་དཔལ་དམ་པ། །འགྱུར་མེད་གོ་བཙན་བཟང་པོ་སྤྱོད་པའི་མཆོག །དེ་ལ་རྩ་གསུམ་དགེ་ལེགས་ཤིས་པར་སྨོན། །ཞབས་བརྟན་སྨོན་ཚིགས་མཆོག་གླིང་སྐུ་ཕྲེང་བཞི་པའི་སྤྲུལ་སྐུའི་ཞབས་བརྟན་དུ། ཀརྨ་པའི་བསྟན་འཛིན་རང་བྱུང་རིག་པའི་རྡོ་རྗེས་ཤར་མར་བྲིས།


    ཀརྨ་རིག་འཛིན་བསྟན་པ་འགྱུར་མེད་ཕྲིན་ལས་ཀུན་ཁྱབ་དཔལ་བཟང་པོ།

    


    
      
        1 སྤྲུལ་པའི་གཏེར་སྟོན་ཆེན་པོ་ཨོ་རྒྱན་མཆོག་གྱུར་བདེ་ཆེན་ཞིག་པོ་གླིང་པ་ཕྲིན་ལས་འགྲོ་འདུལ་རྩལ་གྱི་སྐྱེ་ཕྲེང་བཞི་པ་རིག་འཛིན་འགྱུར་མེད་མཆོག་གི་མཛད་བསྡུས་ངོ་མཚར་གསལ་བའི་མེ་ལོང་བཞུགས་སོ། །རྩོམ་སྒྲིག་འགན་ཁུར་བ་གཙོ་བོ། ཚེ་དབང་རྒྱ་མཚོ། བསོད་ནམས་ལྷུན་འགྲུབ། རྣམ་ཐར་འབྲི་མཁན། བསོད་ནམས་ལྷུན་འགྲུབ། སྒེར་སྤར། ཤོག་གྲངས་ ༡༩

    ཞབས་བརྟན་གསོལ་འདེབས་བཞུགས་སོ།།


    ༄༅། །ༀ་སྭསྟི། དུས་གསུམ་རྒྱལ་དང་སྲས་བཅས་མ་ལུས་པའི། །བྱིན་རླབས་བདུད་རྩིའི་གཏེར་ཆེན་བླ་མ་སྟེ། །ཚེ་ཡི་དྲང་སོང་རིག་པ་འཛིན་རྣམས་ཀྱིས། །འཆི་མེད་དཔལ་སྟེར་དགེ་ལེགས་སྣང་བ་སྩོལ། །སྔོན་བྱུང་དམ་བཙན་ཐུགས་བསྐྱེད་ཟབ་མོ་ཡིས། །མཐའ་ཀླས་འགྲོ་བའི་ཁམས་ལ་རྗེས་ཆགས་ཏེ། །སྙིགས་དུས་བསྟན་འགྲོའི་ཕན་བདེ་སྤེལ་བ་ལ། །ཞུམ་མེད་རྒྱལ་བའི་སྲས་ཁྱོད་འཚོ་གཞེས་སྨོན། །བསྐལ་མང་ཚོགས་གཉིས་ཀྱིས་སྦྱངས་གསེར་རིའི་སྤོར། །མཁྱེན་གཉིས་ནུས་པ་བརྟས་པའི་རྟ་ལྗང་དབང༌། །བསྡུ་བ་རྣམ་བཞིའི་འཕྲིན་ལས་སྣང་བ་ཡིས། །སྲིད་ཞིའི་རྒུད་མུན་འཇིག་འགྲུབ་འཚོ་གཞེས་སྨོན། །ཐུབ་བསྟན་སྙིང་པོ་བཤད་དང་སྒྲུབ་པའི་བསྟན། །རྣམ་བྱང་ཞི་བ་འགལ་མེད་རྒྱལ་བའི་ལམ། །བགྲོད་པ་ཡིད་ལ་བརྣག་པ་འབྲས་ལྡན་དུ། །བགྱིས་པའི་གདེངས་ཅན་དབང་པོ་འཚོ་གཞེས་སྨོན། །ལུང་སྡེ་བཞི་ཡི་དགོངས་དོན་འཛིན་པའི་གཞིར། །གཞན་ཕན་འདབ་བརྒྱ་ཡངས་པ་ལྗོན་པའི་དབང༌། །གདོད་དག་འབྲས་བུའི་ཁུར་གྱིས་ནོན་པ་སྟེ། །སུམ་ལྡན་རྡོ་རྗེ་འཛིན་པ་འཚོ་གཞེས་སྨོན། །ཐུབ་བསྟན་སྦྲང་རྩིའི་ཟིལ་མངར་མྱོང་འདོད་པའི། །རིགས་ཅན་གསུམ་གྱི་གདུལ་བྱ་བུང་བའི་ཁྱུ། །ཐབས་མཁས་གནས་ལ་དཀྲི་བར་མཛད་པ་པོ། །ཟླ་མེད་བཤེས་གཉེན་དམ་པ་འཚོ་གཞེས་སྨོན། །གཉུག་མེད་ཡེ་ཤེས་བློ་ཡིས་བསྒྲུབ་ཏུ་མེད། །ཀུན་བརྟག་སྣང་བ་གཉེན་པོས་སྤང་དུ་མེད། །ཡིད་ལ་བྱར་མེད་འབྲས་བུ་ཕྱག་རྒྱ་ཆེ། །འཁྲུལ་མེད་འདོམས་པར་མཛད་ཁྱོད་འཚོ་གཞེས་སྨོན། །རྣམ་དག་བློ་ཡིས་སྨོན་པའི་བདེན་མཐུ་དང༌། །རྣམ་བཅས་རྟེན་འབྱུང་བསླུ་བ་མེད་པ་ཡི། །རྣམ་བདེན་ཆོས་ཉིད་ཟབ་མོའི་བདེན་སྟོབས་ཀྱིས། །རྣམ་ཀུན་ཤིས་པའི་སྣང་བ་འབར་གྱུར་ཅིག །ཅེས་པ་འདི་ཉིད་ཆུ་གླང་ ༡༩༧༣ ཟླ་ ༩ ཚེས་ ༥ ལ། རྡོར་གླིང་སོ་ན་མདར་མཚུངས་མེད་བླ་མ་ཀ་ལུ་རིན་པོ་ཆེ་མཆོག་གིས་མཆོད་རྟེན་གསར་བཞེངས་སུ་རབ་གནས་བགྱིད་སྐབས་བླ་མ་ཀ་ལུ་རིན་པོ་ཆེ་མཆོག་གི་ཞལ་སློབ་ཕྱི་རྒྱལ་མི་སྣ་རྣམས་ནས་རྟེན་བཅས་བསྐུལ་གནང་བ་དང༌། རང་ཉིད་ཀྱང་དང་དོད་ཡིད་ཆེས་ཀྱི་སྒོ་ནས་དཔལ་ཀརྨ་པའི་མཚན་འཛིན་སྐྱེས་རབས་བཅུ་དྲུག་པས་སྦྱར་བའོ།།

    ཞབས་བརྟན་སྨོན་ཚིག་རྡོ་རྗེའི་སྒྲ་དབྱངས་བཞུགས་སོ།།


    ༄༅། །ༀ་སྭ་སྟི། མི་ཤིགས་སྟོང་ཆེན་ཐིག་ལེའི་གོ་ས་རུ། །བརྟན་གཡོའི་དངས་མ་བསྡོམས་པའི་ངོ་མཚར་ལས། །ལེགས་འོང་སྐྱེ་འགགས་ཡོངས་བྲལ་རྡོ་རྗེའི་གླུ། །ལེན་མཁས་ཚེ་ཡི་ལྷ་ཚོགས་རྒྱལ་གྱུར་ཅིག །དམ་པའི་ཚུལ་དགུས་ལེགས་སྤྲས་ཕྲིན་ལས་ཀྱི། །རོལ་པས་འགྲོ་ཚོགས་ཡིད་དགར་བགྱིད་པ་ལ། །འཇམ་མགོན་བླ་མའི་རྣམ་ཐར་དེང་འཆང་བ། །མཚུངས་མེད་བླ་མ་མཆོག་དེའི་ཞབས་བརྟན་གསོལ། །རྒྱལ་བསྟན་ཁྲིམས་ཀྱི་འཛིན་མར་ངེས་འབྱུང་གི། །ལྗོན་ཤིང་རྩ་བསྟན་བསླབ་གསུམ་འབྲས་བུས་དུད། །འཁོར་ལོ་གཉིས་ཀྱི་མཛད་པས་འགྲོ་ཚོགས་ཡིད། །དགེ་བར་ངལ་ཚོ་བགྱིད་ཅིང་བཞུགས་གསོལ་འདེབས། །བརྩེ་ཆེན་སྙིང་རྗེའི་ཆུ་འཛིན་འཁྲུགས་པའི་དབྱིག །ཟབ་གསང་སྔགས་ཀྱི་འབྲུག་སྒྲས་རྗེས་བསྐུལ་བས། །གང་འདུལ་མོས་ཁམས་མ་འདྲེས་ཞིང་ས་རུ། །རྨད་བྱུང་ཆོས་ཆར་འབེབས་བཞིན་འཚོ་གཞེས་གསོལ། །སྙིགས་མའི་དུས་འདིར་སྙིང་སྟོབས་ཞུམ་མེད་པས། །རྒྱལ་བའི་བསྟན་རྒྱུན་སྤེལ་ལ་མཐུ་ཐོབ་པ། །རང་བྱུང་ཀུན་ཁྱབ་ཅེས་གྲགས་བླ་མ་རྗེའི། །ཞབས་པད་བསྐལ་པ་རྒྱ་མཚོར་བརྟན་གྱུར་ཅིག །དེ་ལྟར་གསོལ་བའང་བསླུ་མེད་མཆོག་གསུམ་དང༌། །དྲང་སྲོང་སྨོན་ཚིག་བདག་གི་ལྷག་བསམ་གྱི། །མཐུ་ཡིས་དེ་བཞིན་འགྲུབ་སྟེ་བཀའ་བརྒྱུད་ཀྱི། །བསྟན་པ་འཛམ་གླིང་ཕྱོགས་མཐར་རྒྱས་གྱུར་ཅིག །ཞབས་བརྟན་སྨོན་ཚིག་འདི་ནི་སཙྪ་དགོན་གྱི་གྲྭ་ཞི་ཁྲོ་ནས་བསྐུལ་ངོར་ ྋཀརྨ་པའི་མཚན་འཛིན་བཅུ་དྲུག་པས་སོ། །སརྦ་མངྒ་ལཾ།

    ༀ་སྭསྟི། འཆི་མེད་རིག་འཛིན་གྲུབ་པ་བརྙེས་རྣམས་ཀྱི། །སོགས།


    ༄༅། །ༀ་སྭསྟི། འཆི་མེད་རིག་འཛིན་གྲུབ་པ་བརྙེས་རྣམས་ཀྱི། །འགྱུར་མེད་ཡེ་ཤེས་ཇི་ལྟར་སྤྲུལ་པའི་གར། །མཁའ་ཁྱབ་བསྟན་འཕེལ་བྱེད་པོར་གྲུབ་པའི་སྲོག །མི་ཤིགས་རྡོ་རྗེའི་ཁམས་སུ་བརླིང་གྱུར་ཅིག །མཐའ་ཡས་འགྲོ་བ་ཇི་སྙེད་དེ་སྙེད་ཀྱི། །གང་འདུལ་འཕྲིན་ལས་མུ་མཐའ་མེད་པའི་མཐུ། །ཀུན་ཁྱབ་ཞིང་གི་བདེ་བྱེད་ལང་ཚོའི་གར། །གཞོམ་མེད་བསྟན་འགྲོའི་དཔལ་དུ་འཚོ་གཞེས་སྨོན། །ཅེས་པ་ཀརྨ་པའི་མཚན་གྱི་ཅོད་པན་འཆང་བ་པོ་བཅུ་དྲུག་པས་འབྲས་ལྗོངས་སྒང་ཏོག་རུམ་བཏེགས་དགོན་ནས་སྤེལ་བ་དགེ། དགེའོ།།

    མྱུར་འབྱོན་གསོལ་འདེབས་བདེན་ཚིག་འགྲུབ་པའི་རོལ་མོ་བཞུགས་སོ།།


    ༄༅། །ཆོས་དབྱིངས་རང་གྲོལ་ཆོས་ཅན་བསླུ་མེད་ཀྱི། །གཟུགས་སྐུའི་རྣམ་རོལ་རིགས་བརྒྱའི་ཁྱབ་བརྡལ་གར། །མཐའ་ཡས་སྐུ་ཡི་བཀོད་པ་སྒྱུ་འཕྲུལ་གཟུགས། །ངོ་མཚར་མཆོག་སྤྲུལ་ཉིན་བྱེད་མྱུར་འཆར་སྨོན། །འོད་གསལ་གཞི་དབྱིངས་རྡོ་རྗེ་འགྱུར་མེད་རོལ། །རྩལ་སྣང་གདུལ་ཞིང་དེར་སྟོན་ཐུགས་བསྐྱེད་མཆོག །གསང་སྔགས་ལམ་གྱིས་མི་འཇིགས་དབུགས་དབྱུང་ཞིང༌། །གསང་གསུམ་མཚན་དཔེའི་ཟླ་ཞལ་མྱུར་འཆར་སྨོན། །ཐུབ་བསྟན་དམ་པའི་རྣམ་ཐར་དྲི་མེད་སྲོལ། །འཛིན་ཕྱིར་འཇིགས་བྲལ་སྤོབས་པས་དབུགས་དབྱུང་ཚེ། །སྟབས་པོར་རྟག་འཛིན་ལྡོག་རྐྱེན་མ་གྱུར་པར། །རྡོ་རྗེའི་ལང་ཚོར་དབང་བཞིན་མྱུར་འཆར་སྨོན། །བཤད་སྒྲུབ་ཕྲིན་ལས་སྒོ་བརྒྱར་འབྱེད་པ་ལ། །རབ་འབྱམས་རྒྱལ་བའི་རྣམ་ཐར་ཀུན་བསྡུས་ནས། །གང་གི་དཔལ་གྱུར་བཟང་པོའི་ངང་ཚུལ་ནི། །འགྲོ་བའི་དེད་དཔོན་དམ་པར་མྱུར་འཆར་སྨོན། །དེ་བཞིན་འགྲུབ་པའང་མཆོག་གསུམ་བྱིན་མཐུ་དང༌། །རབ་དཀར་ལྷག་བསམ་ཤར་རིའི་མཆེད་ཟླ་ཡིས། །བསྐུལ་བའི་བདེན་དོན་འགྱུར་མེད་དེང་སྨིན་ཏེ། ཁམས་གསུམ་འགྲོ་བའི་དབུགས་དབྱུང་བགྱིད་པར་ཤོག །ཅེས་པ་འདིའང༌། རྫོགས་ཆེན་དཔོན་སློབ་སྐུ་ཕྲེང་དྲུག་པ་ཐུབ་བསྟན་འཇིགས་བྲལ་ཚེ་དབང་རྡོ་རྗེ་བཤད་སྒྲུབ་ཕྲིན་ལས་རབ་འབྱམས་དཔལ་བཟང་པོ་དེ་ཉིད་ཞིང་ཁམས་གཞན་གྱི་གདུལ་བྱར་རྗེས་སུ་དགོངས་པ་ལ། སླར་ཡང་སྙིགས་འགྲོའི་དོན་དུ་གསང་གསུམ་གྱི་བཀོད་པ་བསྟན་དུ་གསོལ་ལོ་ཞེས་པར་སྒར་མཛོད་དམ་ཆོས་ཡོངས་འདུ་མཆོག་ནས་ལྷག་བསམ་བཟང་པོས་རིན་ཆེན་དང་པོ་དང༌། རབ་དཀར་ལྷ་གོས་ཀྱི་རྟེན་བཅས་བསྐུལ་མ་བྱུང་བར་བརྟེན། ཀརྨ་པའི་མཚན་གྱིས་བྱིན་གྱིས་བརླབས་པ་བཅུ་དྲུག་པ་རིག་པའི་རྡོ་རྗེས་ཆུ་སྟག་མགོ་ཟླའི་འཕེལ་ཕྱོགས་ཀྱི་བགྲོད་པར། རུམ་བཏེག་ཀརྨ་པའི་ཆོས་ཀྱི་སྒར་ཆེན་ནས་བྲིས་པའོ། །ཞུ་བ་པོས་སྤར་བསྐྲུན་སྩལ་བས་དགེ་ལེགས་འཕེལ།།

    མྱུར་འབྱོན་གསོལ་འདེབས་བཞུགས།


    ༄༅། །ན་མོ་གུ་རུ། ཡེ་ནས་རྣམ་དག་ཆོས་སྐུའི་ངང་ཉིད་ལས། །གང་འདུལ་ཕྲིན་ལས་མཛད་སྐུའི་གར་རོལ་ནི། །མཁའ་ཁྱབ་མཐའ་ཡས་རྒྱ་མཚོར་ཐུགས་བསྐྱེད་ཀྱིས། །སྒྲིབ་གཉིས་བག་ཆགས་མ་ལུས་རབ་བསལ་བའི། །གདུལ་བྱའི་ཞིང་གི་བཀོད་པ་འདུལ་མཛད་པ། །ཆོས་ཉིད་ཁྱབ་བརྡལ་འདུས་མ་བྱས་ཀྱི་དཔལ། །གང་འདུལ་དེར་སྟོན་བསྟན་པའི་རྩ་ལག་ཉིད། །སྒྲུབ་བསྟན་སྣང་བ་ཉིན་མོར་བྱེད་པའི་མཆོག །རྣམ་པར་འདྲེན་མཛད་མྱུར་འཆར་གསོལ་འདེབས་སྨོན། །ཤེས་བྱའི་སྣང་བ་དབྱངས་ཅན་དགྱེས་པའི་སྡེ། །བརྩོན་པའི་ཚུལ་འཛིན་རྒྱལ་མཆོག་ཆོས་ཀྱི་གྲགས། །བཟང་པོའི་རྗེས་སྐྱོང་བདུད་ཚོགས་འདུལ་བའི་གཉེན། །གཅིག་བསྡུས་ས་གསུམ་ཁྱབ་པའི་དབྱར་རྔ་ལྟར། །གང་ལ་ཐོས་པ་ལེགས་པའི་དཔལ་ཡོན་དུ། །གཅིག་གྱུར་ཉིན་བྱེད་དབང་པོ་མྱུར་འཆར་སྨོན། །མདོ་སྔགས་མ་ལུས་ཤེས་བྱ་རྒྱ་མཚོའི་དཔལ། །དཀྱིལ་འཁོར་ཨེ་ཝཾ་ཟུང་འཇུག་བསྐྱེད་རྫོགས་གཞི། །སྣང་སེམས་དབྱེར་མེད་རྡོ་རྗེ་སེམས་དཔའ་སྟེ། །གཅིག་བསྡུས་ཕུང་པོ་འགྲོ་བའི་མགོན་པོ་མཆོག །གང་དེའི་ཟླ་ཞལ་མྱུར་འཆར་སྨོན་པའི་ཚིག །གང་ལ་དེ་ཡི་བདེན་པའི་ནུས་མཐུ་དང༌། །རྒྱལ་བ་སྲས་བཅས་རྣམས་ཀྱི་བདེན་སྟོབས་ཀྱིས། །བཀའ་བརྒྱུད་བྱིན་རླབས་རྒྱ་མཚོའི་མཐུ་དཔལ་དུ། །རྟེན་འབྱུང་གེགས་མེད་མྱུར་དུ་འཆར་བ་ཡི། །རྩ་གསུམ་དགེ་ལེགས་ཤིས་པའི་གླུ་དབྱངས་ཀྱིས། །མཚུངས་མེད་མཆོག་སྤྲུལ་མྱུར་དུ་འཆར་བར་ཤོག །ཅེས་པ་འདིའང་ཕྱོགས་བཅུའི་རྒྱལ་བ་སྲས་བཅས་གཅིག་ཏུ་བསྡུས་པའི་བདག་ཉིད་རིགས་དང་དཀྱིལ་འཁོར་རྒྱ་མཚོའི་ཁྱབ་བདག་བླ་མ་དམ་པ་རྣམས་ལ་གདུང་བའི་མོས་གུས་ཀྱིས་རྒྱུད་དཀྲུགས་ཏེ། དད་གསུམ་ཚང་བའི་གསོལ་འདེབས་ཀྱི་ངང༌། སངས་རྒྱས་མཉན་པ་སྐུ་ཕྲེང་དགུ་པ་ཀརྨ་དགེ་ལེགས་གྲུབ་པའི་ཉི་མ་དགོངས་པ་ཆོས་དབྱིངས་སུ་བསྡུ་བའི་ཚུལ་བཞེས་པར། སླར་ཡང་བསྟན་འགྲོའི་མགོན་དུ་སྤྲུལ་པའི་ཟླ་ཞལ་མྱུར་འཆར་གྱི་སྨོན་ཚིག་འདི་བཞིན་དགོས་ཞེས། གང་གི་ཞལ་སློབ་བན་སྤྲུལ་བསྟན་འཛིན་དང༌། གཉེར་བཀྲ་ཤིས་རྣམ་རྒྱལ་གཙོས་པའི་སེར་སྐྱ་ཡོངས་ནས་བསྐུལ་ངོར། དཔལ་ཀརྨ་པའི་མཚན་གྱི་ཅོད་པན་འཛིན་པ་ཁོ་བོ་བཅུ་དྲུག་པས། བོད་ཆུ་སྟག་ཟླ་བ་བཅུ་པའི་ཚེས་གསུམ་ལ་དཔལ་རུམ་བཏེག་ཀརྨ་པའི་ཆོས་ཀྱི་སྒར་ཆེན་ནས་བྲིས་པའོ། །དགེའོ། །དགེའོ། །དགེའོ།།

    རི་པ་བག་སྤྲུལ་སྐུ་ཕྲེང་བདུན་པའི་ཡང་སྲིད་མྱུར་འབྱོན་གསོལ་འདེབས།


    ༄༅། །ༀ་སྭཱསྟི། དཀོན་མཆོག་རྩ་བ་གསུམ་གྱི་བྱིན་རླབས་དང༌། །མ་མགོན་ལྕམ་དྲལ་དམ་ཅན་སྲུང་མའི་མཐུས། །ཀརྨ་ཕྲིན་ལས་རྣམ་པར་རྒྱལ་བ་ཡི། །སྤྲུལ་པའི་ཡང་སྲིད་མྱུར་དུ་འབྱོན་གྱུར་ཅིག །ཁྱད་པར་དྭགས་བརྒྱུད་ཀརྨ་ཀཾ་ཚང་གི། །བསྟན་པ་རིན་ཆེན་ཕྱོགས་བཅུར་སྤེལ་བ་དང༌། །ཕྲིན་ལས་རིགས་གསུམ་མགོན་དང་མཉམ་པ་ཡི། །སྤྲུལ་པའི་ཡང་སྲིད་རྣམ་པར་རྒྱལ་གྱུར་ཅིག །བསྟན་འགྲོར་ཕན་པའི་ཐུགས་བསྐྱེད་ཟབ་མོ་ལ། །བར་ཆད་ཞི་ཞིང་ཆོས་བཞིན་འགྲུབ་པ་ཡི། །མགོན་སྐྱོབས་སྲུང་མ་རྒྱ་མཚོས་རྟག་ཏུ་མཛོད། །རིན་ཆེན་གསུམ་གྱི་ཤིས་པ་སྦྱིན་གྱུར་ཅིག །ཅེས་པ་འདི་ནི། རི་པ་བག་སྤྲུལ་སྐུ་ཞི་བར་གཤེགས་པའི་ཡང་སྲིད་མྱུར་འབྱོན་དུ། རང་བྱུང་རིག་པའི་རྡོ་རྗེས་སྤེལ་བ་དགེ།

    ཁམས་གསུམ་འགྲོ་བའི་མགོན་པོ་རིགས་ཀུན་ཁྱབ་བདག་རྒྱལ་མཆོག་བཅུ་དྲུག་པ་ཆེན་པོ་རང་བྱུང་ཁྱབ་བདག་རིག་པའི་རྡོ་རྗེ་མཆོག་གི་སྔོན་གྱི་སྐྱེས་རབས་ངོ་མཚར་པདྨོའི་དགའ་ཚལ་ཞེས་བྱ་བ་བཞུགས་སོ།།


    ༄༅། །གང་ཞིག་སྲིད་ཞིའི་བདེ་འབྱོར་རིང་སྤངས་ཤིང༌། །མཐའ་མེད་འགྲོ་བའི་སྡུག་བསྔལ་དང་དུ་ལེན། །སྙིང་རྗེ་ཆེན་པོའི་གཟུགས་སུ་གྲུབ་པ་ཅན། །བཅོམ་ལྡན་ཕྱག་ན་པད་མོར་མགོས་ཕྱག་བགྱི། །རབ་འབྱམས་རྒྱལ་བ་ཀུན་གྱི་ཕྲིན་ལས་ཀྱང༌། །ངོ་མཚར་སྐྱེས་རབས་གཅིག་གིས་མཚོན་ནུས་པའི། །སྙིགས་དུས་འགྲོ་བའི་སྐྱབས་གཅིག་ཆོས་ཀྱི་རྗེ། །རིག་པའི་རྡོ་རྗེ་ཚེ་རབས་ཡོངས་ཀྱི་མགོན། །དེ་སྐད་ཅེས་མཆོད་པར་བརྗོད་པའི་ཚིག་གི་མེ་ཏོག་སྔོན་དུ་འགྲོ་བས། ཕྱོགས་བཅུའི་རྒྱལ་བ་ཀུན་གྱི་ཕྲིན་ལས་ཀྱི་བྱེད་པོར་ལུང་གིས་ཟིན་ཅིང༌། མཚན་ཉི་ཟླ་ལྟར་གྲགས་པ། དཔལ་ཀརྨ་པའི་སྐུ་ཡི་སྐྱེས་ཕྲེང་ཇི་སྙེད་ཅིག་བྱོན་པ་རྣམས་ཀྱིས་འཁོར་ལོ་གསུམ་གྱི་མཛད་པ་བཟང་པོ་ཅི་རིགས་ཤིག་སྣང་བ་ལས། སྐབས་སུ་བབས་པ་ནི། སྙིགས་དུས་སྟོན་པའི་རྒྱལ་ཚབ། ཁམས་གསུམ་འགྲོ་བའི་བླ་མ། རིགས་དང་དཀྱིལ་འཁོར་ཀུན་གྱི་ཁྱབ་བདག ༸རྒྱལ་མཆོག་བཅུ་དྲུག་པ་རང་བྱུང་རིག་པའི་རྡོ་རྗེའི་སྐྱེས་རབས་གསལ་བར་སྟོན་པའི་སྦྱོར་བ་ལ་འཇུག་པར་བྱའོ།།


    དེ་ཡང་རྒྱལ་བའི་དབང་པོ་མཆོག་ནི། རྗེ་གོང་མའི་རྡོ་རྗེའི་ལུང་གིས་ཟིན་པ་ལྟར། ཡུལ་མདོ་ཁམས། ཆུ་བོ་གསེར་ལྡན་འབབ་པའི་འགྲམ། མདའ་བསྣུན་དཔའ་བོས་བཟུང་བའི་ལྗོངས་ཀྱི་ཆར། ཡབ་ཆོས་དཀར་རྗེའུའི་རིགས་དང༌། ཡུམ་ཡེ་ཤེས་མཁའ་འགྲོའི་ལྷུམས་ནས་སྐུ་འཁྲུངས་ཤིང༌། སངས་རྒྱས་ཀརྨ་པའི་ཅོད་པན་བདག་གིར་བཞེས་པར་མཛད། ཚུལ་མཐོང་ཙམ་དུ་དགེ་བའི་བཤེས་གཉེན་ཚད་ལྡན་མང་པོར་བསྟེན་ཅིང༌། སྐུ་ཆུང་ངུའི་དུས་ནས་རྫུ་འཕྲུལ་གྱི་བཀོད་པ་དུ་མས་འགྲོ་བའི་དེད་དཔོན་ཆེན་པོར་གྱུར་ཏེ། རྒྱལ་བའི་བསྟན་ལ་འཁོར་ལོ་གསུམ་གྱི་ཕྱག་རྗེས་རྨད་དུ་བྱུང་བ་འདི་དག་དེང་དུས་འཛམ་གླིང་ཀུན་ལ་ཁྱབ་བཞིན་པ་དང༌། དེའང་དགུང་གྲངས་བརྒྱད་སྟེང༌། སྐྱེས་པ་རབས་ཀྱི་རྟོགས་བརྗོད་མང་ཚན་ཞིག་མ་ཧཱ་པཎྜི་ཏ་འབོ་གངས་དཀར་རིན་པོ་ཆེར་གསུངས་ཡོད་ཀྱང༌། ཕྱིས་སུ་རྗེ་ཉིད་ཀྱིས་ཡིག་ཐོག་ཏུ་བཀོད་ཡོད་པ་ཙམ་ལས། མཐོང་ཆོས་སུ་མ་གྱུར་པ་དང༌། ད་ལྟའི་སྐྱེས་རབས་འདི་ནི་གདན་ས་ཆེན་པོ། མཚུར་མདོ་བོ་ལུང་དུ་བཞུགས་སྐབས། མི་རྗེ་མཛོད་སྐུ་དམ་ཆོས་ཡོངས་འདུ་མཆོག་དང༌། སྐུའི་གཅེན་མོ་དབྱངས་ཅན་ཟུང་ནས་ཞུ་བསྐུལ་མཛད་པར་བརྟེན། དེ་ཉིད་དུ་ཐོགས་མེད་གསུངས་ཤིང༌། ལུས་ངག་གི་སྒོ་ནས་ཟློས་གར་གྱི་རྣམ་པས་འཁྲབ་སྟོན་བྱ་སྲོལ་ཚུགས་ནའང༌། བོད་གངས་ཅན་པ་སྤྱི་འབྱམས་གཞན་དབང་དུ་གྱུར་སྐབས། ཡིག་ཆ་རྣམས་ལུས་རྐྱེན་འདིར་འབྱོར་རིགས་མ་མཆིས་པས། སླར་ཡང༌། ཉེ་བར་གནས་པ་ཀུན་གྱིས་སྔར་གསུངས་སྐྱེས་རབས་བརྗོད་དགོས་ཞེས་ནན་བསྐུལ་བགྱིད་མུས་ཁར། ཕྱི་ལོ་ ༡༩༧༦ ལོར། བལ་ཡུལ་མཆོད་རྟེན་རྣམ་གསུམ་ལ་མཆོད་འབུལ་དང་འབྲེལ། དེར་འདུས་སེར་སྐྱ་རྣམས་ལ་ཟབ་གསང་ཆོས་ཀྱི་འཁོར་ལོ་བསྐོར་ཏེ། རྒྱ་གར་འཕགས་པའི་ཡུལ་དུ་ཕྱིར་ཕེབས་སྐབས་ཞིང་ཆེན་ཧི་མ་ཅལ་ཁོངས་གཏོགས། སྔོན་བྷ་ལ་གྷ་ཇི་ཟེར་བ། དེང་སྐབས་ཡོངས་གྲགས་ཛ་ལན་དྷ་ར་ཞེས་པའི་ཡུལ་དེར་ཕེབས་མ་ཐག །སྣུམ་འཁོར་ཆིབས་གཞོལ་ནས་དེར་ཡོད་ཞབས་འཁོར་རྣམས་ལ། ད་ནི་ངོས་ཀྱི་ཕ་ཡུལ་ཞིག་ཏུ་སླེབས་སོང་གསུངས་ཏེ་དེ་ཉིད་ཀྱིས་ཉེ་བར་བསྐུལ་བའི་རྐྱེན་བྱས་པས་སྐྱེས་རབས་འདི་ཉིད་བཀའ་སྩལ་བར་མཛད་པ་སྟེ། འདི་ནང་གི་ངོ་མཚར་གྱི་རྟོགས་བརྗོད་རྣམས་མཐོང་ཐོས་དོན་དང་ལྡན་པ་འགྱུར་བའི་ཆེད། ལུས་ངག་ཟློས་གར་གྱི་སྒོ་ནས་འཁྲབ་སྟོན་བགྱིད་པའི་གཟིགས་མོར་རྒྱུ་བ་དང༌། མི་རྒྱུ་བའི་ཚོགས་རྣམས་དགའ་བའི་ཚུལ་གྱིས་གནས་འདིར་ལྷགས་པར་མཛོད་ཅིག །ཅེས་ལོ་རྒྱུས་མདོ་ཙམ་སོང་ནས། ད་ནི་སྐྱེས་རབས་ཀྱི་རྟོགས་པ་བརྗོད་པ་དངོས་ལ་འཇུག་པར་བྱ་སྟེ། དེ་ཡང་སྔོན་བྱུང་བ་འདས་པའི་དུས་ཞིག་ན་རྒྱ་གར་ནུབ་ཕྱོགས་སུ་བྷ་ལ་གྷ་ཇི་ཞེས་པའི་རྒྱལ་ཁབ་སྟོབས་འབྱོར་མངའ་ཐང་གཞན་གྱིས་འགྲན་ཟླ་དང་བྲལ་བ། ཕྱི་རོལ་པ་ལ་མོས་ཤིང་རང་གི་ལྷ་མཉེས་པའི་ཕྱིར། རྟག་ཏུ་སྲོག་འཕྲོག་གི་མཆོད་སྦྱིན་ལ་བརྩོན་པ་ཞིག་ཡོད་ཅིང༌། ཁོ་བོ་ནི་དེ་ལྟའི་ཡུལ་ཁམས་དེ་ཉིད་བདག་གིར་བྱ་བའི་རྒྱལ་པོ་ཛ་ལན་དྷ་ར་ཞེས་པར་གྱུར་ཅིང༌། ཆུང་ངུའི་དུས་ནས་ཀྱང་མི་དགེ་བའི་ལས་ལས་ལྡོག་ཅིང༌། སྲོག་སྐྱབས་པ་སོགས་རང་བཞིན་དགེ་བ་ལ་གོམས་པ་སྟེ་རིམ་གྱིས་སྐྱེད་བསྲིངས་ཏེ་རང་གི་རིགས་དང་མཐུན་པའི་བཙུན་མོ་བརྒྱ་ཕྲག་ལྷག་པར་ཁབ་ཏུ་བཞེས་པ་དང༌། དེ་དག་ལས་སྔོན་སྨོན་ལམ་སྟོབས་ཀྱིས་སེང་ལྡེང་ནགས་ཀྱི་སྒྲོལ་མའི་རྣམ་འཕྲུལ་དུ་གྲགས་པ་རྟག་ཏུ་མཆོག་གསུམ་ལ་དད་ཅིང༌། དགེ་བ་ལ་ཐུགས་གཞོལ་བ། བཙུན་མོའི་གཙོ་མོ་ཀུན་དཱ་འོད་དང༌། རྒྱལ་པོ་ཆེན་པོ་མཆོག་གི་བརྩེ་བའི་མཆོག་སུརྱ་དཔལ་མོ་དེ་ཡི་སྐྱེ་བ་ནི་སྔོན་རྫོགས་པའི་སངས་རྒྱས་བཅོམ་ལྡན་འདས། ཡུལ་མ་གྷ་དྷར་ཆོས་ཀྱི་འཁོར་ལོ་བསྐོར་ཞིང་བཞུགས་པའི་སྐབས། ཡུལ་དེ་ན་ཀ་ཤི་ཀ་སོགས་རས་ཀྱི་རིགས་བཙོང་པའི་ཚོང་པ་རམ་ཙནྡྲའམ། དགའ་བྱེད་ཟླ་བ་ཞེས་པ་ཕྱི་རོལ་པ་ལ་མོས་ཤིང༌། ཁྲོ་གཏུམ་ཆེ་བ་རྟག་ཏུ་ང་རྒྱལ་དང༌། ཁེངས་དྲེགས་ཆེ་བ་ཞིག་ཡོད་ཅིང༌། དེའི་དུས་སྟོན་པའི་འཁོར་རྣམས། གྲོང་དང་གྲོང་བརྡལ་རྣམས་སུ། བསོད་སྙོམས་ལ་གཤེགས་པ་ན་དེ་དག་རྣམས་ལ་དད་གུས་ཀྱི་རྣམ་པ་ལྟ་ཅི་ཚིག་རྩུབ་ངག་འཁྱལ་སྒྲོ་འདོགས་སྣ་ཚོགས་བྱས་པའི་ལས་ངན་གྱི་འབྲས་བུས་དེ་ནས་ཚེ་འཕོས་མ་ཐག་ཏུ་སེམས་ཅན་དམྱལ་བ་ཆེན་པོར་སྡུག་བསྔལ་བརྗོད་པར་དཀའ་བའི་རང་བཞིན་ཅན་དཔག་ཏུ་མེད་པ་ཉམས་སུ་མྱོང་འགྱུར་ལས་འབྲས་ངན་པའི་ཁ་བསྐང་ཆེད། བཙུན་མོ་སུརྱ་དཔལ་མོའི་སྐྱེ་བར་གྱུར་ཏོ། །དེ་ལའང༌། རིང་པོར་མ་ལོན་པར་སྲས་ཤིག་བཙས་པ་དང༌། དེའི་མཚན་ལ་སུརྱ་པུ་སྟི་རའམ། ཉི་མའི་བུ་ཞེས་མཚན་གསོལ་བ་ཙམ་ལས། བཙས་སྟོན་སོགས་རྒྱ་ཆེན་གང་ཡང་མ་བྱས་སོ། །ཡང་ཉིན་ཞིག་ལ་རྒྱལ་པོ་ཆེན་པོ་ཛ་ལན་དྷ་ར་མཆོག་དང༌། བཙུན་མོའི་གཙོ་བོ་ཀུན་དཱ་འོད་གཉིས་སྐྱེད་ཚལ་དུ་སྐྱོ་བསང་ལ་ཕེབས་སྐབས། རྒྱལ་པོ་མཆོག་ལ་རྨི་ལྟས་ཤིན་ཏུ་བཟང་བ་འགའ་བྱུང་ཞིང༌། དེ་ཉིད་བཙུན་མོ་ལ་བསྒྲགས་པར་བྱའོ་སྙམ་སྟེ་འདི་སྐད་ཅེས་གསུངས་སོ། །གཟུགས་མཛེས་ཡིད་འོང་བདག་ལ་ཚུར་གསན་དང༌། །མདང་སུམ་ཉལ་བའི་ཐོ་རངས་སྟོད་ཆ་ལ། །རྒྱལ་མཚན་དབང་གི་རྡོ་རྗེ་ཕྱོགས་བཅུར་བསྒྲེངས། །པདྨ་དཀར་པོས་ཡུལ་ལྗོངས་ཁྱབ་པར་རྨིས། །ཞེས་གསུངས་པ་དང༌། བཙུན་མོས་ཀྱང་གུས་པའི་རྣམ་འགྱུར་དང་བཅས་ཏེ། རང་ལའང་རྨིས་ལྟས་བཟང་བ་བྱུང་ཚུལ་འདི་སྐད་ཅེས་ཞུས་སོ། །ཉིན་གསུམ་སྔོན་གྱི་ཉིང་འཁྲུལ་རྨི་ལམ་ལ། །ཚོགས་ཁང་དབུས་ཀྱི་གསེར་ཁྲིར་བུ་ཆུང་ཞིག །བཞུགས་པ་ང་ཉིད་རིགས་མྱུག་ཡིན་སེམས་ཏེ། །སེམས་ལ་བརྗོད་དུ་མེད་པའི་དགའ་བ་ཐོབ། །ཅེས་བརྗོད་དེ་ཡང་ཁྱེའུ་དེ་ཉིད་ཀྱིས་བརྗོད་པའི་ཚིག་རྣམས་མ་བརྗེད་པར་བདག་གི་ཡིད་ངོར་འཆར་གྱིན་འདུག་ཅེས་ཞུས་པ་དང༌། སླར་ཡང་ཡུམ་གྱིས་འདི་སྐད་ཞུས། རིགས་བཟང་མ་ཁྱོད་བདག་ལ་ཚུར་གསན་དང༌། །མ་རིག་འགྲོ་བ་འདི་རྣམས་སྙིང་རེ་རྗེ། ཁམས་གསུམ་འཁོར་བ་བདེན་གྲུབ་འཛིན་བཟུང་གིས། །སྡུག་བསྔལ་མུ་མཐའ་མེད་པ་མྱོང་བཞིན་ལ། །བདག་གི་སྟོབས་བཅུ་ཁོ་ནས་བསྒྲལ་བར་བགྱི། །ཞེས་གསུངས་པ་རྨིས་ཞུས་པ་དང༌། ཡབ་ཡུམ་གཉིས་ཀྱང་རིགས་སྲས་ངོ་མཚར་ཅན་འཁྲུངས་བར་ཡིད་ཆེས་དགའ་སྤྲོའི་ངང་དུ་རང་གནས་སུ་ཕྱིར་ཕེབས་སོ།།

    དེ་ལྟར་རྒྱལ་པོ་ཛ་ལན་དྷ་རར་སྐྱེ་བར་བཟུང་ནས་འགྲོ་བའི་དོན་བྱས་པའི་སྐྱེས་རབས་ཀྱི་རྟོགས་བརྗོད་འདི་ཉིད་ཡུལ་འབྲས་མོ་ལྗོངས་ཀྱི་ས་ཡི་ཆར་འོག་མིན་ཕྲིན་ལས་ཀྱི་གདན་ས་རུམ་བཏེག་བཤད་སྒྲུབ་ཆོས་འཁོར་གླིང་གི་གཙུག་ལག་ཁང་དུ་དཔལ་ཀརྨ་པའི་སྐྱེས་རབས་ཀྱི་ཕྲེང་བ་ཁོ་བོ་བཅུ་དྲུག་པས། གང་ཤར་ཟོལ་མེད་དུ་སྦྱར་བ་འདིས། མཐོང་ཐོས་དྲན་རིག་ཐམས་ཅད་རྣམ་མཁྱེན་སྐུ་བཞིའི་གོ་འཕང་ཐོབ་པའི་རྒྱུར་གྱུར་པ་སྨོས་ཅི། ཐ་ན་དེ་ལ་ལོག་པར་རྟོག་པའང་ངན་འབྲེལ་འཁོར་བ་མཐའ་ཅན་དུ་བགྱིད་པར་གྱུར་ཅིག་སྨོན་པའོ། །བཀྲ་ཤིས།།

    གུ་རུ་པདྨ་འབྱུང་གནས་ཀྱི་རྣམ་ཐར་ཟབ་གཏེར་སྙིང་འཇུག་ཞེས་བྱ་བ་བཞུགས་སོ།།1


    ༄༅། །ཧཱུྃ། ཀྱེ་མ། ཕ་འདུ་འབྲལ་མེད་པའི་ཨུ་རྒྱན་རྗེ། །ཡུམ་བརྩེ་གདུང་ཅན་གྱི་མཚོ་རྒྱལ་མ། །བུ་གདུང་ཤུགས་དྲག་པོས་གསོལ་བ་འདེབས། །སྤྱིར་འགྲོ་དྲུག་སེམས་ཅན་ཐམས་ཅད་དང༌། །སྒོས་རྨོངས་པ་བདག་ལ་ཐུགས་རྗེས་གཟིགས། །གནས་མཁའ་སྤྱོད་སྦས་ཡུལ་འབྲས་ལྗོངས་ཀྱི། །ས་བདེ་བའི་ཕོ་བྲང་རབ་བརྒྱན་རྩེར། །ཆོས་མེད་སེར་གཟུགས་ཟོག་པོ་ཅན། །ཕ་གུ་རུའི་རྗེས་འཇུག་ལྟོག་བན་ཅན། །བདག་རྨོངས་པ་རིག་པའི་རྡོ་རྗེ་ཡིས། །ཕག་ལོའི་ལོ་གསར་ཚེས་བཅུའི་ནུབ། །ཕ་གུ་རུ་དྲན་ཞིང་སྒོམ་པའི་ཚེ། །ནམ་གུང་གི་ཐུན་མཚམས་བར་མ་ལ། །གཉིད་མ་ཡིན་མངོན་སུམ་ཉམས་ཤར་ལ། །མདུན་ནམ་མཁའ་ཡངས་པའི་མཁའ་དབྱིངས་སུ། །སྤྲིན་འཇའ་ཚོན་སྣ་ལྔ་འཁྱིལ་བའི་དབུས། །འོད་མེ་ལྟར་འབར་བའི་ཀློང་དཀྱིལ་ན། །ཕ་གུ་རུ་པདྨ་འབྱུང་གནས་དེ། །སྐུ་མཛེས་པའི་གཟི་མདངས་འོད་དུ་འབར། །འཁོར་དཔའ་བོ་མཁའ་འགྲོའི་ཚོགས་དང་བཅས། །ཞལ་འཛུམ་ཡང་ཅུང་ཞིག་ཁྲོས་པའི་ཉམས། །སྐུ་དར་དང་རིན་ཆེན་རྒྱན་གྱིས་སྤྲས། །བདག་མདུན་གྱི་ནམ་མཁར་བྱོན་ནས་སུ། །ཕྱག་སྤྱི་བོར་བཞག་ནས་འདི་སྐད་གསུང༌། །བུ་མ་ཉལ་རྣ་བས་ཉོན་ཅིག་གསུངས། །ཀྱེ་མ་ཀྱེ་ཧུད་དུས་ངན་ཡང་མཐར་སླེབས། །དམ་སྲིའི་སྤྲུལ་པས་ས་སྟེང་ཁྱབ། །བསྐལ་ངན་གྱི་སེམས་ཅན་སྙིང་རེ་རྗེ། །བུ་ཁྱོད་ཀྱིས་བརྩོན་འགྲུས་ངར་བསྐྱེད་ལ། །མ་སྡུག་བསྔལ་སེམས་ཅན་དོན་གྱི་ཕྱིར། །གནས་མཁའ་སྤྱོད་འབྲས་ལྗོངས་སྒོ་ཕྱེས་ལ། །མི་ལས་འཕྲོ་ཅན་རྣམས་བདེ་ལ་བཀོད། །ཀྱེ་མ་ཀྱེ་ཧུད་འགྲོ་བ་སྙིང་རེ་རྗེ། །བོད་འབངས་བདེ་བ་དང་བྲལ་ལོ། །ཀྱེ་མ་ཀྱེ་ཧུད་དུས་ཀྱི་བསྒྱུར་བཀོད་འཕོ་འགྱུར་རྣམ་མང་དུ་བྱུང༌། །དབུས་རིན་ཆེན་གསེར་གྱི་བུམ་པ་དེ། །ནང་བཅུད་ཀྱི་བདུད་རྩིའི་བྱིན་རླབས་ཡལ། །ཕྱི་དར་གྱི་ཅོད་པན་མུག་པར་བཟོས། །བཅུད་སྟེར་བའི་རང་དབང་ག་ནས་ཆེ། །ཤར་རྒྱ་ནག་རི་བོ་རྩེ་ལྔ་ནས། །འབྲས་དཀར་པོའི་ས་བོན་བོད་ལ་བཏབ། །སྨིན་མ་ཐུབ་བོད་འབངས་མུ་གེའི་རྒྱུ། །ཤར་མ་གིར་རླུང་དམར་འཁྱུགས་གཅིག་ལངས། །བྱང་གནམ་མཚོ་ཕྱུག་མོའི་སྙིང་ལ་ཕོག །མཚོ་རླུང་གིས་ཁྱེར་ནས་སྟོད་དུ་ཕྱུར། ཁོ་དམ་སྲིའི་མདུན་མ་རླུང་གིས་ཁྱེར། །སྟོད་ལ་དྭགས་གཞུང་དུ་ཁྲག་མཚོ་འཁྱིལ། ཁྲག་ཐིག་པ་དབུས་གཙང་སྙིང་ལ་འབབ། །ཡུལ་དབུས་གཙང་གཉིས་ནས་གཤས་ལུག་ཕབ། །སྟོད་གངས་རིའི་འགྲམ་དུ་ཤ་མཁར་བརྩིགས། །ནུབ་གངས་མུ་སི་ཡི་ཆུ་ཆེན་གྱིས། །ཡུལ་དབུས་གཙང་རི་ལུང་མེད་པར་ཁྱབ། །བོད་ཡུལ་མུ་གེ་མུན་པའི་གླིང་དུ་འཇུག །སྙིང་རྗེ་ཡང་སྐྱོབ་པའི་ཐབས་དང་བྲལ། །གནས་པདྨ་བཀོད་ཀྱི་ཕོ་བྲང་དུ། ཁོང་སྐྱེས་ཆེན་དམ་པས་རང་ས་འཛིན། །གཙང་སྟོད་ཀྱི་སྔགས་འཆང་དམ་པ་འདི། །ལྷོ་མོན་གྱི་ཕྱོགས་སུ་སེང་ཆེན་འགྱིངས། །དཔལ་ལྷ་མོ་མདའ་དར་འཛིན་མཁས་ཀྱང༌། །རླུང་ཆེན་པོས་དར་མཚོན་བྱང་ལ་ཁྱེར། །རི་ཆེན་པོ་ངུས་པའི་འུར་སྒྲ་ཡིས། །ནད་དྲག་པོ་དབུས་གཙང་གཞུང་དུ་རྒྱག །བོད་འབངས་ལ་སྐྱིད་པ་ག་ལ་མཆིས། །ཕ་མེད་པའི་འཁོར་འབངས་མགོ་ཐོམ་རྣམས། །བདག་མེད་པའི་རི་དྭགས་འཁྱམས་པོ་འདྲ། །གནས་གང་ཡོད་རྣམས་ལ་ཕྱག་སྐོར་གྱིས། །སྨད་མ་ཀིར་རླུང་ཆེན་ལངས་ལུགས་ཀྱིས། །སྟོད་ཡེ་ནས་མེ་ཆེན་འབར་དོགས་འདུག །མེ་ཆེན་པོས་མཐའ་བཞི་བསྐོར་བའི་ཚེ། །འགྲོ་འདོད་ཀྱང་འགྲོ་དབང་ག་ལ་ཡོད། །ནོར་སེར་སྣས་བསོགས་པ་དགྲ་ཡི་ནོར། །གྲོགས་སྙིང་གི་འདུན་མ་དགྲ་ཡི་གྲོགས། །རང་ཤན་པ་ལག་གི་གཤས་ལུག་འདྲ། །དུས་ད་ལྟ་གང་དུ་ཡོད་པའི་དུས། །ཡར་དཀོན་མཆོག་གསུམ་ལ་ཕྱག་མཆོད་དང༌། །མར་ངན་སློང་རྣམས་ལ་སྦྱིན་བཏང་བྱོས། །བར་འཕགས་པའི་ཚོགས་ལ་ཞབས་ཏོག་ཞུས། །དུས་ངན་པའི་ཆར་པ་ཆུ་རུ་ཞིག །ལྟས་ངན་པའི་ཐན་པ་མེ་ལས་ཚ། །འཐབ་རྩོད་ཀྱི་རླུང་དམར་རི་བོ་འགྲིབས། །དོན་རྣ་བས་གོ་ན་བདེན་པ་མེད། །དོན་མིག་གིས་མཐོང་ན་སྐྱོ་བ་སྐྱེ། །བོད་ཡུལ་བསྟན་པ་ཉམ་པའི་དུས་ལ་བབས། །ཆོས་འཁོར་གྱི་གླིང་དུ་གཏོར་བཤིག་འབྱུང༌། །སྐུ་གསུང་ཐུགས་རྟེན་ལ་རྩིས་མེད་ཉམས་ཆག་བྱུང༌། །རྒྱུ་ནོར་འབྲུ་གསུམ་ལྟོས་མེད་དུ་བརླག་པའི་དུས་སུ་བབས། །རང་ནོར་མི་ཡིས་སྤྱོད་པའི་དུས། །མཐོན་པོ་གསུམ་རྩ་མེད་གཏོར་བའི་དུས་ལ་བབས། །དམ་པའི་རིགས་ལ་སྙིང་རུས་གཏིང་ནས་སྐྱེ། །མ་འོངས་མཐའ་མའི་དུས་ལ་བབས་ཏེ་གསོད། །རྒྱུ་མཐེ་བོང་ཙམ་ལ་རྟ་རེ་ཕུལ་བ་དང༌། །གསུང་མ་ཎི་ཙམ་ལ་གསེར་སྲང་ཕུལ་བ་དང༌། །དེ་བཞིན་དགེ་བའི་ལས་གང་འགྲུབ་པས་ཀྱང༌། །དུས་ལ་བབས་པའི་དགེ་སྡིག་བརྒྱ་འགྱུར་ཡིན། །ཕ་གུ་རུ་ང་མཇལ་བའི་སྨོན་ལམ་དེ། །བུ་སྐལ་ལྡན་ལས་འཕྲོ་ཅན་གཅིག་འཕྲད། །རྒྱ་དང་བོད་ཁམས་མི་རྣམས་གཅིག་ཏུ་འདྲེས། །ཕོ་རབས་རྣམས་ཀྱིས་འདོད་ཆགས་གཡོ་བསྐོར་སྤངས། །མོ་རབས་རྣམས་ཀྱིས་ཞེ་སྡང་ཕྲག་དོག་སྤངས། །ཐ་མ་རྣམས་ཀྱིས་རིགས་དྲུག་སེམས་ཅན་བསམ། །རྣམ་ཐར་ང་ཡི་སྙིང་འཇུག་བྱེད་ཐུབ་ན། །ཕྱི་མ་སངས་རྒྱས་ཞིང་ཁམས་མཇལ་བ་གུ་རུ་ང་ཡིས་ཞལ་གྱིས་བཞེས། ས་ཕག་ཟླ་བ་དང་པོའི་ཚེས་བཅུའི་ཐོ་རངས་ལ། སྣང་སྲིད་ཟིལ་གནོན་ཕྱག་རྒྱའི་ངང་ལ། གཏེར་སྤྲུལ་ཀརྨ་པ་ཡིས་ཞལ་གྱིས་བཞེས་སུ་གསོལ། །སྐྱབས་གནས་ཀུན་འདུས་ཨོ་རྒྱན་རིན་པོ་ཆེ། །བཟོད་མེད་གདུང་ཤུགས་དྲག་པོས་གསོལ་བ་འདེབས། །ཕྱི་ནང་གསང་བའི་བར་ཆད་དབྱིངས་སུ་གསོལ། །བསམ་དོན་ཆོས་བཞིན་འགྲུབ་པར་བྱིན་གྱིས་རློབས། དགེའོ།།

    


    
      
        1 མ་དཔེ་འཁྱུགས་བྲིས་ཡིག་ཕྲེང་ ༧ ཡོད་པའི་ཤོག་ལྡེབས་ ༣ ཡོད་པ། རྫོགས་ཆེན་དཔོན་སློབ་ཞབས་གྲས་རང་བྱུང་ནས་འཁོར་ཀོ་མ་རྒན་ལྩགས་རྟ་བཟའ་བསོད་ནམས་དཔལ་སྒྲོན་གྱི་ཞལ་འདོན་དཔེ་ཁྲོད་ནས་ཞལ་བཤུས་བགྱིས་པའོ།།

    ཀཿཐོག་རིག་འཛིན་ཚེ་དབང་ནོར་བུས་ཕྱོགས་བསྒྲིགས་འཕགས་མ་སྒྲོལ་མ་ལ་གསོལ་གདབ་མཆོད་པ་མཎྜལ་བཞི་པར་གྲགས་པའི་ཆོ་ག་འདོད་དོན་ཡིད་བཞིན་འགྲུབ་པའི་ལྗོན་ཤིང་གི་སྤར་བྱང་སྨོན་ཚིག


    ༄༅། །ༀ་སྭསྟི། བརྟན་གཡོའི་བཅུད་ཀུན་བརྟས་པའི་གོ་ས་ན། །རྡོ་རྗེའི་ལང་ཚོ་རྫོགས་པའི་མཚར་སྡུག་འཆང༌། །སྲིད་ཞིའི་བདེ་ལེགས་སྦྱིན་མཛད་རྗེ་བཙུན་མས། །འཆི་མེད་ཚེ་ཡི་འཁྲི་ཤིང་བརྟན་གྱུར་ཅིག །གང་དེའི་ཆོག་གཞུང་ལུགས་རྣམས་ཀུན་གྱི་བཅུད། །ཕྱུངས་ཏེ་ཀཿཐོག་རིག་འཛིན་ཆེན་པོ་ཡིས། །དཀྱུས་སུ་བསྡེབས་པའི་ངོ་མཚར་བྱེ་བའི་དཔྱིད། །འོག་མིན་རུམ་དགོན་ཀརྨ་པའི་ཆོས་སྒར་ཆེར། །ལེགས་བྱས་ཕྱི་མོའི་ཟླ་སྣང་ཤར་བའི་མོད། །ཕྱོགས་བཅུའི་བདེ་ལེགས་ཆུ་སྐྱེས་འཛུམ་ཕྲེང་རྩེར། །རྟག་ཆགས་སྐྱེ་དགུ་བྷྲ་མ་རཿཡི་སྙིང༌། །ཡོངས་སུ་ཚིམས་ནུས་དགའ་སྟོན་འཕེལ་གྱུར་ཅིག །ཅེས་པ་འདིའང་ལྔ་བདོའི་དུས་རྒྱལ་བའི་གསུང་རབ་རྣམས་ཉམས་ལ་ཉེ་བའི་སྐབས། ལྷག་བསམ་རྣམ་པར་དཀར་བའི་བློས་ཉེ་བར་བླངས་ཏེ་རྗེ་བཙུན་སྒྲོལ་ལྗང་མཎྜལ་བཞི་ཆོག་འདི་ཉིད་སྤར་དུ་བསྐྲུན་སྐབས་སྤར་བྱང་སྨོན་ཚིག་ཏུ་མཐོན་མཐིང་ཅོད་པན་འཆང་བ་དཔལ་ཀརྨ་པའི་སྐྱེས་རབས་བཅུ་དྲུག་པས་བྲིས་པ་འདིས་ཀྱང་རྒྱལ་བསྟན་གོང་འཕེལ་འགྱུར་བའི་རྒྱུ་གྱུར་ཅིག །

    བླ་མ་རྒྱངས་འབོད། ཆོས་དྲུག་གསོལ་འདེབས་སོ། །སྤར་བྱང་སྨོན་ཚིག


    ༄༅། །རྗེ་སྐྱབས་གསུམ་གྱི་ངོ་བོ་བླ་མ་རྗེ། །ཕ་རྟོགས་ལྡན་གྱི་རྒྱལ་པོ་དགོངས་སུ་གསོལ། །ཙནྡྲའི་བདེ་སྟོང་དུ་འབར་བར་བྱིན་གྱིས་རློབས། །སྒྱུ་ལུས་ལྷ་སྐུ་རུ་འཆར་བར་བྱིན་གྱིས་རློབས། །གཉིད་འོད་གསལ་དུ་ཐིམ་པར་བྱིན་གྱིས་རློབས། །རྨི་ལམ་སྒྱུ་ལུས་སུ་འཆར་བར་བྱིན་གྱིས་རློབས། །འདའ་ཀ་སྐུ་གསུམ་དུ་འཕོ་བར་བྱིན་གྱིས་རློབས། །བར་དོ་ཆོས་ཉིད་དུ་གྲོལ་བར་བྱིན་གྱིས་རློབས། །ཞེས་སྨྲས་པ། ཟབ་ཅིང་ཡངས་པས་སྤྲོས་པ་རྒྱ་མཚོ་གཏིང་དཔོགས་ཞིང་འདུལ་མཐའ་ཡས་འགྲོ་ལ་སྦྱིན། །དེ་བཞིན་མཁའ་མཉམ་རང་རིག་སྐད་ཅིག་དང་པོའི་བཅུ་ཕྲག་དྲུག་ཏུ་སྒྲ་འབྱིན་ཞིང༌། །མ་རིག་རང་གསལ་བློ་འདས་བསྐལ་བརྒྱ་སྐད་ཅིག་གཅིག་གིས་ཞིང་གདུལ་གྲངས་སྙེད་ཀྱི། །མངོན་པར་རྫོགས་སངས་གང་གི་བདག་ཉིད་ཀ་བཞི་བརྒྱུད་པའི་འབྲས་བུའི་རྩེར་སོན་ནས། །གཞིར་བཞེངས་བློ་ཡི་རིས་ཀྱིས་མ་གོས་ངོ་མཚར་རྨད་བྱུང་དཔག་མེད་བགྲངས་ཡས་ཏེ། །རིག་པའི་མེ་ཏོག་ཟ་པའི་ངང་གི་རིགས་ཅན་གཅིག་གིས་རིགས་བརྒྱ་གཅིག་ཆར་སྟོན། །དེ་ལྟས་གསལ་བར་མ་འདྲེས་སོ་སོར་འབྱེད་པའི་ཟབ་མོའི་ལམ་མཆོག་བརྡས་མཚོན་པ། །སངས་རྒྱས་གཉིས་པ་མཧཱ་གུ་རུའི་གནས་མཆོག་དབུས་ཀྱི་ཞིང་ས་ལྷ་བཏེག་གནས། །བཀའ་བཞི་བརྒྱུད་པའི་གྲུབ་ཐོབ་རྒྱ་མཚོའི་རིང་ལུགས་ཀརྨ་པའི་ཆོས་ཀྱི་སྒར་ཆེན་ན། །སྤར་འདི་བསྐྲུན་འདིས་འགྲོ་ཀུན་གྲོལ་བ་དྲུག་ལྡན་གཏན་བདེའི་རྒྱལ་སར་འགོད་པར་སྨོན། །ཞེས་པའི་སྨོན་ཚིག་འདི་ཀརྨ་པའི་སྐྱེས་རབས་འཛིན་པ་བཅུ་དྲུག་པས་ཤར་མར་བྲིས་པའོ། །དགེའོ།།

    ཤྲཱི་མ་ཧཱ་ཀཱ་ལའི་མངོན་པར་རྟོགས་པ་དོན་ཀུན་སྒྲུབ་བྱེད་ལོག་འདྲེན་ཚར་གཅོད་སྡང་བ་རྣམ་སྲེག་ལས་བཏུས་པའི་སྤར་བྱང་སྨོན་ཚིག


    ༄༅། །ༀ་བདེ་ལེགས་སུ་གྱུར་ཅིག །བསྐལ་པ་མང་པོའི་སྔོན་ནས་དམ་བཙན་ཅིང༌། །འཇིག་རྟེན་མི་ཁོམ་མ་རིག་མུན་བཅོམ་ཕྱིར། །ཞེ་སྡང་ཆེན་པོས་བསྒྲལ་དང་སྒྲོལ་བྱེད་ཀྱི། །ཡེ་ཤེས་དབྱིངས་ལས་སྙིང་རྗེའི་སྐུར་བཞེངས་པ། །མ་རིག་དུག་མཚོ་རྨངས་རྡོལ་ཆོས་ཀྱི་དབྱིངས། །བརྟགས་འཛིན་ཞིང་བཅུའི་ཚོགས་རྣམས་འཇོམས་མཛད་པ། །མ་ཧཱ་ཀ་ལ་སྲས་མཆོག་བེར་གྱི་མགོན། །ཆོས་སྐུ་ཡེ་རྫོགས་མངོན་པར་བྱང་ཆུབ་ཀྱང༌། །ལས་མགོན་ཚུལ་འཛིན་དྲེགས་བྱེད་དགྱེས་བསྐང་ཕྱིར། །ལས་བཞི་ཕྲིན་ལས་རྒྱལ་བསྟན་སྲུང་བའི་སྐུར། །མངོན་རྟོགས་མ་ཚང་མེད་པ་སྤར་བསྐྲུན་འདི། །འོག་མིན་དང་པོ་ཀརྨའི་གདན་ས་རུ། །རུམ་བཏེག་དགོན་རྙིང་འདུས་སྤྱི་རྣམས་དགེ་གྱིས། །ཡོན་སྦྱར་པོ་རྣམས་བདེ་དགེས་རྟག་སྐྱོང་ཞིང༌། །བསྟན་འཛིན་སྐྱེས་བུ་གང་ན་སུ་བཞུགས་རྣམས། །སྐུ་ཚེ་ཡུན་བརྟན་མཛད་ཕྲིན་རྣམས་རྒྱལ་ཕྱིར། །ཕྲིན་ལས་མ་ལུས་ལྷུན་གྱིས་འགྲུབ་གྱུར་ཅིག །ཅེས་པའང་གསུང་རབ་ཉམས་གསོའི་སྤར་ཁང་གིས་མགོ་བྱས་ནས་ལྷ་རྫས་དྲི་མེད་དང་བཅས་བསྐུལ་བ་ལྟར་དཔལ་ཀརྨའི་མཚན་འཛིན་བཅུ་དྲུག་པས་བྲིས་པ་མངྒ་ལཾ།།

    དཔལ་ལྡན་ཀརྨ་བཀའ་བརྒྱུད་ཀྱི་རྗེས་སུ་འབྲང་བའི་དགེ་འདུན་རྣམས་ཀྱི་ཐུན་མོང་ཚོགས་སུ་ཞལ་འདོན་དུ་བྱ་བའི་ཆོས་སྤྱོད་ཀྱི་རིམ་པ་ལེགས་ལམ་རབ་གསལ་ཞེས་པའི་སྤར་བྱང་སྨོན་ཚིག


    ༄༅། ཁྱབ་བདལ་གདོད་མའི་གནས་ལུགས་འོག་མིན་མགོན། །སྔོན་བསྐལ་ཐུགས་བསྐྱེད་བཟང་པོ་སྒོ་དབྱེ་ཞིང་། །མཐའ་ཡས་མ་གྱུར་ཡེ་གྲོལ་སར་འགོད་ཕྱིར། །ཀུན་བརྟག་བློ་གྲོས་བྱེ་བའི་དཔལ་མངའ་འགྱེད། །གྲོལ་བ་དྲུག་ལྡན་སྒྱུ་སྐར་ཕྲེང་ཚོགས་འདིར། །ཐོས་མྱོང་བཀླག་གསུམ་འཁོར་བ་མཐའ་ཅན་གྱི། །དྭགས་བརྒྱུད་ཀརྨས་རྗེས་བཟུང་སྨིན་གྲོལ་ལམ། །མཐར་ཐུག་སེངྒེའི་སྒྲ་ལ་མྱང་འདས་ཀྱི། །ཕྱིར་མི་ལྡོག་པའི་དོན་ཆེན་འགྲུབ་གྱུར་ནས། །ལྷག་བསམ་ཀེ་ལའི་མདངས་ཀྱིས་མདུན་བསུས་ཤིང་། །སྨོན་པའི་གོ་ཆ་རྟག་པ་བསྒྲེངས་བྱས་ཏེ། །འཇུག་པའི་རྟག་འཛིན་བདུད་དགྲ་གཅོད་བྱེད་ཅིང་། །ཀུན་བཟང་ས་ཆེན་མ་ལུས་མྱུར་འགྲོ་དེ། །བདེ་ལྡན་སྨོན་པའི་ཚིག་གིས་དབུགས་འབྱིན་ཞིང་། །དེ་བཞིན་ངན་སོང་མ་ལུས་སྟོངས་པར་ཤོག །ཅེས་པའང་དུས་ངན་སྙིགས་ལྔའི་རྒུད་པའི་རང་མཚང་བདོ་བའི་དུས་འདིར། ༸རྒྱལ་བསྟན་སྤྱི་བྱེར་ཕན་པའི་ལྷག་བསམ་ལྕི་བ་ཁུར་དུ་འཛིན་པ་པོ། ༸ཀརྨའི་མཚན་གྱི་ཆ་ཕྲར་གཏོགས་པ་ཤཱཀྱའི་དགེ་སྦྱོང་བཅུ་དྲུག་པའི། དྭགས་བརྒྱུད་བསྟན་པའི་འབྱུང་གནས་རྗེ་བཙུན་བླ་མ་རྣམས་གྱི་གསོལ་འདེབས་ཆོས་སྤྱོད་རབ་གསལ་ཆེན་མོ། སྒར་ཆེན་གསུང་རབ་གསར་བསྐྲུན་ཁོངས་སུ་བཞུགས་རྒྱུར་པར་བརྐོས་ཟིན་པ་དང་ཆབས་ཅིག་སྨོན་པའི་ཚིགས་སུ་བཅད་པ་འདི། རྒྱལ་བ་ལྷ་ལས་བབས་པའི་དུས་ཆེན་དགེ་བའི་ཉིན་བགྱིས་པ་དགེ་ལེགས་འཕེལ། སརྦ་མངྒལཾ། དགེའོ།།


    ༄༅། །བདེ་ཆེན་ཚོགས་ཀྱི་འཁོར་ལོར་རྟག་རོལ་བ། །དུས་གསུམ་རྒྱལ་བའི་གཏེར་ཆེན་ཀརྨ་པ། །ཡབ་སྲས་བརྒྱུད་པར་བཅས་པ་སྲིད་མཚོ་འདིར། །བསྐལ་པ་བསྐལ་བའི་བར་དུ་ཞབས་བརྟན་གསོལ། །གང་གིས་ཟབ་གསང་གསུང་གི་གསང་བ་ཡི། །ཐོས་བསམ་སྒྲུབ་པ་སྙིང་པོར་བྱེད་པ་ཡི། །སྤོང་དང་ཀློག་པའི་སྡེ་རྣམས་ཐམས་ཅད་ནི། །དབྱར་གྱི་ཆུ་བོ་ལྟ་བུ་རྒྱས་གྱུར་ཅིག །སྲིད་ཞིའི་དཔལ་འབྱོར་མ་ལུས་འབྱུང་བའི་གཞི། །ཐུབ་པའི་བསྟན་པ་ཡུན་རིང་གནས་པ་དང་། །དེ་འཛིན་བྱེད་པའི་སྐྱེས་བུ་དམ་པ་རྣམས། །དཔལ་འབྱོར་གྱིས་བརྒྱན་ཡུན་རིང་ཞབས་བརྟན་ཤོག །ཕན་བདེ་འབྱུང་བའི་གནས་གཅིག་པུ། །བསྟན་པ་ཡུན་རིང་གནས་པ་དང་། །བསྟན་པ་འཛིན་པའི་སྐྱེས་བུ་རྣམས། །སྐུ་ཚེ་རྒྱལ་མཚན་བརྟན་གྱུར་ཅིག །དཔལ་ལྡན་བླ་མ་ཞབས་པད་བརྟན་པ་དང་། །མཁའ་མཉམ་ཡོངས་ལ་བདེ་སྐྱིད་འབྱུང་བ་དང་། །བདག་གཞན་མ་ལུས་ཚོགས་བསགས་སྒྲིབ་སྦྱངས་ནས། །མྱུར་དུ་སངས་རྒྱས་ས་ལ་འགོད་པར་ཤོག །

    འཕགས་པ་བཅུ་གཅིག་ཞལ་གྱི་སྙུང་ཆོག་བཀྲ་ཤིས་ཀུན་ཁྱབ་ཅེས་པའི་སྤར་བྱང་སྨོན་ཚིག


    ༄༅། །དགེ་འདིས་འགྲོ་ཀུན་མ་ལུས་བྱང་ཆུབ་ཅིང་། །མི་ཟད་ནམ་མཁའི་མཛོད་ཆེ་ཀློང་ཡངས་པའི། །ཟབ་ཡངས་མཐའ་ཡས་རྒྱ་མཚོ་དེར་བརྟེན་ནས། །དེ་སྲིད་རྒྱལ་བའི་སྐུ་ཡི་བཀོད་པ་ལས། །དུས་གསུམ་སྒྲིབ་མེད་མཁའ་མཉམ་འགྲོ་ཀུན་ཞིང་། །གྲོལ་བ་དྲུག་ལྡན་འབྲས་བུའི་ལམ་བཟང་པོར། རབ་ཏུ་དཀར་བའི་ལྷག་བསམ་རྒྱུད་དྲངས་ནས། །རྒྱས་པའི་སྣང་བས་འགྲོ་ཀུན་བདེ་ལྡན་ཞིང་། །མ་ལུས་ཚོམ་བུ་གཅིག་ཏུ་སངས་རྒྱས་ཕྱིར། །སྤར་འདི་རུམ་བཏེགས་ཀརྨའི་ཆོས་ཀྱི་སྒར། །བཞུགས་པས་ཀུན་བཟང་རྒྱ་ཆེར་སྨོན་པར་ཤོག །ཞེས་ཚིག་རྐང་འདི་བཞིན་འབའ་ཉག་གདན་ས་པ་ཡ་པ་སྐུ་གཞོན་ཀརྨ་རབ་རྒྱས་ཐབས་ཤེས་ཟུང་ནས་བསྐུལ་ངོར་ཀརྨའི་མཚན་འཛིན་སྙོམས་ལས་མཁན་དེས་བྲིས་པ་དགེ་ལེགས་འཕེལ། མངྒ་ལཾ།།

    ནག་པོ་ཆེན་པོའི་གདབ་ལས་ཀྱི་ཆོ་གའི་སྤར་བྱང་སྨོན་ཚིག


    ༄༅། །རྣམ་འདྲེན་བཞི་པའི་བསྟན་མཐར་མ་ཐུག་བར། །བདེན་གཉིས་རྟག་འཛིན་བསྒྲལ་དང་སྒྲོལ་བྱེད་པའི། །མགོན་པོ་བེར་གྱི་མངོན་སྤྱོད་པུར་ཆོག་འདི། །སྤར་དུ་བསྐྲུན་པའི་དགེ་བའི་འགྲོ་ཚོགས་ཀུན། །མ་རིག་དྲ་བ་རྩད་ནས་གཅོད་མཛད་ཅིང་། །རིག་པའི་ཡེ་ཤེས་གསལ་བར་སྟོན་གྱུར་ཅིག །ཅེས་པའི་སྨོན་ཚིག་བུམ་ཐང་གདོམ་མཁར༸དཔལ་ཀརྨ་པའི་གཙུག་ལག་ཁང་བཀྲ་ཤིས་འཁྱིལ་པའི་ཆོས་སྡེ་ཆེན་པོ་ནས། ཁོ་བོ་སྐྱེ་འཕྲེང་བཅུ་དྲུག་པའི་ཆུ་སྟོད་ཟླ་བའི་ཚེས་ ༢༥ ལ་བྲིས་པ་དགེ། །སརྦ་མངྒ་ལཾ།།

    ཨ་ལ་ལ་ཧོ་རྡོ་རྗེ་མཆེད་ལྕམ་གྱི་ཚོགས་རྣམས། །སོགས།


    ༄༅། །ཨ་ལ་ལ་ཧོ་རྡོ་རྗེ་མཆེད་ལྕམ་གྱི་ཚོགས་རྣམས། །གང་འདུལ་ཞིང་གི་བཀོད་པ་སྣ་ཚོགས་ལ་རོལ་ནས། །འོད་ལྔའི་རིགས་གཅིག་དགའ་བཞིའི་ངོ་བོ་ཡི་དབྱིངས་རོལ། །རིགས་ལྔའི་སྐུ་ལྔའི་བཀོད་པ་རྣམ་གྲོལ་གྱི་ཞིང་འདིར། །དགའ་བཞི་ཚོགས་ཀྱི་མཆོད་པ་རོ་བརྒྱ་ལ་རྔམས་མཛོད། །རྡུལ་གཅིག་རྡུལ་རྙེད་ཞིང་ཁམས་རྒྱ་མཚོ་ཡི་བཀོད་པ། །རིགས་བརྒྱའི་བཅུ་ཕྲག་དུང་ཕྱུར་བཅུ་བཅུ་ཡི་ལ། །སྐད་ཅིག་གཅིག་ལ་དབྱིངས་སྣང་ཨེ་ཝཾ་ཡི་ཟུང་འཇུག །དགའ་ཆེན་རོ་བརྒྱའི་ཚོགས་མཆོད་ཨ་ལ་ལ་རོལ་འགྲོ། །སྐྱེ་བ་མེད་པའི་དགའ་བདེ་མངོན་སུམ་དེ་མཐོང་བྱུང་། །འོད་གསལ་འཕོ་བ་ཆེན་པོའི་ངོ་བོ་ཡི་དབྱིངས་ནས། །དབྱིངས་རིགས་མ་བུ་འདྲེས་པའི་དོན་དེ་མཐོང་བྱུང་། །༸རྒྱལ་མཆོག་བཅུ་དྲུག་པ་ཆེན་པོའི་གསུངས།

    ཐབས་ལ་མ་ལྟོས་ཐབས་བརྒྱའི་འཇུག་ངོགས་ཅན། །སོགས།


    ༄༅། །ཐབས་ལ་མ་ལྟོས་ཐབས་བརྒྱའི་འཇུག་ངོགས་ཅན། །སྲིད་ཞིར་མི་གནས་སྲིད་ཞི་འབྱུང་བའི་གནས། །འདི་ཀོ་སྤར་དུ་བསྐྲུན་པའི་ལེགས་བྱས་ཀྱིས། །འགྲོ་ཁམས་ཆོས་ཀྱི་སྣང་བས་འཚོ་བར་སྨོན། །ལྷ་བཙུན་ཆོས་སྐོར་འདི་རྣམས་འབྲས་ལྗོངས་པདྨ་ཡང་རྩེའི་དབུ་ཆོས་ལྷན་རྒྱས་ནས་སྤར་བསྐྲུན་གནང་བཞེད་ལྟར་ཀརྨའི་མཚན་འཛིན་བཅུ་དྲུག་པས་ཆོས་ཀྱི་སྲི་ཞུར་བསྒྲུབས་པས་གསང་སྔགས་རྙིང་མའི་བསྟན་པ་ཡུན་རིང་དུ་གནས་པའི་རྒྱུར་གྱུར་ཅིག །སརྦ་མངྒ་ལཾ། །དགེའོ།།1

    


    
      
        1 རྡོ་རྗེ་སྙིང་པོ་ལས། སྦྲོས་མེད་བརྡའི་དབང་ཆོག་སྨིན་གྲོལ་ནོར་བུའི་བང་མཛོད་ཅེས་བྱ་བ་བཞུགས་སོ། །ཞེས་པའི་ཤོག་ལྡེབ་ ༧ན༢ ནས་ཟུར་དུ་ཕྱུང་བའོ།།

    ༸རྒྱལ་བའི་དབང་པོ་ཀརྨ་པ་བཅུ་དྲུག་རང་བྱུང་རིག་པའི་རྡོ་རྗེའི་གསུང་ཐོར་བུ་བཞུགས་སོ།།


    ༄༅། །དུས་མཐའི་གདུལ་བྱ་རྣམས་ཐར་པར་དཀྲི་ཆེད་ལམ་བཟང་སྒྲོན་མེ་ཞེས་བྱ་བ་བཞུགས་སོ།།


    དེང་དུས་ནང་པ་སངས་རྒྱས་པའི་ཆོས་སྒོར་ཐོག་མར་ཞུགས་པའི་སྐྱེ་བོ་ཕོ་མོ་སུ་ཡིན་རུང་འཁོར་བ་འདི་སྡུག་བསྔལ་གྱི་རང་བཞིན་ལས་མ་འདས་པའི་ཡིད་ཆེས་ཤིག་སྐྱེ་དགོས་ཤིང་། འཁོར་བའི་རྒྱུན་མ་རིག་པ་ཡིན་ཅིང་། དེ་ལས་བཟང་ངན་སྣ་ཚོགས་བསགས་ཏེ། འབྲས་བུ་འཁོར་བའི་གནས་རིས་གང་སར་བདེ་སྡུག་གི་སྣང་བ་བསམ་བརྗོད་ལས་འདས་པ་འདི་འབྱུང་བ་ཡིན་ན། ལས་འབྲས་ལ་ལྡོག་རྒྱུ་མེད་པའི་ཡིད་ཆེས་སྐྱེ་བས་གཞི་བཟུང་། ས་ན་བཞུགས་པའི་རྒྱལ་སྲས་འཕགས་ཆེན་དམ་པ་རྣམས་ཀྱིས་གཏན་གྱི་སྐྱབས་མཆོག་ཉག་གཅིག་ཏུ་ངོས་འཛིན་ཡུལ་སངས་རྒྱས་ལ་རང་ཉིད་སྐྱབས་སུ་འགྲོ་དགོས་པ་དང་། དེས་གསུང་ཞི་བ་ཆགས་བྲལ་ལུང་རྟོགས་ཀྱིས་བསྡུས་པའི་དམ་ཆོས་ལ་ལམ་གྱི་འདུ་ཤེས་བཞག་སྟེ་སྐྱབས་སུ་འགྲོ་དགོས་པ་དང་། དམ་ཆོས་ཀྱི་ཡོན་ཏན་ཁྱད་པར་ཅན་རྒྱུད་ལ་སྐྱེ་བ་འཕགས་པའི་དགེ་འདུན་ལ་ལམ་སྒྲུབ་པའི་གྲོགས་ཀྱི་འདུ་ཤེས་སྐྱེད་ནས་སྐྱབས་སུ་འགྲོ་དགོས་པ་དང་། སྐྱབས་སུ་འགྲོ་སྐབས་ཀྱང་འདིར་སྣང་འཇིག་རྟེན་གྲགས་པའི་རྗེས་འབྲང་འོལ་སྤྱི་ཙམ་མ་ཡིན་པར་སྙིང་ཁུང་རུས་པའི་གཏིང་ནས་མཆོག་གསུམ་ལ་ཡིད་ཆེས་ངེས་པའི་དད་པ་ལྡོག་ཏུ་མེད་པ་ཞིག་དགོས་ཙམ་དུ་མ་ཟད། དེར་རྣམས་ཀྱི་མཐུ་དང་བྱིན་རླབས་ཀྱི་མཛད་པ་ལྟར་བདག་གིས་ཀྱང་དེ་བཞིན་བགྱིའོ་སྙམ་པའི་དམ་བཅའ་བརྟན་པོ་སྔོན་དུ་འགྲོ་དགོས་སོ། །ཐོག་མར་ཆོས་སྒོར་ཞུགས་པའི་སྐབས་ཀྱི་སེམས་ཀྱི་ཁྱེར་སོ་བསྟན་པ་སྟེ་ལེའུ་དང་པོའོ། །


    དུས་མཐའི་གདུལ་ཞིང་ཐར་པའི་ལམ་མཆོག་སྒྲོན་མེ་ཞེས་བྱ་བ། དེང་དུས་ནང་པ་སངས་རྒྱས་པའི་ཆོས་ཀྱི་སྒོར་ཐོག་མར་འཇུག་པའི་ལེའུ་དང་པོ། བསམ་པའི་ཡུལ་འཁོར་བ་འདི་སྡུག་བསྔལ་ཡིན་པ། སྡུག་བསྔལ་གྱི་རྒྱུ་མ་རིག་པ་གང་མ་རིག་པ་ཡིན་ཞེ་ན། རྒྱུ་འབྲས་སྤང་བླང་མ་རིག་པ། དེ་ལ་དེར་བརྟེན་གྱིས་ལས་ངན་བསགས་པས་འབྲས་བུ་འཁོར་བ་མུ་མཐའ་མེད་པ་ཞིག་ལ་འཁྱམས་ནས་འདུག་བསམ་སྟེ། དེར་ཕན་པའི་ལས་དགེ་བ་འབྲས་བུ་བདེ་བ་ཐོབ་དགོས་པ་དང་། རྒྱུ་ཀུན་སློང་ལས་འབྲས་ཡིད་ཆེས་ཀྱི་གཞི་བཟུང་ནས། སྔོན་རྒྱལ་སྲས་བྱང་ཆུབ་སེམས་དཔའ་ཆེན་པོ་རྣམས་ཀྱི་གཞན་དོན་རླབས་ཆེན་གྱིས་ཐུགས་བསྐྱེད་མཛད་པས་མཁའ་མཉམ་གདུལ་བྱའི་དོན་དུ་སྨིན་པར་མཛད་པ། དེ་ཡི་ཞིང་མཆོག་དམ་པ་སངས་རྒྱས་སྐྱབས་སུ་འགྲོ་དགོས་པ་དང་། དེའི་གསུང་བཀའ་ཚད་མ་བསླུ་བ་མེད་པའི་གསུང་ལ་སྐྱབས་སུ་འགྲོ་དགོས་པ། གསུང་དེ་ཡི་ཡོན་ཏན་རྗེས་འཛིན་འབྲས་བུ་དོན་བརྒྱུད་ལྡན་པ་འཕགས་པའི་དགེ་འདུན་གྱི་ཚོགས་ལ་སྐྱབས་སུ་འགྲོ་དགོས་པ། ཁྱད་པར་ཅན་ལ་བསྟེན་ནས་འཇིན་རྟེན་འདི་སྣང་གི་གྲགས་པའི་རྗེས་འབྲངས་ཙམ་མ་ཡིན་པར། སེམས་ཐག་གཙང་ཆོད་དེ་རྣམས་ཀྱི་རྗེས་སུ་འཇུག་པས་མ་ཚད་པ། དེ་ཡི་མཐུན་དང་བྱིན་རླབས་ཀྱིས་མཛད་པ་ཇི་ལྟ་བ་བཞིན་བདག་གིས་ཀྱང་བགྱིའོ་སྙམ་པའི་དམ་བཅའ་སྔོན་དུ་གཏོང་དགོས་པ་ཡིན་ནོ། །རྐང་གཉིས་མཆོག་གྱུར་ཤཱཀྱ་སེང་གེའི་སྐུ། །དེ་ཡི་ཞལ་གསུང་ཟབ་གསང་དམ་པའི་ཆོས། །ཚུལ་བཞིན་ཉམས་ལེན་འཕགས་པའི་དགེ་འདུན་ལ། །གསོལ་བ་འདེབས་སོ་བདག་རྒྱུ་བྱིན་གྱིས་རློབས། །ཆོས་དང་ཆོས་ཅན་གནས་ལུགས་མ་ནོར་བར། །ཇི་བཞིན་གཟིགས་ནས་མཁྱེན་པའི་ཡེ་ཤེས་ཀྱིས། །འགྲོ་ཚོགས་ཡིད་ལ་ཀུན་དགའི་དཔལ་སྟེར་བ། །རིག་པའི་རྡོ་རྗེའི་ཞབས་ལ་གསོལ་བ་འདེབས། །ཧྲཱི། དཀོན་མཆོག་རྩ་གསུམ་འདུས་པའི་ཡེ་ཤེས་སྐུ། །ལེགས་བཤད་ནོར་བུའི་ཕྲེང་བ་གེ་སར་རྒྱས། །བསོད་ནམས་ཡེ་ཤེས་ཚོགས་གཉིས་བདེན་སྟོབས་ཀྱིས། །གསོལ་བཏབ་འབྲས་བུ་སྨིན་པར་བྱིན་གྱིས་རློབས།།


    ༀ། རྗེ་བཙུན་མ་འཕགས་མ་སྒྲོལ་མ་ལ་ཕྱག་འཚལ་ལོ། །ཕྱག་འཚལ་སྒྲོལ་མ་ཏ་རེ་དཔལ་མོ། །ཏུས་ཏ་ར་ཡི་འཇིགས་པ་ཀུན་སེལ། །ཏུ་རེ་དོན་ཀུན་ཐམས་ཅད་རབ་སྟེར། །སྭ་ཧྭ་ༀ་ཡིག་ཁྱེད་ལ་འདུད་དོ།།


    གསོལ་ཟུར་དགེ་འདུན་ཕུན་ཚོགས་ནས་བསྐུལ་ངོར། ན་མོ་གུ་རུ། རྗེ་རིག་པའི་རང་རྩལ་སྤྲུལ་པའི་སྐུ། །བུས་སྙིང་དབུས་གདུང་བུས་ཐུན་མིན་གྱིས། །གཞི་སྣང་རིག་གསལ་སྟོང་ལྷན་རྫོགས་སུ། །དོན་འགྱུར་མེད་དཔལ་ལྡན་བླ་མ་ཡི། །ཐུགས་གསང་གསུམ་སྐུ་གསུམ་རང་མདངས་ཀྱིས། །དོན་འཕོ་མེད་ན་དཱའི་དབྱིངས་རོལ་ནས། །བྱུང་འབྲལ་མེད་ཐུགས་རྗེ་རྟག་ཏུ་སྐྱོངས། །


    ཡང་དུ། ན་མོ་གུ་རུ། སྐུ་གསུམ་དབྱེར་མེད་ལོངས་སྐུའི་གར་རོལ་བ། །སྣ་ཚོགས་གདུལ་ཞིང་དེར་སྟོན་འགྲོ་བའི་མགོན། དཀོན་མཆོག་གཅིག་བསྡུས་རྒྱལ་མཆོག་ཀརྨ་ཀ །རྒྱལ་བས་ལུང་ཟིན་དྲུག་པ་སེང་གེའི་སྒྲའི། །རྣམ་རོལ་རིག་པའི་རྡོ་རྗེར་གསོལ་བ་འདེབས། །ཚེ་རབས་ཀུན་ཏུ་རྗེས་སུ་འཛིན་གྱུར་ཅིག །ཅེས་པ་འདི་ནི་ལ་དྭགས་ཉ་མ་ས་གནས་ཀྱི་སེར་སྐྱ་མི་མང་སྤྱི་ནས་མགྲིན་གཅིག་ཏུ་བསྐུལ་ངོར་ཀརྨ་པ་བཅུ་དྲུག་པས་སྣྲོན་ཟླའི་ཡར་ཚེས་དགེ་བར་བྲིས།


    ༡༩༦༣ ལོར་དབྱར་གནས་དབུ་འཛུག་ཁར། དབྱར་གནས་ཕྱག་རྒྱུན་ལག་དེབ་གཏན་འབེབས་བཟོ་སྐབས་དབུ་མཛད་བསམ་གཏན་ཆོས་འཕེལ་ལ། ཕྱག་རྒྱུན་ཕྱག་དེབ་ཞལ་ཡིག་ཞལ་བྱང་དུ། མ་ཧཱ་གུ་རུའི་གནས་འབྲས་མོ་ལྗོངས་ཀྱི་ཡ་གྱལ་དཔལ་ཀརྨ་པའི་ཕྲིན་ལས་ཀྱི་གནས་གདན་ས་ཀུན་ཁྱབ་འོད་སྟོང་འཁྱིལ་པའི་གཙུག་ལག་ཁང་དུ་དགེ་འདུན་དབྱར་གནས་པའི་བཀའ་བརྒྱུད་རིན་པོ་ཆེའི་ཕྱག་རྒྱུན་དྲི་མ་མེད་པ་ཟིན་བྲིས་བཀོད་པ་བཞུགས་སོ། །བཀྲ་ཤིས་པའི་གཙུག་ལག་ཁང་མ་ཧཱ་གུ་རུའི་གནས་ཡུལ་འབྲས་མོ་ལྗོངས་ཀྱི་ཡ་གྱལ་དཔལ་ཀུན་ཁྱབ་འོད་སྟོང་འཁྱིལ་པའི་གཙུག་ལག་ཁང་ཞེས་བྱ་བ་འདིར་དགེ་སློང་དགག་དབྱེ་སོགས་འབྲས་ལྗོངས་ཆོས་རྒྱལ་བཀྲ་ཤིས་རྣམ་རྒྱལ་སྐུ་ཚིགས་གསུང་སྐབས། སྔ་དྲོའི་ཆར། སྨིན་གླིང་རྡོར་སེམས་རྒྱུད་འདེབས་ཁ་འགེངས་སུ། གློ་བུར་དུ། མདོ་སྔགས་ལུང་གི་རྒྱུད་འཛིན་སྤྱན་རས་གཟིགས། །སྐུ་གཅིག་བྱེ་བ་ཕྲག་བརྒྱར་འགྱེད་པའི་དཔལ། །འགྲོ་བའི་མགོན་པོ་མཁའ་ཁྱབ་རྡོ་རྗེ་མཆོག །གསོལ་བ་འདེབས་སོ་བདག་རྒྱུད་བྱིན་གྱིས་རློབས། །རྒྱལ་ཚབ་བྱམས་པའི་རྣམ་འཕྲུལ་པདྨའི་མཚན། །བསྐལ་མང་གོང་ནས་སྟོབས་བཅུའི་ཕ་རོལ་ཕྱིན། །རིགས་དཀྱིལ་ཁྱབ་བདག་པདྨ་དབང་མཆོག་རྒྱལ། །གསོལ་བ་འདེབས་སོ་བདག་རྒྱུད་བྱིན་གྱིས་རློབས། །ངེས་དོན་གསལ་སྟོན་བཻ་རོའི་རྣམ་པར་འཕྲུལ། །རྟོགས་པའི་བདག་ཉིད་ངེས་དོན་སྙིང་པོའི་དཔལ། །རྒྱལ་སྲས་འཇམ་མགོན་གཉིས་པ་མཁྱེན་བརྩེའི་འོད། །གསོལ་བ་འདེབས་སོ་བདག་རྒྱུད་བྱིན་གྱིས་རློབས།


    བདེ་མཆོག་ཚོགས་ཀྱི་ཁ་འགེངས་སུ། དོན་འཁོར་འདས་ཡོངས་གྲོལ་ཕོ་བྲང་ནས། །རྗེ་པདྨ་དབང་མཆོག་གནས་འདིར་བྱོན། །གཞི་སྣང་རིག་འདུས་མ་བྱས་པ་ནས། །རྗེ་མཁྱེན་བརྩེའི་འོད་ཟེར་གནས་འདིར་བྱོན།


    ཡང་དུ། རང་བྱུང་ལྷན་སྐྱེས་རིག་པའི་རྡོ་རྗེ་ཡི། །མགུར་ལྷ་གནས་མཆོག་རྩེ་མཐོ་པདྨ་རི། །ཡུལ་སྐྱོང་དགེ་བསྙེན་པདྨ་མཆོག་རབ་རྩལ། །མདུན་འཁོད་དཔལ་གྱི་བཀོད་ལྡན་སེང་གེ་བྲག །གནས་བདག་ཞོ་རོ་བན་ཆུང་འཁོར་དང་བཅས། །མ་གཟའ་དམ་ཅན་གནོད་སྦྱིན་འཁོལ་པོ་དང་། ཁྱད་པར་ལྷ་བཙན་རྡོ་རྗེ་ཐེག་རྒོད་བཅས། །མཆོད་པའི་གནས་འདིར་དགྱེས་པར་གཤེགས་སུ་གསོལ། །


    དཀོན་མཆོག་སྤྱི་འདུས་རྒྱུད་འདེབས་ཁ་འགེངས་ལ། བི་མའི་རྣམ་འཕྲུལ་བཀའ་བབས་ལུང་གི་མཆོག །མཁའ་ཁྱབ་བདེ་བའི་རྡོ་རྗེ་ལ་གསོལ་བ་འདེབས། །པདྨའི་རྒྱལ་ཚབ་རྒྱལ་བའི་བསྟན་པ་སྐྱོང་། པདྨ་དབང་མཆོག་རྒྱལ་པོ་ལ། །རྒྱལ་བའི་རྒྱལ་སྲས་བཻ་རོའི་རྒྱུད་འཛིན་ཅན། །


    འཇམ་མགོན་མཁྱེན་བརྩེའི་དབང་པོ་ལ་སྒར་བསང་ཆེན་མོ་ལྕགས་པར་བསྐྲུན་པའི་ཀམ་ཚང་སྐོར་ཡུལ་གཞི་ལྷ་མགྲོན་ལྡེབས་དྲུག་པའི་རྒྱབ་ཕྲེང་དང་པོའི་ནང་། ཆོས་འཁོར་རི་ཁྲོད་རྣམས་དང་། ལྷག་པར་འོག་མིན་སྐུ་གསུང་ཐུགས་ཡོན་ཏན་ཕྲིན་ལས་ཀྱི་བྱིན་གྱིས་བརླབས་པའི་གནས་མཆོག་འབྲས་འབྲུག་བལ་ཡུལ་བཅས་ཀྱི་གདན་ས་གོང་འོག་བར་གསུམ་གྱི་སྲུང་མ་ཐུ་བོ་ཆེ་རྣམས་དང་གཞི་བདག་ས་བདག་རྣམས་ལ་སོགས་གཞུང་ལ་འཇུག


    ༡༩༥༦ ལོར་ཀཿཐོག་སི་ཏུ་བྱམས་པ་ཆོས་ཀྱི་ཉི་མས་བསྐུལ་ངོར། མཁྱེན་ནོ་མཁྱེན་ནོ་བླ་མ་དུས་གསུམ་སངས་རྒྱས་དེ་མཁྱེན་ནོ། །དུས་གསུམ་འགགས་པ་མེད་པའི་རང་མདངས་ཀྱི་ངང་ནས། །མ་འདྲེས་སོ་སོར་རྟོགས་པའི་ལྟ་བ་ཡི་གདེངས་དེར། །འགག་མེད་རང་སར་རྟོགས་པར་བྱིན་གྱིས་རང་བརླབས་ནས། །ཐུགས་ཡིད་དབྱེར་མེད་འདྲེས་པར་བྱིན་གྱིས་སློབས་ཤིག །ཀཿ ཐོག་སི་ཏུས་བསྐུལ་ངོར་རྣལ་འབྱོར་རིག་པའི་རྡོ་རྗེས་བྲིས།


    མཚུར་སྒར་སྒྲུབ་བླ་སྒྲུབ་བརྒྱུད་བསྟན་དར་ནས་ཞུས་ངོར། རང་རིག་མ་བཅོས་ལྷུན་རྫོགས་སུ། །རང་གསལ་གྱི་ཁམས་གསུམ་རྒྱ་བཀྲམ་ཞིང་། །རང་བློ་ཡིས་མ་སླད་གཉུག་མའི་གཤིས། །རང་བྱུང་གི་དབྱིངས་རོལ་བླ་མའི་སྐུ། །སྐུ་བཞི་ཡི་ངོ་བོ་ལྷུན་གྱིས་གྲུབ། །སྟོང་གསལ་གྱི་མཐའ་ལ་མ་ཞེན་པར། །བླ་མ་དང་རང་སེམས་དེ་ལ་ཟེར། །བླ་མ་མཁྱེན་ནོ་གཉིས་མེད་གསལ་སྟོང་དེ་མཁྱེན་ནོ། །མ་རིག་རྨོངས་པའི་སྨག་རུམ་སྟུག་པོ་ཡི་རི་ཁྲོད་འདིར། །རང་འབྱུང་གང་ཤར་རིག་པ་རྡོ་རྗེ་ཡི་ལུ་གུ །མ་བཅོས་དུས་གསུམ་འགག་མེད་ས་ལེ་ཡི་ངང་ནས། །གཉིས་མེད་བདེ་བ་ཆེན་པོའི་རྒྱལ་ས་རུ་ཕྱིན་ཤོག །མཁྱེན་ནོ་མཁྱེན་ནོ་བླ་མ་ཆོས་སྐུ་ཁྱེད་མཁྱེན་ནོ། །བདག་གི་སྙིང་གི་ཙིཏྟའི་ཟེའུ་འབྲུ་ཡི་བཅུད་ལ། །འབྲལ་མེད་འཕོ་འགྱུར་བྲལ་བའི་ཆོས་སྐུ་རང་མདངས། །བཟོ་མེད་གསལ་སྟོང་སྤྲོས་བྲལ་སྐུ་གསུམ་གྱི་དགོངས་པ། །ཆོས་སྐུ་མཉམ་པ་ཉིད་ཀྱི་བཅུད་བྲལ་གྱི་སྙིང་པོ། །བཟོ་མེད་འགག་མེད་སྐྱེ་མེད་རང་མདངས་ཀྱི་རྩལ་ལས། །འཁོར་འདས་ལྷུན་འགྲུབ་ཆེན་པོའི་ཕ་མཐའ་རུ་ཕྱིན་ཤོག །སྒྲུབ་བརྒྱུད་གོང་མའི་རྒྱལ་ས་དབེན་གསུམ་གྱི་ནགས་སུ། །བཀའ་བརྒྱུད་གསེར་རིའི་ཕྲེང་བའི་རྒྱལ་ས་རུ་ཕྱིན་ཤོག །ཨ་ཧོ་དགའ་བོ་སྐྱིད་དོ་རྗེ་ཡི་སྤུན་ཚོགས། །ཆོས་སྐུ་རོ་སྙམས་ཆེན་པོའི་མཆོད་པ་རུ་འབུལ་ནས། །ཀ་དག་འཛིན་མེད་ཆོས་དབྱིངས་ཆེན་པོ་རུ་ཤོག་ཅིག །བློ་གྲོས་བྱེ་བའི་རྒྱ་མཚོ་རྣམ་པར་ཞི། །གཞི་དབྱིངས་མཐའ་བྲལ་རྒྱ་མཚོ་གཡོས་པ། །གཅིག་རྫོགས་ཞིང་ཁམས་རྒྱ་མཚོ་སྐུ་མངའ་བ། །འགྲོ་བའི་མགོན་པོ་རྒྱ་མཚོའི་བཀྲ་ཤིས་ཤོག །ཅེས་པའང་ཤིང་ཡོས་ཟླ་ ༧ ཚེས་ལ།


    རུམ་བཏེག་ཀརྨ་པའི་གདན་ས་བཤད་སྒྲུབ་ཆོས་འཁོར་གླིང་གསར་བཞེངས་གནང་ཁར་ས་སློང་སྐབས་གསུངས་པ། གདོད་ནས་གཞི་དབྱིངས་མཉམ་པ་ཆེན་པོའི་རྩལ། །མ་བཅོས་ཁྱབ་གདལ་གཉུག་མའི་ཡེ་ཤེས་གར། །གཞི་འབྲས་དབྱེར་མེད་སྲིད་གསུམ་དབང་བསྒྱུར་བའི། །རྡོ་རྗེའི་ཏིང་འཛིན་ཀློང་ནས་མཆིད་འདི་སྤྲིངས། །ཕྱོགས་བཅུ་ས་འོག་ས་སྟེང་ས་བླ་རུ། །འཁོད་པའི་སྡེ་བརྒྱད་ལྷ་སྲིན་འབྱུུང་པོའི་ཚོགས། ཁྱད་པར་ཡུལ་འདིར་གནས་པའི་ཡིད་འདུས་ཅན། །རྡོ་རྗེའི་བདེན་ཚིག་ཟབ་མོའི་བཀའ་ལ་ཉོན། ཁྱེད་རྣམས་ཡིད་ལ་བྲིན་འཆའ་ཀུན་སློང་ལས། །ཕན་གནོད་དེ་དེར་སྣང་བ་ལས་ཀྱི་གཤིས། །དེང་གི་སྐྱེ་བོ་མཐུན་སྦྱོར་ཤིན་ཏུ་རྩུབ། །ནོངས་པའི་ལས་ཀུན་བཟོད་པར་བགྱིད་མཛོད་ལ། །སྔོན་གྱི་རྒྱལ་དང་རིག་འཛིན་དྲང་སྲོང་གི །དམ་ལ་མ་གནས་འབྱུང་པོ་གང་མཆིས་པ། །དེང་འདིར་བདག་གིས་འདའ་ཀ་རྒྱ་ཡིས་འདེབས། །དེང་ནས་བླ་མེད་བྱང་ཆུབ་མ་ཐོབ་པར། །སྲོག་ཆགས་སྲོག་སྦུར་ཙམ་ལ་གནོད་པའི་ལས། །རིང་དུ་སྤོངས་ལ་ཆོས་མཐུན་ཡིད་བཞིན་སྒྲུབས། །དཔལ་འབྱོར་ཚེ་དང་སྙན་གྲགས་རིང་དུ་སྤེལ། །མ་གཞི་མ་ཆོས་ཚུལ་བཞིན་སྒྲུབ་པ་ཡི། །དམ་པའི་སྐྱེས་བུའི་ཕྲིན་ལས་ཐོགས་མེད་སྒྲུབ། །ཀུན་སློང་རུ་ང་ཕྲག་དོག་རིང་སྤོངས་ལ། །བྱང་སེམས་རྣམ་གཉིས་རྒྱུད་ལ་འབྱོངས་པར་གྱིས། །བསྙེན་སྒྲུབ་ཏིང་འཛིན་ལས་སྦྱོར་དམིགས་པའི་རྩལ། ཁྱེད་རྣམས་ཡི་དམ་འཆའ་བའི་རྟེན་ཡིན་ན། །ལུང་རྟོགས་བསྟན་པ་ཕྱོགས་དུས་རྒྱས་པའི་ཆེད། །གང་བཅོལ་ལས་རྣམས་མྱུར་བ་ཉིད་དུ་སྒྲུབས། ཁྱད་པར་ཡུལ་འདིར་གནས་པའི་སྐྱེ་བོ་ལ། །མི་འདོད་གདུག་རྩུབ་ཀུན་སློང་རྩ་ནས་སྤོངས། །མཐུན་རྐྱེན་ལེགས་ཚོགས་ཡར་ཟླ་ལྟར་འཕེལ་བའི། །ཕྲིན་ལས་དུས་ལས་མ་གཡེལ་ཐ་ཚིག་གོ །རང་དམ་བཅས་པ་རང་གིས་ཉམས་བགྱིས་ན། །ལུས་ངག་ཡིད་གསུམ་རྡོ་རྗེའི་མེ་ཡིས་འཚིག །བཟོད་དཀའི་སྡུག་བསྔལ་ཉམས་སུ་མྱོང་འགྱུར་བས། །ཕན་གནོད་ལས་ཀྱི་སྤང་བླང་མ་འཛོལ་ཅིག །རྡོ་རྗེ་ཡེ་ཤེས་གཞི་རྫོགས་འཕྲོ་འདུ་ལས། །སྲིད་གསུམ་རང་དབང་བགྱིད་པ་ཏིང་འཛིན་སྒོ། །འབུམ་ཕྲག་འཇུག་པ་མ་འགག་རྡོ་རྗེའི་རྒྱ། །བསྟན་པའི་སྒོ་ལས་ནམ་ཡང་མ་འདའ་ཅིག །ང་ནི་ཡིད་ལྟར་མྱུར་བའི་རྫུ་འཕྲུལ་རྩལ། །སྐད་ཅིག་སྲིད་གསུམ་འཇིག་པའི་མཐུ་དང་ལྡན། །རྡོ་རྗེའི་ཐ་ཚིག་བཅས་ལས་འདའ་གྱུར་ན། །སྒོ་གསུམ་ཉམས་པར་འགྱུར་བ་གདོན་མི་ཟ། །དེ་བས་རང་དམ་གཉེན་པོ་རང་གིས་སྲུང་། །བཅོལ་བའི་ལས་གྱིས་བསྒོས་པའི་ངག་ལ་ཉོན། །རྡོ་རྗེའི་ཏིང་འཛིན་བཅུད་ཀྱིས་རེ་བ་སྐོང་། །ཕུན་ཚོགས་ཤིས་པའི་མཚན་མ་འབར་གྱུར་ཅིག །དེ་སྐད་སྒྱུ་མའི་རྣལ་འབྱོར་ནམ་མཁའི་འདུས། །མ་ཧཱ་གུ་རུའི་ཕོ་ཉ་ཀརྨ་ཀ །སྡེ་བརྒྱད་ལས་ལ་སྦྱོར་བའི་རིག་པ་འཛིན། །དཔལ་ལྡན་རང་བྱུང་རིག་པའི་རྡོ་རྗེས་སྤྲིངས། །ཞེས་པའི་སྤྲིངས་ཡིག་དཔལ་རུམ་བཏེག་གི་གཙུག་ལག་བཞེངས་སྐབས་སྡེ་བརྒྱད་རྣམས་ཀྱིས་འཚེ་བ་བཟློག་ཕྱིར་སྩལ་བའོ། །


    ད་ལམ་རྒྱལ་བསྟན་གསར་བཞེངས་ལས་འགུལ་དབུ་འཛུགས་ལ་བརྟེན་འབྲས་ལྗོངས་ཆོས་རྒྱལ་ཆེན་པོ་གསེར་ཞལ་ལྷན་རྒྱས། རྒྱ་གར་གཞུང་གི་སྐུ་ཚབ་མཆོག་གི་ལྷ་ལྕམ། འབྲས་ལྗོངས་ཆབ་སྲིད་ཕྲིན་ལས་ཀྱི་ཁ་ལོ་བསྒྱུར་བ་པོ་གཙོ་བོ་སྐུ་ཞབས་ཧལ་དྷིས་སྤུར་མཆོག་དང་ལྕམ་བཅས་ཀྱི་དབུས། འདི་གར་ཆེད་ཕེབས་གནང་བ་ཀུན་ལ་ཐུགས་གནས་ཚུལ་ཐུང་ཙམ་སྒྲོན་རྒྱུར། བཀའ་དྲིན་འཁོར་མེད་བོད་ཀྱི་ཆོས་རྒྱལ་རིམ་བྱོན་དང་། ལྷག་པར་མཁན་སློབ་ཆོས་གསུམ་དང་། བོད་ཀྱི་ལོ་པཎ་རིམ་ཕེབས་རྣམས་ཀྱིས་དམ་པའི་ཆོས་བོད་གངས་ཅན་གྱི་ལྗོངས་དེར་བསྒྱུར་སྤེལ་མཛད་དེ། ད་བར་གངས་ལ་ཉི་མ་ཤར་བ་ལྟར་གནས་མུས་ཀྱང་། དུས་ཀྱི་རྒུད་པ་སྙིགས་ལྔའི་དབང་གིས་གློ་བུར་དུ་སྒྲ་གཅན་གྱིས་འཛིན་པ་ལྟར། ད་ཆར་ཕལ་ཆེར་མིང་ཙམ་མེད་པར་སོང་བ་ནི་ལྷན་རྒྱས་ཚང་མས་དགོངས་མངའ་ལྟར་རྒྱལ་བསྟན་རིན་པོ་ཆེར་འདི་ལྷག་ཐབས་རྡུག་ཡོང་རྒྱུ་མེད་ངེས། སྐབས་འདིར་རང་ཅག་སེར་སྐྱ་ཚང་མས་བསྟན་པའི་མེ་རོ་གསོ་ཐབས་འཁུར་མ་བླང་ཐབས་མེད་དང་། དེའང་བསྟན་པའི་གཞི་མ་རང་ཅག་ཆོས་བྱེད་དགེ་འདུན་གྱི་ལ་རག་ལུས་པ་ཡིན་ཡང་། རང་ཁོངས་ནས་འདི་ལྟའི་སྐབས་སུ་ལག་ལེན་བསྟར་ཐུབ་པ་དེ་ཧ་ཅང་ཁག་པོ་ཞིག་ཡིན་པ་ཚང་མས་མཁྱེན་གསལ་ཏེ། དེས་ན་མི་དབང་ཆོས་རྒྱས་ཡབ་སྲས་མཆོག་ནས། ཆོས་སྒྲུབ་གནས་ས་ཆ། ཨེ་ཀར་བདུན་བཅུ་དོན་བཞི་བཀའ་ཡིག་གཙང་ཆོད་ཀྱིས་བཀའ་དྲིན་བསྐྱངས་བ་ནི། ལུགས་ཟུང་ལ་རླབས་ཆེན་ཐུགས་བཞེད་ཅན་ཞིག་ཡིན་པ་གསལ་པོར་ཤེས་པ་མ་ཟད། ངོས་རང་ལའང་གང་སར་ཧ་ཅང་བཀའ་དྲིན་ཆེན་པོ་ཞིག་ཡིན་པར་རྣམ་ཀུན་དྲན་གསོ་རྒྱུ་ཞུ་གི་ཡིན། རེ་ཞིག་རང་ཁོངས་མི་མང་གི་འཚོ་གོས་མཐུན་སྦྱོར་རང་བགྱིས་དཀའ་ངལ་ལ་བསམ་ཚེ་འབྲས་གཞུང་མཆོག་ནས་བཀའ་སློབ་བཟང་པོ་ནན་ཏན་མཛད་དེ་རྒྱ་གར་གཞུང་མཆོག་ནས་ཀྱང་འཚོ་བའི་རོགས་རམ་དང་། དགེ་འདུན་བཞུགས་གནས་དང་ཚོགས་ཁང་གི་མཐུན་རྐྱེན་གྲོགས་རམ་སྒོར་ ༢༥༠༠༠༠ ཐམ་པ་བཅས་བཀའ་དྲིན་བསྐྱང་རྒྱུའི་ཐུགས་གཏན་ཁེལ་བ་ནི་ཧ་ཅང་གནད་སྨིན་གཟི་བརྗིད་ཅན་གྱི་མཛད་པའི་ཆ་ཤས་ཤིག་ཡིན་པར་ཡིད་ཆེས་ཆེན་པོ་བྱུང་། སླར་ཡང་ད་ཆར་འབྲས་གཞུང་མཆོག་ནས་ཆུ་འགྲོ་ལམ་སོགས་གང་ཅིར་རོགས་རམ་གནང་བ་རྣམས་ནམ་ཡང་བརྗེད་ཐབས་མེད་པའི་བཀའ་དྲིན་ཆེན་པོ་ཞིག་སར་སྙིང་བཅང་ཞུ་གི་ཡོད། རྗེས་སོར་ཡང་། རྒྱལ་ཁབ་རྣམས་དང་། དད་སྦྱིན་ཚོའི་མཐུན་རྐྱེན་ཤུགས་ཆེན་བརྟེན། དཀའ་ལས་རྣམས་གེགས་མེད་དུ་ཞི་ཞིང་། རྒྱུ་དངོས་ཆུད་ཟོས་སུ་མ་སོང་བར་ལས་འགུལ་མཐར་ཕྱིན་ཏེ་བཀྲ་ཤིས་བདེ་ལེགས་ཀྱི་དཔལ་ལ་ལོངས་སྤྱོད་ཐུབ་པའི་རེ་བ་ཡོད། ད་རིང་ནི་བཀྲ་ཤིས་བདེ་ལེགས་དང་ལྡན་པའི་དུས་ཤིག་ཡིན་པར་མ་ཟད། འབྲས་ལྗོངས་ཆོས་རྒྱལ་མཆོག་ནས་རྩིག་པའི་གཞིའི་རྨང་རྡོ་འཇོག་གནང་གི་རྟེན་འབྲེལ་འབྱུང་བར་དཀའ་བའི་ངང་ཚུལ་ཞིག་ཀྱང་རེད། དེ་འབྲེལ་འདི་གར་ཆེད་ཕེབས་གནང་བའི་མི་དཔོན་མཆོག་དམན་ཀུན་ལ་ཐུགས་རྗེ་ཆེ་ཞུ་གི་ཡིན། སྨོན་ཚིག །འབྲས་ལྗོངས་དང་། རྒྱ་གར་འབྲུག་སོགས་ཀྱི་སྲིད་སྐྱོང་རྣམས་མཛད་ཕྲིན་རྒྱས་ཤིང་ལུགས་ཟུང་གི་སྲིད་བཟང་ཕྱོགས་མཐར་ཁྱབ་པ་དང་། བོད་བསྟན་ཡོངས་རྫོགས་ཀྱི་མངའ་བདག་༸གོང་ས་སྤྱི་ནོར་ཆེན་པོ་ཞབས་པད་རི་བོ་ལྟར་བརྟན་ཅིང་། བྱེ་བྲག་ས་ཚངས་པ་འབྲས་ལྗོངས་ཆོས་རྒྱལ་གསེར་ཞལ་ལྷན་རྒྱས་དབུས། ཡུམ་སྲས་སྐུ་འཁོར་རྣམས་སྐུ་ཚེ་མཛད་ཕྲིན་ཟླ་བ་ཡར་གྱི་ངོ་བཞིན་རྒྱས་པ་དང་། བཀའ་བློན་རྣམས་པ་ཚོ། གཏོང་ཕོད་དད་སྦྱིན་མཐའ་དག་འཕྲལ་ཡུན་བདེ་ལེགས་ཀྱི་དཔལ་ལ་སྤྱོད་པའི་སྨོན་འདུན་ཞུ་རྒྱུ་དང་། ཕྲན་ད་ཕན་སྲིད་ཕྱོགས་ཀྱི་བྱ་བར་གོམས་འདྲིས་མེད་ཅིང་། ད་དུང་ཡང་ཅི་བསམ་ཆོས་བཞིན་འགྲུབ་པའི་རེ་བ་ཁོ་ན་ཡོད་གཤིས། གོང་ཞུས་ཚིག་དོན་རྣམས་ལ་ནོར་འཁྲུལ་འདྲ་བྱུང་ཚེ། རྣམ་པ་ཚོར་བཟོད་གསོལ་ཞུ་གི་ཡིན། དུས་གསུམ་རྣམ་པར་རྟོགས་པའི་གཅིག་ཆར་ཡི་གདམས་ངག །ད་ལྟའི་རིག་རྩལ་འདི་ཡི་སྣང་སྟོང་ལ་ལྟོས་དང་། །གཞི་མེད་ལྷན་ཅིག་སྐྱེས་པའི་ཞི་བདེ་ཡི་གོ་འཕང་། །ས་ལམ་རིམ་བགྲོད་བདེ་ཆེན་ཆོས་སྐུ་ཉིད་ཐོབ་འགྲོ། །ཅེས་པ་འདི་ནི་རང་རིག་ངང་དུ་བྲིས་པ་དགེ་ལེགས་འཕེལ།


    མཚུར་ཕུར་བཞུགས་སྐབས་གསུངས་པ་རེད་ཟེར། བསྟན་འཛིན་ཕུན་ཚོགས་བརྒྱུད་ནས་ཐོབ་ལགས།


    རྣམ་འདྲེན་གཉིས་པ་པདྨ་ཀ་ར་ཡི། །ཐེག་མཆོག་གསང་སྔགས་རྒྱུད་བརྒྱའི་བདག་པོ་ཆེ། །རིགས་གཅིག་རིགས་བརྒྱའི་དབང་བསྒྱུར་རྡོ་རྗེའི་སྐུ། །མཚུངས་མེད་འཇིགས་བྲལ་ཡེ་ཤེས་རྡོ་རྗེ་མཆོག །བསྟན་འགྲོའི་དོན་དུ་བསྐལ་བརྒྱར་ཞབས་བརྟན་གསོལ། །ཅེས་དུས་ཀྱི་བཙུན་གཟུགས་མཁན་བཀའ་བརྒྱུད་གྲུབ་ཐོབ་རྒྱ་མཚོའི་གྲལ་མཐར་འཁོད་པ་བཅུ་དྲུག་པས་བསླུ་མེད་དྲང་སྲོང་བདེན་པའི་ཚིག་དེ་བཞིན་འགྲུབ་པའི་ཐུགས་སྨོན་ཟབ་མོ་གནང་བ་ཞུ།


    ༀ། བསོད་ནམས་ཡེ་ཤེས་རྒྱ་མཚོའི་འཇུག་ངོགས་ཀྱི། །སྔོན་བསྐྱེད་དམ་བཙན་འགྱུར་མེད་བདེན་པའི་མཐུས། །འགྲོ་ཁམས་མ་རིག་འཁྲུལ་པའི་དུཿཁའི་ཞིང་། །ཡེ་ཤེས་སྤྱན་གྱིས་གཡོ་མེད་གཟིགས་ལགས་པས། །མུན་པའི་གླིང་ལ་འོད་བརྒྱའི་ཟེར་འཕྲོ་སྟེ། །རྒྱུ་འབྲས་བསླུ་མེད་མོས་ཁམས་མཁྱེན་པ་ཡིས། །དངོས་དང་རྒྱུད་ནས་གཏན་བདེ་རྒྱལ་ས་རུ། །ཕྱིན་ནས་གཏན་བདེའི་རྒྱལ་སར། །ཕྱིན་ནས་བླ་མེད་ཐེག་ཆེན་གོ་ཆས་བཀླུབས། །མི་ཟད་བློ་གྲོས་རྒྱ་མཚོའི་སྒྲ་དབྱངས་ཀྱིས། །རྡུལ་སྙེད་ཞིང་དེར་འགྲོ་ཁམས་མངོན་རྫོགས་འདུལ། །སྒྲུབ་གཉིས་བསྟན་པ་རྒྱ་མཚོའི་མཁའ་མཐར་བརྡལ། །གོམས་མིན་ཆོས་ཉིད་དབང་བཙན་རྒྱས་བའི་མཐུས། །དེར་སྣང་གཉིས་འཛིན་འཁྲུལ་པའི་བདེན་འཛིན་ལ། །བདག་གིར་བྱས་པས་མ་དཀྲོལ་སྒྲོལ་གྱུར་ཅིག །ཞིང་དེར་རྒྱལ་བའི་བསྟན་པ་རྒྱ་མཚོ་དང་། ཁྱད་པར་སྒྲུབ་པའི་རྒྱལ་མཚན་འཕྱར་བ་ལ། །ལོག་པར་སྡང་བའི་བསམ་སྦྱོར་རབ་ཞིང་ནས། །གསང་གསུམ་ཆོས་ཀྱི་དབྱར་རྔས་ས་གསུམ་ཁྱབ། །སྐྱེ་རྒུ་ཐམས་ཅད་བྱམས་པའི་སེམས་དང་ལྡན། །ཕན་ཚུན་དང་བ་འདྲེན་པའི་དབྱངས་སྙན་གྱིས། །ཡངས་པའི་ཁྱོན་ཀུན་ཡོངས་སུ་ཁྱབ་གྱུར་ཅིག །རྟེན་དང་རྟེན་འབྱུང་བསླུ་མེད་བདེན་པ་ཡིས། །ཐམས་ཅད་ཆོས་ཀྱི་བདུད་རྩིའི་རོས་མྱོས་ནས། །རྫོགས་ལྡན་རབ་དགའ་དཔལ་ལྟར་སྤྱོད་པར་ཤོག །ཅེས་པ་འདི་འང་རྣམ་དཀར་གྱི་སྤྱོད་པ་མི་དམན་ཙམ་བགྱི་བ་འོག་མིན་མཚུར་ཕུའི་མདོའི་སྒྲུབ་བླ་ཀརྨ་སྒྲུབ་བརྒྱུད་བསྟན་དར་གྱིས་བཀྲ་ཤིས་པའི་ལྷ་དགོས་དང་རྟེན་བསྐུལ་ངོར་ཀརྨའི་མཚན་གྱི་ཕྲེང་བའི་ཁུར་དུ་ལྕི་བ་བཅུ་དྲུག་པས་སུག་བྲིས་སུ་བགྱིས་པ་དགེ་ལེགས་འཕེལ། །


    ཆོས་ཀྱི་རྒྱལ་མཚན་ནུབ་མེད་ཕྱོགས་བཅུར་རྒྱས། །ཆོས་ཀྱི་འབྲས་བུས་འཛམ་གླིང་ཞི་བསིལ་གྱི། །ཆོས་ཀྱི་གཞི་སའི་མཐར་ཐུག་མྱང་འདས་ཐོབ། །ཆོས་ཀྱི་མི་ནུབ་བསྟན་པའི་རྒྱལ་མཚན་འཛུགས། །ལྷོ་ཕྱོགས་འཛམ་གླིང་དཔལ་ཡོན་ཕུན་ཚོགས་ཀྱི། །སྲིད་ཞི་ཉི་ཟླའི་གདུགས་དཀར་ཕྱོགས་བརྒྱར་སྒྲེངས། །རྒྱལ་བསྟན་ཆོས་ཀྱི་སྦྲང་ཆར་ཤིང་རྟའི་འགྲོས། །གདུལ་དཀའ་འགྲོ་རྣམས་མ་ལུས་ས་ཆེན་ལ། །འགོད་པའི་གསར་ལོ་དུས་ཀྱི་དགའ་སྟོན་སྨོན། །


    ༄༅། །ཨེ་མ་དག་བཞི་ཡེ་ཤེས་རོ་མཉམ་ཆེན་པོ་འདི། །དགག་སྒྲུབ་བརྗོད་བྲལ་གཞི་དབྱིངས་ངང་ཚུལ་ལྡན། །རྣམ་དག་གང་ཤར་རྗེན་པར་བདེན་མེད་དོན། །བློ་འདས་མཐའ་ཡས་རྡོ་རྗེ་གསུམ་གྱིས་དབེན། །ཞེས་དང་། ཨེ་མ་སྒྱུ་མའི་འཁྲུལ་འཁོར་བདེན་མེད་རྟོག་བྲལ་ཞིང་། །བརྗོད་བྲལ་དགའ་བཞིའི་ངང་ཚུལ་རྡོ་རྗེའི་ཁམས། སྣ་ཚོགས་སྒྱུ་རྩལ་གར་རོལ་མ་འགགས་པ། །འདི་ཞེས་ལྷན་སྐྱེས་ཡིན་པ་ཅི་ཞིག་རིགས། །ཞེས་དང་། སྐྱེས་ལ་སྒྱུ་མ་འོད་གསལ་འཕོ་བ་ཆེན་པོ་སྟེ། །ཅི་ཡང་འགྱུར་མེད་རྡོ་རྗེའི་ཁམས་ཀྱི་རོལ། །ཞིང་གི་བཀོད་པ་རིགས་གཅིག་རིགས་བརྒྱའི་ཚོགས། །དེ་ཉིད་དེ་ཡི་ཞིང་ལས་འདའ་མི་འགྱུར། །ཅེས་དང་། འགྲོ་བའི་སྡུག་བསྔལ་ཚོགས་སྒྱུ་མའི་འཁོར་ལོ་འདི། སྣང་ཙམ་ཉིད་ནས་དག་པའི་དཀྱིལ་འཁོར་གསལ། །རིགས་བརྒྱའི་དེ་ཉིད་ཞིང་ཁམས་རྒྱ་མཚོར་སྤྲུལ། །སྣ་ཚོགས་བདེ་སྟོང་རོལ་པ་ཆེན་པོ་ནི། །ལྡོག་མེད་ཐལ་བྱུང་ཟངས་ཐལ་འདི་ཡི་ནང་། ཁྱེད་ཅག་ཟག་མེད་ཡེ་ཤེས་ངོ་བོ་ལ། །མ་བུ་རོ་གཅིག་འདྲེས་པའི་དབུག་དབྱུང་སྩལ། །ཀྱེ་ཧོ་ཉོན་ཅིག་སྐལ་ལྡན་རིགས་ཀྱི་བུ། །སྨོན་འཇུག་བྱང་ཆུབ་སེམས་ཀྱི་གཞི་བཟུང་ཞིང་། །བློ་འདས་བརྗོད་བྲལ་རང་རིག་རང་གསལ་ངང་། །འབྲས་བུ་ལམ་བྱེད་བདེ་སྟོང་རོ་མཉམ་ཆེ། །འཛིན་མེད་བྱ་རྩོལ་བྲལ་བར་སྤྱོད་ནུས་ན། །འབྲས་བུའི་ཕྱག་ཆེན་གཞི་ཐོག་རང་སར་གྲོལ། །ཞེས་པ་འདི་ནི། རྡོ་རྗེའི་གསུང་བྱིན་ཅན་ནོ།།


    ཆོས་ཀྱི་རྒྱལ་མཚན་ནུབ་མེད་ཕྱོགས་བཅུར་རྒྱས། ཆོས་ཀྱི་འབྲས་བུས་འཛམ་གླིང་ཞི་བསིལ་གྱི། །ཆོས་ཀྱི་གཞི་སའི་མཐར་ཐུག་མྱང་འདས་ཐོབ། །ཆོས་ཀྱི་མི་ནུབ་བསྟན་པའི་རྒྱལ་མཚན་འཛུག །ཅེས་པའང་ཤར་མར་གསུང་པའོ།།


    པདྨ་ཀ་རའི་རིང་ལུགས་ཐེག་མཆོག་གི །དགོངས་དོན་མངོན་འགྱུར་བློ་གྲོས་མཆོག་ལྡན་པ། བཀའ་དྲིན་མཉམ་མེད་བླ་མ་སྙིང་ནས་དྲན། །གསོལ་བ་འདེབས་སོ་ཐུགས་རྗེས་བྱིན་གྱིས་རློབས། །པད་མ་ཕྲིན་ལས་དཔལ་བཟང་འདུ་གསུམ་པས། །རྣམ་ཀུན་རང་ཚུལ་བསམ་སྤྱོད་ལེགས་གདམས་ཤིང་། །མདོ་མེད་ཆལ་ཆོལ་ཕྱོགས་སུ་མི་འགྲོ་བའི། །དམ་བཅའ་བརྟན་པོར་བགྱིས་པ་འདི་ལྟར་རོ། །ལུས་ཀྱི་སྤྱོད་པ་ཚུགས་མེད་ཚབ་ཚུབ་མཁན། །སྡོད་མི་ཚུགས་ཤིང་གང་དགའ་བག་མེད་པ། །མི་བྱེད་གཏན་དུ་སྡོད་ཚུགས་ཚུལ་བཞིན་བྱེད། །རྣམ་པར་དག་པའི་ཚུལ་ཁྲིམས་བསླབ་པས་བརྒྱན། །ངག་གི་ལུགས་གཉིས་གང་གི་ཕྱོགས་ཡིན་རུང་། །དོན་འབྲས་ཡོད་སྨྲ་འདས་ཟིན་དུས་གསུམ་གྱི། །འབྲེལ་མེད་གཏམ་ཉོབ་མང་པོ་མི་སྨྲ་ཞིང་། །རྣམ་ཀུན་བཟླས་བརྗོད་ཆོས་མཐུན་ཀློག་ལ་བརྩོན། །ཡིད་ཀྱི་བཟང་ངན་རྟོག་ཚོགས་འགྱུ་དྲན་སོགས། །གཏད་མེད་ཤིང་ཁའི་བྱིའུ་ལྟར་མི་བྱེད། །སྒོམ་ཞིང་ཟུང་ཐུབ་རང་རྒྱུད་གཞན་མི་སྟོན། །བསྟན་འགྲོ་ཡོངས་ལ་སྨན་པའི་བསམ་གཞིགས་དང་། ཁྱད་པར་རྒྱལ་བ་ཀུན་གྱི་དགོངས་པའི་བཅུད། །གནས་ལུགས་མ་བཅོས་གཉུག་མ་ཆོས་སྐུའི་ངང་། །ནམ་ཡང་གཡེལ་མེད་མཉམས་རྗེས་རོ་གཅིག་སྐྱོང་། །མདོར་ན་སྒོ་གསུམ་ཆོས་མཐུན་རྨད་བྱུང་སྤྱོད། །རང་ཚུགས་འཛིན་ཅིང་གཞན་དབང་མི་བཏང་ཞིང་། ཁེང་དྲེགས་ཆེ་འདོད་རླམ་པ་སུ་མཆིས་ཀྱང་། །སྤུ་རྩེ་མི་གཡོ་རི་དབང་ལྷུན་པོ་ལྟར། །བརྟན་བརྗིད་འཇིགས་པ་བྲལ་བའི་ངང་དེར་གནས། །ཇི་སྲིད་འབྱུང་ལུས་ཕུང་པོ་མ་རལ་བར། །ངང་ཚུལ་འདི་ལས་གཞན་དུ་མི་འགྱུར་བའི། །འཇིགས་མེད་དཔའ་བོ་ང་ཡི་ཁྱད་ཆོས་ཡིན། །ཞེ་དམ་རྡོ་ལ་རི་མོ་ཇི་བཞིན་དགེ །དེ་ལྟར་ལྷ་དང་སྲུང་མས་མཐུན་འགྱུར་མཛོད། །བཀྲ་ཤིས་དགེ་མཚན་རབ་ཏུ་འབར་གྱུར་ཅིག །ཅེས་པ་འདིའང་རང་གི་དྲན་གསོ་ཡི་ཕྱིར་དུ། ཤིང་རྟ་ཟླ་ ༣ ཚེས་ ༨ ལ་བྲིས་པ་དགེ་ལེགས་འཕེལ།།

    རྒྱལ་མཆོག་བཅུ་དྲུག་པའི་ཞལ་ཆེམས།


    ༄༅། །ཨེ་མ་ཧོ་རང་རིག་ནི་ཀུན་ཏུ་བདེ། །ཆོས་ཀྱི་དབྱིངས་ལ་མཐའ་དབུས་བྲལ། །འདི་ནས་བྱང་ཕྱོགས་ཁ་བ་ཅན་གྱི་ཤར། །ལྷ་ཡི་གནམ་ལྕགས་རང་བྱུང་འབར་བའི་ཡུལ། །འདོད་འཇོས་མཚན་པའི་འབྲོག་སྡེ་མཛེས། །ཐབས་ནི་དོན་གྲུབ་ཤེས་རབ་བློ་ལ་དགའ། །ས་ལ་སྤྱོད་པའི་ལོ་ཁམས་པ། །ཀར་མོ་རྒྱང་གྲགས་ངོ་མཚར་ཅན། །ཀརྨ་པ་ཞེས་ཡོངས་སུ་གྲགས། །རྗེ་དོན་ཡོད་གྲུབ་པའི་རྗེས་སུ་འཛིན། །ཕྱོགས་རིས་མེད་པར་ཕྱོགས་མཐར་ཁྱབ། །ཉེ་རིང་མེད་པའི་འགྲོ་བའི་མགོན། །རྒྱལ་བསྟན་གཞན་ཕན་ཉི་མ་རྟག་ཏུ་འབར།

    བཀའ་འབུམ་རིན་པོ་ཆེ་ཐོག་མར་འཚོལ་བསྡུ་བྱེད་པོས་མཇུག་བསྡུའི་སྙན་བསྒྲོན་མ་བཅོས་གཉུག་མའི་རང་སྒྲ་བཞུགས་ལགས།


    ༄༅། །སརྦ་ཇིན་ཀརྨ་རུ་པོ་ཇ་ཡ་ཏུ། དེ་ཡང་དང་ཐོག་དྷ་སྟེང་བོད་ཕྲུག་ཁྱིམ་སྡེའི་སློབ་གྲྭའི་ཞོགས་པ་འཛིན་གྲྭ་མ་ཚུགས་གོང་སློབ་སྤྱི་དགེ་ལས་རྣམ་པས་སློབ་ཕྲུག་ཚོར་བོད་དང་འབྲེལ་བའི་ལོ་རྒྱུས་རིག་གཞུང་སྐྱེས་བུ་དམ་པ་དང་བྱས་པ་ཅན་སྒྱུ་རྩལ་མི་སྣ་ངོ་སྤྲོད་སོགས་གནང་སྲོལ་ཡོད་འདུག་པ་ལྟར། ཕྱི་ལོ་ ༡༩༨༡ ཕྱི་ཟླ་ ༡༡ ཚེས་ ༦ ཉིན་དཔལ་༸རྒྱལ་བའི་དབང་པོ་ཀརྨ་པ་བཅུ་དྲུག་པ་ཆེན་པོ་དགོངས་པ་ཆོས་དབྱིངས་སུ་ཐིམ་རྗེས་སློབ་ཕྲུག་ཚོར་རྣམ་ཐར་ངོ་སྤྲོད་བྱ་རྒྱུ་ཞིག་དགོས་འདུག་ཅེས་སློབ་སྤྱིས་བསྐུལ་མ་བྱུང་བ་ལྟར་གུས་ནས་སྐབས་དེར་དྭགས་བརྒྱུད་བསྟན་འགྲོའི་མངའ་བདག །འདས་པའི་སངས་རྒྱས་གཞན་ཕན་རྣམ་རོལ་དང་མ་བྱོན་པའི་སངས་རྒྱས་དྲུག་པ་སེང་གེ །ད་ལྟའི་རྒྱལ་བ་མི་འཁྲུགས་པ་དང་མགོན་པོ་འོད་དཔག་མེད་ལ་སོགས་པའི་རྣམ་སྤྲུལ། མདོ་སྔགས་བཀའ་གཏེར་དུ་མ་ནས་ལུང་ཟིན་གྱི་སྐྱེས་མཆོག །བོད་གངས་ཅན་གྱི་ལྗོངས་སུ་མཆོག་གི་སྤྲུལ་སྐུ་ཡོངས་ཀྱི་ཐོག་མ། མཚན་ཉི་ཟླ་ལྟར་ཡོངས་སུ་གྲགས་ཤིང་གྲུབ་པའི་སྐྱེས་རབས་གསེར་གྱི་ཕྲེང་བ་ཚར་དུ་དངར་བ་ལས། གུས་པ་ཅག་གི་མེ་ཏོག་གང་ལ་ཕོག་པའི་ལྷ་སྐལ། སྙིགས་དུས་ཀྱི་ཐུབ་དབང་གཉིས་པ་ཀུན་མཁྱེན་ྋརྒྱལ་བའི་དབང་པོ་དཔལ་ཀརྨ་པ་བཅུ་དྲུག་པ་ཆེན་པོ་མཚན་བརྗོད་པར་དཀའ་བ་༸དཔལ་ལྡན་རང་བྱུང་ཁྱབ་བདག་རིག་པའི་ཡེ་ཤེས་ལུང་རྟོག་ཆོས་ཀྱི་ཉི་མ་ཕྲིན་ལས་དོན་ཀུན་གྲུབ་པའི་སྡེ་དཔལ་བཟང་པོ་ (1924–1981) མཆོག་གི་རྣམ་ཐར་སྙིང་དོན་གང་ཤེས་ཤིག་ཕྱོགས་བསྡུས་ཞུས་ནས་1 ཕུལ་བ་ཡིན།


    དེ་རྗེས་གུས་སར་༸རྒྱལ་དབང་ཀརྨ་པ་བཅུ་དྲུག་པའི་བཀའ་རྩོམ་ཐོར་བུ་གང་ཡོད་ཐོག་ད་དུང་གསུང་རྩོམ་ཇི་བཞུགས་འཚོལ་བསྡུ་བགྱིས་སྒོ་བརྩམས། འོན་ཀྱང་སྤྱིར་ལས་འགུལ་འདི་ནི་༸རྒྱལ་བའི་དབང་པོར་དང་འདོད་ཡིད་ཆེས་ཀྱི་དད་པ་གསུམ་གྱིས་སྒོ་ནས་ལྷུར་བླངས་ཏེ་བགྱིས་པ་ཙམ་ལས་ཁོ་བོ་ནི་མདོ་སྔགས་རིག་གནས་ལ་སྦྱངས་པ་དམན་གཤིས་འདི་ལྟའི་བཀའ་འབུམ་སྒྲིག་པའི་ཁུར་ལེན་གྱི་མཚན་ཉིད་མི་ལྡན་ཅིང་བྱ་བཞག་གྲུབ་རེ་བྲལ་བ་ཞིག་ལ་མཐོ་བསྙབས་བྱས་པ་ལྟ་བུ་ཞིག་ལས་མ་མངོན།


    ལྷག་པར་དུ་ཀཾ་ཚང་རྒྱལ་བ་ཡབ་སྲས་ཁོངས་ཀྱི་བླ་ཆེན་རྣམ་པ་སྐུ་འཚོ་བཞུགས་ངང་ཤར་ནུབ་རྒྱལ་ཁབ་མང་པོར་བསྡུ་བའི་དངོས་པོ་བཞིའི་སྒོ་ནས་འཕྲིན་ལས་འགྲོ་དོན་མཁའ་མཉམ་རྒྱས་སྒང་དང་། དེ་མིན་ཀཾ་ཚང་བླ་སྤྲུལ་དང་མཁན་པོ་རྣམ་པས་མཁས་བཙུན་བཟང་གསུམ་འཆད་རྩོད་རྩོམ་གསུམ་འཁོར་ལོ་གསུམ་གྱི་བྱ་བར་གཞོལ་བཞིན་སྐུ་ཟིལ་པ་ཁྲོམ་མེར་ཞལ་བཞུགས་སྐབས་འདིར། མཚུར་ཕུའི་བསྐོས་པའི་མི་དང་བཙུགས་པའི་ཤིང་ཡང་མིན་པའི་མནོག་ཆུང་བདག་ལྟ་བུས་བགྱིས་འོས་སུ་གྱུར་པ་ཞིག་དེ་བས་ཀྱང་མ་མཐོང་།


    དེས་ཀྱང་མ་ཚད་ལས་འགུལ་འདི་ལྟ་བུ་སྒྲུབ་པར་རྒྱ་བལ་འབྲས་འབྲུག་དང་། གཞིས་བོད་བཅས་སུ་༸རྒྱལ་དབང་གོང་མའི་བུ་སློབ་གནམ་གྱིས་ས་བཀབ་པ་ལྟ་བུ་དེ་དག་གི་ས་ནས་རྒྱུ་ཆ་འཚོལ་སྡུད་ཁུ་རུབ་ཞུ་དགོས་ངེས་ཅན་ཡིན་ནའང་གུས་པ་ནི་ཉམ་ཆུང་ནུས་མེད་ལག་འཛངས་ཆེ་ལ་ཁ་སྟབས་བཟོ་ལྟ་དམན་ཞིང་། བླ་དཔོན་ལ་ངོ་དགའ་སྤྲེལ་ལད་ཀྱང་མི་འཇོན་མཁན། ཚེ་འདི་ཕྱི་ལས་རྒྱུ་འབྲས་རྒྱབ་མདུན་སྲབ་མཐུག་འཕེར་བའི་གླེན་ལྐུག །མགོ་འདྲེན་རྒྱབ་རྩ་གང་ཡང་མེད་པའི་སྤྲང་འཁྱམས་ཤིག་ཡིན་གཤིས་མཐུན་འབྲེལ་ཐབས་བྱུས་བསྐོར་རྒྱ་སོགས་གང་ཡང་མ་ཐུབ་པར་ཡིད་ཁོང་དུ་ཆུད་ཅིང་དབུགས་རིང་བཏང་། ལག་པས་འགྲམ་པ་སྐྱོར་ནས་བག་ཁུམ་བགྱིས་ནས་སྡོད་དགོས་པ་ཡང་མཚམས་རེ་བྱུང་།


    མི་ལོ་སོ་ལྔར་ཉེ་བའི་རིང་བོད་ཕན་སྤྱི་དོན་ལ་བསྙད་པའི་རིག་གཞུང་དང་འབྲེལ་བའི་ལས་རིགས་ཞུ་སྒོ་མཐའ་དག་རང་དོན་བཞིན་སྒྲུབ་པ་ལགས་ན་༸རྒྱལ་དབང་བཅུ་དྲུག་པ་ཆེན་པོའི་རྡོ་རྗེའི་གསུང་རྩོམ་ཤོ་ལོ་ཀ་གཅིག་ལས་མ་ཐོབ་ནའང་གལ་ཆེ་དོན་ཆེར་རྩིས་ནས་ལས་དོན་སྒྲུབ་པའི་བརྒྱུད་རིམ་ནང་། ལག་སྟོང་པའི་ཕྱག་རྒྱ་དང་ཁ་སྟོང་པའི་བཤད་པའི་ངོས་ནས་རེ་བསྐུལ་ཞུ་འབོད་ཇི་བྱས་ལ་ཆེ་གཉན་བཙན་གསུམ་ཁག་ཅིག་ནས་ཁ་ཡ་ངོས་ལེན་གང་ཡང་མེད་པར་སྣང་མེད་ཟོམ་བསྐྱུར་མཛད་མཁན་ཡང་ཉུང་ཉུང་མིན། ད་དུང་སེམས་ཤུགས་མ་ཆག་པར་མུ་མཐུད་འབད་རྩོལ་ཞུ་སྐབས། དང་ཐོག་རྒྱལ་མཆོག་བཅུ་དྲུག་པ་ཆེན་པོར་གཞན་དྲིང་མི་འཇོག་པའི་དད་དམ་མངའ་བ་སྐྱབས་རྗེ་རྫོགས་ཆེན་དཔོན་སློབ་རིན་པོ་ཆེ་སྐུ་ཕྲེང་བདུན་པ་ཀརྨ་གསུང་རབ་ངེས་དོན་བསྟན་པའི་རྒྱལ་མཚན་མཆོག་ནས་གུས་པས་༸རྒྱལ་བའི་དབང་པོའི་གསུང་རྩོམ་བསྡུ་རུབ་ཕྱོགས་བསྡུ་བགྱི་ཐུབ་མིན་བལྟ་གིན་ཡོད་པ་མཁྱེན་རྗེས། ཐུགས་སྣང་དང་བྱམས་སྙིང་ཆེན་པོས་རིན་པོ་ཆེ་རང་ཉིད་ནས་གཅེས་བསོགས་མཛད་པའི་ “༸རྒྱལ་བའི་དབང་པོ་ཀརྨ་པ་བཅུ་དྲུག་རང་བྱུང་རིག་པའི་རྡོ་རྗེའི་གསུང་ཐོར་བུ་བཞུགས་སོ།།” ཞེས་ཀཾ་པུ་ཊར་ནང་བཅུག་ A4 ཤོག་ལྷེ་ ༢༡ ཡོད་པ་ཞིག་དང་། རྒྱལ་མཆོག་བཅུ་དྲུག་པ་ཆེན་པོའི་སྐྱེས་རབས་ངོ་མཚར་པདྨོའི་དགའ་ཚལ་ཞེས་པ་ལྕགས་འབྲུ་སྤར་མའི་དཔེ་དང་། ཀཾ་ཚང་རྒྱལ་བ་ཡབ་སྲས་རྣམ་པའི་ཞབས་བརྟན་གསོལ་འདེབས་ཁག་ཅིག །ལྷ་སྲིན་རྣམས་ལ་དམར་གསུར་བྱ་བ་སྡེ་བརྒྱད་སྲོག་གི་རྒྱ་མདུད་ཅེས་པ་དང་། འབྲས་ལྗོངས་སྦས་གནས་སྤྱི་དང་བྱེ་བྲག་འོག་མིན་ཀརྨའི་གདན་ས་ངེས་དོན་བཤད་སྒྲུབ་ཆོས་འཁོར་གླིང་གི་གནས་སྲུང་རྣམས་ཀྱི་བསང་མཆོད་བྱིན་རླབས་སྤྲིན་ཕུང་སོགས་གསོལ་སྩལ་ཐོག །ད་དུང་ཤུགས་བསྣོན་བརྒྱབ་དགོས་ཀྱི་དབུགས་དབྱུང་བཀའ་སློབ་ཕེབས་པ་ཙམ་མ་ཚད་ལོ་ཤས་རིང་རིན་པོ་ཆེ་བཞུགས་སྒར་དྷ་རམ་ས་ལ་དང་ཨ་རི་སོགས་སུ་མཇལ་འཛོམས་ནམ་བྱུང་ལ་བཀའ་རྩོམ་བསྡུ་རུབ་ཀྱི་ལས་གཞིར་ཐུགས་སྣང་ཆེན་པོས་འདྲི་རྩད་ཡང་ཡང་ཕེབས་པ་དང་སེམས་ཤུགས་སྤོར་གནང་མཛད་བྱུང་བ་ནི་ཡིད་ཀྱི་གསོས་སྨན་དམ་པར་གྱུར།


    དེ་བཞིན་མཚུར་ཕུ་དྲུང་པ་གཽ་ཤྲི་རྒྱལ་ཚབ་རིན་པོ་ཆེ་མཆོག་གི་མཛོད་སྐུ་ཀརྨ་ཤེས་རབ་མཐར་ཕྱིན་མཆོག་ལ་ཇི་ལྟར་སྐྱབས་འཇུག་འབོད་བསྐུལ་ཞུས་པ་ལྟར་འབྲས་ལྗོངས་རུམ་བཏེག་གདན་ས་བཤད་སྒྲུབ་ཆོས་འཁོར་གླིང་གི་རྡོ་གཅལ་དབུས་སུ་བཞུགས་གསོལ་རྡོ་རིང་གི་ངོས་སུ་གསལ་བའི་ཡི་གེའི་འབྲུ་དོན་ཁག་གསུམ་ངལ་བ་འཛེམས་མེད་ཐུགས་རུས་ཆེན་པོས་ཞལ་བཤུས་བགྱིས་རྗེས་བོད་ཡིག་ལྕགས་སྤར་ཡང་བསྐྱོན་ནས་བཀའ་དྲིན་ཆེན་པོས་བསྐུར་གནང་མཛད་བྱུང་།


    དབང་འདུས་རྡོ་རྗེ་གླིང་ས་ཁུལ་མི་རིག་འབོ་དཀར་ངེས་དོན་ཆོས་འཁོར་གླིང་ནས་སྐྱབས་རྗེ་འབོ་དཀར་རིན་པོ་ཆེ་སྐུ་ཕྲེང་གཉིས་པ་གདན་ས་རུམ་བཏེག་གི་སྒྲུབ་དཔོན་ཀརྨ་ངེས་དོན་ཆོས་ཀྱི་བློ་གྲོས་དཔལ་བཟང་པོ་ (1940–2004) མཆོག་ནས་ཀྱང་ལམ་སེང་འབྲོང་བྱང་གླང་པོ་འབུར་དཀར་དགོན་པར་སྩལ་བའི་བཅའ་ཡིག་དང་། བྱང་བརྒྱུད་འབྲོང་པའི་ཡུལ་ལྷའི་བསང་མཆོད་མདོར་བསྡུས་འདོད་དོན་ཀུན་སྩོལ་གཉིས་ཆེད་གཉེར་སྦྲག་བརྒྱུད་བསྐུར་གནང་བཀའ་དྲིན་ཆེ་བྱུང་།


    སྒོམ་སྡེ་ནང་ཆེན་རི་བར་དགོན་གྱི་སྐྱབས་རྗེ་རི་བར་ཀརྨ་བག་ཡོད་སྐུ་ཕྲེང་བརྒྱད་པ་ཀརྨ་བཤད་སྒྲུབ་ཆོས་ཀྱི་སེང་གེ་མཆོག་ནས་ཨ་ཕོ་ཁྱེད་ནས་༸རྒྱལ་དབང་ཡིད་བཞིན་ནོར་བུའི་བཀའ་རྩོམ་ཇི་སྙེད་བསྡུ་རུབ་མཛད་རྒྱུ་བྱ་བཞག་བཟང་པོ་རེད་ལ་ང་སར་ཡོད་པའི་བཀའ་ཡིག་ཇི་ཡོད་ཞལ་བཤུལ་བགྱིས་ནས་སྤྲད་ཆོག་པའི་ཞལ་བཞེས་བཀའ་བཟང་ཕེབས་པའང་ཕྱག་བསྟར་བསྐྱངས་པ་དང་། ལས་དོན་དེ་དག་ལམ་ལྷོང་ཡོང་བའི་སྨོན་འདུན་དབུགས་དབྱུངས་ཆེར་སྩལ་མཛད་པའི་བཀའ་དྲིན་ནི་ནམ་ཡང་གཞལ་བར་དཀའ་བ་གནང་བྱུང་ལགས།


    ༡༩༩༢ ལོར་ཀཾ་ཚང་བླ་ཆེན་རྒྱལ་བ་ཡབ་སྲས་ནང་ཁུལ་ཐུགས་སྣང་དན་མིན་གྱི་ནང་ཞིག་མ་རུང་བའི་ཆག་སྒོ་བསླངས་རྐྱེན། སླར་ཡང་སྤྱི་པའི་ལས་སྒོ་ཟོམ་འཇོག་གིས་༸རྒྱལ་དབང་ཀརྨ་པ་བཅུ་དྲུག་པ་ཆེན་པོའི་རྣམ་ཐར་རྒྱས་པ་དང་། གསུང་རྩོམ་བསྡུ་རུབ་ལས་འགུལ་ལ་བར་ཆད་ཆེན་པོ་མ་བོས་མགྲོན་དུ་ཁུག་པ་ཙམ་མ་ཟད་ནུས་མེད་ང་འདྲའི་རིགས་ནི། ཕྱོགས་ལྷུང་ཤོག་འཐེན་རྣོ་ངར་གསེབ་ལམ་ནས་ཉམ་ཆུང་འགྲོ་བཟོ་སྡོད་མཁས་ཉམས་དམའ། དཔུང་པ་སློད། ཕུ་ཤོར་ནས་སྡོད་དགོས་བྱུང་།


    ༡༩༩༢ ལོ་འགོར་གངས་ལྗོངས་ཆོས་སྲིད་ཀྱི་མངའ་བདག་སྤྱི་ནོར་༸གོང་ས་སྐྱབས་མགོན་ཆེན་པོ་མཆོག་ནས་བཀའ་བརྒྱུད་སྤྱི་འཐུས་བླ་མ་བློ་གྲོས་མཐར་ཕྱིན་ལགས་བརྒྱུད་༸རྒྱལ་དབང་ཀརྨ་པ་སྐུ་གོང་མའི་རྣམ་ཐར་ཆེ་མོ་ཕྱོགས་བསྒྲིགས་ཐུབ་ཡོད་མིན་བཀའ་རྩད་ཕེབས་པ་བཞིན་ ༡༩༩༢ ཕྱི་ཟླ་ ༥ ཚེས་ ༢༥ ཉིན་སྐྱབས་རྗེ་བྱམས་མགོན་ཀྭན་ཏིང་ཏཱའི་སི་ཏུ་རིན་པོ་ཆེ་མཆོག་དང་། སྐྱབས་རྗེ་མཚུར་ཕུ་དྲུང་པ་ཀྭན་ཏིང་ཏཱ་གཽ་ཤྲི་རྒྱལ་ཚབ་རིན་པོ་ཆེ་མཆོག་རྣམ་གཉིས་ནས་༸གོང་ས་སྐྱབས་མགོན་ཆེན་པོ་མཆོག་དང་། བོད་གཞུང་ཆོས་རིག་བཀའ་བློན་བཅས་ལ་ “༸རྒྱལ་དབང་ཀརྨ་པ་སྐུ་འཕྲེང་བཅུ་དྲུག་པ་རང་བྱུང་རིག་པའི་རྡོ་རྗེ་མཆོག་གི་མཛད་རྣམ་རྩོམ་སྒྲིག་གི་ཚོགས་ཆུང་། སྤྱི་ཁྱབ་བཀའ་བརྒྱུད་མཁན་ཆེན་ཁྲ་འགུ་རིན་པོ་ཆེ་མཆོག་དབུས། རུམ་བཏེགས་གདན་སའི་རྡོར་སློབ་ལས་ཟུར་འབྲོང་སྤྲུལ་བསྟན་དགའ་རིན་པོ་ཆེ། ༸རྗེ་གོང་མའི་ཆོས་གྲོགས་ཚབ་ཚ་སྒྲུབ་རྒན་རིན་པོ་ཆེ། ནང་ཆེན་ཁུལ་བླ་མཆན་འདམ་དཀར་མཆོག་སྤྲུལ་རིན་པོ་ཆེ། ཁྲོ་རུ་མཁན་རིན་པོ་ཆེ་ཚེ་རྣམ། སྤྲུལ་སྐུ་སྐུ་བགྲེས་སྤྲུལ་སྐུ་སངས་རྒྱས་བསྟན་འཛིན་རིན་པོ་ཆེ། ཨ་རི་ནས་སྐུ་མདུན་པ་འབར་རྡོ་སྤྲུལ་སྐུ་རིན་པོ་ཆེ། ཨ་རི་ནས་མཁན་རིན་པོ་ཆེ་བླ་མ་ཀར་མཐར། དཔལ་སྤུངས་མཁན་རིན་པོ་ཆེ་དིས་ཆུང་བླ་མ་བློ་ཆོས། དམིགས་བསལ་འབྲེལ་ཡོད་༸རྗེ་གོང་མའི་དྲུང་ཆེ་བསྟན་འཛིན་རྣམ་རྒྱལ། (ཕྱིས་ཞྭ་ནག་མཛོད་པ།) གཟིམ་དཔོན་ལས་ཟུར་དང་བཀའ་འཐུས་བླ་མ་བློ་གྲོས་མཐར་ཕྱིན། སྐུ་མདུན་པ་དང་དབུ་མཛད་ཁྲི་ཟུར་ཞོལ་ཁང་བསྟན་འཛིན་ཆོས་ཉིད། སི་ཏུ་བླ་བྲང་གི་ཕྱག་མཛོད་སྐུ་བགྲེས་ཚེ་དབང་ནོར་བུ། རྒྱལ་ཚབ་བླ་བྲང་གི་ཕྱག་མཛོད་སྐུ་བགྲེས་དམ་ཆོས་མཁས་གྲུབ། བཞུགས་སྒར་བོད་ཀྱི་དཔེ་མཛོད་ཁང་གི་མཁས་དབང་བཀྲ་ཤིས་ཚེ་རིང་། རྗེ་གོང་མའི་གསོལ་དཔོན་སྐུ་བགྲེས་བློ་གྲོས་ཤེས་རབ། མཚུར་ཕུའི་དབུ་ཆེན་ཐུབ་བསྟན་བཟང་པོ་ (ཕྱིས་ཡོངས་འཛིན་དུ་ཕེབས་པ་)” བཅས་ཆེད་འཛུགས་ཀྱིས་རྣམ་ཐར་རྩོམ་བྲིས་ཇི་བྱུང་རིམ་བཞིན་བཀའ་འཐུས་དང་ཆོས་དོན་ལྷན་ཁང་བརྒྱུད་སྙན་འབུལ་ཆོག་པ་སྙན་གསན་ཞུ་ཡིག་ཕུལ་འདུག །


    ༡༩༩༤།༣།༢༨ ཉིན་སྐྱབས་རྗེ་བྱམས་མགོན་ཀྭན་ཏིང་ཏཱའི་སི་ཏུ་རིན་པོ་ཆེ་མཆོག་དང་། སྐྱབས་རྗེ་མཚུར་ཕུ་གཽ་ཤྲི་རྒྱལ་ཚབ་རིན་པོ་ཆེ་མཆོག་རྣམ་གཉིས་དབུས་ཕྱག་སྐུ་ཀརྨ་ཤེས་རབ་མཐར་ཕྱིན་ལགས་དང་མགྲོན་གཉེར་བསྟན་རྣམ་ཤསྟྲི་ལགས་རྣམས་བཞུགས་སྒར་དྷ་སྟེང་ཆོས་ནོར་མགྲོན་ཁང་ཁང་མིག་ཨང་བཞི་པའི་ནང་ཕེབས་བཞུགས་གནང་འདུག་པར་ཆེད་བཅར་ཞུས་ནས། ༸རྒྱལ་དབང་བཅུ་དྲུག་པའི་མཛད་རྣམ་རྒྱས་པ་གང་མྱུར་འཚོལ་བསྡུ་ཕྱོགས་སྒྲིག་ཞུ་སྟངས་སོགས་སྐོར་མི་ཆུང་སེམས་བཟང་ཀུན་སློང་ལྷག་བསམ་རྣམ་དག་གི་སྒོ་ནས་སྙིང་ཁོང་རུས་པའི་གཏིང་ནས་བསྙེལ་གསོས་གསལ་འདེབས་རྩེ་གཅིག་ཏུ་ཞུས་པ་ཡིན་ལགས།


    མི་ལོ་དྲུག་ཐལ་ནའང་ད་དུང་མཛད་རྣམ་སྐོར་གང་ཡང་གོ་ཐོས་མེད་སྟབས་སླར་ཡང་ ༡༩༩༨།༣།༢༨ ཉིན་སྐབས་བཅུ་གཉིས་པའི་བཀའ་བརྒྱུད་སྤྱི་འཐུས་དང་སྒར་ཆེན་ཕྱག་མཛོད་སྐུ་གཞོན་བླ་མ་བློ་གྲོས་མཐར་ཕྱིན་ལགས། སྐབས་བཅུ་གཉིས་པའི་བཀའ་བརྒྱུད་སྤྱི་འཐུས་དང་གཽ་ཤྲི་རྒྱལ་ཚབ་བླ་བྲང་གི་ཕྱག་སྐུ་སྐུ་ཞབས་ཀརྨ་ཤེས་རབ་མཐར་ཕྱིན་ལགས། ཤེས་རབ་གླིང་བྱམས་མགོན་སི་ཏུ་བླ་བྲང་གི་དྲུང་ཆེ་གནས་ར་བུ་སྐུ་ཞབས་ཀརྨ་རྒྱལ་མཚན་ལགས་གསུམ་པོར་ལོ་གཉིས་གོང་སྟེ་ ༡༩༩༤།༣།༢༨ ཉིན་རང་གི་ཇི་ལྟར་གསོལ་འདེབས་ཞུས་པ་རྣམས་ཡང་བསྐྱར་བསྙེལ་གསོས་ཀྱིས་ཚུལ་དུ་དོན་ཚན་བཞི་དང་གསལ་འདེབས་གཉིས་ཞེས་པ་ཡིག་ཐོག་ཏུ་ཕབ་བསྒྱུར་བགྱིས་ཏེ་ཤོག་ལྷེ་ ༡༩ ཕུལ་བ་ཡིན།


    དུས་རབས་ཉེར་གཅིག་ཚེས་ཉིན་སྒྲུབ་བརྒྱུད་བསྟན་པ་རྒྱ་མཚོའི་གཙུག་ནོར་ཁམས་གསུམ་འགྲོ་བའི་མགོན་པོ་༸རྒྱལ་བའི་དབང་པོ་དཔལ་ཀརྨ་པ་བཅུ་བདུན་པ་ཨོ་རྒྱན་འཕྲིན་ལས་འགྲོ་འདུལ་རྡོ་རྗེ་མཆོག་བསམ་ཡུལ་ལས་འདས་པའི་མཛད་པ་སྟེ་གློ་བུར་དུ་བཞུགས་སྒར་དྷ་རམ་ས་ལར་ཕྱི་ལོ་ ༢༠༠༠ ཕྱི་ཟླ་ ༡ ཚེས་ ༥ ཞོགས་པར་ཞབས་ཀྱི་པདྨོའི་རེ་ཁ་མངོན་པར་བཀོད་པར་མཛད། རིང་པོར་མ་ལོན་པར་ཉིན་གཅིག་བཀའ་ཡི་ཕེབས་དགོངས་སུ་ཁྱེད་ནས་༸རྒྱལ་དབང་ཡིད་ནོར་གོང་མའི་རྣམ་ཐར་བསྡུས་པ་ཞིག་བྲིས་པས་མ་ཚད་གསུང་རྩོམ་ཐོར་བུ་ཁ་ཤས་བསྡུ་ཚག་བྱས་སྐོར་གོ་ཐོས་བྱུང་བས་ཇི་ལྟར་ཡིན་ནམ་ཞེས་ཐུགས་སྣང་དོ་ཁུར་ཆེན་པོའི་བཀའ་འདྲི་སྤྱི་བོས་རྒྱན་དུ་ཕེབས་པར་སླར་ཡང་དཔའ་ཁ་སོར་ཆུད། སྙིང་སྟོབས་བསྐྱེད་པར་ཕན་ཁྱད་ཆེན་པོ་བྱུང་།


    ༢༠༡༢ ལོ་འགོར་༸རྒྱལ་མཆོག་བཅུ་དྲུག་པའི་མཛད་རྣམ་རྒྱུ་ཆ་དང་། གསུང་རྩོམ་བསྡུ་རུབ་བགྱིས་པ་རྣམས་སྤྱན་བསྟར་ཞུ་སྐབས་རྒྱལ་དབང་ཡིད་བཞིན་ནོར་བུའི་སྐུ་མདུན་ལ་བཞུགས་གསོལ་རྒྱལ་དབང་གོང་མའི་གསན་ཡིག་པོད་གཅིག་འདུག་པའང་ཀཾ་པུ་ཊར་ནང་བཅུག་ཆེད་གཡར་སྩོལ་བཀའ་དྲིན་ཆེ་བྱུང་།


    ༢༠༡༤ ལོ་དཀྱིལ་༸རྒྱལ་དབང་བཅུ་དྲུག་པ་ཆེན་པོའི་རྣམ་ཐར་དང་གསུང་འབུམ་ཕྱོགས་བསྡེབས་ཀྱིས་སྤར་སྐྲུན་གྲ་འགྲིགས་བྱེད་དགོས་ཞེས་རྒྱལ་དབང་ཡིད་བཞིན་ནོར་བུ་མཆོག་རང་གིས་རྡོ་རྗེའི་བཀའ་ལུང་སྩལ་བ་སྤྱི་བོའི་རྒྱན་དུ་མཆོད་ཅིང་། གུས་ནས་ད་དུང་རྒྱ་བལ་འབྲས་འབྲུག་བོད་མི་ནང་ཁུལ་བཅས་པར་༸རྒྱལ་མཆོག་གོང་མའི་བུ་སློབ་ཡོངས་ལ་བཀའ་བརྩད་བསྐྱང་ནས་ད་དུང་གསུང་རྩོམ་རིགས་ཇི་ཡོད་ཡང་བསྐྱར་ཐེངས་གཅིག་བསྡུ་བསྐུལ་གང་སར་ཞུས་ན་ཇི་ལེགས་ཡོང་གནས་གསལ་འདེབས་ཞུས་པ་ལྟར་ཡིད་བཞིན་ནོར་བུའི་ཕྱག་ལ་བཞུགས་པའི་བཀའ་ཤོག་ཁག་ཅིག་དང་། ཉེ་ཆར་འབོད་བསྐུལ་བགྱིས་རྗེས་ལམ་ཕྲལ་བཀའ་ཤོག་དང་གསུང་ཐོར་ཁ་ཤས་ཕྱག་འབྱོར་མཆིས་པ་ཐམས་ཅད་ཕྲན་སར་གསོལ་སྩལ་བྱུང་བ་ལམ་སེང་ཀཾ་པུ་ཊར་ནང་ཡིག་འཇུག་ཞུས་པ་ཡིན། ད་ཆ་རྒྱལ་དབང་གོང་མ་རིག་པའི་རྡོ་རྗེས་ཐུགས་ཉམས་སུ་བཞེས་ཤིང་གཞན་ལ་འདོམས་པའི་འཕྲིན་ལས་ཀྱི་རྩ་བ་བཀའ་འབུམ་གདམས་ངག་རྒྱ་མཚོ་ལྟ་བུ་མཐའ་ཡས་པ་ཞིག་བཞུགས་པའི་ནང་ཚན་དེབ་དང་པོར་ཡིད་ནོར་གོང་མའི་རྣམ་ཐར་རྒྱུ་ཆ་དང་། དེབ་གཉིས་པར་གསན་ཡིག་ཇི་ཐོབ། དེབ་གསུམ་པར་གསུང་རྩོམ་རྒྱས་བསྡུས་ཅི་རིགས་བཅས་ཐེངས་འདིར་དགེ་བའི་ལམ་སྲོལ་ལེགས་པར་གོ་བསྒྲིགས་ཞུ་ཁུལ་ཞུས། ད་དུང་མ་འོངས་པར་གསུང་འབུམ་དེབ་བམ་པོད་བཞི་པ་ཞིག་ཁ་སྐོང་ཡོང་རྒྱུ་ནི་མཐོང་ཆོས་སུ་གྱུར་ལགས།


    སྤྱིར་ན་བོད་ཀྱི་བླ་མ་སྐྱེས་ཆེན་དམ་པ་སྔོན་བྱོན་རྣམས་ཀྱི་བཀའ་འབུམ་མམ་གསུང་འབུམ་མིག་དབང་གི་བསོད་སྐལ་དུ་མཇལ་རྒྱུ་ཡོད་པ་རྣམས་ལ་ཞིབ་སྐབས་བླ་མ་རྣམས་ལ་འབྲི་རྩོམ་ཞུ་བསྐུལ་བྱུང་རྗེས་བཀའ་རྩོམ་མཛད་པ་ལས་རང་འགར་བྱུང་རྒྱལ་གང་དྲན་ལྗགས་རྩོམ་མཛད་ལམ་ཆེར་མེད་པ་ལྟ་བུ་ཞིག་རེད་འདུག །དེ་ཡང་དངོས་སློབ་མཁྱེན་རྒྱ་ཆེར་མེད་པ་རེ་འགས་བླ་མ་མཁས་གྲུབ་གཉིས་ལྡན་ལ་བསངས་གསུར་འདོད་གསོལ་སྨོན་ལམ། གཞི་བདག་གཏོར་བསྔོ་གསོལ་མཆོད་ཙམ་བསྐུལ་རྐྱང་བྱས་འདུག །བུ་སློབ་མཐོང་རྒྱ་ཐོས་རྒྱ་ཆེ་ལ་རྒྱུ་མཚན་དང་གནས་ལུགས་གལ་གནད་དགོས་པ་ཤེས་ཐོག་མ་འོངས་དགོངས་དཀྱེལ་ཕན་སླེབས་ཆེར་བསམ་རིགས་ནས་མདོ་སྔགས་གཞུང་འགྲེལ་རྣམ་བཤད། གདན་རབས་གདུང་རབས་རུས་མཛོད་གནས་ཡིག་ཕྱི་ནང་གསང་གསུམ་གྱི་རྣམ་ཐར་སོགས་བསྐུལ་མ་ཞུས་ནས་ཕྱི་རབས་གདུལ་བྱ་སྤྱིའི་མིག་རྒྱན་དུ་ཕན་ངེས་བསྐུལ་བར་བྱེད་པར་སྣང་། མདོར་ན་བླ་མའི་བཀའ་འབུམ་ལེགས་བཤད་སྙིང་བཅུད་ཆུ་ཚད་ལྗིད་ཁོག་ཆེ་ཆུང་བསྐུལ་བ་པོ་སློབ་མའི་རྣམ་དཔྱོད་ལ་ཡང་རག་ཆེན་པོ་ལས་པ་ཞིག་རེད་འདུག་སྙམ། སློབ་མ་ཕོ་མ་འཚར་ན་བླ་མའི་རྣམ་ཐར་ཙམ་ཡང་ཞུ་བསྐུལ་མ་ཤེས་པ་དང་། གསུང་འབུམ་བཀའི་བསྡུ་པ་པོ་ཡང་མ་འཇོན་པར་སྣང་མེད་ཚོར་མེད་དུ་ལུས་པའི་རིགས་ནི་ཤིན་ཏུ་མང་། ཀྱེ་མ་ཀྱེ་ཧུད།


    རང་རེ་ཁ་བ་རི་པའི་མཁས་གྲུབ་རིམ་བྱོན་རྣམས་ཀྱི་ནང་ནས་རྣམ་ཐར་རྒྱས་བསྡུས་དང་བཀའ་འབུམ་འཇིག་རྟེན་མི་ཡུལ་འདིར་བཞག་མ་ཐུབ་ན་སའི་གོ་ལར་གཤོངས་དཀའི་མཛད་པ་ཕྱག་རྗེས་ཅན་གྱི་བླ་མ་མཁས་གྲུབ་གཉིས་ལྡན་རྒྱལ་བསྟན་རིས་མེད་པའི་མིག་དང་སྲོག་ལྟ་བུ་ཞིག་མཛད་པ་མཐར་ཕྱིན་ནས་མི་གནས་ཞི་བའི་དབྱིངས་སུ་གཞོལ་ཚེ་མི་ཐོག་གཉིས་དང་ཕྱེད་ཙམ་ནས་བླ་མ་དེ་ཡི་རྣམ་ཐར་མཛད་པ་ཕྱག་རིས་དྲན་ཡུལ་ནས་གཏིང་བརྗེད་དུ་འགྲོ་རྒྱུ་ཉག་ཅིག་ཡིན། མི་ལོ་ཆིག་སྟོང་གི་རྗེས་སུའང་བླ་མ་ག་གེ་མོའི་མཛད་པ་རྣམ་ཐར་མི་ཡུལ་འདིར་གསོན་ཉམས་དོད་པོར་མཛད་འཕྲིན་གྱི་རྒྱུན་གནས་ཐུབ་པ་ནི་བླ་མའི་རྣམ་ཐར་དང་གསུང་གི་མཛད་པ་ཡིག་འཇོག་བྱེད་ཐུབ་པ་ལས་བྱུང་བ་མངོན་སུམ་མཐུན་སྣང་དུ་གྱུར། བུ་སློབ་འགའ་རེས་སོ་སོས་བླ་མའི་རྣམ་ཐར་དང་གསུང་འབུམ་བསྡུ་ཚགས་མ་ཐུབ་པའི་འགྱོད་གནོང་གིས་བླ་མའི་ངོ་མཚར་མཛད་པ་ཡིན་ཁུལ་དུ་བླ་མར་གསུང་འབུམ་བཀའ་བསྟན་གྱི་ཚད་དུ་ལོང་པ་ཡོད་ཀྱང་ཕྱེད་ཙམ་ལྷ་ཡུལ་དང་ཕྱེད་ཙམ་ཀླུ་ཡུལ་དུ་གདན་ནས་ད་ལྟ་རང་རེའི་ལག་ཏུ་འདི་ལས་བསོད་ནམས་ཀྱི་བགོ་སྐལ་དུ་མ་བཞུགས་ཟེར་བ་སོགས་ཆེ་སྒྲོབ་འུད་སྒྲོག་བྱེད་མིའང་སྣང་།


    བུ་སློབ་ཀྱི་བླ་མ་མཉེས་པར་བྱེད་པ་དང་རྗེས་སུ་དྲན་པའི་བྱ་བ་གལ་གཙིགས་ཆེ་ཤོས་ནི་བླ་མའི་མཛད་པ་ཕྱག་རིས་ཡིག་ལམ་དུ་བཀོད་རྒྱུ་དང་། བླ་མའི་མཛད་པ་མཆོག་ཏེ་གསུང་གི་མཛད་པའམ་གསུང་རབ་འབུམ་སྡེ་བསྡུ་ཚགས་འགྲེམ་སྤེལ་བྱེད་རྒྱུ་དེ་ཡིན། སློབ་དཔོན་རྟ་དབྱངས་ཀྱིས། བསྟོད་པ་བརྒྱ་ལྔ་བཅུ་པ་ལས། “ཁྱོད་ཞལ་བལྟ་ན་རབ་སྡུག་པ། །དེ་ལས་མཉན་ན་སྙན་པ་ཡི། །གསུང་འདི་དག་ནི་ཟླ་བ་ལས། །བདུད་རྩི་འཛག་པ་བཞིན་དུ་འབྱུང་། ཁྱོད་ཀྱི་གསུང་ནི་འདོད་ཆགས་ཀྱི། །རྡུལ་རབ་ཞི་མཛད་ཆར་སྤྲིན་འདྲ། །ཞེ་སྡང་སྦྲུལ་ནི་དབྱུང་བ་ལ། །ནམ་མཁའ་ལྡིང་དང་འདྲ་བ་ལགས། །ཡང་དང་ཡང་དུ་མི་ཤེས་པའི། །རབ་རིབ་འཇོམས་པའི་གདུགས་དང་འདྲ། །ང་རྒྱལ་རི་བོ་མངོན་འཇོམས་པས། །རྡོ་རྗེ་དང་ཡང་འདྲ་བ་ལགས། །དོན་གཟིགས་པས་ནི་མ་སླུ་བ། །ནོངས་མི་མངའ་ཕྱིར་རྗེས་སུ་མཐུན། །ལེགས་པར་སྦྱར་བས་གོ་སླ་སྟེ། ཁྱོད་ཀྱི་གསུང་ནི་ལེགས་གསུང་ལྡན། །རེ་ཞིག་དང་པོར་ཁྱོད་ཀྱི་གསུང་། །ཉན་པ་རྣམས་ཀྱི་ཡིད་འཕྲོག་མཛད། །དེ་ནས་ཡིད་ལ་བསམས་བགྱིས་ན། །འདོད་ཆགས་གཏི་མུག་རྣམས་ཀྱང་སེལ། །ཕོངས་པ་རྣམས་ཀྱི་དབུགས་འབྱིན་ཞིང་། །བག་མེད་རྣམས་ཀྱི་སྐྱབས་ཀྱང་མཛད། །བདེ་བ་ཅན་དག་སྐྱོ་བགྱིད་པས། ཁྱོད་གསུང་ཀུན་དང་འཚམ་པར་འཇུག །མཁས་པ་རྣམས་ཀྱི་དགའ་བ་སྐྱེད། །བར་མ་རྣམས་ཀྱི་བློ་ཡང་སྤེལ། །ཐ་མའི་རབ་རིབ་རྣམ་འཇོམས་པས། །གསུང་འདི་སྐྱེ་བོ་ཀུན་ལ་སྨན།”2 ཞེས་གསུངས་པ་ལྟར་དང་། ནང་པ་སངས་རྒྱས་པ་རྣམས་ཀྱི་འདོད་ཚུལ་དུ་སྟོན་པ་ཐུབ་པའི་དབང་པོའི་མཛད་འཕྲིན་ཡོངས་ཀྱི་ནང་ནས་མཆོག་དང་ཕུལ་བྱུང་ནི་གསུང་གི་མཛད་པ་སྟེ། འཇམ་མགོན་བླ་མ་ཙོང་ཁ་པ་ཆེན་པོའི་ (1357–1419) གསུང་རྟེན་འབྲེལ་བསྟོད་པ་ལས། “མཛད་པ་ཀུན་ལས་གསུང་གི་ནི། །མཛད་པ་མཆོག་ཡིན་དེ་ཡང་ནི། །འདི་ཉིད་ཡིན་ཕྱིར་མཁས་པ་ཡིས། །འདི་ལས་སངས་རྒྱས་རྗེས་དྲན་བྱོས།”3 ཞེས་གསུངས།


    ཐམས་ཅད་མཁྱེན་པ་ཞྭ་དམར་སྐུ་ཕྲེང་ལྔ་པ་དཔལ་དཀོན་མཆོག་འབངས་ (1525–1583) ཀྱིས་མཛད་པའི་༸རྒྱལ་བ་ཐམས་ཅད་ཀྱི་ཆོས་ཀྱི་སྐུ་རྣམ་པ་ཐམས་ཅད་པའི་ཐུགས་ཅན་ཀརྨ་པ་མི་བསྐྱོད་རྡོ་རྗེ་བཞད་པའི་གསུང་འབུམ་གྱི་དཀར་ཆག་ལས། “གཅིག་ཏུ་ཞི་བའང་བདེ་ཆེན་སྦྱོར་བཞེད་ན། །ཉམ་ཐག་འགྲོ་འདི་སྒྲོལ་བར་གདོན་མི་ཟ། །བདེ་བ་ཆེ་དེས་ཤེས་རབ་ལ་རོལ་ནས། །མི་ཤིགས་རྡོ་རྗེའི་གསུང་དག་རྣམ་པར་བསྒྲགས། །རྒྱལ་བ་ཁྱོད་ཀྱི་གསུང་གི་གསང་བ་དག །གསུང་གི་དབང་ཕྱུག་གིས་ཀྱང་མི་རྟོག་ན། །ཚུར་མཐོང་བློ་ཡི་ར་བར་ཅི་ཕྱིར་ཆུད། །དེ་ན་ཡང་འཆིང་བ་ཀུན་ལྡན་རྣམས། །སྒྲོལ་བའི་སླད་དུ་རང་རང་སྐལ་བ་བཞིན། །ཉེ་བར་བསྟན་པའི་ཆོས་ཚུལ་མཐའ་ཡས་པ། །མདོར་བྱས་གླེགས་བམ་ནང་དུ་ཞུགས་པའི་ཚུལ། །འཇིག་རྟེན་དཔལ་དུ་བདག་གིས་འགོད་པར་བྱ། །རང་གཞན་ལེགས་སྤྱད་སྒྲོགས་པའི་རྣམ་ཐར་དང་། རྡོ་རྗེའི་ཀླུ་ཡི་མདོར་བྱས་དང་པོའོ། །འཕྲིན་ཡིག་བསྟོད་ཚོགས་དྲིས་ལན་བསླབ་བྱ་དང་། །སྨོན་ལམ་རྣམས་ནི་མདོར་བྱས་གཉིས་པའོ། །མདོ་སྔགས་རྣམས་ཀྱི་དགོངས་དོན་གསལ་བྱེད་པའི། །རྒྱས་འགྲེལ་རྣམས་ནི་མདོར་བྱས་གསུམ་པའོ། །རྡོ་རྗེའི་སྐུ་ཡི་གོ་འཕང་སྦྱིན་པའི་ཕྱིར། །ཆོ་ག་སྒྲུབ་ཐབས་མདོར་བྱས་བཞི་པའོ། །སྒྱུ་འཕྲུལ་ཏིང་འཛིན་མཆོག་ལ་སྦྱོར་བྱེད་པའི། །མདོ་སྔགས་ཁྲིད་ཀྱི་མདོར་བྱས་ལྔ་པའོ། །ཕྱི་ནང་རིག་གནས་ཀུན་ལ་བསྙེངས་བྲལ་བའི། ཐུན་མོང་རིག་གནས་མདོར་བྱས་དྲུག་པའོ། །དེ་ལྟར་༸རྒྱལ་བའི་དབང་པོ་མི་བསྐྱོད་རྡོ་རྗེ་དེ་ཉིད་ཀྱིས་སྙིགས་དུས་ཀྱི་སྐྱེ་བོ་གདུལ་དཀའ་བའི་སླད་དུ་བརྩོན་པ་མི་དོར་བར་འཆད་རྩོད་རྩོམ་པའི་བྱ་བས་དུས་འདའ་བར་མཛད་པ་ལས། །ཉིན་བཞིན་དུ་བཀའ་བསྩལ་བ་མཐའ་དག་ཀྱང་གདུལ་བྱའི་རྒྱུད་དང་འཚམས་པའི་དམ་པའི་ཆོས་ཚུལ་གྱི་གདམས་པ་ཆེས་ཆེར་ཟབ་པ་ཤ་སྟག་ཡིན་ཀྱང་མི་བརྗེད་པའི་གཟུངས་དང་བྲལ་བས་སྤྱོད་ཡུལ་འདས་ཤིང་། ༸མགོན་པོ་ཉིད་ཀྱིས་ཡི་གེའི་གཟུགས་སུ་སྣང་བར་མཛད་པ་རགས་རིམ་རྣམས་སྔར་བསྟན་པ་ལྟར་མདོར་བྱས་པ་དྲུག་ཏུ་གནས་པ།”4 ཞེས་དང་།


    ༸རྒྱལ་བ་མདོ་ཁམས་པ་སྐུ་ཕྲེང་ལྔ་པ་སྒྲུབ་བརྒྱུད་ཉི་མས་ (1781–1847) མཛད་པའི་༸རྒྱལ་བ་མདོ་ཁམས་པ་སྐུ་ཕྲེང་གསུམ་པ་ངག་དབང་ཀུན་དགའ་བསྟན་འཛིན་ (1680–1728) གྱི་བཀའ་འབུམ་ཇི་ལྟར་ཐོབ་པའི་མཚན་ཐོ་མཐོང་བས་དོན་གསལ་ཞེས་བྱ་བ་ལས། “ལྷ་དང་བཅས་པའི་འཇིག་རྟེན་གསུམ་ན་སྙན་པར་གྲགས་པའི་གདུགས་དཀར་པོ་གཡས་སུ་འཁོར་བའི་དཔལ་ལྡན་བླ་མ་དམ་པ་དེ་ཉིད་ཀྱི་བཀའ་ཡི་འཁོར་ལོའི་ཚོགས་རྣམས་ཡོངས་སུ་རྫོགས་པ་བྲིས་ཟིན་ན། བསྐལ་བཟང་སྒྲོན་མེ་བཞི་པའི་བཀའ་ཡི་ཚོགས་ཙམ་ལངས་པར་སྲིད་ཀྱང་ཞུ་བ་པོ་སོ་སོས་ཡུལ་དུ་ཁྱེར་བས་མཐའ་དག་སྡུད་པར་དཀའ་ཡང་། ཇི་སྙེད་ཀྱི་ཚོགས་རྣམས་དེ་ཉིད་བགྲང་བྱའི་གནས་སུ་བྱས་ཏེ་དུམ་པར་བཀོད་པ་ལ། རྗེས་སུ་གནང་བའི་བཀའ་དང་། བྱིན་གྱིས་བརླབས་པའི་བཀའ། ཆེད་དུ་བརྗོད་པའི་བཀའ། འཐོར་བ་སྡུད་པར་བཅས་བཀའི་ཚོགས་རྣམས་སྦྱར་བྱ་སྦྱོར་བྱེད་རྗེས་འབྲེལ་ཁ་སྐོང་དུ་བགྱིས་ཏེ་གླེགས་བམ་དུས་གཟུགས་ཀྱི་གྲངས་ལྡན་དུ་བཞུགས་པ།”5 ཞེས་དང་།


    དཔལ་མཉམ་མེད་རི་བོ་དགེ་ལྡན་པའི་གདན་ས་ཆེན་པོ་ཨ་མདོ་བླ་བྲང་བཀྲ་ཤིས་འཁྱིལ་གྱི་མཁས་པ་ཆེན་པོ་ཨ་ཁུ་ཆིང་ཤེས་རབ་རྒྱ་མཚོས་ (1803–1875) མཛད་པའི་དཔེ་རྒྱུན་དཀོན་པ་འགའ་ཞིག་གི་ཐོ་ཡིག་དོན་གཉེར་ཡིད་ཀྱི་ཀུནྡ་བཞད་པའི་ཟླ་འོད་འབུམ་གྱི་སྙེ་མ་ལས་། “བླ་མ་འཇམ་པའི་དབྱངས་ཀྱི་ཕྱག་དཔེའི་དཀར་ཆག་གསུང་རབ་འབུམ་སྡེའི་སྣང་བརྙན་རྣམ་པར་བཀྲ་བ་དྲི་བྲལ་ནོར་བུའི་མེ་ལོང་ལས། སངས་རྒྱས་ཀྱི་གོ་འཕང་སྒྲུབ་པའི་ཐབས་དངོས་ནི་སྙིང་རྗེའི་སྙིང་པོ་ཅན་གྱི་རྣམ་པར་མི་རྟོག་པའི་ཡེ་ཤེས་ཡིན་ན་ཡང་། དེ་ཉིད་ཆོས་སྤྱོད་ཀྱི་བྱ་བ་ལ་རག་ལས། སོ་སྐྱེ་རྣམས་ལུང་ལ་བརྟེན་དགོས་པས་མི་བརྗེད་པའི་གཟུངས་མ་ཐོབ་པ་ཚུན་ལུང་གི་ཚིག་ཀྱང་མི་འཆོལ་བ་དང་། དྲན་པ་གསོ་བའི་ཆེད་དུ་བསྟན་བཅོས་ཡི་གེར་བཀོད་པ་མེད་དུ་མི་རུང་བས། སྟོན་པ་ཞལ་བཞུགས་པའི་དུས་ནས་སྲོལ་དར་བ་ལྟར་བསྟན་པའི་རྨང་གཞིར་གལ་ཆེ། དེ་ཡང་ཟང་ཟིང་གིས་མཆོད་པ་ཡང་བསྙེན་བཀུར་བ་ཡིན་མོད། བསྙེན་བཀུར་གྱི་གཙོ་བོ་ཀློག་པ་ཐོས་བསམ་དང་། ཐོས་དོན་སྒྲུབ་པས་ཉམས་སུ་ལོན་པ་ཉིད་ཡིན་ལ། དེ་ཡང་རྩ་བའི་སེམས་ཀྱིས་མིང་གི་སྒོ་ནས་འཛིན་པ་སྔོན་དུ་འགྲོ་དགོས་པས་མཚན་བྱང་གལ་ཆེ། གསུངས་པས་རང་ཉིད་ཚེ་རབས་ཀུན་ཏུ་གསུང་རབ་རབ་འབྱམས་ལ་ཐོས་བསམ་སྒོམ་གསུམ་གྱིས་སྤྱོད་པའི་སྨོན་ལམ་གྱི་རྟེན་དང་། དོན་དུ་གཉེར་བ་རྣམས་ལ་དཔེ་རྒྱུན་བཙལ་བར་བསྐུལ་བའི་ཕྱིར་བཀོད་པ་ལས།”6 ཞེས་གསལ་བར་ལྟར་༸རྒྱལ་མཆོག་གོང་མའི་བཀའ་འབུམ་རིན་པོ་ཆེ་ནམ་མཁའི་མཐའ་དང་མཉམ་ཞིང་བསྟན་པ་ནམ་གནས་བར་འཕྲིན་ལས་འགྲོ་དོན་སྐྱོང་ཕྱིར་འཐོར་བསྡེབས་ཞུས་ཁུལ་ལགས།


    སོ་སྐྱེ་མི་མཁས་པ་བདག་དང་བདག་ལྟ་བུས་རྫོགས་པའི་སངས་རྒྱས་ཀརྨ་པའི་བཀའ་འབུམ་འཐོར་བསྡུ་ཕྱོགས་བསྡེབས་བགྱིས་ཁུལ་ལ་མཁས་པ་དགྱེས་པར་མི་འགྱུར་ཞིང་། བླ་མ་དང་བསྟན་པའི་ཞབས་ཏོག་ཏུ་འགྱུར་བའང་ཆེས་དཀའ་བས་སྨྲ་བ་མང་པོའི་སྤྲོས་པ་མི་བྱེད། ཇི་སྐད་དུ་ཀཿཐོག་རྡོ་རྗེ་གདན་གྱི་འཕྲིན་ལས་གནས་སེང་རི་རྡོ་རྗེ་བདུད་འཇོམས་གླིང་གི་གཏེར་སྲས་པདྨ་ཐུགས་རྗེའི་དབང་ཕྱུག་གིས་ “སྤྱིར་ཡང་རང་ཚོད་ཀྱི་བྱ་བ་རྒྱ་ཆེན་ཡིན་སྟབས་འབྲུ་དག་དཔྱིས་ཕྱིན་འོང་དཀའ་བར་མ་ཟད། རྡོ་རྗེ་ཐེག་པའི་ཆོས་གཏེར་ཟབ་མོ་རྣམས་རྒྱ་བོད་ཀྱི་བརྡ་དག་ཕྱོགས་རེ་བ་དང་བསྟུན་པའི་དག་སྦྱོར་མི་རུང་བར་གྲགས་པའི་ཕྱོགས་ལ་ཚད་མའི་ཤེས་བྱེད་ཀྱང་སྣང་བས་དཔེ་བསྡུར་ལན་ལྔ་ཙམ་བྱས། དོན་གཞན་དུ་དྲངས་བའི་ཉེས་པར་མི་འགྱུར་ཞིང་མ་བཅོས་སུ་མི་རུང་བའི་ཡིག་ནོར་དུ་མཐོང་བ་རྣམས་ཅི་ནུས་སུ་བཅོས་པ་ཙམ་ལས་ཚིག་དོན་གཉིས་ཆར་ཕོ་ཚོད་ཀྱིས་བསླད་པ་ནི་མེད་པར་རློམ་མོ།།”7 ཞེས་གསུངས་པ་ལྟར་འབད་ཁུལ་བགྱིས། སླད་ཕྱིན་རྒྱལ་དབང་གོང་མའི་ཞལ་སློབ་མཁས་པའི་དབང་པོ་བཟང་ལ་མང་བ་རྣམས་ཀྱིས་བདག་སོགས་རྨོངས་པའི་དབང་གིས་མ་ཤེས་འཁྲུལ་པས་མི་རིགས་མི་འཐད་པའི་ནོངས་པའི་དྲི་མ་གང་མཆིས་རིགས་པའི་ལམ་དུ་བསྲང་བའི་དཔྱད་པས་གཙང་མར་མཛད་གལ་ཆེ།


    སྔ་མོ་དུས་བདེ་ཞོད་འཇགས་ཡིན་ན་༸རྒྱལ་དབང་ཀརྨ་པའི་ཉིན་རེའི་མཛད་དེབ་དང་མགྲོན་དེབ་སོགས་ཐོ་བཀོད་བྱེད་མཁན་མགྲོན་གཉེར་དང་དྲུང་ཡིག་ཆེན་མོ་སོགས་ནས་མཛད་སྲོལ་ཡོད་འདུག །ལྷག་པར་ཀཾ་ཚང་གཙོས་རིས་མེད་བསྟན་འཛིན་སྐྱེས་སྤྲུལ་དམ་པ་རྣམས་གར་འཁྲུངས་བརྟག་ཡིག་ངོས་འཛིན་མ་དེབ་ཁག་དང་། བླ་ཆེན་དང་རྒྱ་དཀར་ནག་བལ་བོད་འབྲས་འབྲུག་ཧོར་སོགས་དགོན་སྡེ་སོ་སོར་སྩལ་བའི་བཀའ་གཏན་བཅའ་ཡིག་བླ་བསྐོས་བདག་རྐྱེན་སྩལ་རིགས་སོགས་ཉར་ཚགས་ཞིབ་ནན་གནང་སྲོལ་བཟང་པོ་ཡོད་པར་གྲགས། ༡༩༥༩ ཕྱི་ཟླ་ ༣ ནང་ཁ་བ་རི་པ་ཡོངས་ལ་བསྟན་སྲིད་གེགས་བར་ཆེན་པོ་བྱུང་སྐབས་གདན་ས་མཚུར་ཕུ་ནས་གློ་བུར་ཐོག་རྒྱག་བྲེལ་ཟིང་ངང་ལྷོ་འབྲུག་བརྒྱུད་རྒྱ་གར་ཕྱོགས་སུ་ཉེན་ཡོལ་ཕེབས་དགོས་བྱུང་ནས་མཛད་དེབ་གཙོས་གསུང་རྩོམ་རིགས་མཉམ་བསྣམས་ཐུབ་མིན་གྱིས་གདན་སར་འཚེམ་ལུས་གྱུར་པ་དགའ་ལྡན་ཕོ་བྲང་གཞུང་དང་བླ་བྲང་ཆེ་ཁག་ཚང་མ་སྤྱི་མཚུངས་ལྟར་རེད།


    ༡༩༥༩ ཕྱི་ཟླ་ ༣ ནས་བཟུང་རྒྱ་དམར་ནས་བོད་ས་ཡོངས་རྫོགས་རིམ་གྱིས་དྲག་གནོན་དབང་བསྒྱུར་སྒྲུབ་རྗེས་བོད་གཞུང་གི་ཡིག་ཆ། དེ་མིན་གདན་ས་དང་བླ་བྲང་ཆེ་ཁག་སྡེ་དཔོན་མི་དྲག་བཅས་པའི་ཡིག་ཆ་ཚང་མ་གཞུང་བཞེས་བསྡུ་རུབ་བྱས་ཚོད་འདུག


    དེ་རྗེས་ ༡༩༦༦–༡༩༧༦ བར་སྒང་པ་བོད་དང་རྒྱ་ནག་རྒྱལ་ཡོངས་ནང་མི་ལོ་བཅུའི་གོད་ཆགས་ཏེ་རིག་གནས་གསར་བརྗེའི་ལས་འགུལ་སྤེལ་སྐབས་གདན་ས་མཚུར་ཕུས་མཛོད་ནག་མའི་གཙོས་བོད་ཀྱི་དགོན་སྡེའི་དཔེ་མཛོད་ཁང་དང་སྒེེར་གྱི་ཡིག་རྙིང་དང་དཔེ་མཛོད་ཁང་མང་ཆེ་བ་མེ་ལྷའི་ཞལ་དང་ཆུ་མོའི་གཞུང་དུ་བཏབ་ནས་སྐལ་པར་ཡང་བསབ་ཏུ་མེད་པའི་ཉམས་ཆགས་ཆེན་པོ་བྱུང་བ་ཚང་མས་དགོངས་མངའ་ལྟར་ལགས།


    ༸རྒྱལ་མཆོག་བཅུ་དྲུག་པ་ཆེན་པོའི་ ༡༩༥༩ གོང་གི་སྐུ་ཚེ་སྟོད་ཀྱི་མཛད་དེབ་དང་རྣམ་ཐར་གྱི་རྒྱུ་ཆའི་རིགས་དང་བཀའ་རྩོམ་གྲས་ནི་གཞིས་དགོན་དུ་ལུས་ནས་བྱེས་སུ་མ་འབྱོར་བ་ལྟར་ ༡༩༥༩ རྗེས་ཀྱི་རྒྱུ་ཆ་ཡོད་ཚད་ཡང་མུ་གེའི་སྒང་ལ་ཟླ་ལྷག་གི་དཔེ་བཞིན་ཀཾ་ཚང་བླ་ཆེན་ནང་ཁུལ་ཐུགས་སྣང་ཤིས་མིན་བྱུང་རྗེས་ཤོག་འཐེན་ཟློས་འགྱར་རྩོད་གླེང་གིས་རྐྱེན་པའི་རུམ་བཏེག་གདན་སའི་སྐུ་རྒྱུ་ཕྱག་རྫས་དབུ་ཞྭ་མཐོང་གྲོལ་གསེར་མདོངས་ཅན་གཙོས་ནང་རྟེན་ཐམས་ཅད་མངའ་གཞུང་མཐོ་རིམ་ཁྲིམས་ཁང་གིས་སྒོ་ཐེལ་ཕོག་པར་བརྟེན་སླར་ཡང་བཀའ་རྩོམ་དང་རྣམ་ཐར་རྒྱུུ་ཆ་བགོས་འགྲེམ་འཐོར་ཞིག་བྱུང་གཤིས་ད་ཆ་གཉན་འཕྲང་དུས་འདིར་ཆ་ཚང་བ་ཞིག་བཀོད་འབྲི་ཐུབ་རྒྱུའི་གོ་སྐབས་ལག་ཟད་དཔུང་པར་ཐུག་པའི་གནས་སུ་གྱར།


    ཕྱོགས་གཞན་ཞིག་ནས་༸རྒྱལ་དབང་བཅུ་དྲུག་པའི་རྣམ་ཐར་རྒྱས་པ་དང་བཀའ་འབུམ་གྱི་རྒྱུ་ཆ་ཐོབ་རྒྱུ་རྩ་བ་ནས་མེད་པའི་ནག་ཁུང་རང་མིན་ཏེ་ལོ་ཤས་སྔོན་ལྷ་སའི་བོད་རང་སྐྱོང་ལྗོངས་ཡིག་ཚགས་ཁང་དང་འཇར་མན་བྷོན་གཙུག་ལག་མཐོ་རིམ་སློབ་གྲྭ་ཆེན་མོ་ (University of Bonn) གཉིས་དབར་མོས་མཐུན་མཉམ་སྦྲེལ་ཐོག་བོད་ཀྱི་རྒྱལ་ཚབ་རྟ་ཚག་རིན་པོ་ཆེའི་ལྷ་སའི་གཞིས་དགོན་ཀུན་བདེ་གླིང་དུ་བཞུགས་པའི་ཡིག་རྙིང་ཆ་ཚང་(དང་ཐོག་རྒྱ་མིས་དབྱེ་བསལ་བདམས་སྒྲུག་བྱས་རྗེས་) དེང་སང་ (online) དྲ་རྒྱའི་ http:/www.dtab.uni-bonn.de ཐོག་ནས་མཇལ་ཀློག་བྱེད་རྒྱུ་ཡོད་པ་དང་།

    སླར་ཡང་ཇི་སྐད་དུ། “མངོན་པར་མཐོ་དང་ངེས་པར་ལེགས་རྣམས་དོན་དུ་གཉེར་དག་རྒྱལ་བའི་གསུང་འདིར་རབ་ཏུ་ལྟ་བར་གྱིས། །སྡུག་བསྔལ་གྱིས་གང་སྲིད་མཚོ་སྐེམ་པར་བརྩོན་པའི་བློ་ཅན་རྣམས་ཀྱང་བསྟན་པའི་སྲོལ་འདིར་འཇུག་པར་གྱིས། །འཇིག་རྟེན་འཇིག་པར་བྱེད་པའི་ལེགས་བཤད་འདི་དག་སྐོམ་པས་ཉེན་ལ་ཆུ་བཞིན་འགྲོ་བའི་གདུང་སེལ་མཆོག །འདི་ནི་ལྷར་བཅས་སྐྱེ་དགུའི་དཔལ་དུ་ཤར་གྱི་ཀུན་ནས་དང་བའི་སེམས་ཀྱིས་རབ་ཏུ་བསྟེན་པར་གྱིས།”9 ཞེས་ཀྱང་གསོལ་བ་དང་བཅས་ ༢༠༡༥ ཕྱི་ཟླ་ ༡༠ ཚེས་ ༢༧ ཉིན་ཇོ་སྲས་བཀྲ་ཤིས་ཚེ་རིང་དུ་འབོད་པའི་བཙན་བྱོལ་བ་མི་རྒན་སྤྲ་འཆལ་དེས་སྤྱི་བརྟོལ་བསྐྱེད་དེ་ཕྱོགས་བསྡེབས་བགྱིས་པ་དགེ་ལེགས་འཕེལ། བཀྲ་ཤིས་དང་བདེ་ལེགས་ཕུན་སུམ་ཕྱོགས་དུས་ཀུན་ཏུ་ཚོགས་པར་ཤོག །མངྒ་ལཾ། དགེའོ།།


    ཞུ་བསྒྲིགས་བྱེད་པོས་དགོངས་སེལ་ཞུ་རྒྱུ།


    སྤྲུལ་སྐུའི་ངོས་འཛིན་བརྟག་ཡིག་དང་། མྱུར་བྱོན་གསོལ་འདེབས། ཞབས་བརྟན་གསོལ་འདེབས། བཀའ་ཤོག་སྩལ་ཡུལ་གྱི་སྐྱེས་ཆེན་དམ་པ་རྣམས་ཀྱི་གདན་མཐོང་བཀུར་བཟོས་བདག་རྐྱེན་གྱི་རིམ་པ་གུས་ཅག་ནས་མ་ཤེས་སྟབས་གོ་རིམ་མཐོ་དམའ་འགལ་འཁྲུགས་མཆིས་ཚེ་བཟོད་གསོལ་སྙིང་ཐག་པ་ནས་དགོངས་དག་ཐུགས་བདེན་ཞུ་རྒྱུ་ཡིན་ལགས།

    


    
      
        1 འཇིག་རྟེན་དབང་ཕྱུག་མཐིང་མདོག་ཅོད་པན་འཆང་བ་བཅུ་དྲུག་པ་ཆེན་པོའི་ཕྱི་ཡི་རྣམ་ཐར་རྒྱ་མཚོ་ལྟར་ཚད་མེད་པ་ལས་ཆུ་ཐིགས་ཙམ་གྱི་ས་བོན་བཞུགས་སོ། །ཞེས་པ་མདོར་བསྡུས་ཤིག །མ་འཁྱོག་དྲང་ཐིག །ལོ་ ༣ ཨང་ ༡༡–༡༢ ༡༩༨༡ ཕྱི་ཟླ་ ༡༡–༡༢ L.Tashi, Safdarjang Enclave, New Delhi ཤོག་གྲངས་ ༡༠–༢༠ བར་དང་། (དུས་དེབ་རྩོམ་སྒྲིག་པས་མཆན་བུ་ཡོད་ཚད་བཀོད་གནང་མི་འདུག)


        Bulletin of Tibetology, Karmapa Commemoration Volume, 1982, New Series, No.1, Sikkim Research Institute of Tibetology & Other Buddhist Studies, Gangtok, Sikkim ཤོག་གྲངས་ ༡༩–༥༤ བར་དང་།


        གཏམ་ཚོགས། ༡༩༨༢ ལོ་ ༢ ཨང་ ༢ བོད་ཀྱི་དཔེ་མཛོད་ཁང་། དྷ་རམ་ས་ལ། ཤོག་གྲངས་ ༩–༤༥ བར་ལའང་གཟིགས་མཛོད།

      


      
        2 དབུ་མ། གི་པ། སྡེ་དགེའི་བསྟན་འགྱུར། ཤོག་ལྡེབ་ ༡༥༡ན༡

      


      
        3 རྗེ་ཐམས་ཅད་མཁྱེན་པ་ཙོང་ཁ་པ་ཆེན་པོའི་བཀའ་འབུམ་ཐོར་བུ་བཞུགས་སོ། །རྗེའི་གསུང་འབུམ་ཁ་པ་བཞུགས་སོ། །བཀྲས་ལྷུན་སྤར་མ། ཤོག་ལྡེབ་ ༡༨ན༢


        རྒྱལ་མཚན་རྣམ་གྲོལ། གསུང་གི་མཛད་པ་ཉིད་རྒྱལ་བའི་མཛད་པ་ཐམས་ཅད་ཀྱི་ནང་ནས་རབ་དང་ཕུལ་དང་ཡང་སྙིང་དུ་ཇི་ལྟར་འགྱུར་ཚུལ། རྩོམ་སྒྲིག་པ་ན་ག་སངས་རྒྱས་བསྟན་དར། གཏམ་ཚོགས། བོད་འབྲེལ་ཤེས་ཡོན་གོ་རྟོགས་གོང་སྤེལ་ཆེད། བོད་ཀྱི་དཔེ་མཛོད་ཁང་། དྷ་རམ་ས་ལ། ༢༠༡༡ ལོ་ ༣༡ ཨང་ ༡ ཤོག་གྲངས་ ༦༥–༨༡ བར་ལའང་གཟིགས་འཚལ།

      


      
        4 Selected Writings of Źwa-Dmar Dkon-Mchog-’Baṅs, Volume ii, Reproduced from rare texts from the Library of Źwa-dmar Rin-po-che, 1979, Published by the Dzongsar Chhentse Labrang, Palace Monastery, Gangtok, Sikkim, pp. 200–202.

      


      
        5 ཁམས་སྤྲུལ་རིམ་བྱོན་གསུང་ཐོར་བུའི་ཁ་སྐོང་། ཁམས་པ་སྒར་བཀྲ་ཤིས་ལྗོངས་གསུང་རབ་ཉམས་གསོ་རྒྱུན་སྤེལ་སྤར་ཁང་ནས་ ༡༩༨༥ ལོར་སྤར་དུ་སྐྲུན། དབྱིན་ཇིའི་ཤོག་གྲངས་ ༥:༡

      


      
        6 ལྷ་ཞོལ་སྤར་མ། པོད་ཇ་པ། ནང་གསེས། དཔེ་རྒྱུན་དཀོན་པ་འགའ་ཞིག་གི་ཐོ་ཡིག་དོན་གཉེར་ཡིད་ཀྱི་ཀུནྡ་བཞད་པའི་ཟླ་འོད་འབུམ་གྱི་སྙེ་མ་ཞེས་བྱ་བ་བཞུགས་སོ། །ཤོག་ལྡེབ་ ༡བ༢–༢ན༣

      


      
        7 གཏེར་ཆེན་ཆོས་ཀྱི་རྒྱལ་པོ་རིག་འཛིན་ཀློང་གསལ་སྙིང་པོའི་ཟབ་གཏེར་སྐོར་གྱི་བཞུགས་བྱང་དཀར་ཆག་གསལ་བའི་མེ་ལོང་བཞུགས་སོ། །གཏེར་ཆེན་རིག་འཛིན་ཀློང་གསལ་སྙིང་པོའི་ཟབ་གཏེར་སྐོར་བཞུགས་སོ། །གཞི་ཆེན་བཻ་རོ་སྤྲུལ་སྐུའི་ ༡༩༩༧ ལོའི་སྤར་མ། པོད་ཀ་པ། ཤོག་ལྡེབ་ ༢༨ན༡

      


      
        8 བཀའ་འབུམ་བཞེངས་པའི་དགོས་ཆེད་དང་ཕན་ཡོན་ཞེས་པ་འདི་ནི་ཀརྨ་བཀྲ་ཤིས་ཆོས་འཕེལ་བློ་གྲོས་རྒྱ་མཚོའི་སྒྲ་དབྱངས་ཀྱིས་བརྩམས་པ། རྒྱལ་བས་ལུང་བསྟན་ཤིང་རྟ་ཆེན་པོ་འཇམ་མགོན་བླ་མ་ཐམས་ཅད་མཁྱེན་གཟིགས་ཀརྨ་ངག་དབང་ཡོན་ཏན་རྒྱ་མཚོ་བློ་གྲོས་མཐའ་ཡས་པའི་སྡེའི་ཞབས་གྱི་གསུང་འབུམ་རིན་པོ་ཆེ་རྒྱ་ཆེན་བཀའི་མཛོད་ཀྱི་དཀར་ཆག་མདོར་བསྡུས་ཟབ་རྒྱས་རྒྱ་མཚོ་མཐའ་ཡས་ལ་འཇུག་པའི་གྲུ་བོ་བཞུགས་སོ། །ཞེས་པ་ལས་ཚིག་སྣ་རེ་བཟུང་སྐབས་དོན་དང་བསྟུན་བཅོས་བསྒྱུར་བྱས་ནས་ཞལ་བཤུས་བགྱིས་པ་ཡིན་ལགས།

      


      
        9 Selected Writings of Źwa-Dmar Dkon-Mchog-’Baṅs, Volume ii, Reproduced from rare texts from the Library of Źwa-dmar Rin-po-che, 1979, Published by the Dzongsar Chhentse Labrang, Palace Monastery, Gangtok, Sikkim, p. 229.

